
თავი 1. მიწოდების ჯაჭვის არსი 

 

მიწოდების ჯაჭვისა და ლოგისტიკის ურთიერთმიმართება 

 სამეცნიერო თუ პრაქტიკული თვალსაზრისით ტერმინის „მიწოდების ჯაჭვის 

მართვა“ ფართოდ დამკვიდრება გლობალიზაციის პროცესების გააქტიურებასა და 

ბიზნესში უკანასკნელი ათწლეულების განმავლობაში მიმდინარე ცვლილებებს 

უკავშირდება. უიშვიათესი გამონაკლისების გარდა, სადღეისოდ არ არსებობს 

სახელმწიფო, რომლის მეწარმე სუბიექტები არ არიან ჩართულნი ამა თუ იმ გლობალურ 

მიწოდების ჯაჭვში. ანუ, როდესაც საუბარია მიწოდების ჯაჭვზე თუ ქსელზე, თავისთავად 

იგულისხმება გლობალური მიწოდების ჯაჭვი ან ქსელი. ეს განსაკუთრებით აქტუალურია 

ისეთი ქვეყნისთვის, რომლის ეკონომიკის დიდი ნაწილი ტვირთბრუნვას უკავშირდება და 

რომელიც სხვადასხვა საერთაშორისო დარგობრივი თუ რეგიონული ორგანიზაციების 

წევრია და კიდევ უფრო აფართოებს აქტივობას ამ მხრივ. სწორედ ასეთთა რიგს 

მიეკუთვნება საქართველოც.  

ნებისმიერი ორგანიზაცია საქმიანობისთვის საჭიროებს ნედლეულს, 

მაკომპლექტებლებს და საწარმოო დანიშნულების მომსახურებას, რასაც მას სხვა 

კომპანიები აწვდიან, თავის მხრივ ყველა კომპანია იმისთვის არსებობს, რომ საკუთარი 

პროდუქცია მომხმარებელს მიაწოდოს. ამის შედეგად იქმნება საქმიანობათა ერთგვარი 

ჯაჭვები, რომელთაც განხილვის რაკურსის მიხედვით სხვადასხვა სახელწოდებით 

მოიხსენიებენ. როდესაც აქცენტი კეთდება დამატებული ფასეულობის შესახებ ამგვარ 

საქმიანობათა თანმიმდევრობას უწოდებენ ფასეულობათა ჯაჭვს, როდესაც 

მომხმარებელთა კმაყოფილების ანალიზია მთავარი, მას მოიხსენიებენ მოთხოვნის ჯაჭვის 

სახელით. მოცემულ შემთხვევაში ჩვენ პირველ რიგში გვაინტერესებს მასალების 

გადაადგილება, ამიტომ გამოვიყენებთ ყველაზე გავრცელებულ ტერმინს მიწოდების 

ჯაჭვს. მიწოდების ჯაჭვი იმ მოვლენათა თანმიმდევრობაა, რომელთა მეშვეობითაც 

კმაყოფილდება საბოლოო მომხმარებელთა მოთხოვნილებანი. თანამედროვე ბიზნესში 

პარტნიორული ურთიერთობები ზოგჯერ უკიდურესი სირთულით ხასიათდება და ერთ 

დარგში ხშირად ასობით მიმწოდებელია ჩართული. ამის გამო ზოგიერთი ექსპერტი თუ 

პრაქტიკოსი მიწოდების (ლოგისტიკურ) ჯაჭვს მიწოდების (ლოგისტიკურ) ქსელსაც 

უწოდებს. როგორც აღვნიშნეთ, მიწოდების ჯაჭვი შედგება საქმიანობის იმ სახეებისა და 

ორგანიზაციებისგან, რასაც გაივლის მასალები საწყისი დონიდან საბოლოო 

მომხმარებლამდე. უფრო დაზუსტებით რომ ითქვას: მიწოდების (ლოგისტიკური) ჯაჭვი 

არის სისტემა ორგანიზაციების, ადამიანების, ტექნოლოგიების, საქმიანობის სხვადასხვა 

სახის, ინფორმაციის, რესურსების მონაწილეობით, რომლებიც ჩართულნი არიან საწყისი 

პროცესებიდან საბოლოო მომხმარებლამდე პროდუქციის და მომსახურების 

გადაადგილებაში. ზოგიერთი სპეციალისტი თვლის, რომ ტერმინი „მიწოდების ჯაჭვი“ 

ძალიან გამარტივებული აღწერაა იმ სურათისა, რაც თანამედროვე ბიზნესში იქმნება 

მასალების მოძრაობის თვალსაზრისით, რადგან ხშირად ამ მხრივ საქმე გვაქვს 

ასეულობით ორგანიზაციის ურთულეს კავშირებთან. ამიტომ, სადღეისოდ სულ უფრო 

ხშირად გამოიყენება ტერმინი „მიწოდების (ლოგისტიკური) ქსელი“, რაც მასალებისა და 

პროდუქციის გადაადგილების რთული სისტემების შემთხვევებში გამოიყენება. 

მიწოდების ჯაჭვის ტერმინად დამკვიდრება პირდაპირ კავშირშია ბიზნესში 

ზოგადად და კერძოდ ლოგისტიკაში მიმდინარე ცვლილებებთან. კონკურენციის 

გამწვავებამ ერთი მხრივ, ხოლო ფირმათა შორის ინტეგრაციის პროცესმა მეორემ მხრივ, 

დღის წესრიგში დააყენა „მიმწოდებელი-კომპანია-მომხმარებელი“ ურთიერთობებში 

მნიშვნელოვანი ცვლილებების აუცილებლობა, რაც მათ შორის კომპრომისების 

საფუძველზე ურთიერთთანამშრომლობის გაღრმავებას გულისხმობდა. რადგან 

ყურადღების გამახვილება ფირმის შიდა ფუნქციების ლოგისტიკაზე - მაშინ როდესაც 

თითქმის იგნორირებული იყო მთლიანად მიწოდების ჯაჭვში მონაწილე ფირმების 

ინტერესები - ამცირებდა საერთო ეფექტიანობას, ამიტომ ნაკადების მართვის 

ოპტიმალური სისტემის ფორმირების კრიტერიუმად იქცა მიწოდების პროცესში მონაწილე 

ყველა ფირმის მიერ მიღებული ერთობლივი მოგების მაქსიმიზება, ანუ აქცენტის გადატანა 

მოხდა ფირმათაშორის კომპრომისებზე. ამის განხორციელების ერთადერთი საშუალება 

კი, მიწოდების ჯაჭვის მართვაზე გაწეული დანახარჯების შემცირებაში მდგომარეობდა, 

ისე, რომ არ გაუარესებულიყო და ხშირ შემთხვევებში გაზრდილიყო საბოლოო 

მომხმარებლისთვის მიწოდებული ფასეულობა. პირველად 80-იანი წლებიდან იხმარება 

ტერმინი „მიწოდების ჯაჭვი“ და შემთხვევითი არ არის ის ფაქტი, რომ ამავე პერიოდს 

ემთხვევა ლოგისტიკის განვითარების ისტორიაში ახალი ეტაპის დასაწაყისი, რასაც 

ნეოლოგისტიკის, ანუ მეორე თაობის ლოგისტიკის პერიოდსაც უწოდებენ. ამ დროის 

მთავარი მახასიათებელია კომპრომისების მოქმედების არეალის გაფართოება. 

ეკონომიკური კომპრომისები გამოიყენება სამეწარმეო საქმიანობის მთელი რიგი 

საკითხების გადაწყვეტისათვის. მისი არსი მდგომარეობს როგორც ფირმის ცალკეული 

განყოფილებების, ასევე მიწოდების ჯაჭვში მონაწილე კომპანიების ინტერესების 

დაბალანსებაში. არა მხოლოდ კონკრეტული მეწარმე სუბიექტის რენტაბელობის 

გაუმჯობესებაში, არამედ მთლიანად მიწოდების ჯაჭვის ეფექტიანობის ზრდაში.    

 

ლოგისტიკის არსი და განვითარების მოკლე მიმოხილვა  

ზემოთქულიდან გამომდინარე შეიძლება დავასკვნათ, რომ „მიწოდების ჯაჭვის 

მართვა“ გულისხმობს ლოგისტიკურ საქმიანობათა ინტეგრირებულად განხორციელებას. 

თანამედროვე პირობებში, ნეოლოგისტიკის კონცეფციის პრიზმით ხედვისას შეიძლება 

მივიდეთ დასკვნამდე, რომ მიწოდების ჯაჭვის მართვა და ლოგისტიკა გარკვეულ წილად 

სინონიმებადაც გვევლინება. ამას ის ფაქტიც ადასტურებს, რომ ამ მიმართულებით 

არსებული მრავალი სახელმძღვანელოს დასახელებაში ორივე ტერმინი ფიგურირებს. 

შესაბამისად საკითხის სიღრმისეული შესწავლისთვის აუცილებელია ლოგისტიკის 

შესახებ დაწვრილებითი ინფორმაციის განხილვა. 

ნებისმიერ ორგანიზაციაში თუ სახელმწიფოში გადაადგილდება უამრავი 

მატერიალური თუ არამატერიალური ფასეულობა. მაგალითად, საწარმოებში შედის 

ნედლეული და საწყისი მაკომპლექტებლები, იქიდან კი, მომხმარებლებს მიეწოდებათ 

პროდუქცია; საცალო ვაჭრობის ობიექტები მუდმივად მარაგდებიან საქონლით; პრესა 

სხვადასხვა საინფორმაციო სააგენტოებიდან რეგულარულად იღებს ინფორმაციას, რის 

შემდეგაც მათ აწვდის მკითხველს, მსმენელს, თუ მაყურებელს; ქალაქის მოსახლეობა 

საჭიროებს უზარმაზარი რაოდენობის საკვებს, რაც სოფლად იწარმოება, ხოლო 

საპირისპირო მიმართულებით მიემართება წარმოების საშუალებები; მილებით 

გადაიზიდება უზარმაზარი რაოდენობის ენერგომატარებლები ან წყალი და ა.შ. 

ყოველდღიურ ცხოვრებაში ჩვენ ვაწყდებით მატერიალურ, თუ არამატერიალურ უამრავ 

ნაკადს. ყოველივე ამას კი, სჭირდება სკურპულოზური ორგანიზება. სწორედ ამ 

პრობლემის გადაწყვეტის გამო XX საუკუნის მეორე ნახევარიდან აქტიურად ხდება 

ლოგისტიკის გამოყენება. თავად ეს ტერმინი ძალიან დიდი ხნისაა, ის ჯერ კიდევ ძველ 

საბერძნეთში გამოანგარიშების, მსჯელობის ხელოვნებას აღნიშნავდა. შემდეგ მან უფრო 

სამხედრო დატვირთვა მიიღო და ძირითადად ჯარის ამუნიციით, პროვიზიით, 

ტანისამოსით და შეიარაღებით მომარაგების მოწესრიგებას გულისხმობდა. სამრეწველო 

რევოლუციის ეპოქიდან მოყოლებული კი, იგი მუდმივ ევოლუციას განიცდის, რაც 

ეკონომიკაში მიმდინარე ცვლილებებთანაა დაკავშირებული, ის შინაარსობრივად სულ 

უფრო ტევადი და მოცულობადი ხდება, რის შესახებაც უფრო დაწვრილებით შემდგომ 

გვექნება მსჯელობა. ყველაზე უფრო ზოგადი, თანამედროვე განმარტებით კი: ლოგისტიკა 

არის მატერიალური, საინფორმაციო და საფინანსო ნაკადების მართვასთან 

დაკავშირებული სამეცნიერო-პრაქტიკული საქმიანობა. ბიზნესში ის მყარად მხოლოდ 

1970-იანი წლების ბოლოდან დამკვიდრდა. იმის გათვალისწინებით, რომ ამჟამად 

ლოგისტიკის მრავალი განმარტება არსებობს, რომელთაგან ერთი უნივერსალური 

დეფინიციის გამოყოფა საკმაოდ რთულია, სჯობს დავეყრდნოთ ლოგისტიკით 

დაკავებული ყველაზე კომპეტენტური ორგანიზაციების ხედვას ამ საკითხისადმი. ამგვარი 

ორგანიზაცია კი, თანამედროვე მსოფლიოში ორია - აშშ-ის ლოგისტიკური მენეჯმენტის 

საბჭო და ევროპის ლოგისტიკური ასოციაცია. ევროპის ლოგისტიკური ასოციაციის 

განმარტებით  - ლოგისტიკა არის ბაზრის მოთხოვნათა მინიმალური დანახარჯებით  

დაკმაყოფილება მიწოდების ჯაჭვის ყველა რგოლში სასაქონლო ნაკადის დაგეგმვის, 

ორგანიზაციის, კონტროლისა და შესრულების მეშვეობით. აშშ-ს ლოგისტიკური 

მენეჯმენტის საბჭო კი ამ ტერმინს შემდეგნაირად განმარტავს – ლოგისტიკა 

მომხმარებელთა მოთხოვნილებების სრული დაკმაყოფილებისთვის მასალების, 

ნედლეულის, დაუმთავრებელი წარმოების, მზა ნაწარმის, სერვისისა და ინფორმაციის 

ნაკადების მინიმალური დანახარჯებით დაგეგმვის, შესრულებისა და კონტროლის 

პროცესია.    

ამჟამად ლოგისტიკა ნებისმიერი საწარმოს მოღვაწეობის უმნიშვნელოვანესი 

სფეროა. ეს საქმიანობა უკიდურესად მნიშვნელოვანია სახელმწიფო 

სტრუქტურებისთვისაც. დადგენილია, რომ მასზე გაწეული დანახარჯები განვითარებულ 

ქვეყნებში მშპ-ს 20-30 %-ის ფარგლებშია. მარტო აშშ-ში ლოგისტიკური დანახარჯები 

ტრილიონობით დოლარს შეადგენს. კონკურენციის გამწვავება განაპირობებს ფასების და 

შესაბამისად მოგების მარჟის შემცირებას. დღეს სულ უფრო მეტ სფეროებში ხდება 

გარდაუვალი პროდუქციის თვითღირებულების შემცირება ისე, რომ არ გაუარესდეს მისი 

ხარისხი, ამის მნიშვნელოვანი მიმართულება კი, სწორედ ლოგისტიკაა. გარდა იმისა, რომ 

ლოგისტიკა ნებისმიერი საწარმოს უმნიშვნელოვანესი ფუნქციაა იგი დამოუკიდებელი 

მსხვილი ბიზნესიცაა და დიდი ლოგისტიკური საწარმოების შექმნის ტენდენცია, 

უკანასკნელ წლებში აუთსორსინგის პროცესის მიმზიდველობის გამო, სულ უფრო 

ვითარდება. გარდა ამისა, ლოგისტიკა ინფორმაციული ნაკადების მოწესრიგების 

საშუალებაცაა, რაც კიდევ უფრო ზრდის მის მნიშვნელობას თანამედროვეობის 

კონტექსტით.  

ლოგისტიკის ძირითადი ფუნქციაა მიწოდების ჯაჭვში ნაკადების გადაადგილების 

მართვა, ამიტომ ლოგისტიკას მეორენაირად მიწოდების ჯაჭვის მართვასაც უწოდებენ. 

თუმცა ამ საკითხის გამო ლოგისტიკასთან დაკავშირებულ სამეცნიერო თუ პრაქტიკოსთა 

წრეებში პოლემიკა არ ცხრება. ზოგი მიწოდების ჯაჭვის მართვას გაცილებით ტევად 

საქმიანობის სახედ მიიჩნევს, ზოგიერთი კი, პირიქით და თვლის, რომ ლოგისტიკა 

არამარტო მიწოდების ჯაჭვის მართვაა, არამედ მან მარკეტინგის ბევრი ფუნქციაც 

შთანთქა, თუმცა სანამ ეს დავა ჩაცხრება არაფერი დაშავდება თუ ამ ორ ტერმინს 

განვიხილავთ როგორც დაახლოებით ერთი და იგივე საქმიანობის აღმნიშვნელს.   

ლოგისტიკით დაკავებულ მენეჯერებს ორი ამოცანა აქვთ: პირველი - მათ უნდა 

უზრუნველყონ მასალების ნაკადების მიმწოდებლებისაგან საკუთარ ორგანიზაციამდე და 

ორგანიზაციაში გადაადგილება და ორგანიზაციიდან მომხმარებლებამდე წარმოებული 

პროდუქციის მიწოდება; მეორე ამოცანა კი, იმაში მდგომარეობს, რომ მათ ეს ყველაფერი 

მაქსიმალური ეფექტიანობით უნდა გააკეთონ. მასალების ნაკადების ეფექტიანი 

გადაადგილება ხშირად მასზე გაწეული დანახარჯების მინიმიზაციამდე დაიყვანება. 

მართალია ეს უმთავრესი კომპონენტია ეფექტიანობისა, მაგრამ არა ერთადერთი. გარდა 

მინიმალური დანახარჯებისა ლოგისტიკური საქმიანობის ეფექტიანობა ფასდება მრავალი 

კრიტერიუმით, რომელთაგან აღსანიშნავია: ტვირთების უფრო სწრაფი მიწოდება; მცირე 

დანაკარგები; მომხმარებელთა მოთხოვნილებებზე ოპერატიული რეაგირება; მაღალი 

პროდუქტიულობა; მარაგების მინიმიზაცია; დაზიანებების მინიმიზაცია; შეცდომების 

მინიმიზება; პერსონალის სამუშაოსადმი მოტივირებული დამოკიდებულება და სხვა. 

საბოლოო ჯამში ლოგისტიკამ ორგანიზაციის სხვა ფუნქციებთან ერთად უნდა 

უზრუნველყოს მომხმარებელთა მაღალი კმაყოფილება.  

ზემოაღნიშნულის გათვალისწინებით შეგვიძლია ჩამოვაყალიბოთ ლოგისტიკის 

უმთავრესი მიზანი რაც მომხმარებელთათვის მაქსიმალური ფასეულობის მიწოდებაში 

გამოიხატება. ეს, კი, ნიშნავს მაღალი ხარისხის მომსახურებას შეძლებისდაგვარად 

მინიმალური ფასებით. ლოგისტიკური მაღალი ფასეულობა კი, პროდუქციის და/ან 

მასალების საჭირო ადგილზე საჭირო დროს მიწოდებით მიიღწევა. თუ პროდუქცია 

ხელმისაწვდომია იმ ადგილზე სადაც ის აუცილებელია, ამბობენ, რომ ლოგისტიკა 

უზრუნველყოფს ადგილის სარგებელს, ხოლო, თუ, პროდუქტის მიწოდება ხდება 

ზუსტად საჭირო დროს, საქმე გვაქვს დროის სარგებელთან.  

მიუხედავად იმისა, რომ მიწოდების ჯაჭვის მართვასა და შესაბამისად ლოგისტიკას 

უფრო ფართო დატვირთვა აქვს ჩვენი შესწავლის საგანი იქნება კომერციულ სექტორში 

მიმდინარე ნაკადების მოძრაობა. იმისდა მიხედვით, თუ როგორი ტიპის საწარმოსთან 

ვგაქვს საქმე, განსხვავდება ლოგისტიკური მიდგომებიც. ოპერაციები მთელ რიგ 

შემთხვევებში იყოფა ცალკეულ საწარმოო პროცესებად, მაგალითად, ავტომობილის 

აწყობისას ჯერ მზადდება ძარა, შემდეგ ის იღებება, მასზე მაგრდება სხვადასხვა 

დეტალები და ა.შ. ცხადია ამ დროს საწარმოს შიგნით ხდება მატერიალური და 

არამატერიალური ნაკადების გადაადგილება, ამგვარ მოძრაობასაც შეისწავლის 

ლოგისტიკა.  ყოველივე ამის გათვალისწინებით, შესაძლებელია წარმოვადგინოთ 

ლოგისტიკის ძირითადი დეფინიცია, რაც ფოკუსირებულია კონკრეტულ საწარმოზე: 

ლოგისტიკა არის ფუნქცია, რაც პასუხს აგებს იმ მასალების ნაკადზე, რომელიც მოედინება 

მომწოდებლებისაგან, გაივლის ოპერაციულ ფუნქციას და ამის შემდეგ წარიმართება 

მომხმარებლებისაკენ. არსებობს მასალების მოძრაობის სამგვარი მიმართულება, რაც 

განსაღვრავს ლოგისტიკის სახესაც, მაგალითად, მასალების გადაადგილება 

მიმწოდებლებისაგან საწარმოსაკენ იწოდება შემავალ ლოგისტიკად, პროდუქციის 

გადაადგილებას ფირმიდან დამკვეთებისა და მომხმარებლებისაკენ  ეწოდება გამავალი 

ლოგისტიკა, ხოლო მასალების გადაადგილებას საწარმოს შიგნით კი მატერიალური 

მენეჯმენტი. განასხვავებენ აგრეთვე მაკრო და მიკრო ლოგისტიკას. მაკროლოგისტიკას 

ეხება მიმწოდებლების და მომხმარებლოების ბაზრის ანალიზთან, განაწილების საერთო 

კონცეფციის შემუშავებასთან, საწყობების და სხვა ობიექტების განლაგების ადგილის 

განსაზღვრასთან, ტრანსპორტის სახეებისა და საშუალებების შერჩევასთან, მატერიალური 

ნაკადების რაციონალურ გადაადგილებასთან დაკავშირებული საკითხები. 

მიკროლოგისტიკა კი, ლოგისტიკური ჯაჭვის ცალკეულ რგოლებში წარმოშობილ 

ლოკალურ საკითხებს წყვეტს. 

მიწოდების ჯაჭვში მიმდინარე პროცესების სრულფასოვანი აღწერისთვის ბევრი 

ტერმინი გამოიყენება. მათგან  ერთ-ერთი ფუნდამენტური ცნებაა ლოგისტიკური 

ოპერაცია. ის აღნიშნავს ნებისმიერ ელემენტარულ ქმედებას, რაც ცვლის მატერიალური, 

სერვისული და/ან მათთან დაკავშირებული თანმდევი ნაკადების პარამეტრებს. ასევე 

მნიშვნელოვანია ლოგისტიკური სისტემის მართებული გააზრებაც, რაც ლოგისტიკური 

ქსელისა და ადმინისტრირების სისტემის ერთობლიობას წარმოადგენს და მოცემული 

კომპანიის მიერ საკუთარი ლოგისტიკური სტრატეგიის რეალიზებისთვის იქმნება. 

ტერმინი მასალები, კრებსითი ცნებაა და მასში, მოიაზრება როგორც მატერიალური, ასევე 

არამატერიალური კომპონენტები. მასალები არის ყველაფერი ის რასაც ორგანიზაცია 

გადაადგილებს პროდუქციის საწარმოებლად. მასალები შესაძლოა იყოს როგორც 

მატერიალური (ნედლეული, მაკომპლექტებლები) ასევე არამტერიალური (ინფორმაცია, 

მომსახურება). გასათვალისწინებელია ისიც, რომ მოცემულობა, რაც კონკრეტული 

საწარმოსთვის მასალად აღიქმება, მისი მიმწოდებლისთვის საბოლოო პროდუქციაა. აქ 

აღსანიშნავია ერთი გარემოება, რაც თანამედროვე ბიზნეს-ურთიერთობების 

გართულებიდან გამომდინარეობს: ნებისმიერი ორგანიზაცია აწვდის საკუთარ პარტნიორს 

ამა თუ იმ პროდუქტს. ტრადიციულად, ჩვენ მას ვუწოდებთ საქონელს ან მომსახურებას. 

ითვლება, რომ ზოგი კომპანია აწარმოებს მატერიალურ, ზოგიც კი, არამატერიალურ 

პროდუქციას, მაგრამ, ამგვარი მიდგომა ხშირად მცდარია, რადგან ყოველი პროდუქტი 

არის სასაქონლო და სერვისული შემადგენლის კომპლექსი. მაგალითად, 

ავტომწარმოებლების ძირითადი პროდუქციაა ავტომანქანა, მაგრამ მასთან ერთად, 

როგორც წესი, ისინი მომხმარებლებს თავაზობენ სხვადასხვა სახის მომსახურებას, 

დაწყებული საგარანტიო სერვისიდან, საფინანსო პაკეტის შეთავაზებით დამთავრებული. 

ასევე ნებისმიერი საზოგადოებრივი კვების ობიექტი მომხმარებელს მატერიალური და 

არამატერიალური საქონლის კომბინაციას აწვდის. გამომდინარე აქედან, მიზანშეწონილი 

იქნება, თუ ნებისმიერი ფირმის მიერ წარმოებულ პროდუქციას დავყოფთ სამ ნაწილად 

ესენია: წმინდად მატერიალური პროდუქცია, შერეული პროდუქცია და წმინდად 

არამატერიალური პროდუქცია. შესაბამისად რთულდება ნაკადების ოპერირებაც და 

ლოგისტიკური საქმიანობა უფრო მეტ ყურადღებას და კოორდინირებას მოითხოვს.  

ყველაზე მარტივი გზა მიწოდების ჯაჭვის წარმოდგენისა არის იმის ჩვენება, თუ 

როგორ მოძრაობს პროდუქტი რამდენიმე ორგანიზაციას შორის, რომელთაგან თითეული 

უმატებს მას გარკვეულ ფასეულობას. თუ ამ ნაკადს, რომელიმე ორგანიზაციის 

თვალსაწიერიდან განვიხილავთ, მაშინ საქმიანობის იმ სახეებს, რაც შესრულდა საფოკუსე 

ორგანიზაციაში მასალების შესვლამდე, უწოდებენ წინამორბედ საქმიანობის  სახეებს, 

ხოლო საქმიანობის იმ სახეებს, რომლებიც სრულდება მასალების მოცემული 

ორგანიზაციიდან გამოსვლის შემდეგ უწოდებენ შემდგომ საქმიანობის სახეებს. 

წინამორბედი საქმიანობის სახეები ნაწილდება მიმწოდებლების დონეების მიხედვით. 

მაგალითად, იმ მიმწოდებელს, რომელიც უშუალოდ აწვდის ორგანიზაციას მასალებს, 

უწოდებენ პირველი დონის მიმწოდებელს; ის მიმწოდებელი, რომელიც მასალებს აწვდის 

პირველი დონის მიმწოდებელს მეორე დონის მიმწოდებელია და ა.შ. შეიძლება 

გავაგრძელოთ მასალების პირველ-წყარომდე. მომხმარებლებიც ამ ლოგიკით იკავებენ 

ადგილს ერთიან ჯაჭვში: იმ მომხმარებლებს, რომლებიც პროდუქციას იღებენ საფოკუსე 

ორგანიზაციიდან უწოდებენ პირველი დონის მომხმარებელს; ისინი კი, ვინც საქონელს 

მიიღებენ პირველი დონის მომხმარებლისგან ხდებიან მეორე დონის მოხმარებლები და 

ა.შ. საბოლოო მომხმარებლამდე. 

თანამედროვე პირობებში ლოგისტიკის შესწავლის ობიექტია მიწოდების ჯაჭვის 

სხვადასხვა რგოლს შორის აღძრული ნაკადები. ნაკადი შეიძლება იყოს ძირითადი - 

მატერიალური (პროდუქცია) ან არამატერიალური (მომსახურება) და არაძირითადი ე.წ. 

თანმდევი საფინანსო, ინფორმაციული და სერვისული ნაკადები. მატერიალური ნაკადი 

არის მოძრავ მდგომარეობაში მყოფი მატერიალური რესურსები, დაუმთავრებელი 

წარმოება, და მზა პროდუქცია, რომელთა მიმართაც გამოიყენება ლოგისტიკური 

საქმიანობის სახეები. თუ პროდუქცია არ არის მოძრაობის მდგომარეობაში ის 

გარდაიქმნება მარაგად. გამომდინარე აქედან, მატერიალური ნაკადი დროის 

განსაზღვრულ მონაკვეთებში შესაძლოა იყოს მატერიალური რესურსები, 

დაუმთავრებელი წარმოება, მზა პროდუქცია ან მარაგები. მატერიალური ნაკადების 

კლასიფიცირება სხვადასხვა ნიშნით ხდება. ქვემოთ ჩამოთვლილია ის პარამეტრები, რის 

მიხედვითაც შეიძლება წარმოდგენა შევიქმნათ ამა თუ იმ ტიპის მატერიალური ნაკადის 

შესახებ. მატერიალური ნაკადები ერთმანეთისგან განსხვავდება: პროდუქციის 

ნომენკლატურის, ასორტიმენტის და რაოდენობის, გაბარიტული და წონითი 

მახასიათებლების, ფიზიკურ-ქიმიური მახასიათბლების, ტარის, შეფუთვის 

მახასიათებლების, სატრანსპორტო საშუალების, ნასყიდობის ხელშეკრულების მიხედვით. 

გარდა მატერიალურისა, ლოგისტიკურ პროცესში სერვისული, საინფორმაციო და 

საფინანსო ნაკადებიც აღიძვრება. სერვისული ნაკადები მომსახურების ნაკადებია, 

რომელთა გენერირება ხდება კომპანიის შიგა ან გარე მომხმარებელთა მოთხოვნილებების 

დასაკმაყოფილებლად. სტანდარტების საერთაშორისო ორგანიზაციის მიერ მიღებული 

განარტებით ტერმინი მომსახურება არის მიმწოდებლის და მომხმარებლის უშუალო 

ურთიერთქმედება და/ან მიმწოდებლის შიდა-ორგანიზაციული საქმიანობა 

მომხმარებლის დაკმაყოფილებისთვის. საფინანსო ნაკადი ლოგისტიკურ სისტემაში ან მის 

გარეთ საფინანსო რესურსების მიზანმიმართული მოძრაობაა, რაც მატერიალურ, 

საინფორმაციო ან სერვისულ ნაკადებთანაა დაკავშირებული. უკანასკნელ ხანებში სულ 

უფრო იზრდება ინფორმაციის როლი ბიზნესში, ამჟამად შეიძლება ითქვას, რომ იგი ერთ-

ერთი ყველაზე მნიშვნელოვანი აქტივია. გამომდინარე აქედან, ლოგისტიკური 

საქმიანობის დროს დიდი ყურადღება ეთმობა საინფორმაციო ნაკადებსაც. საინფორმაციო 

ნაკადი არის ზეპირი, დოკუმენტური და სხვა სახის შეტყობინებათა ნაკადი, რაც მოცემულ 

ლოგისტიკურ სისტემაში თან სდევს მატერიალურ ან სერვისულ ნაკადს და რომლის 

მთავარი დანიშნულებაა მმართველობითი ფუნქციის რეალიზების ხელშეწყობა.  

 

მიწოდების ჯაჭვის მართვასთან დაკავშირებული საქმიანობის სახეები 

მიწოდების ჯაჭვის მართვის შესწავლის დროს მრავალი ლოგისტიკური 

საქმიანობის სახესთან ან ფუნციასთან გვექნება საქმე. მათგან აღსანიშნავია: 

მომარაგება ან შესყიდვები. ორგანიზაციაში მასალების ნაკადის მოძრაობა იწყება 

მას შემდეგ, რაც მომარაგების განყოფილება მიმწოდებელს გაუგზავნის დაკვეთას. ეს 

მოიაზრებს, რომ მომარაგების განყოფილება მოიძიებს მისაღებ მიმწოდებელს, განიხილავს 

მასთან მიწოდების პირობებს, ორგანიზებას გაუწევს მიწოდებას, დააზღვევს ტვირთს და 

შეასრულებს სხვა სახის ფინანსურ ოპერაციებს, ანუ გააკეთებს ყველაფერს იმისათვის, რომ 

მასალები დროულად აღმოჩდნენ ორგანიზაციაში. ადრე მომარაგების განყოფილებას 

ნაკლები ყურადღება ექცეოდა და ითვლებოდა, რომ იგი ძირითადად დაკავებული იყო 

საკანცელარიო სამუშაოებით. ამჟამად ის უმნიშვნელოვანესი რგოლია საწარმოში. 

ტრანსპორტირება და სატვირთო გადაზიდვები არის მასალების ფაქტიური 

გადაადგილება მიმწოდებლისაგან მათი დანიშნულების ადგილამდე. ამისათვის საჭიროა 

შეირჩეს ტრანსპორტის სახეობა და კომპანია, შედგეს მარშრუტი, შემოწმდეს ყველა 

სამართლებრივი და უსაფრთხოების მოთხოვნების შესრულებადობა, რის შემდეგაც 

მასალები რაც შეიძლება ნაკლები დანახარჯებით და ოპტიმალურ დროში უნდა მიეწოდოს 

დამკვეთს. 

მიღება პროცესია, როდესაც დგინდება შემომავალი მასალების ფაქტიური 

შესაბამისობა დაკვეთის პირობებთან, მიმწოდებელთან იგზავნება შეტყობინება მასალების 

მიღების თაობაზე, იცლება ტრანსპორტი და მოწმდება მასალების ვარგისიანობა რის 

შემდეგაც ხდება მათი დახარისხება. 

დასაწყობება მოიაზრებს მასალების გაგზავნას შესანახად და მათზე ზრუნვას მანამ 

არ დადგება მათი საჭიროება. ზოგიერთ მასალას ესაჭიროება შენახვის სპეციფიკური 

პირობები, მაგალითად: კვების პროდუქტებს, წამლებს, ქიმიურ საშუალებებს და სხვა 

საშიშ პროდუქციას. დასაწყობების დროს უნდა იქნას გათვალისწინებული ის გარემოება, 

რომ მასალები მათზე საჭიროების წარმოქმნის შემთხვევაში ოპერატიულად უნდა 

მიეწოდოს დანიშნულებისამებრ და ამავე დროს ის უნდა იყოს სათანადო მდგომარეობაში. 

მარაგების კონტროლი ნიშნავს მარაგების მართვის ძირითადი პოლიტიკის 

განსაზღვრას, რაც აუცილებლად უნდა გამომდინარეობდეს მასალების ხასიათიდან, 

საერთო ინვესტიციებიდან, მომხმარებელთა მომსახურების დონედან, დაკვეთების 

მოცულობებიდან, შესრულების დროიდან და ა.შ. 

მარაგების კომპლექტაცია ნიშნავს დაკვეთების მიხედვით მარაგების შერჩევას და 

მათ გაგზავნას მომხმარებელებისათვის. როგორც წესი, ამ დროს დაცულია შემდეგი 

მიმდევრობა: მყიდველის მოთხოვნისამებრ ხდება მასალების მოძიება, იდენტიფიცირება, 

შემოწმება, მსხვილ პარტიებად გაერთიანება ან მცირე პარტიებად დაშლა და 

სატრანსპორტო საშუალებაზე დატვირთვისთვის მომზადება.  

მასალების გადამუშავება ნიშნავს ორგანიზაცაში მასალების ოპერაციების 

მიხედვით გადაადგილებას. ეს ცნება ასევე მოიაზრებს მასალების გადაადგილებას 

საწყობიდან მათი საჭიროების ადგილამდე. ეს ქმედება უნდა მოხერხდეს მინიმალური 

დანახარჯებით და მასალებისათვის მინიმალური ზიანის მიყენებით. 

შეფუთვა ლოგისტიკის უმნიშვნელოვანესი საქმიანობის სახეა, თუმცა მას უფრო 

ფართო მარკეტინგული ფუნქციების შესრულებაც უხდება. ლოგისტიკური 

თვალსაზრისით შეფუთვას სატვირთო ერთეულის გამსხვილების, დამცავი, 

ტრანსპორტირების ხელშემწყობი, საკომუნიკაციო დატვირთვა გააჩნია.  

ფიზიკური განაწილება საერთო დასახელებაა იმ საქმიანობის სახეებისა, რის 

დროსაც მზა პროდუქცია მიეწოდება მომხმარებელს, იგი მჭიდრო კავშირშია 

მარკეტინგთან და მას ასევე ზოგჯერ მარკეტინგულ ლოგისტიკას უწოდებენ. 

გადამუშავება და ნარჩენების მინიმიზება. მას შემდეგაც კი, რაც პროდუქცია 

მიეწოდება მომხმარებელს ლოგისტიკის საქმე არ არის დასრულებული. თვით საწარმოს 

შიგნით ხდება სხვადასხვა მასალის მოძრაობა საჭიროა დანახარჯების ოპტიმიზება, 

მასალების და დროის ხარჯვის შემცირების გზით აქ კი, ლოგისტიკის გამოყენება 

აუცილებელია.  

უკუნაკადების ლოგისტიკის ანუ უკუდისტრიბუციის აუცილებლობა შესაძლოა 

წარმოიშვას მიწოდებული პროდუქციის შეკვეთის პირობებთან შეუსაბამობის 

შემთხვევაში. მიწოდებული პროდუქცია შესაძლოა დაზიანებული აღმოჩნდეს, ან არ 

შეესაბამებოდეს საჭირო მოცულობებს და ტიპს, ამ შემთხვევაში საჭიროა მასალების უკან 

დაბრუნება და ახლიდან მიწოდება. ზოგიერთი მასალის თავიდან მიღება შეუძლებელია, 

ასეთ შემთხვეაში ის მომწოდებელს უბრუნდება გადამუშავებისათვის. 

განლაგების ადგილის შერჩევა ლოგისტიკური საქმიანობის ზოგიერთი სახე 

შესაძლოა შესრულდეს სხვადასხვა ადგილზე. მაგალითად, მზა პროდუქციის მარაგები 

შესაძლოა ინახებოდეს მწარმოებელ ორგანიზაციაში, შესანახად გადაადგილდეს 

საწარმოდან უახლოეს საწყობში ან მომხმარებელთან ახლოს, ანაც გადაეცეს სამართავად 

სხვა ორგანიზაციებს. ამ და სხვა საქმიანობის სახეების განხორციელების სათანადო 

ადგილმდებარეობის ზუსტი შერჩევა, მათი რაოდენობისა და ზომების ზუსტი 

განსაზღვრა, ლოგისტიკის პრეროგატივაა. 

კომუნიკაციები. მასალების ფიზიკურ ნაკადებს ყოველთვის თან სდევს 

ინფორმაციის ნაკადებიც, რაც აკავშირებს ერთმანეთთან მიწოდების ჯაჭვის ყველა 

რგოლს, რისი მეშვეობითაც ხდება სხვადასხვა სახის ინფორმაციის გადაცემა. 

 

მიწოდების ჯაჭვის ტიპოლოგია 

მიწოდების ჯაჭვის თანამედროვე ტიპოლოგიის უმთავრესი განმაპირობებელია 

მისი განშლა რეგიონული თვალსაზრისით. ჩვენ ზემოთაც აღვნიშნეთ და ახლაც 

ვიმეორებთ, რომ სადღეისოდ რთული მოსაძებნია ისეთი ქვეყანა, რომელიც არ იყოს 

ჩართული მატერიალურ თუ არამატერიალურ ფასეულობათა გლობალურ მიმოქცევაში, 

თუმცა ასევე ნებისიერ სახელმწიფოში ფუნქციონირებს ადგილობრივი მნიშვნელობის 

მიწოდების ჯაჭვები თუ ქსელები. ამიტომ, ამ მხრივ შესაძლებელია ლოკალური, 

სახელმწიფო, რეგიონული და გლობალური მნიშვნელობის მიწოდების ჯაჭვების 

იდენტიფიცირება. 

მიწოდების ჯაჭვის მართვაზე, რაც თავის მხრივ მასალების/მომსახურების 

შესყიდვისთვის, მათი შუალედურ ან საბოლოო პროდუქტად გადაქცევისთვის და 

კლიენტებისთვის მიწოდებისთვის საჭირო  აქტივობების ინტეგრაციას ნიშნავს, 

სხვადასხვა ფაქტორი ახდენს გავლენას. ისინი ხშირ შემთხვევაში ზემოქმედებს 

მიწოდების ჯაჭვის განვითარებაზე და მისი სხვადასხვა ფორმის სახით ჩამოყალიბებაზე. 

ქვემოთ ჩამოთვლილია ეს ფაქტორები და უმრავლესი მათგანი ბიზნესში არსებული 

თანამედროვე  ტენდენციების გამოძახილია.   

კომუნიკაციების სრულყოფა, რაც ინფორმაციისა და ფულის მიმოქცევის 

ელექტრონული სისტემების დანერგვაში გამოიხატება და ესოდენ აიოლებს მიწოდების 

ჯაჭვში ნაკადების მოძრაობას; ტრადიციულად მწარმოებლები დასრულებული 

პროდუქციის მიწოდებას ახორციელებენ მაშინ, როდესაც ამის საჭიროება ჩნდება. მაგრამ 

სადღეისოდ, როდესაც საბაზო პროდუქციის უამრავი ნაირსახეობაა, ამან შესაძლოა 

გამოიწვიოს ანალოგიური საქონლის უზარმაზარი მარაგები. დასრულების გადავადების 

არსი იმაში მდგომარეობს, რომ გამანაწილებელ სისტემას გადაეცემა თითქმის მზა 

პროდუქცია, ხოლო სრული კომპლექტაცია ან საბოლოო მოდიფიკაცია გადაიდება ბოლო 

მომენტამდე, როდესაც ცნობილი გახდება მოხმარებლების საბოლოო მოთხოვნილებები; 

ამკრები არხების ფორმირება მიწოდების არხის ბოლო რგოლების ინიციატივაა, რაც 

მიმართულია წარმოების განსატვირთად, რის დროსაც პროდუქციის დასრულება 

მიწოდების ჯაჭვის ბოლო რგოლებში ხდება. ამ შემთხვევაში მიიღწევა იგივე ეფექტი, 

რასაც ადგილი ჰქონდა დამზადების გადავადების დროს, რადგან პროდუქციის 

დასრულება ხდება მომხმარებელთა საბოლოო მოთხოვნილებების გათვალისწინებით; 

ჩვეულებრივ საწყობები ინახავენ საქონელს იმ მომენტამდე სანამ მათზე გაჩნდება 

მოთხოვნა და შემდეგ ხდება მათი დანიშნულებისამებრ გაგზავნა. „მარაგები ბორბლებზე“ 

მოიაზრებს დატვირთვა-დამოტვირთვის ოპერაციების სწრაფ, სინქრონულ 

განხორციელებას, რისი მეშვეობითაც მკვეთრად მცირდება მარაგების მოცულობები და 

მასთან დაკავშირებული დანახარჯები. უკიდურესი ფორმის დროს კი, სტაციონარულად 

ერთ ადგილზე განთავსებული მარაგები თითქმის არ არსებობს და ის მუდმივად 

სტრასნპორტო საშუალებებშია განთავსებული. ამ მიდგომის მონათესავე ვარიანტია 

„პირდაპირი გადაზიდვა“. მას მაშინ აქვს ადგილი, როდესაც მებითუმეები თვითონ არ 

ინახავენ მარაგებს, მაგრამ კოორდინირებას უწევენ მათ გადაადგილებას მწარმოებლისაგან 

მომხმარებლამდე; სულ უფრო იზრდება იმ მომხმარებელთა რაოდენობა, რომლებიც 

საქონელს ინტერნეტის ან სხვა ტრადიციული კომუნიკაციების საშუალებით იძენენ 

უშუალოდ მწარმოებლებისგან. ამ მიდგომას „პირდაპირი მიწოდება“ ეწოდება და 

რამდენიმე დადებითი მოვლენა ახლავს თან: უპირველესად უნდა ითქვას მიწოდებაზე 

გაწეული ხარჯების და დროის შემცირების შესახებ, გარდა ამისა, მნიშვნელოვანია ის 

ფაქტიც, რომ მწარმოებელს საშუალება ეძლევა უშუალოდ დაუკავშირდეს მომხმარებელს, 

რაც ზრდის ამ უკანასკნელთა მოთხოვნილებების ზუსტად დაკმაყოფილების 

შესაძლებლობას; „მომხმარებლის მიერ მართული მარაგები“-ს მიდგომის გამოყენების 

დროს მიმწოდებლები მართავენ არამარტო საკუთარ, არამედ  პარტნიორების მარაგებსაც. 

ამის კარგი მაგალითია საცალო და საბითუმო ვაჭრობის ობიექტთა შორის უკანასკნელ 

ხანებში არსებული პრაქტიკა, როდესაც მაღაზიებში მიმდინარე გაყიდვები აღირიცხება 

თანამედროვე ელექტრონული საშუალებების მეშვეობით, ეს ინფორმაცია მყისიერად 

მიეწოდება მიმწოდებლებს და ისინი ახდენენ მარაგების შევსებას. ამგვარი მჭიდრო 

კოორდინაცია ამცირებს საერთო დანახარჯებს და შესაძლოა მასშტაბზე ეკონომიაც 

უზრუნველყოს. 

კითხვები: 

1. როგორ გესმით ტერმინ „მიწოდების ჯაჭვის“ არსი? 

2. რას ნიშნავს მიწოდების ქსელი? 

3. როდის და რა მიზეზით დამკვიდრდა ტერმინი „მიწოდების ჯაჭვი“? 

4. რას ნიშნავს „ლოგისტიკა“? 

5. აღწერეტთ ტერმინ „ლოგისტიკის“ გამოყენების ისტორია; 

6. რა ამოცანები აქვთ ლოგისტიკით დაკავებულ მენეჯერებს და რა კრიტერიუმებით 

ფასდება ლოგისტიკური საქმიანობის ეფექტიანობა? 

7. რა არის ლოგოსტიკის მიზანი? 

8. მასალების მოძრაობის რა ფორმებს იცნობთ? 

9. რას ნიშნავს ცნებები „ლოგისტიკური ოპერაცია“, „ლოგისტიკური სისტემა“ 

„მასალები“? 

10. როგორი სახის პროდუქცია შეუძლია აწარმოოს ფირმამ? 

11. როგორ გესმით „წინამორბედი“ და „შემდგომი“ საქმიანობის სახეები და როგორ 

კლასიფიცირდება დონეების მიხედვით მიმწოდებლები და მომხმარებლები? 

12. როგორი სახის ნაკადებს იცნობთ? 

13. მიწოდების ჯაჭვის მართვასთან დაკავშირებულ რა საქმიანობის სახეებს იცნობთ? 

14. რა ფაქტორები ახდენს გავლენას მიწოდების ჯაჭვის მართვაზე?  

თავი 2. მიწოდების ჯაჭვის მართვის კონცეფციები 

 

ლოგისტიკისადმი კონცეპტუალური მიდგომების ევოლუცია 

 ლოგისტიკისადმი მიძღვნილ თანამედროვე ეკონომიკურ ლიტერატურაში 

გამოიყოფა სამი პერიოდი, რაც უპირველესად მასალების მოძრაობისადმი მიდგომების 

ცვლილებებს ეყრდნობა. პირველი ანუ ყველაზე ადრეული მიდგომა ცნობილია 

ლოგისტიკამდელი პერიოდის სახელწოდებით, მეორეა - კლასიკური ლოგისტიკის 

პერიოდი, ხოლო მესამე კი,  ნეოლოგისტიკის პერიოდი. მიუხედავად იმისა, რომ 

ბიზნესით დაკავებული ადამიანები, ადრიდანვე აცნობიერებდნენ ლოგისტიკის 

მნიშვნელობას, პირველი სამეცნიერო შრომები, სადაც განხილული იყო მატერიალური 

ნაკადების მოძრაობის საკითხები, დასავლურ სპეციალურ ლიტერატურაში გამოჩნდა 

1920-იანი წლებიდან. თვით მენეჯმენტის მამად აღიარებული დრუკერიც კი, 1962 წელს 

აცხადებდა, რომ ლოგისტიკა ეკონომიკის ყველაზე უფრო ბნელი კონტინენტია, ის 

ირწმუნებოდა, რომ მართალია ლოგისტიკა ბიზნესის ყველაზე უფრო უგულებელყოფილი 

ნაწილია, მაგრამ ამავე დროს, ყველაზე უფრო პერსპექტიული. ლოგისტიკის კუთხით 

ბიზნესში არსებულ ფარულ შესაძლებლობებზე მეტყველებს 1970-1980-იანი წლების 

მონაცემებიც, რომელთა თანახმადაც მატერიალურ ნაკადებზე გაწეული დანახარჯები 

ფირმათა მთლიანი შემოსავლების 15-20 პროცენტს შეადგენდა. 

 ლოგისტიკამდელი პერიოდი მოიცავს მეოცე საუკუნის 50-იან წლებამდე პარიოდს, 

როდესაც მატერიალური ნაკადების მართვა ატარებდა ფრაგმენტულ ხასიათს. 

ტრანსპორტი და მატერიალურ-ტექნიკური უზრუნველყოფა განიხილებოდა, როგორც 

ერთმანეთთან დაუკავშირებელი საქმიანობების სფერო. პრაქტიკულად ეს ნიშნავდა, რომ 

სატრანსპორტო განყოფილება განიხილებოდა, როგორც საწარმოს სტრუქტურისათვის 

არაორგანული, ზოგჯერ კი, პარაზიტი ელემენტი. ზემოაღნიშნულ საქმიანობაზე 

პასუხისმგებლობა ეკისრებოდა მმართველობითი იერარქიის ერთ-ერთ ყველაზე დაბალ 

რგოლს, ამიტომაც არ არის საკვირველი, რომ ტრანსპორტს და მატერიალურ-ტექნიკურ 

მომარაგებას, ხშირად კომპანიის გერს უწოდებდნენ. 

 მეოცე საუკუნის 50-60-იან წლებში დაიწყო ჩამოყალიბება ე.წ. ლოგისტიკის 

კონცეფციამ, რის მთავარი განმასხვავებელი წინამორბედისაგან იყო ის, რომ ფირმებში 

დაიწყო ლოგისტიკური სისტემების შექმნა, რომლებიც გარდა სისტემურობისა, 

ეფუძნებოდა ე.წ. კომპრომისების თეორიას, რაც სხვადასხვა ეკონომიკური ინტერესის 

ჰარმონიზებას გულისხმობს.  ამ მხრივ არსებობდა სამი კონცეპტუალური მიდგომა, ყოველ 

მათგანში კომპრომისები ატარებდა შიდალოგისტიკურ ფუნქციურ ხასიათს და ეხებოდა 

საკუთრივ ფირმის ოპერაციულ საქმიანობას. კომპრომისების გამოყენების არეალი 

პირველი მიდგომის შემთხვევაში მოიცავდა ფირმის ცალკეულ ლოგისტიკურ 

ოპერაციებზე გაწეულ დანახარჯებს, ხოლო კრიტერიუმი კი, მომარაგებაზე გაწეული 

საერთო დანახარჯების მინიმიზება იყო. ამ დროს, ადგილი ჰქონდა ზოგიერთ 

ლოგისტიკურ ოპერაციაზე დანახარჯების გადიდებას, სხვა ოპერაციებზე გაწეული 

დანახარჯების უფრო მეტად შემცირებისათვის. საბოლოოდ კი, მიიღწეოდა მთლიან 

ლოგისტიკურ სისტემაზე გაწეული დანახარჯების მინიმიზება. მსგავსი მიდგომისათვის 

დამახასიათებელი მაგალითია, ტრანსპორტირებაზე დანახარჯების გადიდება, მარაგების 

შექმნასა და მართვაზე გაწეული დანახარჯების შემცირების მიზნით და პირიქით.    

 საერთო დანახარჯების მინიმიზებაზე ორიენტირებამ კარგი შედეგი გამოიღო 

ეკონომიკური თვალსაზრისით, მაგრამ დროთა განმავლობაში ნათელი გახდა, რომ 

დანახარჯებზე ორიენტირება ამცირებს ფირმის საფინანსო შესაძლებლობებს, რადგან ამ 

დროს არ იყო გათვალისწინებული მოთხოვნის გავლენა მისი შემოსავლებისა და 

გასავლების თანაფარდობაზე. ამიტომ დაიწყო სხვა კრიტერიუმის ძიება, რაც 

ლოგისტიკური ოპერაციებიდან ფირმის მიერ მაქსიმალური მოგების მიღებაში 

მდგომარეობს, ამგვარი კრიტერიუმი ორიენტირებულია ერთდროულად, როგორც 

დანახარჯებზე ასევე მოთხოვნაზე, მაგრამ ახალ მიდგომასაც ჰქონდა შეზღუდვები.  

 აქცენტირება ფირმის შიდა ფუნქციების ლოგისტიკაზე, მაშინ როდესაც, თითქმის 

იგნორირებული იყო მთლიანად ლოგისტიკურ ჯაჭვში მონაწილე ფირმების ინტერესები, 

ამცირებდა საერთო ეფექტიანობას. ამიტომ კლასიკური ლოგისტიკის პერიოდის ბოლოს 

დაიწყო ამ კონცეფციის რევიზია. განაწილების მართვის ოპტიმალური სისტემის 

ფორმირების კრიტერიუმად იქცა ლოგისტიკურ პროცესში მონაწილე ყველა ფირმის მიერ 

ლოგისტკური ოპერაციებიდან მიღებული მოგების მაქსიმიზება, ანუ აქცენტის გადატანა 

მოხდა ფირმათაშორის კომპრომისებზე. 

 80-იანი წლების დასაწყისიდან ახალი ეტაპი იწყება ლოგისტიკის განვითარების 

ისტორიაში, რასაც ნეოლოგისტიკის, ანუ მეორე თაობის ლოგისტიკის პერიოდსაც 

უწოდებენ. ამ დროის მთავარი მახასიათებელია ის, რომ ლოგისტიკაში გაფართოვდა 

კომპრომისების მოქმედების არეალი. 

 აღნიშნული ექსპანსია საბუთდებოდა იმით, რომ ფირმის შიგნით არსებული 

არცერთი ფუნქციონალური ზონა, მათ შორის არც ლოგისტიკა განცალკევებით არ ფლობს 

სათანადო რესურსებს იმისთვის, რათა სათანადოდ მოახდინოს რეაგირება გარემო 

პირობების ცვლილებებზე და ამგვარ პირობებში დამოუკიდებლად განაგრძოს 

წარმატებული მუშაობა. ცვლილებებისადმი უფრო ეფექტიანი რეაგირებისათვის საჭირო 

გახდა ფირმის ყველა სტრუქტურული ერთეულის ერთობლივი ძალისხმევა.  

 ლოგისტიკის სისტემური განვითარების ზემოაღნიშნულმა კონცეპტუალურმა 

იდეამ მიიღო სახელწოდება “კომპლექსური”, რაც ნიშნავდა ლოგისტიკურ მიდგომას 

მთელი საწარმოს საფუძველზე. ამ მიდგომის ჩარჩოებში ლოგისტიკის ფუნქციები 

განიხილება, როგორც საერთო საფირმო სისტემის უმნიშვნელოვანესი ქვესისტემა. ეს, კი, 

ნიშნავს, რომ ლოგისტიკური სისტემები უნდა შეიქმნას და იმართოს საერთო მიზნიდან 

გამომდინარე, ეს მიზანი კი, რა თქმა უნდა ფირმის საერთო ეფექტიანობის მიღწევაა. 

ყოველივე ამის გათვალისწინებით ყურადღების ფოკუსირება მოხდა ფირმის 

ფუნქციათაშორის კომპრომისებზე, მისი საოპარაციო და სხვა არალოგისტიკური 

დანაყოფების ჩათვლით. ამგვარი მიდგომის მთავარ კრიტერიუმად იქცა ფირმის მთლიანი 

დანახარჯების მინიმიზაცია. 

 80-იანი წლების შუახანებიდან მთელ რიგ განვითარებულ ქვეყნებში დაისახა 

ლოგისტიკის განვითარების ახალი გზა, რაც შესაძლოა ზემოხსენებული კომპლექსური 

მიდგომის ბუნებრივ გაგრძელებადაც მივიუჩნიოთ. მისი სპეციფიკა მხოლოდ იმაში 

მდგომარეობს, რომ ლოგისტიკა სცდება ეკონომიკურ გარემოს და იგი მოიცავს სოციალურ, 

პოლიტიკურ და ეკოლოგიურ ასპექტებსაც. კრიტერიუმი კი, არის შემოსავლების და 

დანახარჯების მაქსიმალური თანაფარდობის მიღწევა. ამ ახალმა მიდგომამ მიიღო 

“საერთო პასუხისმგებლობის” სახელწოდება. 

 

ლოგისტიკაში არსებული თანამედროვე ტენდენციები 

 როგორც ვხედავთ XX საუკუნეში ლოგისტიკა განუწყვეტლივ განიცდიდა 

სრულყოფას, ეს პროცესი გრძელდება ამჟამადაც, რასაც მიზეზების მთელი რიგი 

განაპირობებს, რომელთაგან ზოგიერთი ქვემოთ არის წარმოდგენილი: 

 მომხმარებლები, სულ უფრო ინფორმირებულნი ხდებიან და შესაბამისად 

ხარისხისა და დანახარჯებისადმი უფრო პრეტენზიულნიც;  

 კონკურენცია სულ უფრო მწვავდება, რის გამოც ორგანიზაციებმა უნდა გამოიყენონ 

თითოეული შესაძლებლობა მათი კონკურენტუნარიანობის გადიდებისა; 

 მიმდინარე ეტაპზე ხდება მიწოდების ჯაჭვში ძალების გადანაწილება. საცალო 

ვაჭრობის დიდი ქსელები მიმწოდებლებისაგან მოითხოვს სპეციალიზებულ 

ლოგისტიკურ მომსახურებას; 

 საცალო ვაჭრობის ბაზარზე სხვა ცვლილებებიც მიმდინარეობს, მაგალითად: 

მაღაზიების რაოდენობის ზრდა, სადღეღამისო ვაჭრობის შემოღება, საქონლის შინ 

მიწოდება, ქალაქგარეთ განლაგებული სავაჭრო ცენტრების და პარკების წარმოშობა, 

სატელეფონო და ინტერნეტით შესყიდვების პროცესის დახვეწა-გაფართოება; 

 საერთაშორისო ვაჭრობა სულ უფრო იზრდება, რასაც თავისუფალი ვაჭრობის 

ზონების ფორმირება უწყობს ხელს; 

 ორგანიზაციები ახორციელებენ სულ უფრო მეტი რაოდენობის ახალ ოპერაციებს 

ისეთს როგორიცაა: “ზუსტად დროზე”, “ვიწრო ოპერაციები”, “შეზღუდული 

ვადები”, “მოქნილი წარმოება”, “დაკვეთით მასობრივი წარმობა”, “ვირტუალური 

ოპერაციები” და სხვა; 

 ზოგიერთ ორგანიზაციას ძირითადი ყურადღება საბოლოო პროდუქციიდან 

პროცესებზე, ანუ წარმოების საშუალებებზე გადააქვს. ეს ხელს უწყობს 

შესრულებული ოპერაციების, მათ შორის ლოგისტიკურის, სრულყოფას; 

 ჩვენი დროისათვის დამახასიათებელია კომუნიკაციების დინამიკური და 

მასშტაბური დახვეწა. შეიქმნა ისეთი სისტემები როგორიც არის მონაცემთა 

ელექტრონული გაცვლა (EDI), ფულადი სახსრების ელექტრონული გადარიცხვა 

(EFT), ელექტრონული კომერცია, ცოდნის გაცვლის სისტემები და სხვა მრავალი 

ახალი მეთოდი; 

 ორგანიზაციები სულ უფრო ხშირად დებენ შეთანხმებას გარე სტრუქტურებთან და 

ახდენენ საქმიანობის მეორეხარისხოვანი სახეების აუთსორსინგს, ხოლო თავად 

დაკავებულნი არიან საკვანძო ოპერაციების შესრულებით. ლოგისტიკა არის ერთ-

ერთი დარგი, რისი გადაცემაც შუამავლისათვის, ანუ იმ სპეციალიზებული 

კომპანიისათვის, რომელსაც საჭირო მომსახურებათა მრავალფეროვანი ასორტიმენი 

აქვს, უფრო მოსახერხებელია; 

 ორგანიზაციებს შორის იზრდება თანამშრომლობის დონე, რაც იწვევს კავშირების, 

პარტნიორობების და ურთიერთქმედების სხვა ფორმების წარმოშობას. ამგვარი 

ინტეგრაცია განსაკუთრებით მნიშვნელოვანია ლოგისტიკისათვის, რადგან ის 

ჩვეულებრივ ასრულებს იმ ორგანიზაციების ძირითადი დამაკავშირებლის 

ფუნქციას, რაც მიწოდების ჯაჭვში შედის;  

 მენეჯერები სულ უფრო აცნობიერებენ მიწოდების ჯაჭვის სტრატეგიულ 

მნიშვნელობას; 

 არსებითად იცვლება დამოკიდებულება გადაზიდვების მიმართ, რამეთუ გზებზე 

იზრდება ისეთი შეფერხებები, როგორიც არის საცობები, საზოგადოება 

აღშფოთებულია ჰაერის დაბინძურების და სხვა ეკოლოგიური საკითხების გამო, 

მთავრობა თავის პოლიტიკაში ითვალისწინებს ავტოტრანსპორტის რეალურ 

დანახარჯებს, მიმდინარეობს რკინიგზის პრივატიზება და ტრანსპორტის 

დერეგულირება, ხორციელდება სხვა მრავალი ცვლილება. 

 ჩვენს მიერ ზემოთ მოტანილია ლოგისტიკის განვითარებაზე მოქმედი ძირითადი 

ფაქტორები, მაგრამ ცხადია ამ პროცესზე სხვა მოვლენებიც ახდენს გავლენას მაგალითად: 

სულ უფრო მზარდი გაურკვევლობა ბაზარზე, პოლიტიკური ცვლილებები, სახელმწიფოს 

ბიზნესში ჩარევის შემცირება, მზარდი დანახარჯები, კვალიფიციური პერსონალის 

უკმარისობა, ვალუტის კურსის მერყეობა და სხვა.  

 

ეკონომიკური კომპრომისები 

 ეკონომიკური კომპრომისები გამოიყენება სამეწარმეო საქმიანობის მთელი რიგი 

საკითხების გადაწყვეტისათვის. მას მაშინ აქვს ადგილი როდესაც გათვალისწინებულია 

როგორც ფირმის ცალკეული განყოფილებების, ასევე ლოგისტიკურ ჯაჭვში მონაწილე 

ყველა ფირმის ინტერესები. თუ საქმე გვაქვს მარტივ შემთხვევასთან შესაძლებელია 

მათემატიკური გამოთვლებითაც დადგინდეს კომპრომისული ვარიანტი.  მაგრამ, მაშინ, 

როდესაც გადაწყვეტილების მიღება დაკავშირებულია მრავალ ცვლადზე, ინტერესების 

ჰარმონიზება მიიღწევა არა გამოთვლების შედეგად, არამედ ფირმების მოღვაწეობის 

ხარისხობრივი მაჩვენებლების შედარებით. 

 ვინაიდან პროდუქციის განაწილება ხდება ლოგისტიკური ჯაჭვის სხვადასხვა 

რგოლში, ამიტომ გამომდინარე კომპრომისების თეორიიდან, მართებული 

გადაწყვეტილების მისაღებად აუცილებელია გათვალისწინებულ იქნას სხვადასხვა 

ფუნქციური ერთეულის ინტერესები. კომპრომისები წარმოადგენს ფირმის დანახარჯების, 

შემოსავლების და მოგების დაბალანსების მეთოდს. ის უნდა იქნას განხილული ორ 

ასპექტში: პირველ რიგში უნდა შეფასდეს მისი გავლენა სისტემის მთლიან დანახარჯებზე 

და მეორე რიგში გაყიდვიდან მიღებული შემოსავლების მიხედვით. კომპრომისის მიღწევა 

შესაძლებელია იმგვარად, რომ მთლიანი დანახარჯების გაზრდის შემთხვევაში, კარგად 

გაწეული მომსახურების გამო გაიზარდოს შემოსავლებიც. თუკი სხვაობა შემოსავლებსა და 

დანახარჯებს შორის იმაზე დიდია რაც ადრე იყო, კომპრომისის შედეგი იქნება 

თანაფარდობის “ ეფექტიანობა-დანახარჯები ” გადიდება.  

 ეკონომიკური კომპრომისების გავლენა საქონლის განაწილების  სფეროში მოიცავს 

სტრატეგიული, ოპერატიული და ორგანიზაციული დონეების გადაწყვეტილებებს.  

სტრატეგიული გადაწყვეტილებები ეხება ფუნდამენტური ხასიათის პრობლემებს. ისინი 

გვევლინებიან სტრატეგიული გეგმის ნაწილად. მაგალითად, მიმწოდებლის მოძიება არის 

შესყიდვებთან დაკავშირებული სტრატეგიული გადაწყვეტილების ნიმუში, რადგან 

როგორც წესი, მიმწოდებლებთან ურთიერთობები ხანგრძლივი ვადით მყარდება. 

 შემდეგ უფრო დაბალ ორგანიზაციულ დონეზე გადაწყვეტილება ეხება წარმოებისა 

და ბაზრის ორგანიზაციას. ამ დროს შეიძლება შეირჩეს გადაზიდვის მეთოდი, 

ტრანსპორტის შერჩევის მეთოდი ან მომხმარებელთა მომსახურების დონის საკითხი.  

 ოპერატიულ დონეზე მიიღება გადაწყვეტილებები, რაც დაკავშირებულია 

ორგანიზაციული გეგმების დეტალიზაციასთან. ამგვარი გადაწყვეტილებები მიიღება 

მოკლე პერიოდისათვის. ოპერატიულ დონეზე კომპრომისები შესაძლოა ყოველდღიურად 

წარმოიშვას. ამგვარი კომპრომისების სახეებია ტვირთის პარტიის ზომებისა და ტარის 

შერჩევა, ფასდაკლებები დაკვეთის ზომის მიხედვით და ა.შ.. 

 

მიწოდების ჯაჭვის სტრატეგიები 

აუთსორსინგი 

მიწოდების ჯაჭვის ფორმირების უმთავრესი საკითხია კომპანიის მიერ პრობლემის 

„ვაწარმოო თუ ვიყიდო“ გადაწყვეტა. სწორედ ამის საფუძველზე დადგინდება მისი გარე 

სტრუქტურებთან ურთიერთობის ინტენსივობა. თუ კომპანია მიიღებს გადაწყვეტილებას 

ამა თუ იმ ელემენტის გარე წყაროდან მოპოვების შესახებ და გადაწყვეტს პარტნიორთან 

ხანგრძლივი ურთიერთობების დამყარებას, ადგილი ექნება აუთსორსინგს, ეს ტერმინი 

(outsourcing) ინგლისურიდან პირდაპირ თარგმანში ნიშნავს გარე წყაროს. ბიზნესში კი, იგი 

დამკვიდრდა, როგორც ორგანიზაციის მიერ საკუთარი ბიზნეს-პროცესების ან საწარმოო 

ფუნქციების გარე სტრუქტურისათვის (სხვა ორგანიზაციისათვის) გადაცემა. ის საკმაოდ 

გავრცელებულია თანამედროვე ბიზნესში და შექმნილი სიტუაცია ადასტურებს, რომ სულ 

უფრო ბევრი ორგანიზაცია მიმართავს მომავალში მსგავს ქმედებას.  

ბიზნეს-ერთეულის წინაშე ხშირად დგას პრობლემა: საჭიროა თუ არა იგი თვითონ 

დაკავდეს საქმიანობით, რასაც სხვა კომპანიები უფრო ეფექტურად შეასრულებენ? ერთი 

შეხედვით პასუხი თითქოს ნათელია, მაგრამ აუთსორსინგს, ზოგჯერ ახლავს 

საფრთხეებიც. მზა პასუხი იმის შესახებ, თუ რა ზომით უნდა დაეყრდნოს კომპანია 

პარტნიორებს არ არსებობს. ოპტიმალური გადაწყვეტილება მთლიანად დამოკიდებულია 

კონკრეტულ ვითარებასა და კომპანიისა და პოტენციური პარტნიორის შესაძლებლობების 

შედარებაზე. პასუხი კითხვაზე დამოუკიდებელი წარმოება სჯობს, თუ აუთსორსინგი,  

საჭიროებს კომპანიის “კომპეტენციებისა” და სუსტი მხარეების ძალიან ფაქიზ ანალიზს. 

არსებობს აუთსორსინგის როგორც სასარგებლოდ, ასევე საწინააღმდეგოდ მოქმედი 

ფაქტორები. მაგალითად, აუთსორსინგის განხორციელებას პირველ რიგში განაპირობებს 

ხარჯების ეკონომიის, გარე გამოცდილების და ტექნოლოგიების მიღების, ოპერაციების და 

სერვისის გაუმჯობესების, საკვანძო კომპეტენციებზე ფოკუსირების სურვილი. ხოლო 

მასზე უარის თქმა კომპანიას შეუძლია მოუწიოს სატრანსპორტო ხარჯების ზრდის და 

საკუთარი პერსონალის დისკვალიფიკაციის გამო. გარდა ამისა, კომპანიამ აუცილებლად 

უნდა გაითვალისწინოს ის რისკები, რაც მას აუთსორსინგის განხორციელების 

შემთხვევაში კონკრეტულ ბიზნეს-ოპერაციაზე კონტროლის დაკარგვის გამო დაემუქრება,  

კერძოდ ეს რისკებია: 

შეუსრულებლობის რისკი. პარტნიორმა შეიძლება ვერ შეძლოს დაკისრებული 

ვალდებულებების შესრულება, იმის გამო, რომ მისი ფუნქციონირების პირობები 

გაუარესდა, ანაც იმიტომ, რომ მოცემული კომპანიის მომსახურება მისთვის აღარ არის 

პრიორიტეტული. კომპანიამ, ითვალისწინებს რა ამგვარ რისკს, შეუძლია თავი 

დაიზღვიოს, მაგალითად, იპოვოს ალტერნატიული მიმწოდებლები, ან ნაწილობრივ 

შეასრულოს მათი ვალდებულებები (ვთქვათ მათთან ამათუიმ ფორმით ინტეგრაციის 

გზით) და რაღაც დონეზე შეამციროს მათზე დამოკიდებულება.  

ფასეულობათა არაპროპორციულად ამოღების რისკი. კომპანიისთვის ეს რისკი 

წარმოიშობა მაშინ, როდესაც მის პარტნიორებს მიაქვთ ფასეულობათა ჯაჭვის მიერ 

გენერირებული მოგების უდიდესი ნაწილი. არსებობს სამი მიდგომა, რომელთა 

მეშვეობითაც ბიზნეს-ერთეულს შეუძლია თავიდან აიცილოს ფასეულობათა 

არაპროპორციული ამოღების რისკი. პირველი - მან უნდა შეინარჩუნოს საქმიანობის 

საკვანძო სახეები, რომელთაც არ გააჩნიათ სუბსტიტუტები. ამას გარდა, მას შეუძლია 

მუდმივად სრულყოს და გაზარდოს საკუთარი კომპეტენციები, რომლებიც 

დაკავშირებულია მოღვაწეობის კრიტიკულ სახეებთან, რათა მათმა მაღალმა პარამეტრებმა 

არ მისცეს შესაძლებლობა პარტნიორებს შეამცირონ მასზე დამოკიდებულების დონე და 

მესამე მას შეუძლია პარტნიორების განვითარების საწყის ეტაპზე შეიძინოს მათი წილი. 

ბაზრიდან განდევნის რისკი. ეს არის შემთხვევა, როდესაც ბიზნეს-პარტნიორები 

დროთა განმავლობაში სრულიად განდევნიან აღნიშნული ბიზნესიდან მოცემულ ბიზნეს-

ერთეულს. შეიძლება ითქვას, რომ ეს უკიდურესი ვარიანტია ზემოთ განხილული 

შემთხვევებისა, ამიტომ მისგან დაცვის ძირითადი ღონისძიებები რჩება იგივე.  

ინტეგრაცია მიწოდების ჯაჭვში 

ცხადია სხვადასხვა მიწოდების ჯაჭვში განსხვავებული რაოდენობის რგოლებია 

წარმოდგენილი და ყოველი მათგანისთვის არ არის დამახასიათებელი გამოკვეთილი 

სტრუქტურის ქონა, თუმცა, როგორც წესი, ვერტიკალური ჯაჭვი მოიცავს ნედლეულის 

მოპოვებასა და გადამუშავებას, მაკომპლექტებლების წარმოებას, პროდუქციის აწყობას, 

განაწილებასა და მოხმარებას. თანამშრომლობა მიწოდების ჯაჭვის რგოლებს შორის 

სხვადასხვა ფორმით და ხარისხით შეიძლება წარიმართოს, დაწყებული კორპორაციული 

ურთიერთობებიდან, როდესაც ხდება მიწოდების ჯაჭვის რგოლების ერთ კომპანიაში 

გაერთიანება და ეს პროცესი ვერტიკალური ინტეგრაციის სახელით არის ცნობილი, 

სტრატეგიული ალიანსების შექმნით დასრულებული, რაც არ წარმოადგენს ერთ მეწარმე 

სუბიექტს და კონკრეტული მიზნის მიღწევის გამო, (ამ შემთხვევაში მასალების, საწარმოო 

დანიშნულების მომსახურების და პროდუქციის მიწოდების გამო) შექმნილ ერთობას 

წარმოადგენს. განხილვის ღირსია ე.წ. ვირტუალური კომპანიებიც, რომლებიც სულ უფრო 

მრავლად იქმნება თანამედროვე მსოფლიოში. 

 ვერტიკალური ინტეგრაცია მოიაზრებს კომპანიის ფასეულობათა ჯაჭვის სიგრძის 

ზრდას  წინამორბედი ან მომდევნო რგოლების ხარჯზე. იგი ქმნის შესაძლებლობას იმ 

საქონლის ან მომსახურების წარმოებისთვის, რის შეძენასაც ახდენდა ადრე კომპანია. ეს 

პროცესი შეიძლება განხორციელდეს როგორც პირდაპირი ინტეგრაციის, ასევე 

უკუინტეგრაციის  მიმართულებით. პირდაპირი ინტეგრაცია ნიშნავს კომპანიის 

ფასეულობათა ჯაჭვის ზრდას საბოლოო პროცესების (პროდუქციის დისტრიბუცია, 

რეალიზაცია), ხოლო უკუინტეგრაცია კი პირიქით, პირველადი პროცესების (ნედლეულის 

მოპოვება, საწყისი მაკომპლექტებლების დამზადება) მიმართულებით. ვერტიკალური 

ინტეგრაციის შედეგად შეიძლება შემცირდეს დანახარჯები, გაიზარდოს ხარისხი და 

გაიოლდეს მარაგების მართვის პროცესი, მაგრამ კომპანიებმა ძალიან მოზომილად უნდა 

მიიღონ გადაწყვეტილებები ფასეულობათა ჯაჭვის ვერტიკალური ზრდის შესახებ. 

განსაკუთრებით სარისკოა ვერტიკალური ინტეგრაცია სწრაფი ტექნოლოგიური 

ცვლილებების პირობებში. გარდა ამისა, კომპანიის უმაღლესმა ხელმძღვანელობამ უნდა 

გაითვალისწინოს აგრეთვე ისიც, რომ ვერტიკალურ ინტეგრაციას შეიძლება გააჩნდეს 

უარყოფითი სინერგია.  

 ვერტიკალური ინტეგრაცია აუცილებელია კონკურენტების მხრიდან ბაზრის 

ბლოკირების საფრთხის შემთხვევაში. მაგალითად, თუ კონკურენტები ცდილობენ 

შეიძინონ კომპანიის პარტნიორი ორგანიზაცია, რომელიც მის მიმწოდებლად ანაც 

დამკვეთად გვევლინება. ამ შემთხვევაში ვერტიკალური ინტეგრაცია შეიძლება იქცეს 

ერთგვარ გარანტიად, რის მეშვეობითაც თავიდან იქნება აცილებული მიმწოდებელზე ან 

მყიდველებზე (ამ შემთხვევაში კონკურენტის მფლობელობაში მყოფებზე) ძლიერი 

დამოკიდებულება. ვერტიკალური ინტეგრაცია შეიძლება იყოს სასურველი აგრეთვე, როცა 

საქმე ეხება სისტემური ინოვაციების განხორციელებისას კომპანიისთვის 

კონფიდენციალური ინფორმაციის მიწოდებას.  

 სტრატეგიული ალიანსი არის ორგანიზაციებს შორის თანამშრომლობის ნებისმიერი 

დოკუმენტური გაფორმება, რომლის მიზანია ამ ურთიერთობიდან მიღებულ იქნას რაიმე 

სარგებელი. სტრატეგიული კავშირი შეიძლება სხვადასხვა ფორმით შეიქმნას, მაგალითად 

როგორც: მიწოდების გრძელვადიანი კონტრაქტი, შეთანხმება პროდუქციის გასაღების 

შესახებ, ერთობლივი კვლევები და წარმოება, კონკრეტული მიზნების მიღწევისათვის 

ახალი სამართლებრივი სტრუქტურების შექმნა და ა.შ. სტრატეგიული ალიანსის შექმნის 

ძირითადი სტიმულებია: დანახარჯების მინიმიზება; კონკურენტული პოზიციის 

გაუმჯობესება; ორგანიზაციული ცოდნის გადაცემა.  

 როდესაც კომპანია და მიმწოდებელი კარგად შეეწყობიან ერთმანეთს და 

კმაყოფილები არიან საკუთარი შედეგებით, ხშირად მიმართავენ ურთიერთობების 

გრძელვადიანი ხელშეკრულებით გამყარების პრაქტიკას. ეს გვევლინება სტრატეგიული 

ალიანსების შექმნის საფუძვლად. მიმწოდებლისთვის ამგვარი კავშირი ერთგვარ 

„უსაფრთხოების ბალიშადაც“ შეიძლება ჩაითვალოს და ის უფრო აქტიურად ცდილობს 

საკუთარი პროდუქციის და ოპერაციების გაუმჯებესებას და ამ პროცესში მნიშვნელოვანი 

სახსრების ინვესტირებას. ხოლო კომპანია დარწმუნებულია, რომ ის გარანტირებულად 

მიიღებს საჭირო რესურსებს, რის ხარისხიც მუდმივად გაუმჯობესდება. მიწოდების 

ჯაჭვში სტრატეგიული ალიანსების მოვლენის ასახვისთვის გამოიყენება ტერმინი 

პარტნიორობა მიწოდების დროს, რაც გულისხმობს კომპანიებს შორის  თანამშრომლობას 

ორივე მხარის გრძელვადიანი ვალდებულებების საფუძველზე და მოიცავს საერთო 

საინფორმაციო ბაზის, რისკის და ამ ურთიერთობების შედეგად  მიღებული ჯილდოს 

არსებობას. 

 ვირტუალური კომპანია ფაქტობრივად ქსელური კომპანიაა, რომელიც ფართოდ 

იყენებს აუთსორსინგს და რომლის მოღვაწეობის უდიდესი ნაწილი ინტერნეტით 

ხორციელდება. თანამედროვე მსოფლიოში სულ უფრო მეტი ვირტუალური კომპანია 

იქმნება, რომელთა მიზანი სწორედ მიწოდების ჯაჭვში პარტნიორობის უზრუნველყოფაა. 

მისი უმთავრესი მახასიათებელია ცვალებადი ორგანიზაციული საზღვრები, რაც 

მოთხოვნის შესაბამისი უნიკალური წარმოების შექმნის საშუალებას იძლევა. ხოლო 

უმთავრესი უპირატესობებია განსაკუთრებით მომჭირნე წარმოება, მცირე კაპიტალური 

ინვესტიციები, მოქნილობა და სისწრაფე.  

 

ინფორმაციის როლის ზრდა ლოგისტიკაში 

 კომუნიკაციების სრულყოფა. თანამედროვე მსოფლიოში ზოგადად და მათ შორის 

ეკონომიკასა და ბიზნესში განსაკუთარებით აჩქარდა პროცესები, რაც დამატებით 

პრობლემებს წარმოშობს, მაგრამ ასევე ქმნის შესაძლებლობებს და მ.შ. ლოგისტიკური 

თვალსაზრისით. ერთ-ერთი უმთავრესი ამ ცვლილებებს შორის ტექნოლოგიების 

უსწრაფესი ტემპით განვითარებაა. ამ პროცესს სხვადასხვა მიმართულება აქვს, მაგრამ 

ლოგისტიკის თვალსაზრისით განსაკუთრებულ როლს თამაშობს კომუნიკაციების 

განვითარება. ლოგისტიკური პროცესის გაძღოლისას ფირმას მრავალი ქმედების 

განხორციელება უხდება, რაც ინფორმაციის გადაცემასთან, მიღებასთან და 

დამუშავებასთანაა დაკავშირებული, მაგალითად: როდესაც კომპანიას სურს რაიმეს 

შესყიდვა, ის, როგორც წესი, ადგენს მოთხოვნას, სადაც აღწერილია სასურველი საქონელი, 

მოტანილია ფასი, დადგენილია კონტრაქტის პირობები, დამუშავებულია ზედნადები 

დოკუმენტაცია, იდება საფინანსო გარიგება, ზუსტდება საქონლის მიწოდების დეტალები, 

თანხმებდა განსაკუთრებული პირობები, ხდება ანგარიშსწორება ანგარიშ-ფაქტურის 

მიხედვით, ფორმებდა ლოგისტიკის პროცესის თანმდევი სხვა უამრავი დოკუმენტაცია და 

იგზავნება ის სხვა ორგანიზაციებში. ამ ფაქტორების გამო თვით უმნიშვნელო გარიგებაც 

კი, მოითხოვდა დიდ ხარჯებს, რა დროსაც სატელეფონო კავშირი დიდ დახმარებას 

ბიზნესმენებს ვერ უწევდა.  

 უკანასკნელი წლების განმავლობაში, რევოლუციური ცვლილებების გამო 

კომუნიკაციური პროცესები მნიშვნელოვნად გაიოლდა. ამ მხრივ პირველი მნიშველოვანი 

ნაბიჯი იყო ფაქს-აპარატი, რასაც მოყვა უდიდესი ნაბიჯი კომუნიკაციების განვითარების 

მხრივ, მაგრამ ჭეშმარიტად რევოლუციური ნახტომი იყო მონაცემთა ელექტრონული 

გადაცემის სისტემის შექმნა, რის შემდეგაც ფუნქციონირება დაიწყო სრულფასოვანმა 

მსოფლიო კომპიუტერულმა ქსელმა. მონაცემთა ელექტრონული გაცვლის სისტემა (EDI), 

პირველად გამოიყენეს სუპერმარკეტებმა, რომლებმაც საკუთარი მარაგების კონტროლის 

სისტემა დაუკავშირეს უშუალოდ მომწოდებლების შეკვეთების დამუშავების სისტემებს. 

სუპერმარკტების სალაროში აღირიცხება თითოეული საქონლის გაყიდვის აქტი და 

როდესაც მარაგები აღწევს გარკვეულ დონეს, სისტემა ავტომატურად უგზავნის 

შეტყობინებას მიმწოდებელს და ითხოვს საქონლის მარაგების შევსებას. აღრიცხვის 

გაუმჯობესებული სისტემა (EPOS)-ის დანერგვამ, რის მეშვეობითაც სალარო 

აპარატებიდან მყისიერად ხდება სხვადასხვა მონაცემის გაგზავნა დანიშნულებისამებრ, 

მკვეთრად შეამცირა ქაღალდზე შესრულებული დოკუმენტების რაოდენობა, დაზოგა 

სახსრები და დრო, დააჩქარა კომუნიკაციები და გააღრმავა ინტეგრაცია ბიზნესში. 

ინფორმაციის ეფექტური გადაცემის შესაძლებლობამ განსაკუთრებით გაზარდა ბიზნესის 

შესაძლებლობები და გაჩნდა ლოგისტიკური საქმიანობის ისეთი სახეები როგორიცაა 

“ელექტრონული შესყიდვები” და “ელექტრონული მომარაგება”. ზემოაღნიშნული 

საქმიანობები მრავალი მიმართულებით შეიძლება განხორციელდეს, მაგრამ საბოლოოდ 

ისინი მაინც დაიყვანება ორ მთავარ სახეზე ეს არის ე.წ. B2B (Business-to-Business კომპანია-

კომპანია) და B2C (Business-to-Customer).   

 (EDI)-ის ეფექტურობის გაზრდისათვის შემუშავებულ იქნა ორი თანმდევი 

ტექნოლოგია. პირველი მათგანია საქონლის კოდირება, რაც საშუალებას იძლევა ყოველი 

გადაადგილებული მასალის შეფუთვაზე აღინიშნოს მაიდენტიფიცირებელი ნიშანი, იგი 

როგორც წესი სრულდება შტრიხ-კოდის ან მაგნიტური ზოლის სახით, სადაც ჩაწერილია 

სახვადასხვა სახის ინფორმაცია, რის მიხედვითაც ლოგისტიკური სისტემა აფიქსირებს, 

თუ სად იმყოფება დროის მოცემულ მონაკვეთში თითოეული ნივთი. მეორე ტექნოლოგია 

არის ფულადი სახსრების ელექტრონული გადარიცხვა (EFT). ლოგისტიკური 

თვალსაზრისით, როდესაც ხდება დაკვეთის მიწოდების დადასტურება, ეს სისტემა 

მყისიერად ჩამოაწერს თანხას დამკვეთის ანგარიშიდან და დაარიცხავს მას მიმწოდებლის 

ანგარიშს. 

 

მომხმარებელთა მომსახურების სრულყოფა 

 ჩვეულებრივ ყველა მხარე დაინტერესებულია, რომ ლოგისტიკაზე გაწეული 

დანახარჯები იყოს მინიმალური. ლოგისტიკური სამსახურების მენეჯერებს სურთ, რომ 

დანახარჯები იყოს მინიმალური, რადგან ეს აძლევს საშუალებას კომპანიას შეინარჩუნოს 

კონკურენტუნარიანობა, ხოლო მომხამრებელს ცხადია სურს რომ მომსახურება და 

საქონელი მიიღოს რაც შეიძლება იაფად. ბევრმა ორგანიზაციამ შეძლო შეემცირებინა 

ლოგისტიკაზე გაწეული დანახარჯები. მაგალითად, იაპონელი მწარმოებლები იმდენად 

მცირე სახსრებს ხარჯავენ გადაზიდვებზე, რომ ზოგჯერ ექსპორტირებულ საქონელს სხვა 

ქვეყნებში ნაციონალურ მწარმოებლებზე იაფად ყიდიან. განსაკუთრებით ეფექტური 

გადაზიდვის შემთხვევაში კი, ტრადიციული სასაწყობო მეურნეობის შექმნაც კი არ არის 

საჭირო. 

 მიუხედავად იმისა, რომ ორგანიზაციები ცდილობენ მინიმუმამდე შეამცირონ 

ხარჯები, მათ ამასთან უნდა შეინარჩუნონ მომხმარებელთა მომსახურების მისაღები დონე. 

ლოგისტიკის დახვეწა მოიაზრებს, რომ შესაძლებლად მცირე დანახარჯების პირობებში 

მომხმარებელთა ინტერესები სრულად იქნას დაკმაყოფილებული. ამ დროს მთავარი 

პრობლემაა გამოძებნილ იქნას მომსახურების ის ფორმები, რაც მომხმარებელს 

ნამდვილად სურს მიიღოს. სხვადასხვა მომხმარებელი სხვადასხვა ფაქტორს ანიჭებს 

უპირატესობას, მაგრამ არის ერთი მათგანი, რაც საკვანძოა ყოველი მათგანისათვის, ეს 

არის შეკვეთის შესრულების დრო. დამკვეთებისათვის აუცილებელია, რომ მიწოდების 

ვადები მუდმივად მცირდებოდეს, ამის მიღწევის საუკეთესო საშუალება კი, მასალების 

სინქრონული გადაადგილებაა, რა დროსაც ინფორმაცია მიწოდების შესახებ მიწოდების 

ჯაწვის ყველა რგოლს ეცნობება ერთდროულად, რაც ზრდის კოორდინირების ხარისხს. 

მეორე მნიშვნელოვანი მიდგომა, რაც ამაღლებს მომხმარებელთა კმაყოფილების ხარისხს 

არის პროდუქციის პერსონალიზება. ეს არის მასობრივი წარმოების და ინდივიდუალური 

შეკვეთის შეხამება, როდესაც მსგავსი მრავალი ნაკეთობის დამზადება ხდება 

მომხარებელთა ინტერესების გათვალისწენებით.  

 

ლოგისტიკური სისტემის შექმნის პრინციპები 

 თანამედროვე ლოგისტიკის უმთავრესი გამოწვევაა ყველა ძირითადი და ირიბად 

დაკავშირებული  პროცესის  ერთიან  სისტემაში მოქცევა. ამგვარი ლოგისტიკური 

სისტემების შექმნის დროს დაცული უნდა იყოს მთელი რიგი პრინციპებისა, რომლებიც 

ქვემოთ არის განხილული:  

 სისტემური მიდგომის პრინციპი, რაც უპირველეს ყოვლისა ვლინდება 

ლოგისტიკური სისტემის ყველა ელემენტის ინტეგრაციასა და ზუსტ 

ურთიერთქმედებაში. ეს პრინციპი აისახება აგრეთვე ერთიანი ტექნოლოგიური 

პროცესის შემუშავებასა და განხორციელებაში, რაც ცალკეული დანადგარების 

შექმნიდან კომპლექსური საწარმოო-სასაწყობე და საწარმოო-სატრანსპორტო 

სისტემების ფორმირებაზე გადასვლას გულისხმობს. სისტემური მიდგომის 

საფუძველზე შესაძლებელი ხდება საწარმოო ციკლის ხანგრძლივობის შემცირება, 

საერთო ოპტიმიზება, მიწოდების ჯაჭვის ყველა რგოლის მწარმოებლურობის 

ამაღლება და მათი ჰარმონიული განვითარება; 

 საერთო დანახარჯების პრინციპი ნიშნავს მიწოდების ჯაჭვში მატერიალური, 

საინფორმაციო და საფინანსო ნაკადების მართვის დანახარჯების სრული 

ერთობლიობის გათვალისწინებას. საერთო ლოგისტიკური დანახარჯების 

მინიმიზაციის კრიტერიუმი წარმოადგენს ერთ-ერთ ძირითადს ლოგისტიკური 

სისტემის ოპტიმიზაციის დროს; 

 გლობალური ოპტიმიზაციის პრინციპი ნიშნავს მიწოდების ჯაჭვის მთელ სიგრძეზე 

დანახარჯების ერთობლივად ოპტიმიზებას. დასაპროექტებელ ლოგისტიკურ 

სისტემაში სტრუქტურის ანდა მართვის ოპტიმიზაციის დროს აუცილებელია 

სისტემის ცალკეული რგოლების მიზნების შეთანხმება საერთო ოპტიმუმის 

მისაღწევად; 

 მოთხოვნების ინდივიდუალიზაციის პრინციპი ტექნოლოგიური და სატვირთო 

სატრანსპორტო ტექნიკის მიმართ მოთხოვნების ინდივიდუალიზაციას, ანუ 

უნივერსალურობაზე უარის თქმას გულისხმობს, კონკრეტული პირობებისადმი 

შესაბამისობის სასარგებლოდ; 

 მდგრადობის და ადაპტურობის პრინციპი. ლოგისტიკური სისტემა უნდა 

მუშაობდეს სტაბილურად, გარემო ფაქტორების დასაშვების გადახრების დროს. 

ხოლო მნიშვნელოვანი ცვლილების შემთხვევაში ის სწრაფად უნდა მიესადაგოს 

ახალ პირობებს ფუნქციონირების პროგრამების და პარამტრების შეცვლის 

მეშვეობით; 

 ტექნოლოგიური პროცესების ჰუმანიზაციის პრინციპი მოწოდებულია შრომის 

პირობების გაუმჯობესებისა და გარემოზე მავნე ზეგავლენის მინიმიზებისათვის; 

 ლოგისტიკური კოორდინაციის და ინტეგრაციის პრინციპი. ლოგისტიკური ჯაჭვის 

მენეჯმენტის პროცესში საჭიროა ლოგისტიკური სისტემის ყველა რგოლის 

ინტეგრირება მატერიალური და მისი თანმდევი ნაკადების მართვისას დასახული 

მიზნის მიღწევისათვის; 

 მოდელირებისა და საინფორმაციო-ტექნიკური მხარდაჭერის პრინციპი. 

ლოგისტიკურ სისტემებში ობიექტებისა და პროცესების ოპტიმიზაციის, 

პროექტირებისა და ანალიზის დროს ფართოდ გამოიყენება სხვადასხვა მოდელები 

და კომპიუტერული ტექნიკა; 

 ხარისხის ტოტალური მართვის პრინციპი. ეს პრინციპი მოიაზრებს ლოგისტიკური 

სისტემის თითოეული ელემენტის მუშაობის მაღალ ხარისხს, რათა 

უზრუნველყოფილ იქნას მომხმარებლისთვის მაღალი ფასეულობის შეთავაზება, 

რისთვისაც აგრეთვე ხდება სერვისის განვითარება; 

 ბაზარზე ორიენტირების პრინციპი მიუთითებს მიწოდების ჯაჭვში საბოლოო 

მომხმარებლის განსაკუთრებულ მნიშვნელობაზე და გამომდინარეობს ზოგადად 

ბიზნესში მომხდარი ცვლილებებიდან. ეს ცვლილებები ყველაზე სრულად 

მარკეტინგის კონცეფციაში აისახება და წარმოების მიმართ საბაზრო მოთხოვნის 

უპირატესობაზე მიუთითებს, ანუ პირველადია მოთხოვნა, ხოლო წარმოება და 

შესაბამისად მიწოდება მისგან განპირობებული მოვლენებია. 

 ყველა ამ პრინციპის კომპაქტური გამოხატულებაა ე.წ. ლოგისტიკური მიქსი, ანუ 

7R-ი, რაც გულისხმობს შესაბამისი ხარისხის, შესაბამისი რაოდენობის, შესაბამისი 

პროდუქციის, შესაბამის ადგილზე, შესაბამის დროს, შესაბამისი დანახარჯებით, 

შესაბამისი მომხმარებლისთვის მიწოდებას. 

   

ლოგისტიკის გამოყენების უპირატესობა 

საბრუნავი საშუალებები. უფრო ეფექტიანი ლოგისტიკა ამცირებს საბრუნავ 

აქტივებს მარაგების შემცირების ხარჯზე. მარაგებში ინვესტიციების შემცირება ასევე 

გამოათავისუფლებს ფულად სახსრებს, რომლის სხვა მიზნებისთვის გამოყენებაა 

შესაძლებელი. ასევე ამის შედეგად მცირდება კრედიტებზე მოთხოვნილებაც.  

გრძელვადიანი აქტივები. გრძელვადიან აქტივებს განეკუთვნება შენობა-

ნაგებობები, დაზგა-დანადგარები, მიწა. ლოგისტიკა ფართოდ იყენებს ამ რესურსებს 

მასალების მიწოდების ჯაჭვში გადასაადგილებლად, ხოლო ეფექტიანი მუშაობის შედეგად 

შესაძლებელია ამ რესურსების გამოყენების შემცირება; 

გაყიდვები. უშვებს რა უფრო მიმზიდველ პროდუქტს ან მისი ხელმისაწვდომობის 

უზრუნველყოფით ლოგისტიკას შეუძლია გაყიდვების მოცულოებების ან ბაზრის წილის 

ზრდა; 

მოგება. ეფექტიანი ლოგისტიკა უზრუნველყოფს უფრო დაბალ ოპერაციულ 

დანახარჯებს რაც საბოლოოდ მოგების მაღალ მარჟას განაპირობებს. 

ფასეულობა. ლოგისტიკამ შესაძლოა გაზარდოს პროდუქტის აღქმული ფასეულობა 

მისი მოხერხებული, დროული მიწოდების შედეგად. 

 

კითხვები:   

1. ჩამოთვალეთ ლოგისტიკისადმი კონცეპტუალური მიდგომების ევოლუციის 

ეტაპები; 

2. აღწერეთ ლოგისტიკამდელი პერიოდის კონცეპტუალური მიდგომა; 

3. აღწერეთ კლასიკური ლოგისტიკის პერიოდის კონცეპტუალური მიდგომა; 

4. რას ნიშნავს „კომრომისების თეორია“? 

5. აღწერეთ ნეოლოგისტის პერიოდის კონცეპტუალური მიდგომა; 

6. რას ნიშნავს „საერთო პასუხისმგებლობის“ მიდგომა? 

7. რა მიზეზები განაპირობებს ლოგოსტიკის განვითარებას თანამედროვე პირობებში? 

8. რის გამო იღებენ კომპანიები აუთსორსინგის შესახებ გადაწყვეტილებას? 

9. რომელი უარყოფითი ფაქტორები და რისკები უნდა გაითვალისწინოს კომპანიამ 

აუთსორსინგის შემთხვევაში? 

10. რას ნიშნავს ვერტიკალური ინტეგრაცია? 

11. რომელი სახის ვერტიკალური ინტეგრაციის შესახებ გსმენიათ? 

12. რატომ მიმართავენ ვერტიკალურ ინტეგრაციას? 

13. რა არის სტრატეგიული ალიანსი? 

14. რატომ იქმნება სტრატეგიული ალიანსები? 

15. რომელი ტერმინი გამოიყენება მიწოდების დროს სტრატეგიული ალიანსების 

შემთხვევაში? 

16. რა არის და რა უპირატესობები აქვს ვირტუალური კომპანია? 

17. რას იწვევს ინფორმაციის როლის ზრდა ლოგისტიკაში? 

18. რის ხარჯზე მიიღწევა ლოგისტიკაში მომხმარებელთა მომსახურების 

გაუმჯობესება? 

19. რა პრინციპებს უნდა ეფუძნებოდეს ლოგისტიკური სისტემის შექმნა? 

20. როგორ გესმით მიწოდების ჯაჭვში „ეკონომიკური კომპრომისების“ მნიშვნელობა? 

21. რაში მდგომარეობს ლოგისტიკის გამოყენების უპირატესობა? 

თავი 3. შესყიდვების (მომარაგების) მართვა გლობალურ გარემოში 

  

მიწოდების ჯაჭვში ყოველი კომპანია შეისყიდის მასალებს მიმწოდებელი 

ორგანიზაციებისგან, უმატებს მას ფასეულობას და ყიდის სხვა ორგანიზაციებზე. ყოველი 

მეწარმე სუბიექტი მასალების შესყიდვისა და გაყიდვის მიხედვით იკავებს ადგილს 

მიწოდების ჯაჭვში. ხოლო ერთგვარ საწყის წერტილად, საიდანაც იწყება თითოეული 

ამგვარი მოძრაობა, გვევლინება შესყიდვები, რაც იწყება გარიგების დადებით და 

დამკვეთი ორგანიზაციის მიერ მიმწოდებლისათვის სიგნალის მიცემით, რათა ამ 

უკანასკნელმა  მიღწეული შეთანხმების შესრულება დაიწყოს. შესყიდვები იმ მექანიზმის 

საწყისი ნაწილია, რაც აინიცირებს და აკონტროლობს მიწოდების ჯაჭვში მასალათა 

ნაკადების მოძრაობას. 

 შესყიდვები (მომარაგება) არის ფუნქცია, რომელიც პასუხს აგებს 

ორგანიზაციისთვის საჭირო ყველა მასალის შეძენაზე. მსგავსი ხასიათის მრავალი 

ტრანზაქცია არ არის სტანდარტული, რამეთუ მოიცავს არენდას, ლიზინგს, 

გაპიროვნებული სამუშაოების შესრულებას, გაცვლას, სესხებას და სხვა. სწორედ 

ამიტომაა, რომ ბევრ სპეციალისტს ურჩევნია ისაუბრონ არა მასალების შესყიდვების 

შესახებ, არამედ გამოიყენონ უფრო ზოგადი ტერმინი - მომარაგება. ამგვარად, შესყიდვები 

და მომარაგება ხშირად გამოიყენება ერთი და იგივე მოვლენის აღსანიშნავად, მაგრამ, 

როგორც წესი, შესყიდვები იხმარება ფაქტიური ნასყიდობის განხორციელების დროს, 

ხოლო მომარაგებას, როგორც აღვნიშნეთ, უფრო ფართო მნიშვნელობა აქვს. ის მოიცავს 

როგორც სხვადასხვა სახის ნასყიდობას, ასევე ამასთან დაკავშირებულ სამუშაოებსაც, 

მაგალითად: მიმწოდებლის შერჩევას, მოლაპარაკებების წარმოებას, პირობების 

შეთანხმებას, ექსპედირებას, მიმწოდებლების მუშაობის მონიტორინგს, მასალების 

ტვირთდამუშავებას, მათ ტრანსპორტირებას, დასაწყობებას და მიღებას.  მომარაგება 

პასუხს აგებს ორგანიზაციისათვის საჭირო ყველა მასალის შეძენაზე. ის მოიცავს ყველა 

ურთიერთდაკავშირებულ სამუშაოს, რაც ორგანიზაციას სჭირდება მიმწოდებლებისაგან 

საქონლის, მომსახურების და სხვა ნებისმიერი სახის მასალის მიღებისთვის. 

 როგორც წესი, მომარაგება დამოუკიდებლად არ ახდენს მასალების გადაზიდვას, 

მას ამ პროცესის მაორგანიზებლის ფუნქცია აკისრია. ის მეორე მხარეს აცნობებს ამა თუ იმ 

მასალის საჭიროების შესახებ, ახდენს მესაკუთრის ცვლილებას და საწყობებში 

განათავსებს მათ. ამ შემთხვევაში უნდა გამოვყოთ სხვა ფუნქცია გადაზიდვა 

(ტრანსპორტირება), რც მასალების ფიზიკურ მიწოდებას ახდენს. ამიტომ, მომარაგება 

უპირველეს ყოვლისა დაკავშირებულია ინფორმაციის დამუშავებასთან. ის მოიპოვებს 

ინფორმაციას სხვადასხვა წყაროდან, აანალიზებს მას და აწვდის მიწოდების ჯაჭვს. 

 მომარაგება მეტად მნიშვნელოვანი საქმიანობის სახეა. ფართო გაგებით 

ფასეულობათა ჯაჭვში ის წარმოადგენს ორგანიზაციების დამაკავშირებელ ძირითად 

რგოლს და ასრულებს კოორდინატორის ფუნქციას მომხმარებლებსა და მიმწოდებლებს 

შორის მასალების ნაკადების მოძრაობის დროს. ის ასევე ძალზე მნიშვნელოვანია 

ცალკეული ორგანიზაციებისათვისაც, რადგან ყოველი მათგანის საქმიანობისათვის 

სრულიად აუცილებელია რესურსები, რომელთა მიწოდებაც მომარაგებაზეა 

დამოკიდებული. უკანასკნელ პერიოდში მომარაგების მნიშვნელობის ზრდას ისიც 

განაპირობებს, რომ მისი მეშვეობით კონტროლდება ორგანიზაციის დანახარჯების 

უდიდესი ნაწილი. თუ ადრე მას აღიქვამდნენ ნაკლებმნიშვნელოვან საკანცელარიო 

სამუშაოდ, სადღეისოდ ყველანი თანხმდებიან იმის შესახებ, რომ ის წარმოადგენს 

უმნიშვნელოვანეს მმართველობით ფუნქციას და ძირთადად უმაღლესი რანგის 

მენეჯმენტის კომპეტენციას წარმოადგენს.   

 ზოგადად მომარაგების მიზანს შეადგენს ორგანიზაციის მასალებით 

გარანტირებული უზრუნველყოფა, მაგრამ ეს მიზანი საჭიროებს დაკონკრეტებას მთელი 

რიგი მიმართულებებით, კერძოდ:  

 ორგანიზაციის მიმართულებით უწყვეტი და გარანტირებული მასალების ნაკადის 

შექმნა; 

 იმ ქვედანაყოფებთან მჭიდრო ურთიერთქმედება, რომლებიც გამოიყენებენ ამ 

მასალებს, მათთან ურთიერთობების და ურთიერთგაგების ჩამოყალიბება; 

 ორგანიზაციისთვის ხელსაყრელი მიმწოდებლების შერჩევა, მათთან მჭიდრო 

კავშირების დამყარება და მომგებიანი ხელშეკრულებების გაფორმება; 

 აუცილებელი მასალების შესყიდვა და იმის გარანტირება, რომ ეს მასალები არის 

სათანადო ხარისხის და მოხდება მათი დროული მიწოდება დანიშნულების 

ადგილამდე; 

 შეთანხმების მიღწევა მისაღებ ფასზე და მიწოდების სასურველ პირობებზე; 

 სტანდარტული მასალების მარაგების შექმნა, მათზე ხელმისაწვდომობის 

უზრუნველყოფა, მარაგების მისაღები პოლიტიკის გატარება და ამისათვის საჭირო 

ინვესტიციების მოზიდვა; 

 მიწოდების ჯაჭვში მასალების სწრაფი გადაადგილების უზრუნველყოფა, 

აუცილებლობის შემთხვევაში ტვირთების ექსპედირება, მიმდინარე 

პირობებისათვის (მაგალითად ფასების დონე, ახალი პროდუქტების შემუშავება და 

ა.შ.) თვალის დევნება. 

 

მომარაგების ორგანიზება 

 მომარაგების ორგანიზება დიდადაა დამოკიდებული ორგანიზაციის ზოგად 

მახასიათებლებზე, მის ტიპზე, ზომებზე და ა.შ. მცირე მოცულობის ორგანიზაციაში ყველა 

მიწოდების შესახებ შესაძლოა პასუხს მხოლოდ ერთი თანამშრომელი აგებდეს. საშუალო 

ზომის ორგანიზაციაში კი, არ არის გამორიცხული ამ საქმეს განყოფილება უძღვებოდეს, 

ხოლო მსხვილ ორგანიზაციებში კი, მომარაგებით შესაძლოა დაკავებული იყოს 

ასეულობით ადამიანი, რომლებიც ახორციელებენ მილიარდობით დოლარის მასალების 

შესყიდვას და გადაზიდვას. როგორც წესი, უფრო მომგებიანია, რომ ერთ ორგანიზაციაში 

მომარაგებით დაკავებული იყოს ერთი ქვედანაყოფი, რომლის მეშვეობითაც მოხდება 

ცენტრალიზებული შესყიდვები, რაც ქვემოთ ჩამოთვლილი მიზეზების გამო საკმაოდ 

მომგებიანია, კერძოდ: ყველა შესყიდვის გაერთიანების შედეგად, შესაძლებელია 

მოხერხდეს ფასდაკლება დიდი შეკვეთის გამო; ერთმანეთთან დაკავშირებული 

საქმიანობის კოორდინაციის შედეგად შესაძლებელია მათზე გაწეული დანახარჯების 

შემცირება; ადვილია საქმიანობის სახეების დუბლირების თავიდან აცილება; 

მიმწოდებლებს უადვილდებათ ურთიერთობა კონტაქტების ერთ წერტილთან, რის 

შედეგად მარტივდება ინფორმაციის გაცვლა; იხვეწება სპეციალიზაცია, სრულყოფილი 

ხდება მიწოდების ოპერაციები; ხერხდება პასუხისმგებლობის კონცენტრაცია, რაც 

აიოლებს კონტროლს. მიუხედავად იმისა, რომ ზოგჯერ (განსაკუთრებით იმ ფირმების 

შემთხვევებში, რომლებიც დიდ ტერიტორიებზე მოღვაწეობენ) ცენტრალიზებულმა 

შესყიდვებმა შესაძლოა გაართულოს კიდეც მომარაგების უზრუნველყოფა, უმრავლეს 

შემთხვევაში მათი უპირატესობა უდავოა. 

მსხვილ და საშუალო ორგანიზაციებში შესყიდვებით დაკავებულ სტრუქტურულ 

ერთეულში წარმოდგენილია ხუთი ფუნქციური როლი, რომელსაც ინდივიდი ან 

სტრუქტურული ერთეული შეიძლება ასრულებდეს, ესენია: ინფორმაციის შემგროვებელი, 

მომხმარებელი, გადაწყვეტილებაზე გავლენის მომხდენი, გადაწყვეტილების მიმღები და 

მყიდველი.  ინფორმაციის შემგროვებელის მოვალეობაა მიმწოდებლების შესახებ 

ინფორმაციის მოგროვება და ანალიზი; მომხმარებელი ის პირი ან სტრუქტურული 

ერთეულია, რომელსაც უშუალოდ მოუწევს ამა თუ იმ შესყიდულ მასალასთან ან 

მაკომპლექტებელთან მუშაობა და ცხადია მის აზრს განსაკუთრებული მნიშვნელობა 

ენიჭება, როგორც წესი, მომხმარებელი ოპერაციული ფუნქციის წარმომადგენელია; 

შესყიდვის შესახებ გადაწყვეტილებაზე გავლენა შეიძლება ორგანიზაციის ისეთმა 

სტრუქტურულმა ერთეულებმა მოახდინოს, როგორიც არის ფინანსების ან მარკეტინგის 

დეპარტამენტი. გადაწყვეტილებას შესყიდვის შესახებ იღებს ტოპ მენეჯმენტი, ხოლო 

მყიდველი ის პირია, რომელსაც უშუალოდ ევალება ხელშეკრულების მომზადება და 

გაფორმება. 

 

მიმწოდებლის შერჩევა 

 ითვლება, რომ მომარაგების განსაკუთრებით მნიშვნელოვანი ნაწილია 

მიმწოდებლის სწორად შერჩევა. იმისთვის, რომ მოძიებულ იქნას კვალიფიცირებული 

მიმწოდებელი საჭიროა ის აკმაყოფილებდეს შემდეგ პირობებს:  

 უნდა იყოს ფინანსურად სტაბილური და მის საქმიანობას უნდა ჰქონდეს 

ხანგრძლივი პერსპექტივები;  

 უნდა ჰქონდეს მასალების მიწოდებისათვის საჭირო სიმძლავრეები; 

 უშეცდომოდ უნდა შეეძლოს მოთხოვნილი მასალების მიწოდება; 

 მომხმარებელს უნდა მიაწოდოს გარანტირებულად მაღალი ხარისხის მასალები; 

 შეკვეთები უნდა შეასრულოს რაც შეიძლება მოკლე დროში, პერმენენტულად უნდა 

დაიცვას მიწოდების ვადები; 

 მომხმარებელს უნდა შესთავაზოს მისაღები ფასები და მიწოდების სასურველი 

პირობები; 

 მოქნილად უნდა რეაგირებდეს მომხმარებლების მოთხოვნილებებზე და 

წარმოშობილ ცვლილებებზე; 

 ორგანიზაციისათვის საჭირო პროდუქციასთან მუშაობის ხანგრძლივი 

გამოცდილება უნდა გააჩნდეს;  

 უნდა ჰქონდეს კარგი რეპუტაცია; 

 უნდა ჰქონდეს მოსახერხებელი და მარტივი გასაღების სისტემა; 

 ადრეული საქმიანობის მიხედვით წარმატებული უნდა იყოს და უნდა შეეძლოს 

გრძელვადიანი ურთიერთობების შენარჩუნება. 

ბევრი ორგანიზაცია, მიმწოდებლებს არჩევს რა აღნიშნული პირობების მიხედვით, 

ქმნის სანდო პარტნიორების სიას. თუ მას ამგვარი სია არ მოეძევება და ეს ძირითადად 

ხდება იაფი პროდუქციის მიმწოდებლის შემთხვევაში, მაშინ სათანადო ინფორმაციის 

მოპოვება ხდება სხვადასხვა წყაროს მიხედვით, მაგალითად, პრესის, საქმიანი 

კონტაქტების და ა.შ. საშუალებით. რაც შეეხება ძვირად ღირებული პროდუქციის 

მიმწოდებლების მოძიებას, ამ პროცესს უფრო დიდი დრო და მეტი ინფორმაციის 

მოპოვება ესაჭიროება. ზოგადად მიმწოდებლის შერჩევის პროცესი შემდეგ ნაბიჯებს 

მოიცავს: 

I. პოტენციური მიმწოდებლების ძიება; 

II. იმ კვალიფიციური მიმწოდებლების საერთო ნუსხის შედგენა, რომელთაც 

შეუძლიათ საჭირო პროდუქციის მიწოდება; 

III. სიაში შემავალი ორგანიზაციების შედარება და იქიდან იმ მიმწოდებლების ამოღება, 

რომლებიც ამა თუ იმ მიზეზის გამო არ აკმაყოფილებენ მოთხოვნებს, ეს პროცესი 

გრძელდება მანამ სანამ არ მიიღება ე.წ. “მოკლე სია” (როგორც წესი, მასში შედის 4-5 

ორგანიზაცია) სადაც გაერთიანებულია განსაკუთრებით პერსპექტიული მიმწოდებლები; 

IV. ფასების მოთხოვნის შედგენა და გაგზავნა მოკლე სიაში შემავალ ორგანიზაციებში; 

V. ორგანიზაცია მიმწოდებლებისაგან იღებს საფასო შეთავაზებას; 

VI. ტარდება წინადადებების წინასწარი შემოწმება და სიიდან ამოიშლება ის 

ორგანიზაციები ვისთანაც ამა თუ იმ საკითხის გამო შესაძლებელია წამოიჭრას 

უთანხმოება; 

VII. ტარდება ტექნიკური შემოწმება, რათა დადგინდეს პასუხობს თუ არა ყველა 

შემოთავაზებული პროდუქცია სპეციფიკურ მოთხოვნებს;   

VIII. ტარდება კომერციული შემოწმება, დარდება დანახარჯები და სხვა პირობები; 

IX. მზადდება წინასწარი შეხვედრები იმ მიმწოდებლებთან, რომლებმაც გაიარეს წინა 

ეტაპები მათთან გარიგების პირობების შესათანხმებლად; 

X. განიხილება გარიგების პირობები, თანხმდება ცალკეული კონკრეტული 

მახასიათებლები; 

XI. ხდება მიმწოდებლის შერჩევა, რომელიც ყველაზე უფრო შეესაბამება არსებულ 

შეკვეთას; 

XII. ხდება ამ მიმწოდებელთან შეხვედრის მომზადება, რათა დაზუსტებულ იქნას ის 

დეტალები, რომლებიც წამოიჭრნენ ბოლო მომენტში; 

XIII. იდება გარიგება მიწოდების შესახებ. 

ცხადია ამგვარი დეტალურად გაწერილი პროცესი მოითხოვს დიდ დროს, მაგრამ 

ცუდ მიმწოდებელს გაცილებით მეტი ზიანის მოტანა შეუძლია ორგანიზაციისთვის. 

გასათვალისწინებელია ისიც, რომ ეს პროცედურა სრულად გამოიყენება მსხვილი 

შესყიდვების დროს. რაც უფრო მცირდება შესყიდვის მნიშვნელობა და მოცულობა 

პროცესიც მით უფრო მარტივდება და მან შესაძლოა უბრალო სამომხმარებლო შესყიდვის 

სახე მიიღოს. შესყიდვის პროცესის გამარტივება შესაძლებელია აგრეთვე, თუ მოცემული 

სახის პროდუქციის მხოლოდ ერთი მომწოდებელი არსებობს და აგრეთვე როცა მათი 

შერჩევისათვის აღარ რჩება დრო. 

მთელ რიგ შემთხვევებში და ეს განსაკუთრებით ეხება სამთავრობო სტრუქტურების 

მიერ განხორციელებულ შეკვეთებს, მომარაგების პროცესი უნდა იყოს მაქსიმალურად 

გამჭვირვალე და სამართლიანი. ამიტომ, ყოველ პოტენციურ მიმწოდებელს უნდა ჰქონდეს 

შესაძლებლობა, რათა მათ მიიღონ მონაწილეობა შესყიდვების პროცესში და 

წარმოადგინონ საკუთარი პირობები. ამ შემთხვევაში მონაწილეების ინფორმირებულობის 

გაზრდისთვის ფართოდ გამოიყენება სხვადასხვა სახის სარეკლამო განცხადებები, სადაც 

ზუსტადაა  ჩამოთვლილი ის მასალები და მომსახურების სახეები რისი მიწოდებაც 

ესაჭიროება ორგანიზაციას. ამის შემდეგ ეს უკანასკნელი ადარებს მიღებულ 

წინადადებებს და ირჩევს მათ რომლებიც უფრო შეესაბამება წინასწარ განსაზღვრულ 

კრიტერიუმებს. მიმწოდებლის შერჩევის ამგვარ პროცესს როდესაც მონაწილეების 

შეზღუდვა არანაირი კრიტერიუმით არ ხდება  ღია ტენდერს უწოდებენ. არსებობს 

დახურული ტენდერიც, როდესაც მასში მონაწილეების რიცხვი ლიმიტირებულია 

(ლიმიტირება ხდება სხვადასხვა პირობის დადგენით, მაგალითად მომწოდებლის ზომა, 

მათი გამოცდილება, საფინანსო მდგომარეობა და სხვა). ეს ამცირებს შერჩევასთან 

დაკავშირებული სამუშაოების მოცულობას ადა დროს.  

ზემოთ განხილული შემთხვევები ეხება ისეთ ვითარებას, როდესაც დამკვეთი 

თავად ირჩევს მიმწოდებელს და ეს უკანასკნელნი სიამოვნებით იღებენ შერჩევის 

პროცესში მონაწილეობას, მაგრამ იშვიათად იქმნება ვითარება, როდესაც მიმწოდებელი 

იმდენად ძლიერია, რომ მას შეუძლია თვითონ შეარჩიოს დამკვეთი. ეს ხდება მაშინ, 

როდესაც მიმწოდებელი არის ამა თუ იმ პროდუქციის ან მომსახურების მიხედვით 

მონოპოლისტი, ან “თითქმის” მონოპოლისტი. ამას ადგილი აქვს ასევე, როდესაც 

შეინიშნება რომელიმე სახის რესურსის დროებითი დეფიციტი. ამ დროს მიმწოდებელი 

შეარჩევს რა დამკვეთს, უპირატესობას ანიჭებს მსხვილ ორგანიზაციებს ან მათ, ვისთანაც 

გააჩნია ხანგრძლივი და მჭიდრო თანამშრომლობა. 

ორგანიზაციები ერთი და იგივე რესურსის მიმწოდებელთა რაოდენობის 

განსაზღვრისას ხშირად არიან დილემის წინაშე. თუ ურთიერთობებს დაამყარებენ 

მხოლოდ ერთ მიმწოდებელთან მაშინ შესაძლოა კომერციული კავშირები იყოს უფრო 

მჭიდრო, დანახარჯებიც მასშტაბის ეფექტის თუ კომუნიკაციების გაიოლების გამო 

შემცირდეს, მაგრამ ამ დროს გაცილებით იზრდება რისკი. მაგრამ, თუ პრობლემები 

წარმოექმნება ამ ერთადერთ მიმწოდებელს მაშინ ორგანიზაციის მუშაობაც შეფერხდება, 

ამიტომ ორგანიზაციები ხშირად ახდენენ მიწოდების დივერსიფიცირებას, ანუ ერთი და 

იგივე მასალის ან მომსახურების მოწოდებაზე გარიგებას დებენ რამდენიმე 

ორგანიზაციასთან, (ანუ ახდენენ მიწოდების დივერსიფიცირებას) რომლებიც ერთმანეთის 

კონკურენტები არიან. ამ დროს თუ პრობლემები წარმოექმნა რომელიმე მიმწოდებელს 

მაშინ მის ფუნქციას სხვა შეასრულებს და ორგანიზაციასაც შეეძლება მოღვაწეობა ნაკლები 

შეფერხებებით გააგრძელოს. ერთი მიმწოდებლისაგან მიღებული რესურსის რაოდენობა 

დივერსიფიცირების შემთხვევაში უმეტესად 20%-50%-ის ფარგლებში მერყეობს. ხშირად 

რისკის მინიმიზებისათვის ორგანიზაციები მიმართავენ ე.წ. ფორვარდულ შესყიდვებს, 

რაც ნიშნავს მასალების იმაზე მეტი რაოდენობით შესყიდვას რაც მათ მოცემულ მომენტში 

ესაჭიროებათ. ეს კეთდება იმისათვის, რომ შეიქმნას მარაგები და არ წარმოიქმნას 

პრობლემები მათი მიწოდებისას, ამ დროს მართალია რისკი მცირდება, სამაგიეროდ 

იზრდება მარაგების მომსახურებაზე გაწეული ხარჯები.  

 

მიმწოდებლის მუშაობის მაჩვენებლების მონიტორინგი 

უდიდესი უმრავლესობა ორგანიზაციებისა, როგორც წესი, ახორციელებს საკუთარი 

მიმწოდებლების საქმიანობის მონიტორინგის, რათა დარწმუნდნენ, რომ ეს უკანაკნელნი 

შეთანხმების თანახმად აგრძელებენ მასალებისა და მომსახურების მიწოდებას. ამ დროს 

დგება ე.წ. მიმწოდებელთა ან გამყიდველთა რეიტინგი. ხშირად ეს შემოწმება 

ხორციელდება არაფორმალურად, სუბიექტური ანალიზის შედეგად, მაგრამ ზოგჯერ 

კომპანია მიმართავს უფრო რთულ პროცესს და ცდილობს რაოდენობრივად შეაფასოს 

მიმწოდებლის მუშაობის ყოველი ასპექტი. დიდი უმრავლესობა ორგანიზაციებისა ირჩევს 

კომპრომისულ ვარიანტს, რაც საშუალებას იძლევა პრაქტიკულად სრულყოფილი 

ინფორმაცია მიიღოს მიმწოდებლის შესახებ, მაგრამ ამავე დროს ამისათვის დახარჯოს 

შედარებით ნაკლები ენერგია. ამგვარი მიდგომის ერთერთი გავრცელებული ვარიანტია 

მნიშვნელოვან ფაქტორთა ნუსხის შედგენა და შემდეგ შემოწმება, თუ რამდენად 

აკმაყოფილებს მიმწოდებელი აღნიშნული ნუსხით გათვალისწინებულ მოთხოვნებს. ეს 

მოთხოვნები შეიძლება შეეხებოდეს მასალების ფასებს, ხარისხს, მიწოდების ვადებს, 

დანახარჯებს და სხვა საკითხებს. მიმწოდებელთა თუ გამყიდველთა რეიტინგის 

შესადგენად ხშირად გამოიყენება ე.წ. 10 ბალიანი სისტემა, რის მიხედვითაც ხდება 

მათთვის ქულების მინიჭება. რაც უფრო მაღალია შეფასება მით უფრო კარგ მუშაობას 

ასახავს ის. თუ ქულები ყოველთვის ნაკლებია 8-ზე, მაშინ შესაძლოა დამკვეთმა მიმართოს 

მოლაპარაკებებს და კონტრაქტორისაგან მოითხოვოს მუშაობის გამოსწორება. მართალია 

ასეთი მიდგომა საკმაოდ ეფექტურია, მაგრამ მისი პრაქტიკული განხორციელებისას 

წარმოიშობა ბევრი პრობლემა. ეს ეხება როგორც ნუსხის შედგენას, ასევე შეფასების 

კრიტერიუმების დადგენასაც. ეს სირთულე ყოველ ცალკეულ შემთხვევაში სხვადასხვა 

სპეციფიკური მახასიათებლების მიხედვით გადაწყდება.  

 

მომარაგების ციკლი 

 მას შემდეგ რაც ორგანიზაცია შეარჩევს მიმწოდებელს, მან უნდა დაიცვას 

გარკვეული პროცედურა. მართალია ეს პროცესი დამოკიდებულია ორგანიზაციის სახეზე, 

საჭირო მასალის ტიპზე და სხვა მრავალ ფაქტორზე, რის გამოც შესყიდვებს სხვადასხვა 

კონკრეტულ ვითარებაში განსახვავებული სპეციფიკა აქვს, მაგრამ ამ პროცესში 

აუცილებელია მთელი რიგი საერთო ნაბიჯების გადადგმაც. ქვემოთ მოტანილია ნახატი 

ტიპური შესყიდვების ციკლითურთ, რასაც ერთვის ამ პროცესის დეტალური აღწერა. 

მომარაგების (შესყიდვების) ციკლი 

gamoyenebis (operaciuli) 

ganyofileba 

momaragebis ganyofileba Mმიmwodeblebi 

 1. moTxovnilebis 

gansazRvra.  

moTxovna Sesyidvaze 

 

 

 

 

            ganxilva 

 

 

 

 

 

 7. miReba da Semowmeba, 

Rirebulebis anazRau-

rebaze uflebis gacema 

 

 

 2. moTxovnis miReba, 

damuSaveba 

moTxovna fasebze 

 

 4. moTxovnis miReba,  

ganxilva da damuSaveba 

Sesyidvis Sesaxeb SekveTis 

gagzavna 

 

 

 6. miReba da Semowmeba, 

gagzavna 

 

 8. gadaxdis organizeba 

 

 

 

 

 3. moTxovnis miReba, 

damuSaveba 

moTxovnis gagzavna 

 

 

 5. SekveTis miReba, 

damuSaveba 

saqonlis da angariS-

faqturis gagzavna 

 

 

 Tanxis miReba 

 

1. მომხმარებლის განყოფილება (ოპერაციული განყოფილება ანუ ორგანიზაციის 

ქვედანაყოფი, სადაც ხდება მასალის მოხმარება): 

 განსაზღვრავს მასალებზე მოთხოვნილებას; 

 შეისწავლის არსებულ მასალებს და ამზადებს სპეციფიკაციებს; 

 შეისწავლის განყოფილების ხარჯთაღრიცხვას და მოიპოვებს შესყიდვის უფლებას; 

 მომარაგების განყოფილებაში შესყიდვების შესახებ ამზადებს და აგზავნის 

მოთხოვნას. 

2. მომარაგების განყოფილება: 

 იღებს და ამოწმებს მოთხოვნას შესყიდვის შესახებ; 

 შეისწავლის მოთხოვნილ მასალებს, აანალიზებს მიმდინარე მარაგებს, მასალების 

პროდუქტი სუბსტიტუტებით ჩანაცვლების ან ადგილობრივი წარმოების 

ვარიანტებს. რის შემდეგაც მომხმარებელთა განყოფილების წარმომადგენელთან 

კონსულტირების შემდეგ იღებს გადაწყვეტილებას შესყიდვის შესახებ; 

 ადგენს შესაძლო მომწოდებელთა მოკლე სიას; 

 უგზავნის ფასებზე მოთხოვნას მოკლე სიაში შესულ მიმწოდებლებს. 

3. თითოეული მიმწოდებელი: 

 აანალიზებს ფასებზე მოთხოვნას; 

 ამოწმებს დამკვეთის სტატუსს, მის საკრედიტო ისტორიას და ა.შ. 

 აანალიზებს დაკვეთის შესრულების სხვადასხვა გზას და ეძებს საუკეთესოს; 

 აგზავნის ფასების უწყისს ორგანიზაციაში, სადაც აღწერს პროდუქციას და 

მიწოდების პირობებს, უთითებს ფასს.  

4. მომარაგების განყოფილება: 

 შეისწავლის ფასების უწყისს და ახორციელებს შემოსული წინადადებების 

კომერციულ შეფასებას; 

 განიხილავს ტექნიკურ მახასიათებლებს მომხმარებელთა განყოფილებასთან 

ერთად; 

 ამოწმებს სახარჯთაღრიცხვო მახასიათებლებს და იძლევა ნებართვას შესყიდვის 

განხორციელებისათვის; 

 შეარჩევს საუკეთესო მიმწოდებელს არსებული ვარიანტებიდან; 

 მომწოდებელთან აზუსტებს დაკვეთის შესრულების საბოლოო პუნქტებს და 

პირობებს; 

 აგზავნის დაკვეთას მასალების შესყდვის შესახებ. 

5. შერჩეული მიმწოდებელი: 

 იღებს დაკვეთას, ადასტურებს მის მიღებას და იწყებს დამუშავებას; 

 ორგანიზებას უკეთებს ყველა იმ ოპერაციის შესრულებას, რaც აუცილებელია 

შეკვეთილი მასალების მიწოდებისათვის; 

 გადატვირთავს მასალებს და უგზავნის შეტყობინებას დამკვეთს; 

 აგზავნის ანგარიშ-ფაქტურას. 

6. მომარაგების განყოფილება: 

 აგზავნის დაკვეთის დასტურს; 

 ახორციელებს ყველა აუცილებელ ღონისძიებას მათ შორის ექსპედირებას; 

 იღებს, ამოწმებს და იბარებს მასალებს; 

 ატყობინებს მომხმარებლის განყოფილებას მასალების მიღების შესახებ. 

7. მომხმარებლის განყოფილება: 

 იღებს და ამოწმებს მასალებს; 

 ადასტურებს დანახარჯების ჩამოწერას; 

 აზუსტებს მონაცემებს მარაგების შესახებ; 

 იყენებს მასალებს საჭიროებისამებრ; 

8. მომარაგების განყოფილება: 

 ორგანიზებას უკეთებს თანხის გადახდას მიმწოდებლის ანგარიშ-ფაქტურის 

მიხედვით.  

გარეგნულად ამგვარი პროცესი რთულად გამოიყურება. ის მოიცავს მრავალ ეტაპს და 

ბევრი დოკუმენტი სჭირდება, მაგრამ ძვირი შესყიდვების განხორციელებისას - დროის, 

ენერგიის და ფინანსების ამგვარი ხარჯი გამართლებულია. აღსანიშნავია, რომ მთელ რიგ 

შემთხვევებში, ეს პროცედურა უფრო გართულებულია და მის სკურპულოზურ აღწერას 

ისიც განაპირობებს, რომ შესყიდვების ციკლის ამსახველი სქემა დამკვეთსა და 

მიმწოდებელს შორის დადებული კონტრაქტის ნაწილია.  

უკანასკნელ პერიოდში უდიდესი სამუშაო ჩატარდა რათა შემცირებულიყო 

მომარაგების პროცესისთვის საჭირო დრო და დანახრჯები. შემუშავებულ იქნა რამდენიმე 

მეთოდი. მაგალითად, ერთ-ერთი მათგანია ე.წ. საერთო შეკვეთები. ამ დროს დაიდება 

ხანგრძლივვადიანი ხელშეკრულება მომავალში მასალების მოწოდების თაობაზე. მეორე 

მეთოდია ფასეულობის ანალიზი, რის დროსაც ორგანიზაციის სხვადასხვა ფუნქციური 

მიმართულებებიდან შერჩეული სპეციალისტთა გუნდი, ცდილობს მოიძიოს მასალა-

სუბსტიტუტები, რომელთა ფასი უფრო დაბალია, მაგრამ მახასიათებლებით არ 

ჩამოუვარდება არსებულს. 

 მომარაგების პროცესში წარმოშობილი ყველაზე რთული პრობლემაა მასალების 

თანმდევი დოკუმენტაციის არასრულყოფილება. როგორც გამოკვლევებმა დაადასტურა, 

პერსონალი დროის მესამედ ნაწილს ხარჯავს აღნიშნული პრობლემების 

აღმოსაფხვრელად. 

 

შესყიდვების ტიპები 

 შესყიდვების ტიპები უწინარეს ყოვლისა კლასიფიცირდება თვით მასალების 

სახეობების მიხედვით. ამ კუთხით გამოყოფილია სამი კატეგორია: 

 იმ მასალების შესყიდვისათვის, რომლებიც არ განეკუთვნება მნიშვნელოვანთა 

კატეგორიას, არ ქმნიან დიდ მოგებას და მათი მოწოდების რისკიც დაბალია 

გამოიყენება შესყიდვების მარტივი პროცედურები; 

 იმ მასალების შესყიდვისათვის, რომელთა არ ქონამ შესაძლოა გამოიწვიოს 

შეფერხებები ორგანიზაციის მუშაობაში, ხოლო არსებობა კი, უზრუნველყოფს 

დაბალ მოგებას და მათი მოწოდება დაკავშირებულია დიდ რისკთან, საჭიროა 

დამყარდეს გრძელვადიანი კონტაქტები ალტერნატიულ მომწოდებლებთან, რათა 

თავიდან იქნას აცილებული შესაძლო პრობლემები; 

 სტრატეგიული მასალები, კი, რომლებიც ქმნის მაღალ მოგებას, მოითხოვს მათ 

მომწოდებლებთან ხანგრძლივვადიანი და უფრო ფორმალიზებული 

ურთიერთობების დამყარებას, თვით პარტნიორობის ან სხვა სახის გაერთიანებების 

შექმნასაც კი. 

შესყიდვების კლასიფიცირება შესაძლებელია უფრო კონრეტული ფორმითაც. ამ მხრივ 

გამოიყოფა: 

შეკვეთები შესყიდვებზე არის მომარაგების მიმართ სტანდარტული მიდგომის შედეგი. 

ამ დროს დამკვეთი ადგენს წერილს მიმწოდებლის მიმართ, სადაც დეტალურად აღწერს 

მისთვის საჭირო მასალების მახასიათებლებს და შესყიდვის პირობებს. როგორც წესი, 

ამგვარი წერილი იგზავნება იმ ფასების უწყისის სანაცვლოდ, რასაც მიმწოდებელი 

მიაწვდის დამკვეთს.  

საერთო შესყიდვები მოიაზრებს იაფი და სტანდარტული საქონლის შესყიდვის მარტივ 

პროცედურას. ამის მაგალითად გამოდგება საკანცელარიო საქონლის შესყიდვაც, 

ორგანიზაცია ადგენს ერთიან შეკვეთას ყველა იმ საკანცელარიო მასალის მიხედვით, რაც 

მას დასჭირდება გარკვეული დროის განმავლობაში. ამის შემდეგ კი, მიმწოდებელი 

მოთხოვნისამებრ მიაწვდის მას საქონელს. 

ელექტრონული მომარაგება იყენებს მონაცემთა ელექტრონულ გაცვლას ან ინტერნეტს 

შესყიდვების გამარტივებისათვის. ეს არის სწრაფი და ეფექტური საშუალება იაფი და 

მარტივი შეკვეთების შესასრულებლად. 

კონტრაქტი დეტალურად აღწერს დამკვეთსა და მიმწოდებელს შორის მიღწეული 

შეთანხმების პირობებს. მასში ზუსტადაა მითითებული პასუხისმგებლობის სფეროები, 

მხარეების მიერ შესასრულებელი სამუშაოები და მომსახურება. უფრო ხშირად 

კონტრაქტები გამოიყენება მომსახურების შესყიდვისათვის. 

სუბკონტრაქტი დაიდება მაშინ, როდესაც მიმწოდებელს არ შეუძლია კონტრაქტით 

გათვალისწინებული ყველა პირობის შესრულება. ამ შემთხვევაში სამუშოების ნაწილი 

შესასრულებლად გადაეცემა ქვემოიჯარეს. ამ დროს ფორმდება ორი სახის ხელშეკრულება 

_ კონტრაქტი მიმწოდებლსა და დამკვეთს შორის და სუბკონტრაქტი მიმწოდებელსა და 

ქვემოიჯარეს შორის. მსხვილი პროექტების დროს ქვემოიჯარეთა რიცხვი შესაძლოა 

საკმაოდ ბევრი იყოს. 

შეთანხმებაში ლიზინგისა და არენდის შესახებ მითითებულია მასალების მიღების 

პირობები. როგორც წესი, ამგვარი ხელშეკრულებები ფორმდება ძირითადი ფონდების 

შესყიდვისას. ამ შემთხვევაში პროდუქციის ღირებულების გადახდა ხდება დროთა 

განმავლობაში დატანხის სრულად დაფარვამდე მიმწოდებელსა და მყიდველს შორის 

ფორმდება საიჯარო ხელშეკრულება. 

ზემოაღნიშნული შეთანხმებების დროს უმნიშვნელოვანესი ადგილი ეთმობა 

მასალების ფასის განსაზღვრას. რაც ძირითადად ოთხი საშუალებით ხორციელდება: 

1. ფრაის ლისტების მეშვეობით, სადაც მიმწოდებლები მიუთითებენ მათ მიერ 

წარმოებულ სხვადასხვა სახის საქონელზე არსებული ფასების შესახებ; 

2. მოლაპარაკებების მეშვეობით ფასების დადგენისას უფრო მეტ მოქნილობას აქვს 

ადგილი. ამ დროს მიმწოდებელი დამკვეთს გააცნობს საკუთარი ფასის შესახებ, მაგრამ 



35 
 

მოლაპარაკების მსვლელობისას შესაძლებელია ახალი ფასის დადგენა, როგორც მატების 

ასევე შემცირების მიმართულებით; 

3. სპეციალური წინადადება ნიშნავს, რომ მიმწოდებელი ფასებს განსაზღვრავს 

ყოველი დამკვეთისათვის. ეს მიდგომა განსაკუთრებით გავრცელებულია 

არასტანდარტული მასალების შემთხვევაში; 

4. ფასების დაწესება სასაქონლო პროდუქციაზე მოიაზრებს ისეთ ფასებს, რომელთაც 

იყენებს დარგში მონაწილე ყოველი მიმწოდებელი და რაც დგინდება საბაზრო ძალების 

მონაწილეობით. ამგვარი ფასწარმოქმნა ხდება ნავთობზე, ხორბალზე, ლითონებზე და ა.შ. 

 

კითხვები:   

1. რა ნიშნავს შესყიდვები  და რა ფუნქცია აკისრია მას ორგანიზაციაში? 

2. რა არის მომარაგების მნიშვნელობა და მიზანი? 

3. ვინ ახორციელებს ორგანიზაციაში შესყიდვებს და რომელი ფუნქციური როლებია 

წარმოდგენილი მომარაგებით დაკავებულ სტრუქტურულ ერთეულში? 

4. რა პირობებს უნდა აკმაყოფილებდეს კვალილფიციური მიმწოდებელი? 

5. როგორია მნიშვნელოვანი შესყიდვების განხორციელების პროცედურა? 

6. როგორი ტენდერების შესახებ გსმენიათ? 

7. შესაძლებელია თუ არა, რომ მიმწოდებელმა თავად შეარჩიოს დამკვეთი? 

8. მნიშვნელოვანი ერთი ტიპის რესურსის შესყიდვის დროს რა უპირატესობები და 

ნაკლოვანებები გააჩნია ერთ მიმწოდებელთან პარტნიორობას? მრავალ 

მიმწოდებელთან პარტნიორობას? 

9. რა არის ფორვარდული შესყიდვები? 

10. როგორ ხორციელდება მიმწოდებლის მუშაობის მონიტორინგი? 

11. აღწერეთ შესყიდვების ციკლი; 

12. რას ნიშნავს საერთო შეკვეთები და ფასეულობის ანალიზი? 

13. რომელი კატეგორიის მასალები არსებობს? 

14. შესყიდვის რომელ ტიპებს იცნობთ? 

15. მასალების ფასის განსაზღვრის რომელ საშუალებებს იცნობთ? 

თავი. 4 ტრანსპორტირება და გადაზიდვები 

 

ტრანსპორტირების არსი, ფუნქციები და პრინციპები 

მიწოდების ჯაჭვის მართვაზე მსჯელობის დროს, ძალიან ბევრ ადამიანს უჩნდება 

ასოციაციები ტვირთზიდვასთან და ეს გარკვეულწილად გასაგებიცაა, რადგან 

ტრანსპორტირება ლოგისტიკის უმნიშვნელოვანესი ფუნქციაა. ტრანსპორტირება 

(გადაზიდვები) მასალების გადაადგილებაა მიწოდების ჯაჭვის სხვადასხვა რგოლს შორის. 

ტრანსპორტირების  ფუნქციებია: ტვირთების გადაზიდვა და მათი შენახვა (დაცვა). 

ტარნსპორტირების პროცესში მონაწილეობს ან გავლენას ახდენს ამ პროცესზე რამდენიმე 

ძირითადი მხარე, კერძოდ: ტვირთის გამგზავნი, ტვირთის მიმღები, გადამზიდავი, 

სახელმწიფო და მოსახლეობა. 

ტრანსპორტირების ორგანიზების დროს ორი უმთავრესი პრინციპია 

გასათვალისწინებელი, ეკონომია ტვირთზიდვის მასშტაბებზე და ეკონომია მარშრუტების 

სიშორეზე. პირველი პრინციპი ეფუძნება იმ მოცემულობას, რომ, რაც უფრო ბევრია 

ტვირთი, მით უფრო ნაკლებია მისი ერთეულის გადაზიდვის თვითღირებულება. მეორე 

კი, გულისხმობს გადაზიდვის ეფექტიანობის ზრდას, ამჯერად გადაზიდვის მანძილის 

გაზრდის გამო, ანუ რაღაც რაოდენობის ტვირთის გადაზიდვა მოცემულ მანძილზე უფრო 

ნაკლები დაჯდება, ვიდრე ამავე რაოდენობის ტვირთის გადაზიდვა ორ პარტიად, მაგრამ 

განახევრებულ მანძილზე, ამ პრინციპს სხვანაირად კლების პრინციპსაც უწოდებენ. გარდა 

ამისა, გადაზიდვების დროს მნიშვნელოვანია მესაკუთრის პრობლემის გადაწყვეტა, ამ 

შემთხვევაში არჩევანი ძირითადად ორია, კომპანიას შეუძლია შექმნას საკუთარი 

სატრანსპორტო სტრუქტურა, ან ისარგებლოს ე.წ. “მესამე მხარის”, ანუ სხვა კომპანიის 

მომსახურებით. აღნიშნულ ალტერნატივებს შორის არჩევანზე მოქმედებს შემდეგი 

ფაქტორები: საოპერაციო და კაპიტალური დანახარჯების სიდიდე, გადამზიდავი 

კომპანიების მხრიდან მომსახურების ხარისხი, ტვირთზე კონტროლის შესაძლებლობა, 

მოქნილობა, პროფესიონალიზმი, პერსონალის მომზადებასთან დაკავშირებული 

პრობლემები. აქ აუცილებლად უნდა აღინიშნოს მსოფლიო ბიზნესში მიმდინარე ერთი 

ტენდენციის შესახებ, უკანასკნელ ხანებში იქმნება სატრანსპორტო თუ ლოგისტიკური 

კომპანიები, რომლებიც მასშტაბის ეფექტის და მაღალი პროფესიონალიზმის გამო უფრო 

ეფექტურნი არიან, ვიდრე ცალკეულ ფირმებში მოქცეული სატრანსპორტო 

განყოფილებები თუ საწარმოები, ამის გამო გახშირდა სატრანსპორტო და ლოგისტიკური 

ფუნქციების აუთსორსინგის შემთხვევები. 

 

ტრანსპორტის სახეები 

საერთაშორისო კლასიფიკაციით არსებობს ტრანსპორტის ხუთი ძირითადი ტიპი, 

ესენია: საავტომობილო ტრანსპორტი, სარკინიგზო ტრანსპორტი, საწყლოსნო 

ტრანსპორტი, საჰაერო ტრანსპორტი და მილსადენი ტრანსპორტი. საქართველოს მთიანი 

რელიეფიდან გამომდინარე, ჩვენს ქვეყანაში შესაძლოა საკმაო პერსპექტივა ჰქონდეს 

საბაგირო ტრანსპორტის განვითარებასაც, რაც სახმელეთო ტრანსპორტის ერთ-ერთ 

ქვესახეობადაც შეიძლება მივიჩნიოთ. 

საავტომობილო ტრანსპორტი ყველაზე უფრო გავრცელებული ტრანსპორტის სახეა.  

იშვიათია ისეთი შემთხვევა, როდესაც იგი არ გვევლინება მიწოდების ჯაჭვის რომელიმე 

ორი რგოლის დამაკავშირებელ ერთ-ერთ ეტაპად მაინც. მისი უმთავრესი უპირატესობაა 

ტერიტორიული მოქნილობა, რადგან საავტომობილო ტრანსპორტით ხერხდება ტვირთის 

პრაქტიკულად ნებისმიერ მომხმარებლამდე მიტანა. ძალიან ხშირ შემთხვევებში მისი 

მეშვეობით შესაძლებელია გადაზიდვები “კარიდან კარამდე”, რაც ამ დროს გამორიცხავს 

სხვა ტიპის ტრანსპორტის გამოყენებას. ავტოტრანსპორტის დიდ უპირატესობას სხვა 

სახის სახმელეთო ტრანსპორტის მიმართ წარმოშობს ის ფაქტიც, რომ საავტომობილო 

გზები გაცილებით ნაკლებპრეტენზიულია რელიეფის მიმართ, რაც განაპირობებს მის 

ფართო ქსელს, ეს კი, ამავე დროს ხელს უწყობს საავტომობილო მოძრაობის გაცილებით 

თავისუფალ განრიგს სარკინიგზო, თუ საავიაციო ტრანსპორტთან შედარებით.   

საავტომობილო ტრანსპორტის უპირატესობას განეკუთვნება ის ფაქტი, რომ გზების 

მოწყობას და რემონტს, რაც თავისთავად სხვა სახის სატრანსპორტო ინფრასტრუქტურის 

მოწყობაზე იაფი ჯდება, როგორც წესი, სახელმწიფო აფინანსებს, რის გამოც 

ბიზნესისთვის საავტომობილო გადამზიდავების დანახარჯებში მცირეა მუდმივი 

დანახარჯების წილი. სამაგიეროდ დიდი ნაკლია ის, რომ შედარებით მაღალია ცვალებადი 

დანახარჯები, რაც იმითაც არის განპირობებული, რომ გადაზიდული ტვირთის 

მოცულობები მცირეა. სამაგიეროდ დიდია თვით გადამზიდავი ფირმების რიცხვი, ეს კი, 

ამ ბაზარზე მაღალი დონის კონკურენციასა და შედარებით მოქნილ ფასწარმოქმნას 

განაპიორბებს. 

საავტომობილო ტრანსპორტის კლასიფიცირება სხვადასხვა ნიშნის მიხედვით 

ხორციელდება. უპირველესად აღსანიშნავია, რომ არსებობს სამგზავრო და სატვირთო 

საავტომობილო ტრანსპორტი, თუმცა როგორც ტრანსპორტის სხვა სახეების შემთხვევებში 

სამგზავრო გადაზიდვებს მიმდინარე სალექციო კურსში დაწვრილებით არ განვიხილავთ. 

სატვირთო ავტოტრანსპორტის კლასიფიცირება ხდება: ტვირთამწეობის, გამოყენებული 

საწვავის, ძრავის ტიპის, გადაზიდული ტვირთის ტიპის, მისაბმელის ტიპის და ა.შ. 

მიხედვით. გამომდინარე აქედან, არსებობს საავტომობილო ტრანსპორტის მრავალი სახე, 

რომელთაგან ქვემოთ მოტანილია რამდენიმე:  

ფურგონები პროდუქციის ადგილობრივი განაწილებისათვის, როგორც წესი, მათი 

ტვირთზიდვა 1-2 ტონას შეადგენს და მცირე მანძილებისათვისაა განკუთვნილი; 

პლატფორმის მქონე სატვირთოები, ეს არის ორ ან სამ ღერძიანი სატრანსპორტო 

საშუალებები, რომელთაც აქვთ პლატფორმა, სადაც მაგრდება ტვირთი ან საშუალო 

სმიმაღლის ბორტი;  

ძარა-ფურგონიან სატვირთოებზე დამაგრებულია ძარა, სადაც ტვირთის განთავსება 

უკანა მხრიდან ხდება; 

ავტომატარებლები მოქნილი მზიდისა და რამდენიმე ტრაილერის გაერთიანებაა;  

აგრეთვე არსებობს შედარებით ხისტი სატვირთოს და ტრაილერის კომბინაცია. ეს 

არის ხისტი ავტომობილის და ორხიდიანი ტრეილერის კომბინაცია, ამ ტიპის 

გადამზიდავი მაღალი ტვირთზიდვის მაჩვენებელთან ერთად მანევრულობით 

გამოირჩევა. 

სარკინიგზო ტრანსპორტი მოცულობითი და მძიმე ტვირთების დიდ მანძილზე 

გადასატანად გამოიყენება. მისი უმთავრესი უპირატესობა ისაა, რომ მართალია 

რკინიგზების აშენებაზე, ინფრასტრუქტურის შექმნაზე, თვით სატრანსპორტო 

საშუალებების შეძენაზე გაწეული მუდმივი დანახარჯები დიდია, სამაგიეროდ ტვირთის 

გადაზიდვისათვის საჭირო ცვალებადი დანახარჯები იმდენად მცირეა, რომ ის ერთ-ერთ 

ყველაზე უფრო იაფ სახმელეთო ტრანსპორტად ითვლება. საავტომობილო 

ტრანსპორტთან შედარებით, უპირატესობად შეიძლება ჩაითვალოს სისწრაფეც. 

სადღეისოდ უკვე შექმნილია და ექსპლუატაციაშია ჩაშვებული ისეთი ტექნოლოგიები, 

რომელთა მეშვეობითაც მატარებლების სიჩქარე მართლაც ფანტასტიურ განზომილებას 

აღწევს. სარკინიგზო გადაზიდვებს აქვს რამდენიმე მნიშვნელოვანი უარყოფითი მხარე, 

უპირველესად აღსანიშნავია მისი ტერიტორიული მოუქნელობა, რითაც აიხსნება 

რკინიგზების მეტად შეზღუდული ქსელი. იშვიათად ხდება ისე, რომ მიწოდების ჯაჭვის 

ორი რგოლი ერთმანეთს მხოლოდ სარკინიგზო ტრანსპორტით უკავშირდებოდეს. 

აღსანიშნავია დროითი მოუქნელობაც, რასაც ის ფაქტიც განაპირობებს, რომ სარკინიგზო 

გადაზიდვები მკაცრ გრაფიკს ექვემდებარება და ტვირთის გამგზავნიც და მიმღებიც უნდა 

დაემორჩილონ მას. გასათვალისწინებელია ისიც, რომ რკინიგზა წარმოადგენს ბუნებრივ 

მონოპოლიას, რის გამოც ამ დარგში აუცილებელია სახელმწიფო რეგულირება. უფრო 

მეტიც, ზოგიერთ ქვეყანაში, ისევე როგორც საქართველოში, რკინიგზა სახელმწიფოს 

საკუთრებაშია. სარკინიგზო სატვირთო ტრანსპორტის კლასიფიცირება ძირითადად 

გამოყენებული საწვავის ტიპის მიხედვით ხდება, თუმცა სადღეისოდ ამ მხრივ 

ელექტროენერგია სულ უფრო ფართოდ ჩაანაცვლებს ქვანახშირს და დიზელის სხვა 

საწვავს.   

საწყლოსნო ტრანსპორტი. ზემოთ განხილული ტრანსპორტის ორი სახე, 

სახმელეთო ტრანსპორტის კატეგორიას განეკუთვნება, რითაც ხაზგასმულია, როგორც 

მათი გამოყენების არეალი, ასევე ამ მხრივ არსებული შეზღუდვაც. ფაქტია, რომ 

დედამიწის ზედაპირის 3/4-ზე მეტი წყალს უკავია და ხუთი დასახლებული 

კონტინენტიდან, მხოლოდ ორ-ორი უკავშირდება ერთმანეთს სახმელეთო 

გადასასვლელებით, რომლებზეც სხვათაშორის, დიდი ხანია რაც არხები ააშენეს. თვით 

კონტინენტებზეც, საკმაოდ არის ისეთი მდინარეები, რომელთა გამოყენება შესაძლებელია 

სანაოსნოდ.  

საწყლოსნო ტრანსპორტის უმთავრესი უპირატესობაა სიიაფე, მისი მეშვეობით 

გადაზიდული ტვირთის ერთეული ყველაზე ნაკლებ დანახარჯებს საჭიროებს (ეს 

განსაკუთრებით ეხება საზღვაო ტრანსპორტს). ამის მიზეზია ერთეულ ტვირთზე მუდმივი 

დანახარჯების საშუალო დონის ფონზე (ამ ტიპის ხარჯები საჭიროა პორტების და 

ინფრასტრუქტურის მოსაწყობად და თვით ტრანსპორტის შესაძენად) უმცირესი 

ცვალებადი დანახარჯები, რაც ერთჯერადად გადაზიდული ტვირთის დიდი 

მოცულობებით მიიღწევა. ძირითადი ნაკლი კი, ტერიტორიული მოუქნელობაა. ანუ 

ხმელეთის სიღრმეში ლოგისტიკური ჯაჭვის ორი რგოლის დასაკვშირებლად მასთან 

კომბინაციაში სხვა სახის ტრანსპორტის გამოყენებაა აუცილებელი. 

საწყლოსნო ტრანსპორტი სამ ძირითად სახეობად იყოფა: 

სამდინარო ტრანსპორტი განკუთვნილია ტვირთის მდინარეებით და არხებით 

გადატანისათვის;  

კაბოტაჟური ტრანსპორტის მეშვეობით ერთი საზღვაო პორტიდან მეორეში 

გადააქვთ ტვირთი, ოღონდ მარშრუტი აუცილებლად გადის ხმელეთის გასწვრივ ზღვაზე; 

საზღვაო ტრანსპორტი განკუთვნილია მსოფლიო ზღვებში ტვირთის გამჭოლად 

გადატანისათვის. ის ფაქტი, რომ საერთაშორისო ტვირთბრუნვის 90 %-ზე მეტი 

დაკავშირებულია საწყლოსნო ტრანსპორტთან, სწორედ საზღვაო გადაზიდვების 

დამსახურებაა. საზღვაო გადაზიდვები, როგორც აღვნიშნეთ, ტრანსპორტირების ყველაზე 

იაფი ტიპია, რაც ერთ ჯერზე დიდი მოცულობის ტვირთების გადატანის შედეგად 

მიიღწევა. ამისათვის კი, აუცილებელია ისეთი უნიკალური სანაოსნო საშუალებების 

გამოყენება როგორიცაა:  

გენერალური ტვირთების გადამზიდი ხომალდი. ეს არის სტანდარტული 

კონსტრუქციის გემი, რის მეშვეობითაც შესაძლებელია ნებისმიერი სახეობის ტვირთების 

გადაზიდვა. როგორც წესი, ტვირთის ჩატვირთვა ხდება ამწეების მეშვეობით, თუმცა 

ზოგიერთ მოდელს აქვს ჭრილი, საიდანაც სახმელეთო ტრანსპორტს (ავტომობილი, 

სარკინიგზო ეშელონი) შეუძლია მასში შესვლა და ტვირთის შეტანა; 

ბალკტანკერები ანუ ბალკერები გამოიყენება ისეთი მშრალი ტვირთის 

გადასაზიდად, რაც არ საჭიროებს შეფუთვას, მაგალითად ასეთია მადანი, მარცვლეული 

და ა.შ. 

ტანკერებს გადააქვთ ნავთობი ან სხვა სახის სითხე. ამ ტიპის გემები ყველაზე დიდი 

ტრანსპორტია მსოფლიოში. არსებობს თხევადი აირის ტანკერებიც, რაც ტექნოლოგიურ 

საოცრებადაც შეიძლება ჩაითვალოს; 

კონტეინერმზიდები გამოიყენება სტანდარტული კონტეინერების გადასაზიდად. 

არსებობს კონტეინერების ორი სტანდარტი TEU (Twenty-foot Equivalent Unit ) და FEU 

(Forty-foot Equivalent Unit ) პირველი მათგანის სიგრძეა 6,1 მეტრი (20 ფუტი) მეორის კი 

12,2 მეტრი (40 ფუტი). მიუხედავად იმისა, რომ არსებობს სხვადასხვა ნაირსახეობა, 

როგორც წესი, მათი სიმაღლე და სიგანე 2,4 მეტრს უდრის. 

ბორნები განკუთვნილია ტრეილერების ან სხვა სახის სახმელეთო ტრანსპორტის 

გადასატანად, როგორც წესი, მცირე მანძილებზე; 

ბარჟები ისეთი ხომალდებია, რომელთაც დამოუკიდებელი გადაადგილება არ 

შეუძლიათ და ისინი ბუქსირების მეშვეობით გადააქვთ. ბარჟები გამოიყენება მცირე 

მანძილებზე და შედარებით წყნარ წყლებში. უპირატესობაა მცირე საოპერაციო 

დანახარჯები. 

კომბინირებული დანიშნულების ხომალდები ისეთი გემებია, რომლებიც ზემოთ 

მოტანილი რამდენიმე ხომალდის თვისებებს და ფუნქციებს ითავსებს. 

საჰაერო ტრანსპორტი. მთელ რიგ შემთხვევებში გადაზიდვების დროს, 

უმნიშვნელოვანესი პარამეტრია სისწრაფე. ამ მხრივ საუკეთესო მახასიათებლები აქვს 

საჰაერო ტრანსპორტს. ის შეუცვლელია, როდესაც საქმე ეხება ძვირადღირებული და 

მალფუჭებადი საქონლის გადატანას, ამავე დროს მას მიმართავენ ფორსმაჟორული 

სიტუაციებისას წარმოქმნილი მატერიალური პროდუქციის დეფიციტის 

აღმოსაფხვრელად. საჰაერო ტრანსპორტის ტრადიციული მომხმარებელია აგრეთვე 

საფოსტო მომსახურების სფერო. საჰაერო ტრანსპორტის უმთავრესი ნაკლია სიძვირე, ის 

ყველაზე ძვირადღირებულია გადაზიდვის დანარჩენ საშუალებებს შორის. საჰაერო 

ტრანსპორტით ტვირთის გადაზიდვის  დროს საკმაოდ მაღალია მუდმივი დანახარჯები, 

რაც საჭიროა აეროპორტების და ინფრასტრქტურის მოსაწყობად, დიდი თანხები 

ესაჭიროება თვით საფრენი აპარატის შეძენასაც. რაც შეეხება ცვალებად დანახარჯებს, ის 

ყველაზე მაღალი სწორედ საჰაერო გადაზიდვების დროსაა, რაც დიდძალი საწვავის 

მოხმარებითა და პერსონალის მაღალი ხელფასებითაა გამოწვეული. ეს, კი, ტვირთზიდვის 

გაძვირებას განაპირობებს. ამ სახის ტრანსპორტის ნაკლია აგრეთვე ტერიტორიული და 

დროითი მოუქნელობა. საზღვაო და სარკინიგზო ტრანსპორტის მსგავსად, როგორც წესი, 

ვერც საჰაერო ტრანსპორტის მეშვეობით უკავშირდება ლოგისტიკური ჯაჭვის ორი 

რგოლი ერთმანეთს და მათი ფრენაც, როგორც წესი, წინასწარ განსაზღვრული გრაფიკის 

მიხედვით ხორციელდება.   

სატვირთო-საჰაერო ტრანსპორტი სამი სახისაა: პირველი ეს არის რეგულარული 

სამგზავრო რეისების გამოყენება სხვადასხვა ტვირთის (ძირითადად ამანათები და ფოსტა) 

გადასაზიდად; მეორე - ჩვეულებრივი სატვირთო გადაზიდვები წინასწარ შედგენილი 

გრაფიკის მიხედვით, და ბოლოს ჩარტერული ოპერაციები, როდესაც ხდება ცალკეული 

თვითმფრინავის დაქირავება, კონკრეტული ტვირთის გადასაზიდად. 

მილსადენი ტრანსპორტი. ამ სახის ტრანსორტის გამოყენების ძირითადი 

სფეროებია ნავთობისა და აირის გადაზიდვა, აგრეთვე კომუნალურ მეურნეობაში 

მომხმარებლებისთვის წყლის მიწოდება და მათგან საკანალიზაციო ნარჩენების 

გამოზიდვა. იშვიათად მილსადენებს მყარი ტვირთის გადასაზიდადაც იყენებენ, კერძოდ, 

ნახშირს ან მადანს აქუცმაცებენ და ურევენ წყალში, რის შემდეგაც შესაძლებელი ხდება 

მათი მილების მეშვეობით გადაზიდვა.  

მილსადენი ტრანსპორტის მთავარი უპირატესობაა ის, რომ მისი მეშვეობით 

შესაძლებელია დიდი რაოდენობის ტვირთის შორეულ მანძილზე გადატანა, აგრეთვე 

სიიაფე. მიუხედავად იმისა, რომ მილსადენების და მისი ინფრასტრუქტურის მოწყობას 

დიდი საწყისი ინვესტიციები სჭირდება, ცვალებადი ხარჯები იმდენად მცირეა, რომ ეს, 

გადამწყვეტ გავლენას ახდენს საბოლოო დანახარჯებზეც. უარყოფითი მხარეებია: - ე.წ 

ასორტიმენტული მოუქნელობა, რაც იმაზე მიუთითებს, რომ მისი მეშვეობით მხოლოდ 

თხევად ან აირად მდგომარებაში არსებული ტვირთის გადაზიდვა შეიძლება და 

გადაადგილების დაბალი სიჩქარე (როგორც წესი ის არ აღემატება 10 კმ/სთ-ს). ზოგიერთ 

შემთხვევაში, მილსადენების ფართო ქსელის შექმნის შედეგად, შესაძლებელი ხდება 

ტვირთის მრავალ მომხმარებელს შორის განაწილება, რითაც დაიძლევა ტერიტორიული 

მოუქნელობა. 

საბაგირო გზების გამოყენება ტვირთების გადასაზიდად, მიზანშეწონილია მთიანი 

რელიეფის მქონე ქვეყნებში, გამომდინარე აქედან, ის პერსპქტიულია ჩვენი 

ქვეყნისთვისაც. მისი ტვირთზიდვის შესაძლებლობები საკმაოდ შთამბეჭდავია და ამ 

მაჩვენებელმა შესაძლოა საათში 1000 ტონას მიაღწიოს. სადღეისოდ აშენებულია საბაგირო 

გზები, რომელთა სიგრძე რამდენიმე ათეული კილომტრია, მაგალითად აფრიკის ქვეყანა 

გაბონში ფუნქციონირებს 76 კილომეტრიანი საბაგირო გზა. 

 

გადაზიდვისას ტრანსპორტის სახეების შერჩევა  

 ტვირთის გადაზიდვის დროს ტრანსპორტის სახეების შერჩევისას ყურადღება უნდა 

მიექცეს ისეთ პარამეტრებს როგორიცაა: ტვირთის წონა და გაბარიტები, მალფუჭებადობა, 

მნიშვნელობა, ღირებულება, ტრანსპორტირების გრაფიკი და მიწოდების სიხშირე, 

ტერიტორიული და დროითი მოქნილობა, გადაზიდვის ღირებულება, მიწოდების 

საიმედოობა. მაგრამ, როგორც უკვე არაერთხელ აღვნიშნეთ ლოგისტიკური ჯაჭვის 

რგოლებს შორის ტვირთის მიწოდება, მხოლოდ ერთი სახეობის ტრანსპორტის მეშვეობით 

საკმაოდ იშვიათია და უმეტესად ეს მოვლენა საავტომობილო ტრასპორტის შემთხვევაში 

ფიქსირდება. ტრანსპორტის სხვადასხვა სახის შერჩევის აუცილებლობა მიწოდების 

ჯაჭვის რგოლებს შორის ტვირთის გადასაზიდად განსაკუთრებით აქტუალურია, 

როდესაც საქმე გვაქვს  საერთაშორისო (გლობალურ) გადაზიდვებთან. ასეთ შემთხვევებში 

ხშირად ადგილი აქვს ე.წ. ინტერმოდალურ ანუ მულტიმოდალურ გადაზიდვებს. 

ინტერმოდალური (მულტიმოდალური) გადაზიდვების დროს მიწოდების ჯაჭვის ორ 

რგოლს შორის ტვირთის გადასაადგილებლად გამოიყენება ორი ან მეტი სახეობის 

ტრანსპორტი. ამ დროს გადამზიდავები ერთი მხრივ იძულებულნი არიან გააკეთონ 

მსგავსი არჩევანი, მეორე მხრივ კი, ისინი ცდილობენ სატრანსპორტო სახეების 

კომბინაციით ისარგებლონ იმ უპირატესობებით, რაც ამა თუ იმ ტრანსპორტის სახეს 

ახასიათებს. ინტერმოდალური გადაზიდვების ძირითადი ნაკლია ის, რომ, 

სატრანსპორტო საშუალების შეცვლისას წარმოიშობა შეფერხებები, რასაც თან სდევს 

დროის დანაკარგები, ამავე დროს, ტვირთის ტრანსპორტიდან ტრანსპორტში გადატანისას, 

ადგილი აქვს გადმოტვირთვა-დატვირთვასთან დაკავშირებულ დანახარჯებს. სწორედ 

ამიტომ, ინტერმოდალური გადაზიდვების მთავარი პრობლემაა ტრანსპორტირების 

სახეებს შორის ტვირთების გადაადგილების სისტემის შექმნა. მსგავსი სისტემის 

მაგალითია ჩვენს მიერ ზემოთ აღწერილი სტანდარტული კონტეინერების შემოღება. მათი 

გადატანა ადვილად ძალუძს როგორც საავტომობილო, სარკინიგზო ასევე საწყლოსნო 

ტრანსპორტს. მსგავსი მაგალითია ე.წ. “გადასატვირთი კორპუსების” გამოყენება, როდესაც 

ავტომობილს ეხსნება ტვირთის შემცველი სათავსი და მისი გადატვირთვა ხდება 

მატარებელზე ან გემზე. ინტერმოდალური გადაზიდვების გასაადვილებლადაა 

შემუშავებული ე.წ. “კონტრეილერული გადაზიდვები”, რის დროსაც სატვირთო 

ავტომობილი ან ტრეილერი ტვირთიანად მოთავსდება ვაგონზე ან გემზე და ამგვვარად 

ხდება მისი გადაზიდვა. ინტერმოდალური გადაზიდვების სახეობაა ე.წ. “სახმელეთო 

ხიდები”. ეს არის შემთხვევა, როდესაც საზღვაო ტრანსპორტით ხდება ტვირთის 

გადაზიდვა რომელიმე პორტამდე, შემდეგ გამოიყენება სახმელეთო ტრანსპორტი, რის 

შემდეგაც ტვირთი კვლავ მოთავსდება საზღვაო ტრანსპორტში. ეს ხდება მაშინ, როდესაც 

მხოლოდ საზღვაო ტრანსპორტის გამოყენების შემთხვევაში უნდა გადაილახოს დიდი 

მანძილი, რაც აძვირებს გადაზიდვას ან ადიდებს დროს, ხოლო “სახმელეთო ხიდის” 

გამოყენებით ხერხდება აღნიშნული უარყოფითი მომენტების დაძლევა.  

 

მარშრუტიზაცია  

ნებისმიერ ორგანიზაციას, რომელიც დაკავებულია გადაზიდვებით,  მრავალი 

პრობლემის გადაწყვეტა უხდება, რომელთაგან უმნიშვნელოვანესია მარშრუტიზაციის 

პრობლემა. აღნიშნული ამოცანა დგება გადამზიდავის წინაშე, როდესაც მან რამდენიმე 

მიმღებს უნდა მიაწოდოს პროდუქცია და ამისთვის საუკეთესო (ანუ მოკლე) გზა უნდა 

შეარჩიოს. ეს ამოცანა სხვადასხვა ინტერპრეტაციით შეიძლება დაისვას, რომელთაგან 

ზოგიერთის ამოხსნა საკმაო პრობლემებთანაა დაკავშირებული. აღნიშნულის კარგი 

მაგალითია ე.წ. კომივოიაჟერის ამოცანა. ის არ არის განსაკუთრებული სირთულის, მაგრამ 

მისი გადაწყვეტისთვისაც კი, საკმაო ძალისხმევაა საჭირო. ამ ამოცანის პირობაა, რომ 

კომივოიაჟერისთვის, რომელმაც უნდა მოიაროს რამდენიმე კლიენტის მისამართი და 

საწყის წერტილზე დაბრუნდეს, შეირჩეს საუკეთესო მარშრუტი. ამ ამოცანაში 

მარშრუტების რაოდენობა გამოითვლება n!-ით სადაც n-ი არის დანიშნულების 

პუნქტების, ამ შემთხვევაში კლიენტების რაოდენობა. თუ წარმოვიდგენთ რეალურ 

შემთხვევებს, სადაც n-ი თუნდაც 5-ზე მეტია, მივხვდებით, რომ აღნიშნული პრობლემის 

ტექნიკური საშუალებების გარეშე გადაწყვეტა წარმოუდგენელია. კომივოიაჟერის 

შემთხვევა საბაზო ამოცანაა და რეალობაში არსებობს მასზე გაცილებით რთული 

ვარიანტები, სადაც შესაძლებელია დასმული იყოს უამრავი დამატებითი პირობა, 

სხვადასხვა სახის ტრანსპორტის, შეუთავსებელი ტვირთების, გამგზავნების მრავალი 

რაოდენობის, მოძრაობის დროს სხვადასხვა სიჩქარით სვლის აუცილებლობის და ა.შ. 

სახით.   

მარშრუტიზაციის მრავალი მეთოდი არსებობს, რომლებიც ორ მომენტს 

ეფუძნებოდა - პირველი დანიშნულების პუნქტებს შორის გეოგრაფიულ დაშორებებს და 

მეორე - მათ შორის უმოკლეს მანძილს არსებული გზების მიხედვით. რადგან სულ უფრო 

ხშირად ვხვდებით ელექტრონულ რუქებს, სადაც სკურპულოზურადაა მითითებული 



43 
 

ყველა გზის პარამეტრიც, ბოლო დროს უპირატესობა ენიჭება მეორე ვარიანტს. 

მარშრუტიზაციის მეთოდთაგან კი, აღსანიშნავია:  

მათემატიკური მოდელირება. ეს მეთოდი ადამიანის ჩარევის გარეშე, ამოცანის 

ოპტიმალური გადაწყვეტის შესაძლებლობას იძლევა, მაგრამ რეალურად იმდენად დიდია 

ის პარამეტრები, რომელთა რაოდენობრივი შეფასება ვერ ხერხდება, რომ ძალიან ხშირ 

შემთხვევებში მისი გამოყენება არაეფექტიანია; 

 მოლაპარაკებები. ზოგჯერ მარშრუტის შერჩევა უამრავ სუბიექტურ ფაქტორს ეხება, 

ამიტომ ასეთ შემთხვევებში ოპტიმალური ვარიანტის შერჩევისთვის საუკეთესო მეთოდად 

გვევლინება  დაინტერესებულ მხარეთა შორის მოლაპარაკებები;   

 წინა მარშრუტის კორექტირება. ზოგჯერ რეალობა იმდენად მცირედ იცვლება, რომ 

შესაძლებელია ძველი მარშრუტის გამოყენება უმნიშვნელო კორექტივების შეტანის 

შემდეგ. ამის მაგალითია ე.წ. „ფოსტალიონის“ ამოცანა. ამ პროფესიის წარმომადგენლებს 

წლების განმავლობაში უწევთ თითქმის ერთი და იგივე მისამართებზე სტუმრობა; 

მსჯელობაზე და ინტუიციაზე დაფუძნებული მეთოდები. ეს მეთოდთა ჯგუფი 

გულისხმობს მარშრუტების შემმუშავებლების მიერ გადაწყვეტილების მიღებას საკუთარ 

განათლებაზე, კვალიფიკაციაზე, ინტუიციაზე, გამოცდილებაზე დაყრდნობით, 

ევრისტიკული ანალიზის გამოყენებით;  

რუქები. ბევრი თვლის, რომ ოპტიმალური მარშრუტის განსაზღვრის დროს 

საუკეთესო დამხმარეა რუქები, რაზედაც ხდება წინასწარი მარშრუტის მონიშვნა და 

შემდგომ თანმიმდევრული გაუმჯობესება, ამ დროს არსებობს რეკომენდაცია, რომ 

მარშრუტი უნდა შედგეს რაც შეიძლება წრიულად, ისე რომ არ გადაიკვეთოს და არ გახდეს 

საჭირო განმეორებითი სვლა, გზის ერთი და იგივე მონაკვეთზე; 

მოდელირება. ეს მეთოდი მათემატიკური მოდელირებისაგან განსხვავებით 

პროცესის ანუ ამ შემთხვევაში, გადაზიდვის იმიტირებას გულისხმობს, რის დროსაც 

ხდება დაკვირვება მრავალ ფაქტორზე;   

ექსპერტული სისტემები. სპეციალიზებული პროგრამებია, რაც  პროფესიონალი 

მარშრუტების შემდგენელების განსჯის პროცესის დუბლირებას ახდენს. ექსპერტების 

კვალიფიკაცია, გამოცდილება, ამოცანის გადაწყვეტისადმი მათეული წესები და მიდგომა 

ჩამოყალიბდება მონაცემთა ბაზების სახით, შემდეგ ხდება სისტემისთვის კონკრეტული 

ამოცანის მიწოდება, ბოლო ეტაპზე კი, შეარჩევენ იმ წესს, რითაც ამოიხსნება ამოცანა. 

 

გლობალური გადაზიდვების დროს გამოყენებული ზოგიერთი სტანდარტული პირობა 

ტრანსპორტირებასთან დაკავშირებით შესაძლოა წარმოიშვას გარკვეული 

პრობლემები, რის დაძლევისთვის გამოიყენება რამდენიმე სტანდარტული პირობა: 

მიწოდება მყიდველის ხარჯზე (Ex Works, EXW). ამ დროს მყიდველი მასალებს 

ჩაიბარებს მიმწოდებელთან შეთანხმებულ ადგილზე და პასუხს აგებს მის შემდგომ 

ტრანსპორტირებასთან დაკავშირებულ ყველა რისკზე და ხარჯზე; 

ფრანკო-ბორტამდე (Free Alongside, FA). ამ დროს მიმწოდებელი მასალას მიიტანს 

ტრანსპორტთან (როგორც წესი, ამგვარი პირობა გამოიყენება ტვირთვის გემებით 

ტრანსპორტირების დროს), მაგრამ შემდგომი მომსახურება (განთავსება და ა.შ.) 

მყიდველის მიერ ხორციელდება; 

ფრანკო-ბორტი (Free on Board, FOB). ეს არის წინა პირობის სახესხვაობა, რის 

დროსაც მიმწოდებელი ვალდებულია ტრანსპორტში ჩატვირთოს საქონელი; 

მიწოდება გემის ბორტზე (Delivered Ex Ship, DES). საქონელი მიეწოდება გემზე ან 

ნავსადგურში, მაგრამ დამკვეთმა თვითონ უნდა იზრუნოს საბაჟო და სხვა სახის 

გადასახადებზე. ეს შედარებით მოძველებული პირობაა, რაც შეცვლილია ახალი  

(Delivered at Place, DAP) და (Delivered at Terminal, DAT) მიწოდებულია ადგილზე და 

მიწოდებულია ტერმინალთან პირობებით; 

ღირებულება და ფრახტი (Cost and Freight, C&F). მიმწოდებელი უზრუნველყოფს 

ტვირთის გადაზიდვას შეთანხმებულ ადგილამდე, მაგრამ დამკვეთი საკუთარ თავზე 

იღებს ყველა რისკს და იხდის დაზღვევის გადასახადს; 

ღირებულება, დაზღვევა და ფრახტი (CIF). წინა პირობისაგან განსხვავებით ამ 

შემთხვევაში დაზღვევის გადასახადს იხდის მიმწოდებელი. 

მიწოდებულია. მიმწოდებელი პასუხს აგებს გადაზიდვის ყველა ასპექტის შესახებ, 

სანამ ტვირთს არ ჩაიბარებს დამკვეთი. 

 

კითხვები:   

1. რა არის ტრანსპორტირება? 

2. რა ფუნქციებს ასრულებს ტრანსპორტირება? 

3. რომელი უმთავრესი პრინციპებია გასათვალისწინებელი ტრანსპორტირების 

ორგანიზების დროს? 

4. ტრანსპორტის რომელ ტიპებს იცნობთ? 

5. რა უპირატესობები და ნაკლოვანებები გააჩნია საავტომობილო ტრანსპორტს? 

6. რა სახის საავტომობილო ტრანსპორტი არსებობს? 

7. რა უპირატესობები და ნაკლოვანებები გააჩნია სარკინიგზო ტრანსპორტს? 

8. რა სახის საწყლოსნო ტრანსპორტი არსებობს? 

9. რა უპირატესობები და ნაკლოვანებები გააჩნია საწყლოსნო ტრანსპორტს? 

10. რა უპირატესობები და ნაკლოვანებები გააჩნია საჰაერო ტრანსპორტს? 

11. რა სახის საჰაერო ტრანსპორტი არსებობს? 

12. რა უპირატესობები და ნაკლოვანებები გააჩნია მილსადენ ტრანსპორტს? 

13. რა შემთხვევაში შეიძლება საბაგირო ტრანსპორტის ეფექტიანი გამოყენება? 

14. რას უნდა მიექცეს ყურადღება ტრანსპორტის შერჩევისას? 

15. რას ნიშნავს ინტერმოდალური ანუ მულტიმოდალური გადაზიდვები? 

16. რაში მდგომარეობს ინტერმოდალური  გადაზიდვების ნაკლი? 

17. რას ნიშნავს მარშრუტიზაცია? 

18. მარშრუტიზაციის რომელ მეთოდებს იცნობთ? 

19. რა სტანდარტული პირობები გამოიყენება გლობალური გადაზიდვების დროს? 

თავი 5. მატერიალური წარმოების ადგილი მიწოდების გლობალურ ჯაჭვში 

საწარმოო პროცესების ლოგისტიკა 

მატერიალური ნაკადების რაციონალური მართვა მოიაზრებს ისეთი ძირითადი 

ლოგისტიკური პრინციპების სავალდებულო დაცვას როგორიცაა: მოქნილობა, 

სინქრონიზება, ოპერატიულობა, ოპტიმიზება, ნაკადების ინტეგრაცია. ამავე დროს დიდი 

მნიშვნელობა ენიჭება იმ ტექნოლოგიების ტიპებს და შესაბამისად საწარმოო ნაკადების 

სტრუქტურას, რაც ამა თუ იმ საწარმოო პროცესის დროს გამოიყენება, ყოველივე ეს კი, 

აისახება ისეთ უმნიშვნელოვანეს მოცემულობაში როგორიცაა ოპერაციული პროცესების 

სტრატეგიები.    

 ნებისმიერ საწარმოში ნაკადების მოძრაობის ხასიათის უმნიშვნელოვანესი 

განმსაზღვრელი  პროცესების სტრატეგიებია. პროცესის შერჩევის გადაწყვეტილების 

სტრატეგიული ხასიათიდან გამომდინარე მას გრძელვადიანი ეფექტი აქვს წარმოების 

ეფექტიანობაზე, მოქნილობაზე, პროდუქციის ხარისხზე და ზოგადად კომპანიის 

სტრატეგიული მიზნების შესრულებაზე. არსებობს პროცესების ოთხი სტრატეგია, რაც 

შესაძლებელია გამოყენებულ იქნას ამა თუ იმ დარგში და ბაზრის სეგმენტზე მოღვაწე 

კომპანიის მიერ.  

 პროცესზე ფოკუსირების სტრატეგიის შემუშავება იმ კომპანიებს ესაჭიროებათ, 

რომლებიც ბაზრის სპეციფიკურ ან მაღალ სეგმენტებზე მოღვაწეობენ. ამ დროს ყოველი 

შეკვეთა უნიკალურია, რის საფუძვლეზეც, ასევე უნიკალური პროცესი იგეგმება. ხშირად 

იწარმოება ერთი ერთეული პროდუქცია ან მომსახურება, თუმცა ზოგჯერ რამდენიმე 

სრულიად მსგავსი საქონლის წარმოებაც ხდება. ამ სტრატეგიის მთავარი უპირატესობა 

სწორედ მრავალფეროვანი მოთხოვნილებების დაკმაყოფილებაში და მოქნილობაში 

მდგომარეობს, თუმცა, იდენტური პროდუქციის წარმოების მოცულობების სიმცირე 

ერთეულის თვითღირებულებას მკვეთრად ზრდის. მიუხედავად იმისა, რომ იმ 

საწარმობში, რომლებიც პროცესზე ფოკუსირების სტრატეგიას შეარჩევენ, გამოიყენება 

საერთო დანიშნულების დანადგარები და მოწყობილობები, მათი დატვირთვის მცირე 

კოეფიციენტი მნიშვნელოვნად აძვირებს წარმოებას. თითღირებულების ზრდას იწვევს 

ფართო კვალიფიკაციის მუშახელის გამოყენებაც, რომელთაც ხშირად სპეციფიკური 

პრობლემების გადაწყვეტა უწევთ, რის გამოც წარმოების პროცესი ნელა მიმდინარეობს. 

დიდია ნედლეულის და მაკომპლექტებლების მარაგების მოცულობები, რაც ასევე 

უარყოფითად მოქმედებს თვითღირებულებაზე. სამუშაოს მრავალფეროვნების გამო, ეს 

სტრატეგია ყველაზე დატვირთულია ინსტრუქციებით, რადგან სტანდარტულთან ერთად 

ადგილი აქვს უნიკალური ოპერაციების გამოყენებას, ამ და სხვა ზემოთ აღნიშნული 

ფაქტორებიდან გამომდინარე, პროცესზე ფოკუსირების სტრატეგიის კონტექსტში საჭიროა 

გეგმა-გრაფიკების, ნახაზების, ცხრილების აგებაზე ყურადღების გამახვილება, რაც თავის 

მხრივ ართულებს მის გამოყენებას.  შეკვეთის შესრულებამდე შესაძლებელია 

დანახარჯების მხოლოდ მიახლოებითი კალკულაცია, ამიტომ ზუსტი ხარჯები ცნობილი 

ხდება მხოლოდ სამუშაოების დასრულების შემდეგ. იმ კომპანიის ოპერაციული სისტემა, 

რომელიც პროცესებზე ფოკუსირების სტრატეგიას შეარჩევს, შეიძლება იყოს საპროექტო ან 

ინდივიდუალური წარმოების ტიპის. ამ სტრატეგიის გამოყენება აქტიურად ხდება 

როგორც მატერიალური წარმოების, ასევე მომსახურების სფეროებში.  

 განმეორებად პროცესებზე ფოკუსირების სტრატეგიის შერჩევას განაპირობებს 

ერთგვაროვან საქონელზე არსებული საშუალო ან მცირე ინტენსივობის მოთხოვნა, 

რომელსაც პერიოდული ნაკლებად მნიშვნელოვანი ცვლილებები ახასიათებს. 

თანამშრომლების ზომიერი კვალიფიკაცია გამოწვეულია პროცესების განმეორებადობით, 

რის ფონზეც იკლებს პერსონალის ტრენინგების  და ინსტრუქციების ცვლილების 

საჭიროება. ოპერაციების რიტმულობის გამო შესაძლებელია JIT-ის (ზუსტად-დროზე) 

გამოყენება, რაც ამცირებს მარაგებს. სისტემაში ნაკადის მოძრაობა შედარებით სწრაფია და 

საწარმოო ციკლი საათებით ან დღეებით იზომება. პროცესებზე ფოკუსირებულ 

წარმოებასთან შედარებით ახასიათებს მცირე მოქნილობა, მაგრამ მეტი ეფექტიანობა, მეტი 

ფიქსირებული და ნაკლები ცვალებადი დანახარჯები. განმეორებად პროცესებზე 

ფოკუსირების სტრატეგიის უმთავრესი მახასიათებელია მოდულური წარმოება. 

სხვადასხვა მაკომპლექტებლისგან და ნედლეულისგან იქმნება მოდულები, რის 

საფუძველზეც იწარმოება  შეზღუდული ასორტიმენტის სტანდარტული პროდუქცია. 

ხშირად ხდება მზა მოდულების გარე სტრუქტურებისგან შეძენაც. ამ სტრატეგიის 

შერჩევის შემდეგ კომპანიების ოპერაციული სისტემა განეკუთვნება წვრილ-სერიული და 

სერიული წარმოების ტიპს და იგი ზოგჯერ ორგანიზებულია ამკრები ხაზის საფუძველზე. 

წარმოების შედარებით მსხვილი მოცულობები და დანადგარების დატვირთვის მაღალი 

კოეფიციენტი სპეციალური, ძვირადღირებული მოწყობილობების გამოყენების 

საშუალებას იძლევა. განმეორებად პროცესებზე ფოკუსირების სტრატეგიის კონტექსტით 

დაგეგმვა ეფუძნება მოთხოვნის ხშირ პროგნოზირებას, რის საფუძვლეზეც იგება 

პროცესების შესაბამისი მოდელები. ფართო გამოცდილების გამო, რაც იდენტურ 

განმეორებად პროცესებს ეფუძნება, შესაძლებელია დანახარჯების წარმოების დაწყებამდე 

განსაზღვრა. პროცესების ორგანიზების ამ სტრატეგიას ძირითადად მატერიალურ 

წარმოებაში იყენებენ. 

 პროდუქციაზე ფოკუსირების სტრატეგიის თანახმად, როგორც ამაზე 

სახელწოდებაც მიუთითებს, წარმოება ორგანიზებულია საქონლის სახეობის შესაბამისად. 

ამ სტრატეგიის საფუძველზე ხდება ერთგვაროვანი ან მცირედ დიფერენცირებული 

პროდუქციის წარმოება, რომელთა შორის არსებობს უმნიშვნელო განსხვავება, რასაც 

ძირითადად საბოლოო პროდუქციის შეფუთვა, ზომები და ფორმა განაპირობებს. 

პროცესის ორგანიზების სწორედ ეს ფორმა იძლევა ერგვაროვანი საქონლის ყველაზე 

დიდი მოცულობებით წარმოების შესაძლებლობას, რის საფუძვლეზეც მიიღწევა 

დანახარჯების მინიმუმამდე შემცირება, მაგრამ სამაგიეროდ ყველაზე ნაკლებია 

მოქნილობა. პროდუქციის ფოკუსირების სტრატეგიის შერჩევას განაპირობებს როგორც 

ბაზარზე არსებული მოთხოვნის ხასიათი, ასევე ზოგიერთი ტიპის პროდუქციის 

დამზადების ტექნოლოგიური თავისებურებები და იმ ოპერაციულ სისტემებს, რომელთა 

პროცესებიც აღნიშნული სტრატეგიის საფუძველზეა ორგანიზებული, ორი ტიპის 

მასობრივი და უწყვეტი წარმოება ახასიათებთ. მაღალი სტანდარტიზაციის გამო, ამ სახის 

პროცესებში ძირითადად  დასაქმებულია ვიწრო კვალიფიკაციის პერსონალი და მათი 

ორგანიზებისთვის საკმარისია მცირე სამუშაო განწესი და ინსტრუქციები. წარმოების 

დიდი მოცულობები და დანადგარების დატვირთვის ძალიან მაღალი კოეფიციენტები 

სპეციალიზებული მოწყობილობების გამოყენების კარგ საშუალებას იძლევა. ამ ტიპის 

წარმოებებში, ფიქსირებული ხარჯების სიდიდის გამო, უარყოფით შედეგს იწვევს 

სიმძლავრეების არასათანადო დატვირთვა, რის გამოც  დანახარჯები ერთეულ 

პროდუქციაზე შესაძლოა ძალიან გაიზარდოს. პროდუქციაზე ფოკუსირების სტრატეგიის 

პირობებში საწარმოს მცირე მრავალფეროვნების ნედლეული და მაკომპლექტებლები 

სჭირდება, გარდა ამისა, ნაკადი, როგორც წესი, სწრაფად და რიტმულად გადაადგილდება. 

ამ სტრატეგიის პირობებში შედარებით მარტივია პროცესების დაგეგმვა, რადგან ის 

ერთგვაროვნებით ხასიათდება და მოთხოვნის პროგნოზი იმ ბაზრებზე, რომელსაც 

აღნიშნული წარმოების წესი შეიძლება მიესადაგოს, მაღალი სიზუსტით გამოირჩევა. 

ყოველივე ზემოთ აღნიშნული იწვევს მარაგების შემცირებას, რაც კიდევ უფრო ეფექტიანს 

ხდის კომპანიის საქმიანობას. პროდუქციაზე ფოკუსირების სტრატეგია ძირითადად 

მატერიალური წარმოების პირობებში გამოიყენება, თუმცა ზოგიერთ სერვის-კომპანიას 

აქვს მცდელობა მისი ელემენტები საკუთარ საქმიანობაში დანერგოს და ეს უფრო კარგად 

დაბალი კონტაქტის სისტემებს გამოსდით. 

მასობრივი ქასთომიზაცია ყველაზე თანამედროვე სტრატეგიაა და ამავე დროს 

რთულად დასანერგი, რადგან მისი მეშვეობით ცდილობენ პროცესზე და პროდუქციაზე 

ფოკუსირების სტრატეგიების დადებითი მხარეების - მოქნილობისა და ეფექტიანობის - 

გაერთიანებას, რის საფუძველზეც მიიღწევა საქონლის/მომსახურების სწრაფად მცირე-

დანახარჯებით წარმოება და მომხმარებელთა მზარდი უნიკალური სურვილების 

დაკმაყოფილება. ამ სტრატეგიით აღჭურვილი კომპანია, როგორც წესი, ინდივიდუალურ 

შეკვეთებს ასრულებს, შესაბამისად მისი პროდუქცია  მრავალფეროვნებით გამოირჩევა, 

თუმცა იმავდროულად აუცილებელია მასობრივი წარმოების იმ ელემენტების დანერგვა, 

რომელთა მეშვეობით მოხერხდება დანახარჯების შემცირება. მაგალითად, მასობრივი 

ქასთომიზაციის სტრატეგიის საფუძველია მოდულური წარმოება და სტანდარტული 

ოპერაციები, რომელთა მეშვეობითაც იქმნება მრავალფეროვანი პროდუქცია. საწარმოში 

დეტალები და ნაკეთობები სწრაფად მოძრაობს, შესაძლებელია JIT-ის გამოყენება და 

მცირეა მარაგების მოცულობები. როგორც აღვნიშნეთ ამ სტრატეგიის მეშვეობით 

პროცესის პროექტირება მთელ რიგ სირთულეებთანაა დაკავშირებული, რაც 

უპირველესად მაღალკვალიფიციური პერსონალის მომზადებაში გამოიხატება, გარდა 

ამისა, ინდივიდუალური შეკვეთები ბევრი სამუშაო ინსტრუქციის შესრულებას 

მოითხოვს. მასობრივი ქასთომიზაციის სტრატეგიის კონტექსტით პროცესის პროექტირება 

სამომხმარებლო მოთხოვნის ზუსტ პროგნოზირებას უნდა ეფუძნებოდეს, ხოლო რაც 

შეეხება ხარჯების დაგეგმვას  მაღალი ფიქსირებული და დინამიკური ცვალებადი 

დანახარჯები ართულებს მათ კალკულაციას. მასობრივი ქასთომიზაციის მეთოდის 

წარმატება დიდად არის დამოკიდებული იმაზე, თუ რამდენად მოხერხდება  ცვალებადი 

ხარჯების შემცირება. 

ტექნოლოგიური პროცესის ტიპები. ოპერაციულ სისტემაში ნაკადის 

მახასიათებლებზე დიდ გავლენას ახდენს თუ რა სახის ტექნოლოგიური პროცესებია 

გამოყენებული იქ. ამ ხრივ ზოგადად, საწარმოო პროცესები შეიძლება შემდეგ ტიპებად 

დავყოთ: გადამამუშავებელი პროცესი, რაც რაიმე ერთი ან რამდენიმე ნივთიერებიდან, 

ერთი ან რამდენიმე სხვა სახის ნივთიერების შექმნას ნიშნავს. ამ დროს, როგორც წესი, 

იყენებენ ქიმიურ, ფიზიკურ, ბილოგიურ და ა.შ.პროცესებს. აღნიშნულის კარგი 

მაგალითია ღვინის წარმოება, ლითონის დნობა, ელექტროენერგიის გამომუშავება და ა.შ. 

დამზადების პროცესი, ნედლეულისთვის რაღაც სპეციფიკური ფორმის მინიჭებას 

გულისხმობს. ასე ხდება, როდესაც ლითონის ნაჭრისგან კონკრეტული პარამეტრების 

მქონე დეტალს ქმნიან ან ხისგან სკამებს და სხვა სახის ავეჯს ამზადებენ. ამწყობი პროცესი 

დეტალებისაგან რაიმე ნაკეთობის შექმნაა. მსგავს მოვლენას უფრო ხშირად ადგილი აქვს 

ამკრებ (ამწყობ) ხაზებზე. ამ დროს სხვადასხვა მაკომპლექტებლებისგან უფრო რთული 

დეტალები ან მზა პროდუქცია იწყობა. ტესტირების პროცესის მიზანია დეტალებისა და 

მზა პროდუქციის შემოწმება. ის, ზემოთ განხილულებისგან განსხვავებით არ 

განეკუთვნება ძირითად პროცესებს და დამხმარე ხასიათი აქვს. მიუხედავად ამისა, 

ტესტირებას დიდი მნიშვნელობა ენიჭება თანამედროვე წარმოებაში, სადაც ხარისხის 

ტოტალური უზრუნველყოფის დოქტრინა დომინირებს. 

საწარმოო ნაკადის სტრუქტურა. საწარმოო ნაკადის სტრუქტურა განსაზღვრავს 

საწარმოში მასალების ნაკადების მოძრაობის ტიპს, რის დროსაც შესაძლებელია 

გამოყენებულ იქნას ზემოთ მოტანილი ერთი ან რამდენიმე ტექნოლოგიური პროცესი. 

რობერტ ჰეიზი და სტივენ უილრაიტი გამოყოფენ საწარმოო ნაკადების ოთხ ძირითად 

ტიპს: 

 შეკვეთით წარმოება  არის ფართო ასორტიმენტის სხვადასხვა პროდუქციის 

წარმოება მცირე პარტიებით, რაც, როგორც წესი, მოითხოვს სხვადასხვა ტექნოლოგიური 

პროცესის გამოყენებას ნაირგვარი კონფიგურაციით. 

 სერიული წარმოება. საწარმოები, რომლებიც მუშაობენ ამ პრინციპით, პროდუქციას 

ქმნიან პერიოდული შეკვეთების მიხედვით. ამ ტიპს კომპანია მაშინ ირჩევს, თუკი მას 

სხვადასხვა სახის პროდუქციის შედარებით სტაბილური ასორტიმენტი აქვს. ყოველი 

ცალკეული სახის პროდუქცია იქმნება ან დამკვეთის მოთხოვნის მიხედვით ან 

პერიოდულად სასაქონლო მარაგების შესავსებად. პროდუქციის დიდი ნაწილი იწარმოება 

ერთი და იგივე ტექნოლოგიური სქემის გამოყენებით. 

 ამკრებ ხაზზე (კონვეიერზე) ხდება ცალკეული ნაკეთობების (დეტალების) 

წარმოება, რომლებიც ავტომატურად გადაადგილდებიან ერთი სამუშაო ადგილიდან 

მეორეზე კონტროლირებადი სიჩქარით და იმ თანმიმდევრობით, რაც საჭიროა 

პროდუქციის გამოსაშვებად. იმ შემთხვევაში, როდესაც ამკრებ ხაზზე სრულდება სხვა 

პროცესებიც, მას ჩვეულებრივ ნაკადურ ხაზს უწოდებენ. 

უწყვეტი ნაკადის დროს ადგილი აქვს განუყოფელი მასალების გადამუშავებას. 

ისევე როგორც ამკრები ხაზების შემთხვევაში საწარმოო პროცესი მიმდინარეობს 

გარკვეული თანმიმდევრობით, ოღონდ ამ შემთხვევაში საწარმოო ნაკადი უწყვეტია. 

გარდა უკანასკნელი შემთხვევისა საწამოო ნაკადის ტიპის შერჩევის საფუძველს 

წარმოადგენს მოთხოვნა პროდუქციაზე. 

 

ლოგისტიკური ხედვა თანამედროვე წარმოების მიმართ 

ლოგისტიკური თვალსაზრისით წარმობის მართვის თანამედროვე მიდგომები 

რამდენიმე მოთხოვნის შესრულებას ითვალისწინებს:  

 წარმოების ყველა რგოლის ერთიანი გრაფიკის მიხედვით რიტმული, 

შეთანხმებული მუშაობის უზრუნველყოფა და პროდუქციის თანაბარზომიერი 

გამოშვება. რიტმულობა ამ შემთხვევაში ნიშნავს წარმოების ყველა პროცესის 

ჰარმონიზებას, არსებული რესურსების ეფექტურ გამოყენებას, დროში და სივრცეში 

ერთეულოვანი, ნაწილობრივი და კერძო პროცესების ოპტიმალურ შერწყმას, 

კონკრეტული პროდუქციის ეფექტურად წარმოების უზრუნველყოფისათვის; 

 საწარმოო პროცესების უწყვეტობის მაქსიმალურად უზრუნველყოფა. ამ მოთხოვნას 

აქვს ურთიერთსაწინააღმდეგო მხარეები: შრომის საგნების უწყვეტი მოძრაობა და 

სამუშაო ადგილების დატვირთვის უწყვეტობა. პრობლემა მდგომარეობს იმაში, რომ 

ყოველ კონკრეტულ სიტუაციაში რა სახის უწყვეტობას მიენიჭოს პრიორიტეტი. ამ 

დროს გასათვალისწინებელია ის ფაქტი, რომ არანაკადური წარმოების დროს ერთი 

საათით სამუშაო ადგილის მოცდენა (მხედველობაშია როგორც მუშის შრომის ასევე 

დაზგა-დანადგარის მოცდენა) იწვევს რამდენიმეჯერ იმაზე მეტ ზარალს, ვიდრე 

ერთი საათით შრომის საგნების შეჩერება. ამიტომ ოპტიმიზაციის საერთო 

კრიტერიუმი - საწარმოო რესურსების მინიმალური დანაკარგები - არანაკადური 

წარმოების დროს შესაძლებელია უზრუნველყოფილი იყოს სამუშაო ადგილების 

უწყვეტი დატვირთვის შედეგად. ნაკადური წარმოების შემთხვევაში კი, საუკეთესო 

შედეგის მისაღწევად უნდა შეირჩეს ვარიანტი, რის მიხედვითაც დეტალების 

ოპერაციათაშორისი შეჩერების დრო მინიმალური იქნება. 

 საგეგმო გათვლების მაქსიმალური საიმედოობისა და გეგმური სამუშაოების 

მინიმალური შრომატევადობის უზრუნველყოფა. სადღეისოდ სამრეწველო 

საწარმოების მართვისათვის და დაგეგმვის პროცესში იყენებენ სტატისტიკურ 

მეთოდებს, რაც წარმოშობს რამდენიმე პრობლემას: 

o საწარმოო სიმძლავრეების დეფიციტი. ეს ნიშნავს, რომ წარმოება ჩამორჩება 

გრაფიკს საწარმოო ძალის ან დანადგარების უკმარისობის გამო, რაც იწვევს 

დამატებით ზენორმატიულ სამუშაოებს, მზა ნაწარმის მიწოდების ვადების 

დარღვევას, მომხმარებელთა ჩივილს და სხვა ანალოგიურ გართულებებს; 

o წარმოების კალენდარული გეგმების სუბოპტიმალურობა. დაკვეთების მკაფიო 

პრიორიტეტების არ ქონის, გრაფიკების შედგენის მოქმედი წესების 

არაეფექტურობის და საამქროში მიმდინარე სამუშაოების დროს არსებული 

მდგომარეობის მუდმივი ცვლილების გამო, ბევრი სამუშაო არასწორად იგეგმება. 

რაც იწვევს საწარმოო ციკლის წყვეტილობას, იზრდება დანადგარების 

გადაწყობის რიცხვი, ხოლო სამუშაოები, რაც გრაფიკის მიხედვით 

მიმდინარეობდა, ჩამორჩება; 

o საწარმოო ციკლის გაზრდილი ხაგრძლივობა. ზემოთგანხილულ პუნქტებში 

ჩამოთვლილი პრობლემების საკომპენსაციოდ, დაგეგმვით დაკავებული 

პერსონალი ჩამორჩენილი შეკვეთების შესრულებისათვის მიმართავს 

დამატებითი დროის გამოყოფის პრაქტიკას, რის გამოც საამქროში ხდება 

საწარმოო პროცესის გადატვირთვა, ირევა დაკვეთების პრიორიტეტულობა, 

რასაც შედეგად ახლავს საწარმოო ციკლების ხანგრძლივობის გაზრდა; 

o მარაგების არაეფექტური მართვა. მაშინ როდესაც ნედლეულის, 

ნახევარფაბრიკატების და მზა პროდუქციის ჯამური მარაგები განსაკუთრებით 

დიდია, წარმოებისთვის ზოგიერთი აუცილებელი პოზიციის მიხედვით 

ნარჩუნდება დეფიციტი. მარაგების დიდი მოცულობა იწვევს მათზე გაწეული 

ხარჯების გაზრდას, ხოლო ნედლეულის უკმარობა კი, გრაფიკისაგან ჩამორჩენას; 

o მოწყობილობის დაბალი მარგი ქმედების კოეფიციენტი. ეს პრობლემა 

ნაწილობრივ წარმოიქმნება ცუდი კალენდარული დაგეგმვის შედეგად და სხვა 

ისეთი ფაქტორების გამო, რომელთა სრული კონტროლი არ ხერხდება, 

მაგალითად: დანადგარების დაზიანება, პროდუქციაზე მოთხოვნის დაცემა და 

ა.შ. 

o საწარმოო ტექნოლოგიისაგან გადახრა. ეს არის მუდმივი ტექნოლოგიური 

მარშრუტების შეცვლა, სპეციალურად შერჩეულით, რათა მხარი აუქციონ ე.წ. 

“ვიწრო ადგილებს” (“ვიწრო ადგილი” შემთხვევა წარმოებაში, როდესაც საწარმოო 

სიმძლავრეები არ არის საკმარისი მიმდინარე და საპროგნოზო მოთხოვნის 

დასაკმაყოფილებლად; საპირისპიროდ „ფართო ადგილი“ ნიშნავს შემთხვევას, 

როდესაც საწარმოო სიმძლავრეები ჭარბია არსებულ მოთხოვნასთან შედარებით). 

შედეგად იზრდება მოსაწესრიგებელი სამუშაოები, ჩარხებზე ყენდება 

შეუფერებელი აღჭურვილობა, მცირდება დამუშავების პროცესის ეფექტურობა. 

 მიზნების რეალიზების პროცესში გეგმიდან სხვადასხვა გადახრის აღმოჩენის 

შემთხვევაში სათანადო მოქნილობის და მანევრირების უნარის უზრუნველყოფა. 

ორგანიზაციის მიმართ ნაკადების მართვის დროს წაყენებული პირველი სამი 

პირობის შესრულების ანალიზმა აჩვენა, რომ გამოყენებული მეთოდები 

არასრულყოფილია. იმისათვის, რომ საამქროებისა და საწარმოო დანაყოფების 

დონეზე არასრულფასოვანი დაგეგმვის პირობებში უზრუნველყოფილ იქნას 

საწარმოო გეგმების შესრულება, ყველა წრფივ ხელმძღვანელსა და 

მაკონტროლებელ პერსონალს უწევთ დაკავდნენ წარმოების მსვლელობის 

რეგულირებით სხვადასხვა პრიორიტეტის მიხედვით, რათა მინიმიზებულ იქნას 

საწარმოო და სამუშაო დროის დანაკარგები. ეს მოთხოვნა შესრულებას ნებისმიერ 

შემთხვევაში ექვემდებარება; 

 გეგმური ხელმძღვანელობის უწყვეტობის უზრუნველყოფა. ყოველი საწარმოო 

ქვედანაყოფი იღებს გეგმას, ხდება უზრუნველყოფა შესაბამისი რესურსებით და 

მათი ყურადღების კონცენტრირება წარიმართება საბოლოო შედეგის მიღწევისაკენ. 

მაგრამ ხშირ შემთხვევაში ადგილი აქვს არასრულყოფილ კალენდარულ-გეგმურ 

გათვლებს, რაც იწვევს დაგეგმვის უწყვეტობის შეფერხებას. ამიტომ გეგმური 

ხელმძღვანელობის უწყვეტობის გასაუმჯობესებლად, საჭიროა არა მხოლოდ 

ყოველთვიური გეგმების შედგენა, არამედ საწარმოო პროცესის გეგმა-გრაფიკის 

ფარგლებში შენარჩუნება, მიუხედავად მასზე სხვადასხვა შემაფერხებლის 

ზემოქმედებისა; 

 წარმოების ოპერატიული მართვის სისტემის (წომს) შესაბამისობის უზრუნველყოფა 

კონკრეტული წარმოების ტიპთან და ხასიათთან. სადღეისოდ შემუშავებულია 

ტიპური წომს-ები. თითოეული შეესაბამება კონკრეტული წარმოების ტიპსა და 

ხასიათს, მაგრამ მათი გამოყენების სირთულე იმაში მდგომარეობს, რომ, ყოველ 

საწარმოში ფუნქციონირებს სხვადასხვა სახის წარმოება. თვით ცალკეულ 

საამქროებშიც კი, შეიძლება იქმნებოდეს მასობრივი, ერთეულოვანი და სერიული 

ხასიათის პროდუქცია. მეორე მხრივ, ერთ წარმოებაში სხვადასხვა წომს-ის 

გამოყენება შეუძლებელია მათი შეუთავსებლობის გამო. სხვადასხვა ტიპის 

წარმოების მქონე საწარმოსათვის ერთიანი წომს-ის შექმნის ამოცანა შესაძლებელია 

გადაიჭრას, თუ მისი შექმნის საფუძვლად ავიღებთ არა საწარმოს ტიპს, არამედ 

წარმოების ორგანიზაციის მარშრუტულს ან ნაკადურს ფორმას. 

წარმოების ორგანიზაციის თანამედროვე თეორიების უდიდესი მიღწევაა 

მაღალეფექტური, რიტმული საწარმოო პროცესების კანონების გამოვლენა. ქვემოთ 

სათითაოდაა ეს კანონები განხილული: 

საწარმოში შრომის საგნების მოწესრიგებული გადაადგილების კანონი. 

საამქროთაშორის და საამქროებს შიგნით ტიპურ მარშრუტებზე შრომის საგნების 

მოძრაობის წინასწარი ორგანიზების გარეშე საერთოდ არ შეიძლება წარმოების დაგეგმვა. 

მაგრამ, თუ ცნობილია მოძრობის მიმართულება და საშუალო სიჩქარე, მაშინ 

შესაძლებელია წინასწარ განისაზღვროს მოცემული პუნქტის მდგომარეობა 

გადაადგილების მარშრუტზე, ეს კი, ძალიან მნიშვნელოვანია სხვადასხვა შეკვეთის 

წარმოების მსვლელობის დაგეგმვისთვის. საწარმოში დეტალების მოძრაობის მოწესრიგება 

ორი საშუალებით მიიღწევა: 

1) საამქროთაშორისი და საამქროს შიდა ტექნოლოგიური მარშრუტების 

სტანდარტიზაციით და ტიპიზაციით; 



52 
 

2) საწარმოში შრომის საგნების მოძრაობის ტიპური სქემის 

პროექტირებით. 

ტექნოლოგიური ოპერაციების კალენდარული სინქრონიზაციის კანონი. საწარმოო 

პროცესი მიმდინარეობს დროსა და სივრცეში. მისი ხამგრძლივობა განისაზღვრება 

როგორც საწარმოო ციკლისათვის საჭირო დროისა და დამატებული სამუშაო ადგილებისა 

და შრომის საგნების მოცდენის დროის ჯამი. სივრცეში პროცესის მიმდინარეობას 

განსაზღვრავს საწარმოს სტრუქტურა, არსებული რესურსების სტრუქტურა და შრომითი 

დანახარჯების თანმიმდევრობა. 

 შრომის საგნების მოძრაობის ორგანიზების ცვლილებას ყოველთვის თან სდევს 

ერთი და იგივე შედეგი: იცვლება საწარმოო ციკლის, სამუშაო ადგილებისა და შრომის 

საგნების მოცდენის ხანგრძლივობა. რაც უფრო მინიმიზებულია სამუშაო ადგილებისა და 

შრომის საგნების მოცდენის დრო, მით უფრო ეფექტიანია წარმოების პროცესი. ამასთან, 

გასათვალისწინებელია საწარმოო ნაკადის სტრუქტურაც. თუ საწარმოო ნაკადი უწყვეტია, 

მაშინ უმჯობესია მოცდენის გარეშე დაიტვირთოს სამუშაო ადგილები, ხოლო 

არანაკადური წარმოების დროს კი, უნდა გამოირიცხოს შრომის საგნების მოცდენა. 

ძირითადი და დამხმარე საწარმოო პროცესების კალენდარული სინქრონიზაციის 

კანონი. ნაკეთობებისა და მათი ნაწილების დამზადების პროცესის ციკლების 

სინქრონიზაციას ნებისმიერი წარმოების დროს აქვს ადგილი. თუ ეს პროცესი არ იქნება 

ორგანიზებულად მართული, მაშინ შესაძლოა საწარმოო ციკლის ხანგრძლივობა სამჯერ 

და მეტად გაიზარდოს. არამართული, ანუ სპონტანური სინქრონიზაცია ასევე არ არის 

სწორი გადაწყვეტილება, რადგან ამ დროს შესაძლებელია მოხდეს დაუმთავრებელი 

წარმოების რაციონალური დონის რამდენიმეჯერ გადაჭარბება. ძირითადი და დამხმარე 

საწარმოო პროცესების კალენდარული სინქრონიზაციის კანონის ამოქმედება 

აუცილებელია წარმოების ეფექტურობისა და კონკურენტუნარიანობის 

უზრუნველყოფისათვის. 

ნაკეთობის დამზადების საწარმოო ციკლის რიტმულობის კანონი. საყოველთაოდაა 

ცნობილი, რომ სამუშაოების შეთანხმება არ არის იმის გარანტი, რომ შეკვეთა დროულად 

შესრულდება. ამიტომ, სამუშაოები უნდა იყოს შეთანხმებული როგორც დროის, ასევე 

გამოყენებული რესურსების მოცულობის მიხედვითაც. ნაკეთობის დამზადების საწარმოო 

ციკლის რიტმი დეტალების კომპლექტის დამზადების დაწყებისა და დასრულების 

პროცესების კანონზომიერი შეხამებაა. აღნიშნულის გარეშე ადგილი ექნება როგორც 

შრომით ასევე მატერიალურ დანაკარგებს. ნაკეთობის დამზადების საწარმოო ციკლის 

რიტმულობის კანონი კომპანიის საწარმოო პროგრამის პარამეტრებს შორის ობიექტურად 

არსებული მიზეზ-შედეგობრივი კავშირების ერთობლიობაა. 

 არსებობს ნაკეთობის დამზადების საწარმოო ციკლის მოდელირების სამი მეთოდი: 

სატისტიკური, სტატიკური და დინამიკური. სტატისტიკური მეთოდის დროს გამოიყენება 

სტატისტიკური მოდელირება და ამის საფუძველზე ხდება ნაკეთობის შრომის 

დანახარჯების განაწილება საწარმოო ციკლში. ნაკეთობის დამზადების საწარმოო ციკლის 

რიტმის მოდელირების სტატიკური მეთოდი მოიაზრებს წარმოების პროცესის 

სტატიკური მოდელის წინასწარ შედგენას. წინა ორისაგან განსხვავებით ნაკეთობის 

დამზადების საწარმოო ციკლის რიტმის მოდელირების დინამიკური მოდელი 

შესაძლებლობას იძლევა დიდი ალბათობით განისაზღვროს სამუშაოს შესრულების 

ვადები. ამ დროს ყოველი ნაკეთობის დამზადების პროცესი შეხამებულია საწარმოო 

პროგრამაში შემავალ ყველა დეტალის დამზადების პროცესთან, გათვალისწინებულია 

საწარმოო ციკლის სივრცული სტრუქტურა, თითოეული დეტალის დამზადებაზე 

გაწეული შრომითი დანახარჯების დანახარჯების დინამიკა და საწარმოო ქვედანაყოფების 

დაუყოვნებელი დატვირთვა საწარმოო პროგრამით. 

ბოლო კანონია საწარმოში რესურსების რეზერვირების კანონი. მისი მიხედვით 

საამქროში უნდა არსებობდეს საწარმოო დანიშნულების საშუალებების გარკვეული 

რაოდენობა, ანუ ის რეზერვები, რაც ფორსმაჟორული ვითარების დროს ბუფერის როლს 

შეასრულებს. 

 

საწარმოო პროცესების ლოგისტიკური მართვა და ამ დროს გამოყენებული ძირითადი 

მიკროლოგისტიკური კონცეფციები 

მასალებზე მოთხოვნილების დაგეგმვის სისტემა, მსოფლიოში ერთ-ერთი ყველაზე 

პოპულარული ლოგისტიკური კონცეფციაა, რის საფუძველზეც შემუშავებულია და 

ფუნქციონირებს უამრავი მიკროლოგისტიკური სისტემა, მათ შორის ე.წ. „მაბიძგებელი 

ლოგისტიკური სისტემაც“. უფრო კონკრეტულად, დეფინიციის სახით რომ 

წარმოვადგინოთ წარმოების მატერიალური მოთხოვნილების დაგეგმვა (MRP - Material 

Requirements Planning) კომპიუტერიზებული საინფორმაციო სისტემაა, რაც 

დამოკიდებელი მოთხოვნის მარაგების დროული შეკვეთებისა და საწარმოო 

მატერიალური რეზერვების დაგეგმვისთვის გამოიყენება. მრავალი ფირმა მნიშვნელოვან 

სარგებელს იღებს MRP-სგან. ეს სარგებელი მოიცავს: (1) მყიდველთა შეკვეთებზე უკეთესი 

რეაგირების შესაძლებლობას, რაც გეგმა-გრაფიკის მოთხოვნების დაცვის შედეგია. (2) 

ბაზრის ცვლილებებზე სწრაფი რეაგირების უნარს. (3) შრომითი რესურსებისა და 

საწარმოო ობიექტების გაუმჯობესებულ გამოყენებას. (4) მარაგების დონის შემცირებას. 

როგორც აღვნიშნეთ, წარმოების მატერიალური მოთხოვნილების დაგეგმვა (MRP) 

დამოკიდებული მოთხოვნის მარაგების მართვის მეთოდია, რაც იყენებს მასალათა ბილს, 

არსებულ თუ შეკვეთილ მარაგებს და ძირითად საწარმოო გეგმა-გრაფიკს წარმოების 

მატარიალური მოთხოვნილების განსაზღვრისთვის.   

მიუხედავად იმისა, რომ MRP-ს სისტემების უმეტესობა კომპიუტერიზებულია, 

მასთან დაკავშირებული პროცედურები არ არის რთული და შესაძლებელია მისი 

მარტივად დახასიათება. MRP ძირითადი საწარმოო გეგმა-გრაფიკის შემუშავებით იწყება, 

რაც შემდეგ, საბოლოო პროდუქტის განსაზღვრულ დროში  წარმოებისთვის საჭირო 

დეტალებისა და მასალების გრაფიკად გარდაიქმნება. ამგვარად, ის პასუხობს კითხვებს რა, 

როდის და რამდენია საჭირო? MRP-სთვის აუცილებელი საწყისი ინფორმაციის წყაროა 

ძირითადი საწარმოო გეგმა-გრაფიკი, რაც განსაზღვრავს თუ რამდენი საბოლოო 

პროდუქტია საჭირო და როდისთვისაა მისი მიწოდება დაგეგმილი; მასალათა ბილი და 

საწარმოო რესურსების შესახებ არსებული ინფორმაცია, სადაც მითითებულია მონაცემები 

სახეზე არსებული მარაგებისა და შეკვეთების შესახებ. ეს ნიშნავს, რომ ძირითადი 

საწარმოო გეგმა-გრაფიკი, მასალათა ბილი, მარაგებისა და შესყიდვების მონაცემები და 

შეკვეთების შესრულების ვადები მატერიალური მოთხოვნილებების დაგეგმვის სისტემის 

ინგრედიენტებია. როდესაც ისინი ხელმისაწვდომი და სწორია, შემდეგი ნაბიჯი 

მატერიალური მოთხოვნილების ერთობლივი გეგმის შედგენაა. მატერიალური 

მოთხოვნილების ერთობლივი გეგმა არის გრაფიკი, რაც კონკრეტული მასალის მიხედვით 

აჩვენებს მასზე მთლიან მოთხოვნილებას, მარაგებში მისი არ ქონის შემთხვევაში როდის 

უნდა იყოს ის მიღებული მიმწოდებლისგან ან როდის უნდა დაიწყოს მისი წარმოება, 

რათა კონკრეტული ვადისთვის მოხდეს საბოლოო საქონელზე მოთხოვნილების 

დაკმაყოფილება. ეს განმარტება განიხილავს მასალებზე ერთობლივ მოთხოვნილებას, 

მაგრამ თუ საწარმოში არსებობს მარაგები, საჭიროა მათი გამოყენება და შესაბამისად 

ერთობლივი მატერიალური მოთხოვნილების შემცირება, რისთვისაც დგება ე.წ. ნეტო 

(წმინდა) მოთხოვნილების გეგმა, რაც ითვალისწინებს ადგილზე არსებულ მარაგებსაც. 

ნეტო (წმინდა) მოთხოვნილების გეგმა მარაგებზე გრაფიკის მიხედვით მოთხოვნილებისა 

და ადგილზე არსებული მარაგების სხვაობას ასახავს. ეს ნიშნავს, რომ, თუ წარმოებისთვის 

საჭიროა m რაოდენობის დეტალი, ხოლო საწყობში მარაგების სახით არსებობს ამავე 

დეტალის n ერთეული, საწარმოს რეალური მოთხოვნილება იქნება m-n დეტალი. 

კომპანიის მიერ გამოშვებული ყოველი პროდუქტისთვის ცალკე დგება ძირითადი 

საწარმოო გეგმა-გრაფიკი, მატერიალური მოთხოვნილების ერთობლივი გეგმა და 

საბოლოოდ კი, ნეტო (წმინდა) მოთხოვნილების გეგმა. 

ოპერაციული მენეჯერი მუდმივად უნდა ზრუნავდეს ცვალებადობის 

აღმოფხვრაზე. მაგრამ, რეალურად მასალათა ბილი, ინვენტარიზაციის მონაცემები, 

წარმოებისა და შესყიდვის მაჩვენებლები არ შეიძლება სრულყოფილი იყოს. ეს კი, ნიშნავს, 

რომ გონივრული იქნება MRP-ს სისტემაში სადაზღვევო მარაგების გათვალისწინება. 

მასალათა ბილსა და მატერიალური მოთხოვნილებების გეგმაში აისახება ის ცვლილებები, 

რაც გრაფიკებში, პროექტირებასა და საწარმოო პროცესში მიმდინარეობს. გარდა ამისა, 

MRP-ში ხორციელდება ცვლილებები, როდესაც ძირითადი საწარმოო გეგმა-გრაფიკი 

მოდიფიცირდება. ამგვარად შესაძლებელია მატერიალური მოთხოვნილებების გრაფიკის 

განახლება. 

MRP II (Manufacturing Resource Planning) — საწარმოო რესურსების დაგეგმვა 

მეთოდოლოგიაა, რაც MRP-სთან შედარებით რესურსების უფრო ფართოდ დაგეგმვას 

ითვალისწინებს, რადგან მასში ხდება მასალების არამარტო მატერიალური არამედ 

ფულადი სახით წარმოდგენაც.  

ERP Enterprise Resource Planning — წარმოების, ოპერაციების, შრომითი რესურსების 

მართვის, ფინანსური მენეჯმენტის და აქტივების ინტეგრირებული მართვის 

ორგანიზაციული სტრატეგიაა. ის  MRPII-ის კონცეფციის განვითარებაა. გულისხმობს 

რესურსების განუწყვეტელ დაბალანსებას და ოპტიმიზებას საგანგებოდ შექმნილი 

პროგრამული უზრუნველყოფის გამოყენებით.  

MRP-II  განსაკუთრებით მძლავრი მეთოდია. მას შემდეგ, რაც ფირმა დაეუფლება 

წარმოების მატერიალური მოთხოვნილების დაგეგმვას, შესაძლოა მისი არეალი 

გაფართოვდეს. ამ შემთხვევაში დაგეგმვაში მონაწილეობს უფრო მრავალფეროვანი 

მონაცემები, რაც გარდა მატერიალური კომპონენტებისა, კომპანიის სხვა რესურსებსაც 

მოიცავს. მიუხედავად იმისა, რომ ინგლისური აბრევიატურა ფაქტობრივად იგივე რჩება 

და მას მხოლოდ რიგითი ნომერი II ემატება, ამ გაფართოებულ მეთოდს ხშირად საწარმოო 

რესურსების დაგეგმვასაც (Manufacturing Resources Planning) უწოდებენ. საწარმოო 

რესურსების დაგეგმვა, წარმოების მატერიალური მოთხოვნილების დაგეგმვის 

გაფართოებული მიდგომაა, რომლის დროსაც დაგეგმვის პროცესში, კომპანიის 

საქმიანობის ისეთი მიმართულებებიცაა ჩართული, როგორიცაა მარკეტინგი და 

ფინანსები. 

MRP-ს კიდევ ერთი გაფართოებაა ჩაკეტილი წრის წარმოების მატერიალური 

მოთხოვნილების დაგეგმვა. იგი მოიაზრებს ისეთ MRP სისტემას, სადაც გეგმა-გრაფიკის 

შედგენასა და მარაგების მართვის სისტემას შორის უკუკავშირია უზრუნველყოფილი. 

ჩაკეტილი წრის წარმოების მატერიალური მოთხოვნილების დაგეგმვა (Closed-Loop MRP) 

სისტემაა, რომელშიც სიმძლავრის გეგმას, ძირითად საწარმოო გეგმა-გრაფიკსა და 

წარმოების გეგმას შორის უზრუნველყოფილია უკუკავშირი, რის გამოც დაგეგმვა 

ყოველთვის ინარჩუნებს დასაბუთებულობას. ჩაკეტილი წრის წარმოების მატერიალური 

მოთხოვნილების დაგეგმვისას, ასევე ყოველ სამუშაო ცენტრთანაა შენარჩუნებული 

უკუკავშირი, საიდანაც ხდება დატვირთვის შესახებ ანგარიშის მიღება. ეს ანგარიში 

აჩვენებს სამუშაო ცენტრების მოთხოვნილებას რესურსებზე ყველა იმ სამუშაოს 

მიხედვით, რაც მოცემულ მომენტში სრულდება, დაგეგმილი და მოსალოდნელია.     

გარკვეული თვალსაზრისით საწარმოს რესურსების დაგეგმვა  (Enterprise Resource 

Planning-ERP) MRP-II-ის გაუმჯობესებულ ვარიანტადაც შეიძლება მივიჩნიოთ, რადგან ამ 

უკანასკნელის მიღწევებმა, რომლებიც მყიდველებსა და მიმწოდებლებს MRP-II-თან 

აკავშირებს, საწარმოს რესურსების დაგეგმვის სისტემების (ERP) შექმნა გამოიწვია. 

საწარმოს რესურსების დაგეგმვა (ERP)  ესაა პროგრამული უზრუნველყოფა, რომელიც 

კომპანიას საშუალებას აძლევს მოახდინოს: მრავალი საკუთარი ბიზნეს-პროცესის  

ავტომატიზება, მთელ საწარმოში გააზიაროს მონაცემთა ბაზები და ბიზნეს-პრაქტიკა და 

რეალურ დროში შექმნას ინფორმაცია. ERP სისტემების მიზანია უზრუნველყოს ფირმის 

მთელი ბიზნესის კოორდინაცია, მიმწოდებლის შეფასებიდან დაწყებული 

მყიდველისთვის ანგარიშის წარდგენით დასრულებული. ეს მიზანი იშვიათადაა სრულად 

მიღწეული, მაგრამ ERP ქოლგა სისტემებია, რომლებიც ერთ ქუდს ქვეშ აერთიანებს 

სხვადასხვა სპეციალიზებულ სისტემებს. ეს მიიღწევა ცენტრალიზებული მონაცემთა 

ბაზის არსებობით, რაც ბიზნეს-ფუნქციებს შორის ინფორმაციის გადაადგილებას უწყობს 

ხელს. გარდა MRP-ს ტრადიციული კომპონენტებისა, ERP სისტემები ჩვეულებრივ 

ამუშავებენ საფინანსო და ადამიანური რესურსების მართვისთვის საჭირო 

ინფორმაციასაც. გარდა ამისა, ERP შეიძლება სხვადასხვა სახის პროგრამულ 

უზრუნველყოფასაც მოიცავდეს. 

და ბოლოს უნდა აღინიშნოს JIT-ის (Just In Time -ზუსტად-დროზე) შესახებაც რაც 

მსოფლიოში ყველაზე უფრო გავრცელებული მიკროლოგისტიკური კონცეფციაა. მისი 

მთავარი იდეა შემდეგშია: თუ ცნობილია საწარმოო განრიგი, მაშინ შესაძლებელია 

მატერიალური ნაკადების იმგვარად ორგანიზება, რომ ყველა მასალა, კომპონენტი და 

ნახევარფაბრიკატი საწარმოს მიეწოდებოდეს საჭირო ოდენობით, ზუსტ დროს და 

ადგილზე. JIT შესაძლოა გამოუყენებულ იქნას დამზადების, აწყობის, და რეალიზების 

დროს. მისი მეშვეობით ხდება ადგილის დაზოგვა და იმ ფულადი სახსრების 

გამოთავისუფლება, რომლებიც მასალების მარაგების შექმნისათვის არის საჭირო. 

არსებობს  JIT-ის ორგანიზების კონკრეტული საშუალებაც რასაც კანბანი ეწოდება, 

არსებობს საბარათე, ტარის და პროგრამული კანბანები. 

 

კითხვები:   

1. რა ძირითადი პრინციპების გამოყენებას მოიაზრებს მატერიალური ნაკადების 

რაციონალური მართვა? 

2. აღწერეთ პროცესზე ფოკუსირების სტრატეგია; 

3. რა შემთხვევაში გამოიყენება პროცესზე ფოკუსირების სტრატეგია? 

4. რა უპირატესობები და ნაკლოვანებები გააჩნია პროცესზე ფოკუსირების 

სტრატეგიას? 

5. აღწერეთ განმეორებად პროცესებზე ფოკუსირების სტრატეგია; 

6. რა შემთხვევაში გამოიყენება განმეორებად პროცესებზე ფოკუსირების სტრატეგია? 

7. რა უპირატესობები და ნაკლოვანებები გააჩნია განმეორებად პროცესებზე 

ფოკუსირების სტრატეგიას? 

8. აღწერეთ პროდუქციაზე ფოკუსირების სტრატეგია; 

9. რა შემთხვევაში გამოიყენება პროდუქციაზე ფოკუსირების სტრატეგია? 

10. რა უპირატესობები და ნაკლოვანებები გააჩნია პროდუქციაზე ფოკუსირების 

სტრატეგიას? 

11. აღწერეთ მასობრივი ქასთომიზაციის სტრატეგია; 

12. რა შემთხვევაში გამოიყენება მასობრივი ქასთომიზაციის სტრატეგია? 

13. რა უპირატესობები და ნაკლოვანებები გააჩნია მასობრივი ქასთომიზაციის 

სტრატეგის? 

14. ჩამოთვალეთ ტექნოლოგიური პროცესის ტიპები; 

15. საწარმოო ნაკადის რომელ ტიპებს იცნობთ? 

16. რა მოთხოვნების შესრულებას ითვალისწინებს ლოგისტიკური თვალსაზრისით 

წარმოების მართვის თანამედროვე მიდგომები? 

17. ჩამოთვალეთ და განიხილეთ რიტმული საწარმოო პროცესების კანონები; 

18. რას ნიშნავს წარმოების მატერიალური მოთხოვნილების დაგეგმვა (MRP)? 



57 
 

19. რა სარგებელი შეიძლება მიიღოს კომპანიამ წარმოების მატერიალური 

მოთხოვნილების დაგეგმვის შედეგად? 

20. აღწერეთ წარმოების მატერიალური მოთხოვნილების დაგეგმვასთან 

დაკავშირებული პროცედურა. 

21. რა არის მატერიალური მოთხოვნილების ერთობლივი და ნეტო (წმინდა) 

მოთხოვნილების  გეგმები? 

22. რას ნიშნავს საწარმოო რესურსების დაგეგმვა (MRP-II, Manufacturing Resources 

Planning)? 

23. რას ნიშნავს ჩაკეტილი წრის წარმოების მატერიალური მოთხოვნილების დაგეგმვა 

(Closed-Loop MRP)? 

24. რას ნიშნავს საწარმოს რესურსების დაგეგმვა (Enterprise Resource Planning-ERP)? 

25. რა არის JIT-ი და რაში მდგომარეობს მისი ძირითადი იდეა? 

თავი.6   სერვისული პროცესების ორგანიზება საჯარო სექტორში 

 

მომსახურების თავისებურებების გავლენა მიწოდების ჯაჭვში სერვისული კომპანიის 

ქმედებებზე   

 მომსახურების მიწოდებაზე დიდ გავლენას ახდენს ის განსხვავებები, რაც მას 

მატერიალური პროდუქტის მიმართ აქვს, ამიტომ მათი ანალიზი მიზანშეწონილად 

მიგვაჩნია მოცემული თავის დასაწყისშივე.  

მომსახურებას აქვს მკვეთრად გამოხატული იდიოსინკრაზიული ხასიათი: ანუ რაც 

კარგია ერთი სახის მომსახურების გაწევის დროს, შესაძლოა სრულიად საწინააღმდეგო 

ზემოქმედება ჰქონდეს სხვა სახის მომსახურებაზე. მაგალითად, თუ ისეთი ტიპის კვების 

საწარმოსთვის, როგორიც McDonalds-ია  სისწრაფე ბიზნესის სტრატეგიული საკითხია, 

ელიტარული რესტორნისთვის, პირიქით, სიჩქარე მთელ რიგ შემთხვევებში 

კონტრპროდუქტიულია, რადგან ამ ბიზნესში მთავარია მომსახურების ხარისხი და 

იდილიის ატმოსფეროს შექმნა;  

შესრულებული სამუშაოს მაღალი ხარისხი ჯერ კიდევ არ ნიშნავს მომსახურების 

მაღალ ხარისხს, რადგან შესაძლებელია მომსახურება ზედმიწევნით შეესაბამებოდეს 

მომხმარებელთა მოთხოვნილებებს, ნორმატივებს, მაგრამ დაცული არ იყოს ვადები, ასეთ 

შემთხვევაში, ის ვერ ჩაითვლება მაღალხარისხოვნად, ხშირად კი, სრულიად იკარგება 

მისი ფასეულობა;  

ყოველი მომსახურების აქტის დროს დიდია სუბიექტური ფაქტორის როლი. 

იშვიათი გამონაკლისის გარდა მომსახურება სერვის-კომპანიის წარმომამდგენლისა და 

მომხმარებლის კონტაქტის პირობებში იქმნება, ანუ მთელ რიგ შემთხვევებში, როდესაც 

კონტაქტის დონე მათ შორის მაღალია, შეიძლება ვისაუბროთ ორმხრივ 

სუბიექტივიზმზეც, რადგან ამ დროს სერვის-კომპანიის წარმომადგენელთან ერთად 

მომსახურების შექმნის პროცესში მომხმარებელიც აქტიურადაა ჩართული;  

მომსახურების არამატერიალური ბუნების გამო მისი დიფერენცირება რთულია. 

სწორედ ამიტომ,  „წმინდა“ სახით მომსახურების მიწოდება სულ უფრო იშვიათია. 

ადგილი აქვს მისთვის მატერიალური სახის მინიჭებას ან მომსახურებაში მატერიალური 

კომპონენტების ინტეგრირებას. მაგალითად, დღეს ფართოდაა გავრცელებული 

ელექტრონული საბანკო ბარათები, რაც ერთ-ერთი საბანკო მომსახურების 

მატერიალიზაციის ნიმუშს წარმოადგენს. ისეთ რთულად დიფერენცირებად ბიზნესში კი, 

როგორიცაა საჰაერო-სატრანსპორტო გადაზიდვები, უხვადაა ჩართული მატერიალური 

კომპონენტები. აქვე უნდა ითქვას, რომ ზოგიერთი სახის მომსახურება თავისთავად 

მოიაზრებს მასში მატერიალური შემადგენლის არსებობას, ამის მაგალითია სარესტორნო 

ბიზნესი. როდესაც მომსახურებას აქვს მატერიალური მახასიათებლები მას 

„მომსახურების პაკეტს“ უწოდებენ და მისი შემუშავება უნდა განხორციელდეს 

სპეციფიკური მეთოდებით. აქვე უნდა ითქვას, რომ არსებობს ცნება „საქონლის პაკეტი“, 

რაც მომხმარებლისთვის ძირითადი და დამატებითი საქონლის შეთავაზებას 

გულისხმობს, ხოლო დამატებით საქონლად ხშირად მომსახურება გვევლინება, რომელიც 

ძირითადი კომერციული შეთავაზების ფასეულობის ზრდისთვისაა გათვალისწინებული, 

ამის მაგალითად გაყიდვისწინა და გაყიდვისშემდგომი სერვისი გამოდგება;  

იშვიათი გამონაკლისის გარდა მომსახურების წარმოების და მოხმარების პროცესი 

ერთმანეთს ემთხვევა. ეს გამომდინარეობს მომხმარებლისა და სერვის-კომპანიის 

წარმომადგენლის მჭიდრო კონტაქტიდან და დამატებით პრობლემებს წამოჭრის 

მომსახურების პროექტირების დროს. მაგალითად, სწორედ ამის გამოც არის, რომ 

მომსახურების შემუშავების დროს დიდი ყურადღება ექცევა სერვის-კომპანიის 

პერსონალის პროფესიული უნარ-ჩვევების დახვეწის საკითხს;  

მომსახურების არამატერიალური ბუნება განაპირობებს მისი მარაგების შექმნის 

შეუძლებლობას, ეს წარმოქმნის უმნიშვნელოვანეს პრობლემას - მატერიალური წარმოების 

პირობებში ადვილად შესაძლებელია ბაზარზე მოთხოვნის მერყეობის დაბალანსება, 

მომსახურების დროს კი, მსგავსი მარტივი გადაწყვეტილებების მიღება შეუძლებელია. ამ 

შემთხვევაში უნდა დარეგულირდეს თვით მომსახურების მიწოდების წყაროს 

გამტარუნარიანობა.    

 

სერვისული კონტაქტები და მათი სტრუქტურიზება 

მომსახურების ორგანიზაციების კლასიფიცირება ხდება მათ მიერ გაწეული 

მომსახურების მიხედვით (მაგ. საფინანსო, სამედიცინო, სატრანსპორტო მომსახურება და 

ა.შ.). აგრეთვე თუ სად ხდება მომსახურების მიწოდება. ამ მხრივ განარჩევენ ორ ტიპს - 

მომსახურება სერვისკომპანიის გარემოში და მომსახურება კლიენტის გარემოში. პირველ 

შემთხვევაში, იმისთვის, რომ მომხმარებელმა მიიღოს გარკვეული ტიპის მომსახურება, ის 

უნდა ეწვიოს კომპანიის მიერ შერჩეულ ადგილს, ხოლო მეორე შემთხვევაში კი, კლიენტს 

მომსახურება გაეწევა მისსავე გარემოში (ვთქვათ მის სახლში).   

მომსახურების სრულყოფილი ანალიზისა და მისი პროექტირების პროცესისთვის, 

დიდი მნიშვნელობა აქვს მომხმარებლის და სერვის-კომპანიის კონტაქტის დონეს. 

ტერმინი მომხარებელთან კონტაქტი ნიშნავს მომსახურების სისტემაში კლიენტის 

ფიზიკურ მონაწილეობას, რის დროსაც ხორციელდება მომსახურების გაწევა. კონტაქტის 

დონე პროცენტული შეფარდებაა კლიენტის სიტემაში ყოფნისა და მომსახურებისთვის 

საჭირო მთლიანი დროისა. ჩვეულებრივ, რაც უფრო დიდია ეს თანაფარდობა, მით უფრო 

მაღალია სერვის-კომპანიისა და კლიენტის ურთიერთქმედების ხარისხი. მომსახურების 

პროექტირების დროს გასათვალისწინებელია, რომ სერვისული სისტემები, რომლებიც 

კლინეტთან კონტაქტის მაღალი დონით ხასიათდება, გაცილებით რთული სამართავია, 

რადგან ამ ტიპის სერვისულ სიტემებში მომხმარებელი საკმაოდ დიდ გავლენას ახდენს 

მომსახურების ხანგრძლივობაზე, შემადგენლობაზე, ხარისხზე. გარდა ამისა, მათი 

რაციონალიზება უფრო ძნელია ვიდრე კლინეტთან კონტაქტის დაბალი დონის 

სერვისული სისტემებისა. ქვემოთ ცხრილის სახით მოტანილია ორივე ტიპის სერვისული 

სისტემის მახასიათებლები. 

კონტაქტის ხარისხის მიხედვით სერვისული სისტემები შესაძლებელია სამ 

ნაწილად დაიყოს: პირველი ტიპის სერვისულ სისტემებში მომსახურების პროცესი 

ფიზიკურად მთლიანად გამიჯნულია კლიენტისაგან და მათ  „დაცულ ბირთვს“  

უწოდებენ;  სერვის-კომპანიებში,  რომლებიც  ბიზნესის ორგანიზაციას დაცული ბირთვის 

პრინციპით ახორციელებენ, მომსახურების პროცესი ძალიან წააგავს მატერიალურ 

წარმოებას და მასთან კლიენტის კონტაქტი მხოლოდ შეკვეთის მიცემით ამოიწურება და 

ეს პროცედურაც ძირითადად  ფოსტის  (ელექტრონულის თუ ჩვეულებრივის) მეშვეობით 

ხორციელდება. უფრო მაღალი კონტაქტის დონით ხასიათდება ე.წ. „შეღწევადი სისტემა“, 

რომელშიც კლიენტს შეუძლია შეღწევა სატელეფონო ზარის ან პირადი ვიზიტის 

მეშვეობით. ამ ტიპის სერვისულ სიტემებზე კლიენტის გავლენა არსებობს, მაგრამ მას 

არაინტენსიური ხასიათი გააჩნია. „მორეაგირე სისტემა“ სერვისული სისტემისა და 

კლიენტის მაღალი დონის კონტაქტს გულისხმობს. ამ ტიპის სისტემის მქონე კომპანიებში 

კლიენტი მონაწილეობს მომსახურების შექმნის პროცესში და მომსახურების სისტემა 

დაუყოვნებლივ რეაგირებს მის მოთხოვნილებებზე, რომლებიც შესაძლოა მომსახურების 

პროცესში წარმოიშვას ან შეიცვალოს. რაც უფრო მჭიდროა სერვისული სისტემისა და 

კლიენტის კავშირი, მით უფრო მაღალია მომსახურების გაყიდვის შესაძლებლობა, რადგან 

მჭიდრო კონტაქტის პირობებში მომხმარებელს შესაძლოა გაუჩნდეს  დამატებითი 

შესყიდვების განხორციელების სურვილი. სამაგიეროდ, რაც უფრო დიდ გავლენას ახდენს 

კლიენტი სერვის-კომპანიის ფუნქციონირებაზე, მით უფრო ეცემა მისი ეფექტიანობა.   

მომსახურების ზოგიერთი პროცესის დასახასიათებლად, სადაც კლიენტსა და 

მომსახურების სისტემას შორის მეტ-ნაკლები დონის კონტაქტი არსებობს, გამოიყენება 

ტერმინები “მყარი განაცხადი”, „თავისუფალი განაცხადი“ და სრულად 

„ინდივიდუალიზებული მომსახურება“. „მყარი განაცხადი“ მოიაზრებს შემთხვევას, 

როდესაც მომსახურების პროცესი უმნიშვნელო ცვლილებებით მიმდინარეობს. კლიენტს 

და მომსახურე პერსონალს არ გააჩნიათ თავისუფალი მოქმედების მნიშვნელოვანი 

შესაძლებლობა, რადგან პროცესი რეგლამენტირებულია წინასწარ შემუშავებული 

მომსახურების აღწერით და სხვადასხვა წესით. “თავისუფალი განაცხადის” დროს ადგილი 

აქვს კომპანიის მიერ მომსახურების პარამეტრების ზოგად აღწერას, რის შემდეგაც 

კლიენტს შეუძლია გარკვეული ინდივიდუალური პირობები დაუმატოს შეკვეთას, ეს 

განსაკუთრებით ეხება მატერიალურ კომპონენტებს. სრულად ინდივიდუალიზებული 

მომსახურება გულისხმობს კლიენტის აქტიურ მონაწილეობას მომსახურების შექმნის 

პროცესში და მისი ნებისმიერი პრეტენზია უმალ კმაყოფილდება. მომსახურების 

კონტაქტის დონე განაპირობებს მომსახურების გაწევის არხის შერჩევას, რაც შეიძლება 

განხორციელდეს ფოსტის, ფაქსის, ინტერნეტის, სატელეფონო კავშირის ან პირდაპირი 

კონტაქის მეშვეობით. 

მომსახურების გაწევის მეთოდები 

განარჩევენ მომსახურების სამ - ნაკადური ხაზის, თვითმომსახურების და 

ინდივიდუალური მიდგომის მეთოდებს.   

 ნაკადური ხაზის მეთოდი პირველად გამოიყენა Mc’Donalds-მა. ამ მიდგომით მან 

შეცვალა მომსახურების ტრადიციული ორიენტირები. მომსახურების გაწევის ეს ტიპი 

ძალიან წააგავს შესაბამისი დასახელების მატერიალური წარმოების პროცესს. როგორც 

წესი, მომსახურების გაწევის დროს, ყურადღების ცენტრშია მომხმარებელი, წარმოების 

პროცესში კი, შრომის საგანი. პირველ შემთხვევაში მომსახურე პერსონალი 

დაქვემდებარებულია კლიენტს, ხოლო Mc’Donalds-ის მიერ შემოთავაზებულ ვარიანტში, 

ამგვარი დამოკიდებულება, სტანდარტიზაციის ფართოდ გამოყენების გამო, არსებითად 

მცირდება, რაც მკვეთრად ზრდის მომსახურების გაწევის სიჩქარესა და ამცირებს ფასს, ეს 

კი მეტად მნიშვნელოვანია სწრაფი კვების რესტორნებისათვის. 

 თვითმომსახურების მეთოდი, ზოგიერთი მკვლევარის აზრით, სრულიად 

საწინააღმდეგო მოვლენააა ნაკადური ხაზის მეთოდთან შედარებით. იმ სერვის-

კომპანიებში, რომლებიც თვითმომსახურების მეთოდს იყენებენ, მკვეთრადაა გაზრდილი 

კლიენტის როლი. ამის ყველაზე უფრო ნათელი ნიმუშია სხვადასხვა სახის სავაჭრო 

აპარატების გამოყენება და თანამედროვე ბენზინ-გასამართი სადგურები. მაგალითად, 

კლიენტს იმისათვის, რომ თვითმომსახურების ბენზო-გასამართ სადგურში შეავსოს 

საწვავი, მოუწევს მანქანიდან გადმოსვლა, ფულის ავტომატური წესით გადახდა, ბენზინის 

აპარატთან მისვლა და საწვავის თავად ჩასხმა, ფაქტობრივად ის ამ დროს მომსახურების 

ობიექტის თანამშრომლის ფუნქციას ასრულებს. 

 ინდივიდუალური მიდგომის მეთოდის დროს მომხმარებლის როლი მომსახურების 

პროცესში განსაკუთრებულია. ფასეულობის შექმნა ფაქტიურად მისი თანდასწრებით და 

უშუალო მონაწილეობითაც მიმდინარეობს, უმალ სრულდება კლიენტის უმცირესი 

პრეტენზიაც კი. ამ მეთოდის გამოყენებისას განსაკუთრებული მნიშვნელობა აქვს 

მომსახურების ობიექტის თანამშრომელთა როგორც პროფესიულ, ასევე პიროვნულ 

თვისებებს. მართალია ისინი განსაკუთრებით არიან დატვირთულნი და მათი 

პასუხისმგებლობაც იზრდება, მაგრამ სამაგიეროდ ყოველივე ამას სათანადო შედეგიც 

ახლავს თან. 

 

მომსახურების დეტალური გეგმის შემუშავება 

 მომსახურების დაპროექტების პროცესში იყენებენ დეტალური დაგეგმვის მეთოდს. 

დეტალური დაგეგმვა მომსახურების შემუშავების დროს სასარგებლო ინსტრუმენტია, 

მისი მეშვეობით შესაძლებელია არსებული ან დაგეგმილი მომსახურების ანალიზი და 

აღწერა. დეტალური გეგმის საკვანძო ელემენტია მომსახურების ბლოკ-სქემა. 

მომსახურების დეტალური დაგეგმვის ძირითადი ეტაპებია: 

1. პროცესის საზღვრების და დეტალიზაციის აუცილებელი დონის განსაზღვრა; 

2. პროცესის აუცილებელი ელემენტების განსაზღვრა და მათი აღწერა;  

3. პროცესის ძირითადი ელემენტების ბლოკ-სქემის მომზადება; 

4. პოტენციური ჩავარდნების ადგილების დადგენა; 

5. მომსახურების დროითი ჩარჩოების განსაზღვრა და შესაძლო გადახრების 

დიაპაზონის შეფასება; 

6. მომგებიანობის გაანალიზება. 

მომსახურების ბლოკ სქემის შემუშავება. ისევე როგორც საწარმოო პროცესის 

პროექტირების დროს,    მომსახურების    პროცესის    შემუშავების    სტანდარტული     

ინსტრუმენტია     ბლოკ-სქემა. უკანასკნელ ხანებში მსგავსი ბლოკ-სქემები, უმაღლესი 

დონის სპეციალისტების მიერ იწოდება სერვისულ გეგმებადაც, რაც ხაზს უსვამს მის 

მნიშვნელობას პროცესის პროექტირების საქმეში. სერვისული გეგმის უნიკალურ 

თვისებად ითვლება მკაფიო განცალკევება იმ ოპერაციებისა, რაც კლინეტთან მაღალი 

კონტაქტის პირობებში მიმდინარეობს, იმ ოპერაციებისგან, რომელზე დაკვირვებაც 

კლიენტს არ შეუძლია. ბლოკ-სქემაზე მონიშნულია შეცდომების თავიდან აცილების 

ღონისძიებებიც, რასაც poka-yoke-ს უწოდებენ. ისინი მომსახურების პროცესში 

დაშვებული შეცდომების მომსახურების დეფექტად ტრანსფორმაციის ბლოკირებას 

ახდენს. poka-yoke იაპონურად შეცდომებისთვის თავის არიდებას ნიშნავს და ფართოდ 

გამოიყენება არამარტო მომსახურების, არამედ მატერიალური წარმოების სფეროში. 

მომსახურების სფეროში ის ორ ნაწილად, გამაფრთხილებელ და ფიზიკური და 

ვიზუალური კონტაქტის ღონისძიებებად იყოფა. მომსახურების სფეროში poka-yoke-ს 

მაგალითებია: სპეციალური ქირურგიული ხონჩები, საგანგებოდ ქირურგიული 

ინსტრუმენტების მსგავსი ჩაღრმავებებით, რომლებიც გარანტიას იძლევა, რომ ოპერაციის 

შემდეგ პაციენტის ჭრილობაში არ დარჩება ინსტრუმენტი, რადგან მიუხედავად 

დაღლილობისა ქირურგს და სხვა პერსონალს, თვალის ერთი გადავლებითაც შეუძლიათ 

დაადგინონ ადგილზეა თუ არა ესა თუ ის ინსტრუმენტი და თუ არ არის, კონკრეტულად 

რომელი აკლია; რიგების მოწესრიგების ჯაჭვები და ნომერული სისტემები; ტურნიკეტები; 

ხმოვანი სიგნალი სავაჭრო ავტომატებში, რაც აბონენტს შეახსენებს ბარათის წაღების 

დროს; ხმოვანი სიგნალი, რომელიც ამა თუ იმ მომსახურების სისტემაში პერსონალს 

კლიენტის შესვლას აცნობს და ა.შ. 

 

რიგების მართვა (რიგთა თეორია) 

მიწოდების ჯაჭვში ნაკადების მოძრაობის ლოგიკა კარგად პროეცირდება 

მასობრივი მომსახურების სისტემებში განაცხადების გაადგილების ლოგიკაზე. მასობრივი 

მომსახურების შესახებ მსჯელობისას, ცენტრალური ადგილი უკავია რიგებს და მათ 

მართვას. რიგები ხშირად იქმნება მომსახურების პროცესის დროს და მათ მიერ 

გამოწვეული პრობლემების დაძლევა უმნიშვნელოვანესია სერვისული კომპანიის 

ეფექტურობისათვის. სადღეისოდ შემუშავებულია ამ პრობლემის დაძლევის მძლავრი 

მათემატიკური ბაზა, რასაც ძალიან დიდი გამოყენება აქვს პრაქტიკაში. რიგი წარმოიქმნება 

მაშინ, როდესაც სერვის-კომპანიის გამტარუნარიანობა ნაკლებია შემავალი ნაკადის 

ინტენსიურობაზე. სერვის-კომპანიის გამტარუნარიანობა არის მისი უნარი დროის 

ერთეულში დააკმაყოფილოს მომსახურების სისტემაში შესული განაცხადების ესათუის 

ოდენობა. შემავალი ნაკადის ინტენსიურობა არის სერვისულ სისტემაში დროის 

ერთეულში შემავალი განცხადებებების რაოდენობა.  

მაინც რა არის რეალურად რიგები და როდის წარმოიქმნება ისინი? აღნიშნული 

პრობლემის წინაშე მრავალი ჩვენთაგანი აღმოჩენილა სხვადასხვა სახის მომსახურების 

მიღების დროს, იქნება ეს საგზაო ტრანსპორტით მგზავრობისას, როდესაც ვიმყოფებით 

საცობში, ანაც თვითმფრინავით ფრენის დროს, როდესაც საფრენი აპარატი ვერ ახერხებს 

დაეშვას აეროპორტში საფრენი ზოლის გადატვირთულობის გამო. გარდა ამისა, ყოველი 

ჩვენთაგანი ყოფილა დამღლელ რიგებში ბანკების თუ სხვა სერვისული კომპანიების 

სალაროებთან მომსახურების მოლოდინში ანაც ყოველგვარი რიგების გარეშე ვერ მიუღია 

ესა თუ ის მომსახურება, ასევე გადატვირთულობის გამო, ამის მაგალითად გამოდგება 

რესტორნები პიკის საათებში, როდესაც იქ ვერ ნახავთ თავისუფალ ადგილს. აღსანიშნავია, 

რომ რიგები წარმოიქმნება სამრეწველო საწარმოებშიც, როდესაც დეტალების ნაკადი 

მიედინება სამუშაო ადგილებისაკენ, ანაც როდესაც ჩარხები “ელოდებიან” საკუთარ ჯერს 

კაპიტალური რემონტისათვის. ქვემოთ განხილულია რიგების მართვის ძირითადი 

პრობლემები და მოტანილია სტანდარტული ფორმულები, რიგების თემასთან 

დაკავშირებული ამოცანების გადასაწყვეტად. ეს ფორმულები საშუალებას იძლევა 

გაანალიზდეს მოთხოვნა მომსახურებაზე და ამის შესაბამისად დაიგეგმოს სერვისული 

საწარმოს გამტარუნარიანობა. სხვაგვარად რიგთა თეორიის და მასთან ასოცირებულ 

საკითხებს უწოდებენ მასობრივი მომსახურების სისტემებს ან მოლოდინის მოდელებს. 

რიგთა თეორიის ძირითად საკითხად გვევლინება დანახარჯებისა და მომსახურების 

(სერვისის) სისტემის გამტარუნარიანობის ოპტიმალური თანაფარდობის დადგენა. მცირე 

გამტარუნარიანობის დროს რიგში ყოფნის ღირებულება მაქსიმალურია, ხოლო არხის 

გამტარუნარიანობის ზრდის შესაბამისად კლიენტების რაოდენობა რიგებში და მათი 

ლოდინის დრო მცირდება, რაც იწვევს რიგებთან დაკავშირებული დანახარჯების 

შემცირებას. 

 

მასობრივი მომსახურების სისტემები 

მასობრივი მომსახურების სისტემა სამი ძირითადი კომპონენტისაგან შედგება, ესენია:  

 განსახილველი სისტემის მომხმარებელთა საწყისი გენერალური ერთობლიობა; 

 სერვისის სისტემა; 

 სერვისის სისტემიდან კლიენტის გასვლის სცენარები (ამის ორი ვარიანტი არსებობს: 

უნდა დაუბრუნდეს თუ არა კლიენტი გენერალურ ერთობლიობას თუ უნდა 

დატოვოს ის?) 

მომხმარებელთა საწყისი გენერალური ერთობლიობა თავის მხრივ ორ ნაწილად - სასრულ 

და უსასრულო ერთობლიობად იყოფა. 

 ტერმინით სასრული გენერალური ერთობლიობა, აღინიშნება მომხმარებელთა 

ერთობლიობა, რომლებიც დროდადრო ქმნიან რიგებს. მისი მთავარი მახასიათებელი არის 

ის, რომ, როდესაც კლიენტი ტოვებს ადგილს საწყის ერთობლიობაში, ანუ ამ 

ერთობლიობაში შემავალ მომხმარებლთა რაოდენობა ერთით მცირდება, ეს ასევე ამცირებს 

მომსახურებაზე შემდგომი განაცხადის წარმოშობის ალბათობას. უსასრულო გენერალური 

ერთობლიობის საერთო რაოდენობა კი იმდენად დიდია, რომ მისგან კლიენტის მოკლება 

ან დამატება არსებით გავლენას ვერ ახდენს მომსახურებაზე განაცხადების რაოდენობის 

ზრდის ან შემცირების ალბათობაზე. ამგვარი დაყოფა გენერალური ერთობლიობისა არის 

ძალიან არსებითი, რადგან მათ საფუძველზე შექმნილ მოდელებში სხვადასხვა სახის 

ფორმულების გამოყენებაა საჭირო.  

 

შემავალი ნაკადის განაწილება 

რიგების მართვის სისტემების პარამეტრების განსაზღვრისას თავდაპირველად 

უნდა დადგინდეს შემავალი ნაკადის ინტენსიობა. პრაქტიკაში განარჩევენ თანაბარზომიერ 

და ნებისმიერ ანუ ცვალებად განაწილებას. პირველ მათგანს ახასიათებს მკაცრი 

პერიოდულობა, ანუ შემოსულ განაცხადებს შორის დაცულია დროის ერთი და იგივე 

ინტერვალი. საწარმოო სისტემებში მსგავსი ნაკადები ახასიათებს მხოლოდ რიტმულ 

პროცესებს და მათი მართვა ავტომატურ რეჟიმშია შესაძლებელი. ნებისმიერი ანუ 

ცვალებადი განაწილების შემთხვევაში კი, განაცხადებს შორის არ არსებობს დროის 

წინასწარ დადგენილი რეჟიმი.    

სერვისულ სისტემაში შემავალი ნაკადების განხილვისას ითვალისწინებენ ორ 

მომენტს: პირველყოვლისა უნდა გაანალიზდეს სისტემაში შემოსული შემდგომ ორ 

განაცხადს შორის არსებული დროის ინტერვალი და განისაზღვროს მათი სტატისტიკური 

განაწილების კანონი. ჩვეულებრივ დაშვებულია, რომ ორ განაცხადს შორის არსებული 

ინტერვალები ნაწილდება ექსპონენციალურად. გარდა ამისა  შესაძლებელია 

განისაზღვროს რაღაც დროის მონაკვეთი და დადგინდეს, თუ რამდენი განაცხადი შემოვა 

ამ დროის განმავლობაში სისტემაში. ამ უკანასკნელი შედეგის მისაღებად ყველაზე ხშირად 

გამოიყენება ე.წ. პუასონის განაწილება. 

  

შემავალი ნაკადის მახასიათებლები 

 შემავალი ნაკადების უმნიშვნელოვანესი მახასიათებლებია: შემავალი ნაკადის სახე, 

განაცხადების ნაკადის შეფასების ერთეული და კლიენტების მოთმენის უნარი.  

შემავალი ნაკადი შესაძლოა იყოს მართული და უმართავი. ხშირად არის მცდარი 

მოსაზრება, რომ მომსახურების ნაკადის მართვა ძალინ რთულია, თუმცა ამგვარი რამ 

იშვიათად ხდება. მაგალითად, ჭეშმარიტად უმართავი ნაკადი წარმოიქმნება, როდესაც 

მატულობს გადაუდებელ ავადმყოფთა რიცხვი. ხოლო ძალიან ხშირად მომსახურების 

კომპანიას შეუძლია შემავალი ნაკადის მართვა. ამის ნათელი მაგალითია ნაკადის მართვა 

ფასების მეშვეობით. რესტორნები პიკური მოთხოვნის დროს მნიშვნელოვნად ზრდიან 

ფასებს, ხოლო როდესაც ნაკადის ინტენსიობა იკლებს პირიქით, ამცირებენ.  

ნაკადის შეფასების მაჩვენებელი დამოკიდებულია კონკრეტულ პარამეტრებზე და 

ის შესაძლოა განისაზღვროს როგორც ერთეულებით, ასევე ათეულობით და ა.შ. ანუ 

ჯგუფებად. 

 კლიენტი ითვლება მომთმენად, თუ იგი მზად არის რიგში იყოს იმდენ ხანს 

რამდენსაც მოუწევს. მოუთმენელი კლიენტურა იყოფა ორ ჯგუფად: პირველი მათგანის 

წარმომადგენლები, გაეცნობიან რა რიგის სიდიდეს უმალ იღებენ გადაწყვეტილებას მისი 

დატოვების შესახებ, ხოლო მეორე კატეგორია კი, რიგის დატოვების გადაწყვეტილებას 

იღებს გარკვეული დროის შემდეგ.   

 

რიგების დამახასიათებელი პარამეტრები 

რიგების დამახასიათებელი პარამეტრებიდან აღსანიშნავია მისი სიგრძე, 

რაოდენობა, დისცილინა და სტრუქტურა.  

რიგის სიგრძეს განსაზღვრავს მასში არსებულ კლიენტთა რაოდენობა. ზოგჯერ 

პრაქტიკული თვალსაზრისით ითვლება, რომ რიგის სიგრძე უსასრულოა. ეს ხდება მაშინ, 

როდესაც მისი სიგრძე მკვეთრად აღემატება სერვისული სისტემის გამტარუნარიანობას.  

რიგების რაოდენობასთან დაკავშირებით არსებობს ერთხაზიანი და მრავალხაზიანი 

რიგების ცნებები. რიგი ითვლება ერთხაზიანად, თუ სერვისული სისტემა მხოლოდ ერთ 

რიგთან მუშაობს. მრავალხაზიანი რიგები შედგება რამდენიმე ერთხაზიანი რიგისგან, 

რომლებიც შესაბამისი ოდენობის მომსახურების არხთან წარმოიქმნება. ზოგჯერ ხდება 

ისე, რომ რამდენიმე რიგი რომელიღაც წერტილში ერთ რიგად ერთიანდება, მათაც 

მრავალხაზიანი რიგები ეწოდება. მრავალხაზიანი რიგები არასტაბილურობით 

ხასიათდება. მაგალითად, თუ რომელიმე რიგს დროის გარკვეულ მონაკვეთში მეტი 

განაცხადი შეუერთდა ან ესა თუ ის არხი შედარებით ნელა მუშაობს, მაშინ კლიენტთა 

გარკვეულმა რაოდენობამ შესაძლოა რიგიდან რიგში გადაინაცვლოს.  

რიგების დისციპლინაში იგულისხმება ის წესები, რაც შესაძლოა მოქმედებდეს 

რიგში. მაგალითად, ყველაზე გავრცელებული წესებია: პიველად მოსული პირველად 

მიიღებს მომსახურებას; პირველად მიიღებენ მომსახურებას ის კლიენტები, რომლებსაც 

მომსახურებისათვის ნაკლები დრო ესაჭიროებათ, ვინც პირველმა გააკეთა შეკვეთა, ან 

ვისაც ამის გარდაუვალი აუცილებლობა გააჩნია, ანაც მდიდარ კლიენტი და ა.შ. 

რიგების სტრუქტურა განისაზღვრება მომსახურების სისტემის თავისებურებებით, 

სადაც ორი ცვლადის - მომსახურების არხების და ფაზების ვარირების შედეგად რიგის 

რამდენიმე ტიპის სტრუქტურა მიიღება. მომსახურების არხების რაოდენობა მიუთითებს, 

თუ ერთდროულად რამდენი განაცხადის მომსახურება შეუძლია სისტემას, ანუ 

მეორენაირად რომ ვთქვათ, მომხმარებელთა რამდენი დაკმაყოფილების პუნქტი 

მოქმედებს მასში, ხოლო ფაზა კი აღნიშნავს იმ ოპერაციებს, ეტაპებს, რომელთა 

შესრულებაა გათვალისწინებული კონკრეტული მომსახურების პროექტით. 

მრავალფაზიანი რიგების შემთხვევაში იგულისხმება, რომ ყოველი ოპერაციის წინ ასევე 

წარმოიქმნება ლოკალური რიგები. არხების და ფაზების კომბინაციის შედეგად მიიღება 

რიგების სტრუქტურის შემდეგი ვარიანტები: ერთარხიანი და ერთფაზიანი რიგები; 

ერთარხიანი და მრავალფაზიანი რიგები, მრავალარხიანი და ერთფაზიანი რიგები; 

მრავალარხიანი და მრავალფაზიანი რიგები. არსებობს აგრეთვე კომბინირებული რიგების 

სტრუქტურები, რაც თავის მხრივ ორ კატეგორიად იყოფა: სტრუქტურები, რომლებიც 

მრავალარხიანი მომსახურების სისტემიდან ერთარხიანზე გადადიან და ალტერნატიული 

გზის სტრუქტურები. პირველ შემთხვევაში სხვადასხვა რიგები ერთ რიგში ერთიანდებიან 

შემდგომში ერთი ან მრავალფაზიანი მომსახურების მიღებისთვის. მეორე შემთხვევაში კი, 

საქმე გვაქვს მრავალარხიან და მრავალფაზიან სტრუქტურასთან, ოღონდ იმ განსხვავებით, 

რომ კლიენტებს პირველი ოპერაციის შემდეგ შეუძლიათ ერთი არხიდან მეორეში 

გადასვლა, ხოლო ფაზების თანმიმდევრობის დაცვა შესაძლებელია საჭირო აღარც იყოს. 

 

საინფორმაციო პროცესების ორგანიზების მნიშვნელობა გლობალური მიწოდების ჯაჭვში 

არცთუ დიდი ხნის წინათ მიწოდების ჯაჭვის სისტემის მენეჯერთა წინაშე 

ძირითადად ის ამოცანები იდგა, რაც დაკავშირებული იყო საქონლისა და ნედლეულის 

ფიზიკური ნაკადების მოძრაობასთან, მაგრამ სადღეისოდ, ინფორმაცია ხდება 

დამოუკიდებელი საწარმოო ფაქტორი და მის ფლობაზე დიდადაა დამოკიდებული 

ფირმის წარმატებული მოღვაწეობა. გარდა იმისა, რომ თანამედროვე მსოფლიოში სულ 

უფრო იზრდება არამატერიალური ნაკადების და მისი მართვის მნიშვნელობა, 

ლოგისტიკის უმნიშვნელოვანესი ამოცანა ხდება მატერიალური ნაკადების საინფორმაციო 

უზრუნველყოფაც, ამიტომ, ამ სფეროში მაქსიმალური ეფექტის მიღწევა შესაძლებელია 

მატერიალური და საინფორმაციო ნაკადების ურთიერთკოორდინაციით. მსგავსი 

კოორდინაციისთვის ყოვლად აუცილებელია წარმოების პროცესის საინფორმაციო 

უზრუნველყოფა, დაწყებული ნედლეულის შესყიდვიდან, პროდუქციის რეალიზაციით 

დამთავრებული. ბაზარზე ფირმის წარმატების ან წარუმატებლობისათვის დიდი 

მნიშვნელობა ენიჭება ინფორმაციას ამა თუ იმ მოვლენის, დაკვეთის ან მისი უარყოფის 

შესახებ. ნებისმიერ შემთხვევაში ინფორმაციის ნაკადები გვევლინება იმ დამაკავშირებელ 

ფაქტორებად, რაზედაც ხდება მთელი ლოგისტიკური სისტემის აწყობა. ამასთან, 

საინფორმაციო ქსელი მოიაზრებს მონაცემთა ბაზის შექმნას, შიდასაფირმო კომუნიკაციებს 

და ოპერატიული გადაწყვეტილების მიღებისათვის საჭირო ღონისძიებათა 

ერთობლიობას. ყოველივე ამ და სხვა მნიშვნელოვანი ამოცანების გადაწყვეტის შესახებ 

იქნება მსჯელობა ქვემოთ.  

 საინფორმაციო ლოგისტიკა ახდენს მასალათა ნაკადის თანმდევ მონაცემთა 

ორგანიზებას და საწარმოსათვის გვევლინება იმ არსებით რგოლად, რაც აკავშირებს 

მომარაგებას, წარმოებას და გასაღებას. ის მოიცავს საწარმოში არსებული საქონლის 

მოძრაობის და დასაწყობების ყველა პროცესს, რათა მოხდეს ამ საქონლის დროული, 

ხარისხიანი და უდანაკარგო მიწოდება მათი წარმოშობის წერტილიდან, მოხმარების 

წერტილში. ფირმის დონეზე, ლოგისტიკური სისტემის შექმნის წინაპირობა მისი 

მოდელის ფორმირებაა, სადაც საინფორმაციო სისტემა გვევლინება ლოგისტიკური 

სტრუქტურის შემაკავშირებელ კომპონენტად, რაც მას ეხმარება მიწოდების, წარმოებისა 

და გასაღების კოორდინირებაში.  

   

კითხვები: 

1. რა თავისებურებები ახასიათებს მომსახურებას? 

2. რას ნიშნავს მომსახურების პაკეტი? 

3. რას ნიშნავს მომსახურება კლიენტის გარემოში? სერვის-კომპანიის გარემოში? 

4. რას ნიშნავს ტერმინი სერვის-კომპანიის მომხმარებელთან კონტაქტი? 

5. განმარტეთ ტერმინები: „დაცული ბირთვი“, „შეღწევადი სისტემა“, „მორეაგირე 

სისტემა“, „მყარი განაცხადი“, „თავისუფალი განაცხადი“, „ინდივიდუალიზებული 

მომსახურება; 

6. რა თავისებურებები აქვს ნაკადური ხაზის მეთოდს? 

7. რას ნიშნავს თვითმომსახურების მეთოდი? 

8. რა თავისებურებები აქვს ინდივიდუალური მიდგომის მეთოდს? 

9. აღწერეთ მომსახურების დეტალური გეგმის შემუშავების პროცესი; 

10. რას ნიშნავს poka-yoke? 

11. რა ღონისძიებები სრულდება poka-yoke ეგიდით? 

12. როდის წარმოიქმნება რიგი? 

13. რას ნიშნავს სერვის-კომპანიის გამტარუნარიანობა? 

14. რას ნიშნავს შემავალი ნაკადის ინტენსიურობა? 

15. რა არის რიგთა თეორიის ძირითადი საკითხი? 

16. რომელი ელემენტებისგან შედგება მასობრივი მომსახურების სისტემა? 

17. განმარტეთ ცნებები: სასრული და უსასრულო გენერალური ერთობლიობა; 

18. განმარტეთ ცნებები: თანაბარზომიერი და ცვალებადი განაწილება; 

19. რას ნიშნავს მართული და უმართავი ნაკადი? 

20. რომელი ერთეულებით შეიძლება გაიზომოს ნაკადი? 

21. როგორია მომთმენი და მუთმენელი კლიენტი? 

22. როგორ განისაზღვრება რიგების სიგრძე და რას ნიშნავს უსასრულო რიგი? 

23. როგორ გესმით ერთხაზიანი და მრავალხაზიანი რიგების მნიშვნელობა? 

24. რა იგულისხმება რიგების დისციპლინაში? 

25. რას ნიშნავს რიგების სტრუქტურა? 

26. რიგების რომელ სტრუქტურულ ნაირსახეობებს იცნობთ? 

27. რა არის მომსახურების არხი? 

28. რა არის მომსახურების ფაზა? 

29. რა მნიშვნელობა აქვს თანამედროვე მიწოდების ჯაჭვების მართვის დროს 

საინფორმაციო ლოგისტიკას? 

თავი 7. პროდუქტის განაწილება-გასაღების ორგანიზება მიწოდების 

გლობალურ ჯაჭვში 

 

გასაღების ანუ განაწილების ლოგისტიკა ლოგისტიკური სისტემის განუყოფელი 

ნაწილია, რაც წარმოებული პროდუქციის განაწილების ყველაზე ეფექტიან ორგანიზებას 

უზრუნველყოფს. გამანაწილებელი ლოგისტიკის მთლიან სტრატეგიაში შეიძლება ორი 

მნიშვნელოვანი მხარე გამოიკვეთოს - ესენია ბაზრის მოთხოვნილებების შესწავლა და ამ 

მოთხოვნილებების რაც შეიძლება მაღალ დონეზე დაკმაყოფილება სატრანსპორტო-

საექსპედიციო მომსახურების მეთოდების გამოყენებით. პირველი მათგანი მარკეტინგის 

პრეროგატივაა, მეორე კი, მიწოდების ჯაჭვის ეფექტიანი მართვისა. 

თანამედროვე ეპოქაში საბაზრო მოთხოვნის დაკმაყოფილებისთვის 

უმნიშვნელოვანესი როლი ენიჭება საბაზრო კონიუნქტურის ცვლილებებზე უსწრაფეს 

რეაგირებას, რაც წარმოუდგენელია საინფორმაციო ნაკადების ეფექტიანი მართვის გარეშე, 

ეს, კი, საინფორმაციო ლოგისტიკის პრეროგატივაა. ინფორმაციის მოპოვების, 

დამუშავებისა და გადაცემის პრობლემები უმნიშვნელოვანესია საქონლის განაწილების 

არხების ფორმირების დროსაც.  

 

საქონლის განაწილების არხები 

განაწილების ანუ მარკეტნგული არხების შესწავლა თანამედროვე ბიზნესის 

კვლევის ერთ-ერთი ყველაზე რთული ამოცანაა. ამ ინსტიტუციებში, თავისუფალი ბაზრის 

პრინციპებზე დაყრდნობით ხდება საქონელსა და მომსახურფებაზე საკუთრების უფლების 

გაცვლა. სწორედ აქ იქმნება ფირმის წარმატებისა თუ მარცხის წინაპირობების დიდი 

ნაწილი.  

განაწილების არხების მრავალფეროვნებისა და რთული სტრუქტურის გამო ძალიან 

ძნელია იმ ზოგადი პრობლემების აღწერა რის წინაშეც აღმოჩნდებიან მენეჯერები 

განაწილების სტრატეგიის შემუშავების დროს. სწორედ ამიტომ, განაწილების არხის 

საბოლოო სტრუქტურის ჩამოყალიბებას წინ უძღვის პარტნიორებს შორის ხანგრძლივი 

მოლაპარაკებების სერია.  გარდა აღნიშნულისა, მენეჯერებს პერმანენტულად უწევთ 

განაწილების არხებში ცვლილებების განხორციელება, შედეგად თანამედროვე 

მარკეტინგული არხები მაღალი დინამიკურობით გამოირჩევა. 

ამერიკული მარკეტინგული ასოციაციის თანახმად განაწილების არხი აერთიანებს 

ორგანიზაციის შიდა ქვედანაყოფებს გარეშე აგენტებსა და დილერებთან, რის 

მეშვეობითაც ხორციელდება საქონლის, პროდუქციის ან მომსახურების გაყიდვები. 

ტიპურ განაწილების არხში წარმოდგენილნი არიან ნედლეულის პირველადი 

მიმწოდებლები, მწარმოებლები, ბითუმად მოვაჭრეები, საცალოდ მოვაჭრეები და 

მომხმარებლები, სწორედ აღნიშნული მონაწილეების მეშვეობით ახდენს მარკეტინგული 

არხი სრულფასოვან საბაზრო გაცვლას. 

 ლოგისტიკური განაწილების სისტემის ძირითადი მიზანია საქონლის მიწოდება 

საჭირო ადგილას და საჭირო დროს. მარკეტინგისგან განსხვავებით, რაც მოთხოვნის 

გამოვლენით და სტიმულირებითაა დაკავებული, ლოგისტიკა მოწოდებულია 

მარკეტინგის მიერ ფორმირებული მოთხოვნის მინიმალური დანახარჯებით 

დაკმაყოფილებისკენ. 

განაწილების არხი არის ორგანიზაციების ან ფიზიკური პირების ერთობლიობა, 

რომლებიც მონაწილეობენ პროდუქციის მწაროებლიდან მომხმარებლამდე 

გადაადგილებაში. განაწილების არხის მონაწილეები თავად მოიპოვებენ საკუთრების 

უფლებას საქონელზე და/ან მომსახურებაზე ან სხვას ეხმარებიან ანალოგიურის მიღწევაში. 

განაწილების არხების შერჩევის შესახებ გადაწყვეტილება ერთ-ერთი ყველაზე 

მნიშვნელოვანი აქტია, რაც ორგანიზაციის ხელმძღვანელობამ უნდა მიიღოს.  

სადღეისოდ ფართოდ ვრცელდება პირდაპირი მიწოდების ფორმა, რაც მწარმოებლისა 

და მომხმარებლის უშუალო კავშირს ნიშნავს, თუმცა განაწილების არხების გამოყენება 

მწარმოებლებს მთელ რიგ უპირატესობებს აძლევს, ესენია: 

 პროდუქციის განაწილების დროს ხდება საფინანსო სახსრების ეკონომია; 

 დაზოგილი სახსრების ძირითად წარმოებაში ინვესტირების შესაძლებლობა; 

 პროდუქციის უფრო ეფექტიანად გაყიდვის შესაძლებლობა;  

 მიზნობრივ ბაზრებამდე საქონლის მიწოდების შესაძლებლობების გაფართოება; 

 საქონლის განაწილებისთვის საჭირო სამუშაოების მოცულობის შემცირება. 

თანამედროვე განაწილების არხებში უდიდეს როლს ასრულებს პარტნიორული 

ურთიერთობების მართვა. აქ ნებისმიერი კომერციული ურთიერთობები იწყება 

მომხმარებლებთან და მიმწოდებლებთან საქმიანი კავშირების დამყარებით. ითვლება, 

რომ წარმატებისთვის უკიდურესად მნიშვნელოვანია პარტნიორებს შორის შეთანხმებული 

მოქმედება საქმიანობის დაწყებისთანავე. ამგვარი კოორდინირება ზრდის განაწილების 

არხის ფუნქციონირების ეფექტიანობას და ამცირებს მასზე გაწეულ დანახარჯებს. ასეთი 

მიდგომის საფუძვლები უნდა ვეძიოთ ლოგისტიკის ევოლუციის პროცესში. 

განსაკუთრებით კი, ეს იგრძნობა ნეოლოგისტიკური მიდგომის დროს და ეკონომიკური 

კომპრომისების თეორიაში. აქვე უნდა აღინიშნოს ის, რომ განაწილების არხის ყველა 

მონაწილე არ სარგებლობს თანაბარი უფლებებით და არ იღებს ერთობლივი საქმიანობის 

შედეგად იდენტურ სარგებელს. აღნიშნული საკითხის უკეთ გაანალიზებისთვის საჭიროა 

შემოვიტანოთ მარკეტინგული არხის ძირითადი და სპეციალიზებული მონაწილეების 

ცნებები. არხის ძირითადი მონაწილე ის კომპანია, რომელიც საკუთარ თავზე იღებს 

მარაგების მართვასთან  ან მნიშვნელოვან საფინანსო რისკებთან დაკავშირებულ 

პასუხისმგებლობას. არხის სეციალიზებული მონაწილე ის კომპანიაა, რომელიც ძირითად 

მონაწილეს გარკვეული საზღაურის სანაცვლოდ მნიშვნელოვან მომსახურებას უწევს. 

მაგალითად, ტვირთის გადამზიდავები, რომელთა მიერ საკუთარ თავზე აღებული რისკი 

შემოფარგლულია კონკრეტული სატრანსპორტო ოპერაციებით, მიეკუთვნებიან 

მარკეტინგული არხის სპეციალიზებულ მონაწილეთა კატეგორიას. 

ქვემოთ ცხრილის სახით წარმოდგენილია განაწილების არხის ძირითადი და 

სპეცილიზებული მონაწილეების ტიპური კლასიფიკაცია. მართალია აღნიშნულ 

კატეგორიებს შორის რისკის განაწილება საკმაოდ მნიშვნელოვანია, მაგრამ პარტნიორული 

ურთიერთობების დამყარების დროს უფრო დიდი მნიშვნელობა ეთმობა იმას, რომ 

მარკეტინგული არხის ცალკეული მონაწილეებისგან შეიქმნას ისეთი სისტემა, რაც 

მაქსმიმალურ დონეზე დააკმაყოფილებს საბოლოო მომხმარებლის მოლოდინს. 

 

ცხრილი 7.1 განაწილების არხის ტიპური მონაწილეების კლასიფიკაცია 

         განაწილების არხის ძირითადი მონაწილეები 

მრეწველობა, სოფლის მეურნეობა, მომპოვებელი მრეწველობა, ბითუმად ვაჭრობა, 

საცალოდ ვაჭრობა 

განაწილების არხის სპეციალიზებული მონაწილეები 

ფუნქციური სპეციალისტები 

ტრანსპორტირება, სასაწყობე მეურნეობა, 

ტვირთების კომპლექტაცია, შეკვეთების 

შესრულების მომსახურება, გრაფიკების 

შედგენა და განაწილებასთან დაკავშირე-

ბული მიწოდების შესაბამისად შესრულება  

დამხმარე სპეციალისტები 

საფინანსო მომსახურება, საინფორმაციო 

მომსახურება, რეკლამა, დაზღვევა, საკონ-

სულტაციო მომსახურება და კვლევები, 

მოლაპარაკებების ორგანიზება 

 

 

განაწილების არხების ფუნქციები 

საქონლის განაწილება დისტრიბუციის სისტემის მეშვეობით მზა პროდუქციის 

საბოლოო მომხმარებლისთვის მიწოდებას ნიშნავს. მიწოდების პროცესში საქონელი, 

როგორც წესი, გაივლის სხვადასხვა ინსტანციებს საბითუმო და საცალო ვაჭრობის 

კომპანიების სახით. ვინაიდან საქონლის განაწილება და შეკვეთების დამუშავება 

მარკეტინგული ფუნქციებია, ჩვენ მას ნაკლებად შევეხებით, ხოლო ყურადღებას 

გავამახვილებთ განაწილების არხის მონაწილეთა ორგანიზაციულ ფორმებზე და მათ 

ფუნქციებზე. 

განაწილების არხის შერჩევა პირდაპირ ზემოქმედებს პროდუქციის 

მწარმოებლიდან მომხმარებლამდე გადადაადგილების სიჩქარეზე, დროზე, დაცულობასა 

და ეფექტიანობაზე. ამასთან, განაწილების არხში შემავალი ფიზიკური თუ იურიდიული 

პირები ასრულებენ მთელ რიგ უმნიშვნელოვანეს ფუნქციებს: 

 პროდუქციისა და მომსახურების განაწილების დაგეგმვის ირგვლივ მოიპოვებენ 

საჭირო ინფორმაციას და ამისთვის აწარმოებენ კვლევით სამუშაოებს; 

 საქონლის შესახებ ინფორმაციის შექმნისა და გავრცელების მეშვეობით ახდენენ 

გასაღების სტიმულირებას; 

 პოტენციურ მყიდველებთან ამყარებენ კონტაქტებს; 

 საქონელს უსადაგებენ მომხმარებელთა მოთხოვნილებებს; 

 პოტენციურ მომხმარებლებთან აწარმოებენ მოლაპარაკებებს; 

 აორგანიზებენ საქონლის ტრანსპორტირებასა და დასაწყობებას; 

 საკუთარ თავზე იღებენ განაწილების არხის ფუნქციონირებასთან დაკავშირებულ 

რისკებს. 

 

განაწილების არხების დონეები და ტიპები 

განაწილების არხების ერთ-ერთი უმნიშვნელოვანესი მახასიათებელია მისი 

შემადგენელი დონეების რაოდენობა. განაწილების არხის დონეს უწოდებენ შუამავალს, 

რომელიც საბოლოო მომხმარებელს უახლოებს საქონელსა და მასზე საკუთრების 

უფლებას. განარჩევენ ჰორიზონტალურ და ვერტიკალურ განაწილების არხებს. 

ჰორიზონტალურ განაწილების არხებში წარმოდგენილი შუამავლები დიდი 

დამოუკიდებლობით სარგებლობენ და ყოველი მათგანი ავტონომიური სტრუქტურაა. რაც 

შეეხება ვერტიკალურ განაწილების არხს, როგორც წესი, ის კორპორატიულ ერთობას 

წარმოადგენს, ან მასში მონაწილე რომელიმე რგოლი - მწარმოებელი, ბითუმად მოვაჭრე ან 

საცალოდ მოვაჭრე იმდენად დიდ გავლენას ფლობს დანარჩენ 

მონაწილეებზე/მონაწილეზე, რომ ფაქტობრივად განსაზღვრავს მის ძირითად 

გადაწყვეტილებებს. 

განაწილების არხებს განარჩევენ დონეების მიხედვითაც. ამგვარი კლასიფიცირება 

დამოკიდებულია მწარმოებელსა და საბოლოო მომხმარებელს შორის არსებულ 

შუამავლების რაოდენობაზე. მაგალითად, არსებობს განაწილების არხები, სადაც 

მწარმოებელი უშალოდ უკავშირდება საბოლოო მომხმარებელს, ასეთ არხებს ნულოვანი 

დონის არხებს უწოდებენ. იმ არხებს, სადაც მწარმოებელსა და საბოლოო მომხმარებელს 

შორის ერთი შუამავალია (საცალოდ მოვაჭრე), ერთდონიან განაწილების არხებს 

უწოდებენ. ორდონიან განაწილების არხებში, მწარმოებლისა და საბოლოო მომხმარებლის 

დაკავშირებაში, გარდა საცალოდ მოვაჭრისა, ბითუმად მოვაჭრეებიც მონაწილეობენ. 

არსებობს სამდონიანი არხებიც, სადაც ერთი მებითუმის ნაცვლად წარმოდგენილია ორი - 

მსხვილი და წვრილი ბითუმად მოვაჭრე. 

 

შუამავლები განაწილების არხში 

საქონლის განაწილების არხის ფორმირების დროს პირველ რიგში უნდა გადაწყდეს მის 

სტრუქტურასთან დაკავშირებული საკითხები. ამ მხრივ მნიშვნელოვანია განაწილების 

არხის დონეების რაოდენობისა და მისი კონკრეტული წევრების შემადგენლობის 

განსაზღვრა. განაწილების არხების შესაძლო ვარიანტებზე დიდ გავლენას ახდენს 

შუამავლების ტიპი, რომელთა კლასიფიკაციაც ძირითადად ორი თვისების მიხედვით 

ხდება: პირველ რიგში გასათვალისწინებელია თუ ვისი - საკუთარი თუ კლიენტის 

სახელით მოქმედებს შუამავალი; და მეორე ვისი სახსრებით აწარმოებს ის ოპერაციებს. ამ 

ორი მახასიათებლის კომბინაციის შედეგად მიიღება გამანაწილებელი არხების 

მონაწილეების ოთხი ვარიანტი, თუმცა რეალურად ხუთი სამართლებრივ-

ორგანიზაციული ფორმით ხდება მათი წარმოდგენა, ესენია: დილერები, რომლებიც 

საკუთარი სახელითა და ხარჯებით მოქმედებენ, დისტრიბუტორები, სხვისი სახელითა და 

საკუთარი ხარჯებით მოქმედი შუამავლებია, კომისიონერები მოქმედებენ საკუთარი 

სახელით, მაგრამ სხვისი სახსრებით, აგენტები და ბროკერები კი, სხვისი სახელითა და 

სახსრებით მოქმედი მეწარმე სუბიექტებია. 

დილერები ძირითადად საბითუმო, იშვიათად საცალო მოვაჭრეები არიან, 

რომლებიც ოპერაციებს თავის ხარჯზე და საკუთარი სახელით წარმართავენ. ისინი 

საქონელს ყიდულობენ მიწოდების ხელშეკრულების თანახმად და მას შემდეგ რაც 

შესყიდვის გარიგების პირობები შესრულდება, დილერის და მწარმოებლის 

ურთიერთობები წყდება. იმ შემთხვევაში, როდესაც მწარმოებელს სურს ვერტიკალური 

განაწილების არხის ჩამოყალიბება, დილერის ფუნქციები შეიძლება მნიშვნელოვნად 

შეიცვალოს და მან გარკვეული პრივილეგიები მიიღოს მწარმოებელთან ურთიერთობების 

თვალსაზრისით. განასხვავებენ დილერების ორ ტიპს: ექსკლუზიური დილერები 

მწარმოებლის ერთადერთი წარმომადგენლები არიან კონკრეტულ რეგიონში და მათ 

საქონლის გასაღების განსაკუთრებული უფლებები აქვთ. არსებობენ აგრეთვე 

ავტორიზებული დილერები, რომლებიც ფრანჩიზას საფუძველზე საქმიანობენ. 

დისტრიბუტორები საბითუმო და საცალო მოვაჭრეები არიან, რომლებიც 

ოპერაციებს მწარმოებლის სახელით აწარმოებენ, მაგრამ ხარჯებსა და რისკს საკუთარ 

თავზე იღებენ. როგორც წესი, მწარმოებელი დისტრიბუტორს აძლევს უფლებას ივაჭროს 

მისი საქონლით კონკრეტულ ტერიტორიაზე განსაზღვრული დროის განმავლობაში. 

დისტრიბუტორი არ არის საქონლის მესაკუთრე, თუმცა შესაძლებელია მან გარიგებები 

საკუთარი სახელით დადოს. ამ შემთხვევაში მასსა და მწარმოებელს შორის იდება 

სპეციალური შეთანხმება. განაწილების არხში დისტრიბუტორებს ხშირად უკავიათ 

ადგილი მწარმოებელსა და დილერს შორის.  

კომისიონერები - საბითუმო და საცალო მოვაჭრეები არიან, რომლებიც ოპერაციებს 

წარმართავენ საკუთარი სახელით, მაგრამ პარტნიორის ხარჯით. კომისიონერი არ არის 

მის მიერ გაყიდული საქონლის მესაკუთრე. მწარმოებელი რჩება მესაკუთრედ იქამდე, 

სანამ საბოლოო მყიდველი არ შეიძენს მას და არ გადაიხდის ღირებულებას. პროდუქციის 

მიწოდების შესახებ ხელშეკრულება დაიდება კომისიონერის სახელით, ამგვარად ის 

შუამავალია მხოლოდ კომიტენტისთვის (საქონლის მესაკუთრისთვის) და არა საბოლოო 

მომხმარებლისთვის, რომელიც ფულს კომისიონერს უხდის. ამასთან კომიტენტი 

ვალდებულებას იღებს საქონლის ვარგისიანობის რისკზე, ხოლო კომისიონერი კი, მის 

დაცულობაზე. მისი ანაზღაურება ჩვეულებრივ, განხორციელებული ოპერაციის 

ღირებულების გარკვეულ პროცენტს შეადგენს. 

აგენტები შუამავლები არიან, რომლებიც რომელიმე მხარის დამხმარედ 

გვევლინებიან. ისინი გარიგებას დებენ იმ მხარის სახელით, რომელსაც წარმოადგენენ. 

იურიდიულ ან ფიზიკურ პირს, რომელმაც შუამავლის უფლებამოსილებით აღჭურვა 

აგენტი, პრინციპალი ეწოდება. იმის მიხედვით, თუ რა მოცულობის უფლებამოსილებას 

ფლობენ, აგენტები ორ კატეგორიად იყოფა. უნივერსალური აგენტები ნებისმიერ 

იურიდიულ ქმედებას ახორციელებენ პრინციპალის სახელით. ხოლო, გენერალური 

აგენტები კი, მხოლოდ იმ გარიგებებში მონაწილეობენ, რაც ხელშეკრულებითაა 

გათვალისწინებული. საკუთარი მომსახურების სანაცვლოდ აგენტები იღებენ 

ხელშეკრულების შესაბამისად. ანაზღაურების ყველაზე გავრცელებული ფორმაა მათთვის, 

დადებული გარიგების ღირებულების გარკვეული პროცენტის გადაცემა. 

ბროკერები შუამავლები არიან, რომლებიც გარიგების მხარეების დაკავშირებით 

არიან დაკავებულნი. ისინი არ არიან საქონლის მესაკუთრეები და არც ფლობენ მას. 

აგენტებისგან განსხვავებით ბროკერები არ არიან ხელშეკრულებით დაკაშირებულნი 

რომელიმე მხარესთან და მხოლოდ ცალკეული დავალებების ფარგლებში მოქმედებენ. 

ისინი საზღაურს მხოლოდ გაყიდული პროდუქციის მიხედვით იღებენ, რაც 

შესაძლებელია იყოს ფიქსირებული თანხა ყოველი გაყიდული ერთეულისთვის ან 

გარიგების ღირებულების გარკვეული პროცენტი. 

შუამავლის ტიპის შერჩევის შემდეგ, განაწილების არხის ფორმირებისას 

აუცილებელია დადგინდეს თუ რა რაოდენობით უნდა იყოს იქ წარმოდგენილი ეს 

შუამავლები. ამ საკითხის გადაწყვეტისთვის შემუშავებულია სამი მიდგომა: 

ინტენსიური განაწილება მოიაზრებს პროდუქციის მარაგებით რაც შეიძლება მეტი 

სავაჭრო საწარმოს მომარაგებას.  

ექსკლუზიური განაწილება ნიშნავს გამიზნულად შეზღუდული რაოდენობის 

შუამავლებს, რომლებიც მოცემული პროდუქციით კონკრეტულ ტერიტორიულ 

არეალებში ვაჭრობენ; 

სელექტური განაწილება შუალედური ვარიანტია ინტენსიურ და ექსკლუზიურ 

განაწილებას შორის. მისი მეშვეობით მწარმოებელი ცდილობს მიაღწიოს ბაზრის 

მაქსიმალურ მოცვასა და რაც შეიძლება ხისტ კონტროლს და ეს ყველაფერი შეძლოს 

ინტენსიურ განაწილებაზე მცირე დანახარჯებით. 

 

განაწილების ეკონომიკა 

მარკეტიგული არხების ეფექტიანი ორგანიზებისთვის აუცილებელია განაწილების 

ეკნომიკის საკითხების საფუძვლიანი გააზრება. განაწილებასთან დაკავშირებული 

ეკონომიკური ურთიერთობები სცდება ლოგისტიკური ოპერაციების ფარგლებს. 

განაწილების პროცესის ეფექტიანი განხორციელება საჭიროებს რამდენიმე 

განსაზღვრული ფუნქციის შესრულებას. გამოყოფენ მარკეტიგულ (განაწილების) არხთან 

დაკავშირებულ შემდეგ ფუნქციებს: გაცვლის ფუნქციები, რაც მოიცავს შესყიდვასა და 

გაყიდვას, ფიზიკური განაწილების ფუნქციებს განეკუთვნება ტრანსპორტირება და 

მარაგების შენახვა და დამხმარე ფუნქციები: სტანდარტიზაცია, დაფინანსება, რისკების 

დაზღვევა, ინფორმაციის მოპოვება და სამეცნიერო კვლევები. როგორც წესი, აღნიშნულ 

ფუნქციებს გაცილებით უკეთ ასრულებენ სპეციალისტები, ვიდრე ის ფირმები, 

რომლებსაც განსხვავებული კომპეტენციები აქვთ. განაწილების არხის ძირითადმა და 

სპეციალიზებულმა მონაწილეებმა უნდა უზრუნველყონ პროდუქციის ისეთი 

ხარისხობრივი და რაოდენობრივი შემადგენლობა, რაც საუკეთესოდ დააკმაყოფილებს 

მომხმარებელთა კონკრეტულ მოთხოვნილებებს. გამომდინარე აქედან, განაწილების 

არხის ძირითადი ამოცანაა ფასეულობის შექმნა, რაც პროდუქტისთვის ფორმის, ფლობის, 

ადგილისა და დროის სარგებლის მინიჭებას გულისხმობს. 

განაწილების ეფექტიანი არხის ფორმირებისთვის აუცილებელია მასთან 

დაკავშირებული ფუნქციების მისაღები შედეგიანობის აღმნიშვნელი ზუსტი 

რაოდენობრივი პარამეტრების განსაზღვრა. ქვემოთ განხილული იქნება ის ფუნქციები რაც 

ტრადიციულადაა დაკავშირებული ლოგისტიკასთან, ანუ ადგილისა და დროის 

სარგებელთან. თუმცა, გარდა ამისა, თანამედროვე გაგებით ლოგისტიკა ჩართულია 

დამატებითი ღირებულების ფორმირებაში, რაც დაკავშირებულია ფორმისა და ფლობის 

სარგებლის რეალიზაციასთანაც. გამომდინარე აქედან, ლოგისტიკა გადამწყვეტ როლს 

ასრულებს განაწილების არხის წარმატებაში. 

ლოგისტიკის ტრადიციული ფუნქციებია გაცვლის, ფიზიკური განაწილებისა და 

დამხმარე ფუნქციები. გაცვლის ფუნქციებს მიეკუთვნება იმ მოქმედებათა ფართო 

სპექტრი, რაც ყიდვასა და გაყიდვასთანაა დაკავშირებული. ფიზიკური განაწილების 

ფუნქციები ფაქტობრივად ლოგისტიკასთან დაკავშირებულ პირველ ქმედებებადაც კი 

შეიძლება მივიჩნიოთ. მათი ზოგადი დანიშნულებაა საჭირო პროდუქციის საჭირო 

ადგილზე და საჭირო დროს მიწოდება. უფრო კონკრეტულად რომ ჩამოვაყალიბოთ 

ფიზიკური განაწილების ორი უმიშვნელოვანესი ქვეფუნქციაა ტრანსპორტირება და 

მარაგების შენახვა. დამხმარე ფუნქციებს ტრადიციულად განეკუთვნება სტანდარტიზაცია, 

საბაზრო ოპერაციების დაფინანსება, რისკების დაზღვევა და მარკეტინგული ლოგისტიკის 

საინფორმაციო და სამეცნიერო უზრუნველყოფა.  

განაწილების არხის ეფექტიანი ფუნქციონირების ერთ-ერთი უმნიშვნელოვანესი 

განმაპირობებელია სპეციალიზაცია. ზოგიერთი ფირმა ლოგისტიკურ პროცესს 

გამორჩეულად იმიტომ ასრულებს, რომ ის მეტად პროფესიონალია. სპეციალიზაციის 

ეკონომიკური საფუძველი მიწოდების ჯაჭვში არის ის, რომ ზოგიერთი ფირმა სხვაზე 

უკეთ ასრულებს ამა თუ იმ ლოგისტიკურ საქმიანობას. ზოგჯერ ეს საკითხი იმდენად 

მნიშვნელოვანია, რომ ფირმები თვით საბაზისო ლოგისტიკური ფუნქციის 

აუთსორსინგსაც კი  მიმართავენ. 

განაწილების არხის წარმატებული ფუნქციონირების უმნიშვნელოვანესი 

მაჩვენებელია, თუ რამდენად ზუსტად აწვდის ის ბაზარს მომხმარებლისთვის საჭირო 

პროდუქციის ასორტიმენტს. ამისთვის, მარკეტინგულმა არხმა სხვადასხვა საქმიანობა 

უნდა განახორციელოს, რომელთა ეფექტიანობა დიდადაა დამოკიდებული იმაზე, ხდება 

თუ არა ამა თუ იმ ქმედების დუბლირება. აღნიშნული მოვლენის მინიმუმამდე 

დასაყვანად ხშირად გამოიყენება ოპერაციების გამარტივება და სტანდარტიზაცია. 

სათანადო ასორტიმენტის შეთავაზების პროცესისთვის აუცილებელია, რომ წარმოებული 

პროდუქცია დაგროვდეს გამანაწილებელ ცენტრებში, რომელთა მდებარეობა 

სტრატეგიულადაა დასაბუთებული. აქ ხდება საქონლის სორტირება, დაკომპლექტება და 

დანიშნულებისამებრ მიწოდება. ზოგადად ეს პროცესი სამ ეტაპიანია: პროდუქციის 

დაგროვება, მომხმარებლებთან დაახლოება და განაწილება. 

 

 

გამანაწილებელი ცენტრების არსი და მათი განთავსება 

სასაწყობო ქსელი ლოგისტიკური სისტემის ერთ-ერთი ელემენტია. საბითუმო 

ბაზის საწყობები - ლოგისტიკური ჯაჭვის რგოლებია, რომლებიც უზრუნველყოფენ 

საქონლის გადაადგილებას წარმოებიდან მომხმარებლამდე. სისტემური მიდგომის 

პრინციპების შესაბამისად, ნებისმიერი საკითხი, რაც ეხება სასაწყობო ქსელს ან ცალკეულ 

საწყობს, უნდა განიხილებოდეს მაკროლოგისტიკური სისტემის საერთო მიზნის 

რეალიზაციის თვალსაზრისით.  

გამანაწილებელი ცენტრის განთავსების ოპტიმალური ვარიანტის არჩევის ამოცანა 

წამოიჭრება და წყდება იმ შემთხვევაში, როცა გარკვეულ ტერიტორიაზე არსებობს 

მატერიალური ნაკადის რამდენიმე მომხმარებელი. ამასთან, როგორც უკვე აღინიშნა, 

ლოგისტიკური მეთოდის გამოყენების აუცილებელი და საკმარისი პირობაა ნაკადური 

პროცესის არსებობა და ობიექტის გარკვეული სისტემური მთლიანობა. ეს ნიშნავს, რომ 

მატერიალური ნაკადის მომხმარებლები, აგრეთვე მისთვის მატერიალური ნაკადის 

წყაროდ არსებული გამანაწილებელი ცენტრი უნდა შეადგენდეს ერთიან სისტემას, ანუ 

ისინი უნდა იყვნენ ორგანიზაციულად, ეკონომიკურად, ტექნოლოგიურად და 

ტექნიკურად ინტეგრირებული. 

იმ შემთხვევაში, როდესაც გამანაწილებელი ცენტრი არსებობს წარმოების 

კონცენტრაციის ადგილას და საქონლის გაგზავნა ხდება მაგისტრალური ტრანსპორტის 

საშუალებებით, მაგალითად, რკინიგზით, მაშინ გამანაწილებელ ცენტრს განათავსებენ 

რკინიგზის საკვანძო სადგურზე. სხვაგვარად წყდება გამანაწილებელი ცენტრის 

ოპტიმალური განთავსების ამოცანა, როდესაც იგი მატერიალური ნაკადის მოხმარების 

ადგილზეა. ტვირთის მიტანა მომხმარებელთან ამ შემთხვევაში როგორც წესი,  საერთო 

სარგებლობის საავტომობილო ტრანსპორტით ხორციელდება. მსგავსი ლოგისტიკური 

სისტემის მაგალითად შეიძლება გამოდგეს რაიონის მაღაზიების ერთობლიობა და მათი 

მომსახურე გამანაწილებელი ცენტრი, მაგალითად, საბითუმო ბაზა.  

სისტემური მიდგომის კონცეფციის შესაბამისად, გამანაწილებელი ცენტრის 

განთავსების ვარიანტის არჩევისას გამოიყენება მოქმედებათა შემდეგი თანამიმდევრობა:  

 შეისწავლიან ბაზრის კონიუნქტურას, განსაზღვრავენ ლოგისტიკური სისტემის 

სტრატეგიულ მიზნებს. ამასთანავე შეიმუშავებენ მთელ ლოგისტიკურ სისტემაში 

გამავალი მატერიალური ნაკადის მოცულობის პროგნოზს. მთელ სისტემაში და 

საქონელგამტარი ჯაჭვის ცალკეულ უბნებზე ადგენენ მარაგების აუცილებელი 

სიდიდის პროგნოზს.  

 შეიმუშავებენ საქონელმომარაგების სისტემას.  

 ლოგისტიკური სისტემის შიგნით ადგენენ მატერიალური ნაკადის განაწილების 

სქემებს.  

 შეარჩევენ გამანაწილებელი ცენტრის განთავსების ადგილის ვარიანტს, რაც 

უპასუხებს გაწეული დანახარჯების მინიმუმის კრიტერიუმს.  

როდესაც ცნობილია ისეთი რაოდენობრივი პარამეტრები როგორიცაა ახლად 

ასაშენებელი გამანაწილებელი ცენტრის პარტნიორი ობიექტების ზუსტი 

ადგილმდებარეობა და აგრეთვე მათ შორის ტვირთბრუნვის მაჩვებლები, გამანაწილებელი 

ცენტრის ადგილმდებარეობის განსაზღვრისთვის გამოიყენება ე.წ. „სიმძიმის ცენტრის“ 

მეთოდი. ამ მეთოდის საფუძველს შემდეგი ფორმულები წარმოადგენს: 

 

                                           
 

სადაც, X და Y ასაშენებელი ობიექტის კოორდინატებია, 

           და    Xi და Yi     არსებული ობიექტების კოორდინატებია,  

          Qi კი, ტვირთბრუნვის მაჩვენებელია 

ლოგისტიკური ცენტრის შექმნაზე გაწეული დანახარჯები კი, განისაზღვრება შემდეგი 

ფორმულით: 

C=S+N+K/T  სადაც, 

C - ლოგისტიკური ცენტრის შექმნაზე გაწეული დანახარჯებია;  

S - წლიური საექსპლუატაციო ხარჯებია, რომლებიც დამოკიდებულია გამანაწილებელი 

ცენტრის პროექტზე;  

N - წლიური სატრანსპორტო ხარჯებია;  

К - კაპიტალდაბანდებებია გამანაწილებელი ცენტრის მშენებლობაში;  

Т - პროექტის ამოგების ვადა, წლები.   

საზოგადოებრივი მოხმარების საქონლის განაწილებისას გამანაწილებელი ცენტრის 

განთავსების ამოცანა შეიძლება გადაწყდეს იმ მაკროლოგისტიკური სისტემის 

მოდელირების დახმარებით, რითაც ხდება განაწილება. გამოყენებული მეთოდი 

ფიზიკური სხეულის სიმძიმის ცენტრის განსაზღვრის ანალოგიურია. მეთოდის არსი 

შემდეგია: მსუბუქი ფურცლოვანი მასალისგან ჭრიან ფირფიტას, რის კონტურები 

იმეორებს მომსახურების რაიონის საზღვრებს. ამ ფირფიტაზე დასახლებული პუნქტების 

განლაგების ადგილას ამაგრებენ ტვირთებს, რომელთა წონა მოსახლეობის რიცხვის 

პროპორციულია ამ დასახლებულ პუნქტებში. შეიძლება დავამტკიცოთ, რომ, თუკი ჩვენ 

განვათავსებთ გამანაწილებელ ცენტრს დამზადებული მოდელის სიმძიმის ცენტრში, 

მაშინ სატრანსპორტო დანახარჯები რაიონში მატერიალური ნაკადის განაწილებაზე 

იქნება უმცირესი.  

მეთოდის გამოყენებისას უნდა გავითვალისწინოთ გარდაუვალი შეცდომა, რასაც 

გამოიწვევს მოდელის საფუძვლად არჩეული ფირფიტის წონა. ეს შეცდომა გამოიხატება 

მოდელზე წარმოსახვითი ქალაქის გაჩენით, რაც მდებარეობს ფირფიტის სიმძიმის 

ცენტრში, იმ ქალაქის, რომლის მოსახლეობა პროპორციულია მისი წონის. შეცდომა იქნება 

მით უფრო მცირე, რაც უფრო ნაკლები იქნება ფირფიტის წონა. აღწერილი მეთოდის 

გამოყენება შეზღუდულია შემდეგი პირობებით: მოდელზე მანძილი დასახლებული 

პუნქტიდან გამანაწილებელი ცენტრის განთავსების ადგილამდე გათვალისწინებულია 

წრფით. ამასთან დაკავშირებით მოდელირებულ რეგიონს უნდა ჰქონდეს გზების 

განვითარებული ქსელი, ვინაიდან წინააღმდეგ შემთხვევაში დაირღვევა მოდელირების 

მსგავსების პრინციპი. ეს მეთოდი გამოიყენება მატერიალური ნაკადებისთვის, რომლებიც 

ნაწილდება მოსახლეობის რიცხოვნობის პროპორციულად, მაგალითად, სასურსათო 

საქონლის ნაკადისთვის. 

 

კითხვები: 

 

1. რისი ნაწილია განაწილების ლოგისტიკა? 

2. რა არის საქონლის განაწილების არხი? 

3. რომელი მონაწილეები არიან წარმოდგენილნი ტიპურ განაწილების არხში? 

4. რა უპირატესობა შეიძლება მოიპოვოს მწარმოებელმა განაწილების არხების 

გამოყენების შედეგად? 

5. რას ნიშნავს განაწილების არხის ძირითადი და სპეციალიზებული 

მონაწილეები? 

6. რა ფუნქციები შეიძლება ჰქონდეთ განაწილების არხებს? 

7. რამდენდონიანი შეიძლება იყოს განაწილების არხი? 

8. რას ნიშნავს ვერტიკალური და ჰორიზონტალური განაწილების არხები? 

9. განაწილების არხებში რომელი შუაავლებია წარმოდგენილი და რა რის მატი 

ძირითადი დანიშნულება? 

10. რა ფუნქციები უკავშირდება განაწილების არხს? 

11. რა არის განაწილების არხის ძირითადი ამოცანა? 

12. რა შემთხვევაში წამოიჭრება გამანაწილებელი ცენტრის განთავსების 

პრობლემა? 

13. სად შეიძლება განთავსდეს გამანაწილებელი ცენტრი? 

14. როგორ შეიძლება გადაწყდეს საზოგადოებრივი მოხმარების საქონლის 

გამანაწილებელი ცენტრის განთავსების ამოცანა? 

თავი. 8 მარაგების მართვა გლობალურ გარემოში 

მარაგების არსი და მისი ფუნქციები  

 მარაგები არის იმ მასალების და საქონლის ერთობლიობა, რაც ინახება 

ორგანიზაციაში. მარაგების რაოდენობის განსასაზღვრავად კომპანიაში პერიოდულად 

ტარდება აღწერა, რაც მიზნად ისახავს მარაგების რეალური მოცულობების დადგენას.  

ჩვენ გვქონდა საუბარი იმის შესახებ, რომ თანამედროვე ბიზნესში მარაგების 

კლების აშკარა ტენდენცია შეინიშნება, მაგრამ არსებობს მთელი რიგი 

ორგანიზაციებისა, რომლებსაც თავიანთი საქმიანობის სპეციფიკიდან გამომდინარე, არ 

შეუძლიათ მარაგების შემცირება. აქვე უნდა აღვნიშნოთ, მიუხედავად იმისა, რომ 

მთელი რიგი კომპანიებისა უკანასკნელ პერიოდში პერმანენტულად ამცირებს 

მარაგებს, მათთვის მაინც არსებითია სხვადასხვა ტიპის მარაგების მართვის საკითხი. 

მარაგების შექმნის უმთავრესი მიზეზია იმ რეზერვის შექმნა, რაც საშუალებას აძლევს 

ორგანიზაციას, დააბალანსოს მიწოდების და მოთხოვნის პერიოდული მერყეობა. 

სხვანაირად რომ ითქვას, მარაგების უმთავრესი მიზანია, შეასრულოს ბუფერის როლი 

მოთხოვნასა და მიწოდებას შორის. ეს კი ქმნის იმის საშუალებას, რომ ორგანიზაციამ 

შეფერხებების გარეშე იმუშაოს. ამას გარდა, მარაგები შეიძლება შეიქმნას ოპერაციული 

პროცესების თავისებურებების გამო, აგრეთვე ტრანსპორტირების და თვით მარაგების 

მართვის ეფექტურობის მოთხოვნიდან გამომდინარე. უფრო დაწვრილებით მარაგების 

ფუნქციებია:  

 შეასრულოს ბუფერის ფუნქცია მიწოდების ჯაჭვის სხვადასხვა რგოლს შორის; 

 გაზრდილი ან იმ მოთხოვნის დაკმაყოფილების საშუალებას იძლევა, რაც  

არასტანდარტულ დროს წარმოიშობა; 

 მარაგები იძლევა მიწოდების დროს წარმოქმნილი შეფერხებების კომპენსირების 

საშუალებას; 

 მსხვილ პარტიებთან მუშაობისას შესაძლებელი ხდება ფასდაკლების 

განხორციელება; 

 მარაგების შექმნა შესაძლებელია მაშინ, როდესაც ამა თუ იმ პროდუქციაზე 

ფასები მცირეა და შემდეგ, როდესაც აღნიშნულ პროდუქციაზე ფასები 

მოიმატებს, ამან შესაძლოა მნიშვნელოვანი ეფექტი მისცეს ორგანიზაციას; 

 მარაგები იძლევა იმ პროდუქციის ფლობის საშუალებას, რომელიც იხსნება 

წარმოებიდან ან გარკვეული დროის გასვლის შემთხვევაში ხდება 

დეფიციტური; 

 მარაგები სეზონური ოპერაციების ჩატარების საშუალებას იძლევა;  

 სატრანსპორტო საშუალების სრულად დატვირთვა და გადაზიდვების უფრო 

ეფექტიანი განხორციელება ხშირად მარაგების შექმნას იწვევს; 

 მარაგები აზღვევს განსაკუთრებულ სიტუაციებს; 

 მარაგების შექმნა შესაძლოა სასარგებლო იყოს მაღალი ინფლაციის პირობებში. 
 

მარაგების ტიპები 

 მარაგების სახით ფაქტობრივად ყველაფრის შენახვა შეიძლება. მატერიალური 

მარაგების შემდეგი სახეები არსებობს: 

ნედლეული - მასალები, დეტალები, მაკომპლექტებლები; 

დაუმთავრებელი წარმოება - მასალები, რომელთა მიმართ მუშაობა უკვე 

დაწყებულია, მაგრამ ჯერ არ გაუვლიათ სრული საწარმოო ციკლი;  

მზა პროდუქცია - საქონელი, რომელმაც გაიარა სრული საწარმოო პროცესი. 

რითეილერებს და მებითუმეებს, როგორც წესი, მხოლოდ ერთი სახის _ მზა 

პროდუქციის მარაგები გააჩნიათ მაშინ, როდესაც საწარმოო ორგანიზაციებში სამივე 

ტიპის მარაგების ქონაა აუცილებელი. ზოგადეროვნულ დონეზე დადგენილია, რომ 

მარაგების დაახლოებით 30 პროცენტი მოდის ნედლეულზე, 40 პროცენტი 

დაუმთავრებელ წარმოებაზე და 30 პროცენტი მზა პროდუქციაზე.    

მარაგების შესაქმნელად დიდი მნიშვნელობა ენიჭება შეკვეთის დროის და 

მოცულობის დადგენას, რასაც განსაზღვრავს მარაგებზე მოთხოვნის ფორმა. ამ მხრივ 

არსებობს დამოუკიდებელი და დამოკიდებული მოთხოვნის მარაგები. 

დამოკიდებული მოთხოვნის მარაგების მართვა შედარებით ადვილია, რადგან იგი 

ეფუძნება რომელიმე სხვა სახის ნაკეთობის წარმოების გეგმას. მაგალითად, თუ 

ველოსიპედს სჭირდება ერთი წინა და ორი უკანა ბორბალი, მაშინ 1000 

ველოსიპედის დასამზადებლად უნდა შეიქმნას 1000 წინა და 2000 უკანა ბორბლის 

მარაგი. სადღეისოდ შექმნილია მატერიალური მოთხოვნის დაგეგმვის სისტემები 

(MRP-ს ჯგუფის სისტემები), რაც სწორედ დამოკიდებული მოთხოვნის მარაგების 

მართვას ემსახურება. MRP-ს განვითარება გასული საუკუნის ბოლო ათწლეულებს 

უკავშირდება და მან ევოლუციის ხანგრძლივი გზა გაიარა მარტივი დროებლივი 

გრაფიკებიდან _ თანამედროვე დახვეწილ ვარიანტებამდე, რომლებშიც ასახულია რთული 

საწარმოო ფუნქციათაშორისი ურთიერთობი. იგი, როგორც გარკვეულწილად უკვე 

აღნიშნა, კომპანიის საწარმოო გეგმას, მონაცემთა მდიდარ ბაზებს და ფირმის 

სტრუქტურულ ერთეულთა შორის არსებული კავშირების აღწერას ეყრდნობა. რაც უფრო 

თანამედროვეა MRP-ს კონკრეტული ნაირსახეობა, მოქმედების მით უფრო ფართო 

დიაპაზონი გააჩნია მას. ამაზე აღნიშნული სისტემების ზოგიერთი დასახელებაც 

მეტყველებს, მაგალითად: თავდაპირველად MRP (Material Requirements Planning) 

მატერიალურ ნაკადებზე მოთხოვნის დაგეგმვისთვის გამოიყენებოდა, MRP II 

(Manufacturing Resource Planning) მიზნად საწარმოო რესურსების დაგეგმვას ისახავს, 

ხოლო ERP (Enterprise Resource Planning) კი მთელი კომპანიის რესურსების 

დაგეგმვისთვის გამოიყენება. აღნიშნული სისტემების კომპიუტერიზებული მრავალი 

ვარიანტი არსებობს სადღეისოდ და ისინი ფართოდ გამოიყენება, მათ შორის 

დამოკიდებული მოთხოვნის მარაგების მართვისთვის. 

ზემოთ მოტანილ მაგალითში თვით ველოსიპედების მარაგი არის 

დამოუკიდებელი მოთხოვნის მარაგი, რადგან იგი საბოლოო პროდუქტია და მისი 

მარაგების მოცულობას განსაზღვრავს ბაზარზე არსებული მოთხოვნა. ნედლეულზე 

მოთხოვნა, როგორც წესი, მიეკუთვნება დამოკიდებული, ხოლო მზა პროდუქციაზე კი 

დამოუკიდებელი მოთხოვნის სახეს.  

დამოუკიდებელი მოთხოვნის მარაგების მართვის ორი ძირითადი მოდელი არსებობს, 

ესენია ფიქსირებული რაოდენობისა (მოცულობის) და ფიქსირებული დროის 

სისტემები, არსებობს ზოგიერთი სპეციალური მოდელიც, რომელთა შესახებ 

დაწვრილებით ქვემოთ გვექნება მსჯელობა.  

მარაგებზე გაწეული დანახარჯები 

მარაგების შექმნაზე, შენახვასა და მართვაზე დიდძალი თანხები იხარჯება. 

საკმაო სახსრები სჭირდება მხოლოდ შენახვას და შექმნისათვის საჭირო საოპერაციო 

ხარჯებს. დადგენილია, რომ მარაგების შენახვა წლის განმავლობაში ჯდება მისი 

საწყისი ღირებულების 25 %. მარაგების შექმნაზე, შენახვასა და მართვაზე გაწეული 

დანახარჯები ოთხ ნაწილად იყოფა, ესენია: 

დანახარჯები პროდუქციის ერთეულზე _ ერთეული პროდუქციის შეძენისთვის 

საჭირო თანხის რაოდენობაა, მისი დადგენა ადვილია ანგარიშფაქტურის ან ფასების 

სხვა მაჩვენებლების ანალიზის შედეგად. განსაკუთრებული სირთულე წარმოიქმნება 

მაშინ, თუ აღნიშნულ პროდუქტს ორგანიზაცია თვითონ აწარმოებს. ამ დროს 

მარაგების ღირებულების განსაზღვრა ხდება წარმოების ღირებულების მიხედვით. 

განმეორებადი შეკვეთის ღირებულება შეკვეთის მომზადებისათვის საჭირო 

დანახარჯების ერთობლიობაა. როგორც წესი, ეს ღირებულება იანგარიშება წლის 

განმავლობაში შესყიდვებისათვის გაწეული დანახარჯების შეფარდებით შეკვეთების 

რაოდენობაზე. 

დანახარჯები შენახვაზე ანუ გარკვეული დროის განმავლობაში პროდუქციის 

ერთეულის შენახვისათვის გაწეული დანახარჯები. ამ ტიპის დანახარჯებს 

მიეკუთვნება მარაგების შენახვასთან დაკავშირებული საოპერაციო და 

ალტერნატიული დანახარჯების დიდი ერთობლიობა. მაგალითად, საწყობის შექმნაზე 

ან არენდაზე გაწეული დანახარჯები, მორალურად თუ ფიზიკურად გაფუჭებული 

მარაგების ღირებულება, მომსახურე პერსონალის ხელფასი, ენერგიაზე და სხვა 

მასალებზე გაწეული ხარჯები, დაზღვევის ხარჯები და ა.შ. ამ დროს აუცილებლად 

გასათვალისწინებელია ფულის ალტერნატიული ღირებულება, რადგან მარაგების 

შეძენისათვის დახარჯული ფული არის ე.წ. შებოჭილი ფული, რომლის სხვა მიზნით 

გამოყენებაც არ შეიძლება.   

დანახარჯები დეფიციტის წარმოქმნის შემთხვევაში ალტერნატიული 

დანახარჯებია და მას მაშინ  აქვს ადგილი, როდესაც რომელიღაც პროდუქტზე 

ფიქსირდება მოთხოვნა, მისი მარაგები კი არ არსებობს. ამ დროს წარმოიქმნება 

პირდაპირი დანახარჯები, რაც შესაძლო მოგების დაკარგვით გამოიხატება და 

არაპირდაპირი იმიჯთან და საქმიან რეპუტაციასთან დაკავშირებული ზარალი, რაც 

გრძელვადიან პერსპექტივაში ასევე კონკრეტული შემოსავლების დანაკარგებით 

გამოვლინდება. 

 

მარაგების შეფასების ვარიანტები 

FIFO (First in First out) “პირველი შემოვიდა, პირველი გავიდა”, ეს ნიშნავს, რომ 

ის მასალა, რომელიც სხვებზე ადრეა საწყობში შემოსული, პირველად უნდა 

გაიხარჯოს (გაიყიდოს). შესაბამისად, საწყობში ბოლოს შესყიდული მასალები რჩება. 

აღნიშნული მარაგების ღირებულება დგინდება იმ ფასების მიხედვით, რაც ღირდა 

მასალა მისი დასაწყობების მომენტში; 

LIFO (Last in First out) “ბოლოს შემოვიდა, პირველი გავიდა”, ეს ნიშნავს, რომ 

ის მასალა, რომელიც ყველაზე ბოლოს მიიღეს საწყობში, პირველად უნდა 

გაიხარჯოს, ამიტომ საწყობში რჩება ის მასალები, რომელიც ყველაზე ადრე 

დასაწყობდა. როგორც პირველ შემთხვევაში, მარაგები ფასდება იმ ფასების მიხედვით, 

რაც იქნა გადახდილი მათი შესყიდვის მომენტში; 

საშუალო დანახარჯები _ ამ შემთხვევაში დგინდება მცოცავი საშუალო ფასი 

საწყობში არსებულ მასალებზე. ვთქვათ, საწყობში დარჩენილი პროდუქცია მიღებულ 

იქნა სამ პარტიად დროის სამ მომენტში, როდესაც ეს პროდუქცია სხვადასხვა ფასი 

ღირდა. აღნიშნული ფასებიდან იანგარიშება საშუალო არითმეტიკული და შემდეგ 

მიღებული მაჩვენებლით შეფასდება საწყობში არსებული მთელი მარაგი.  

მიმდინარე აღდგენითი ღირებულება _ ამ დროს მარაგების ღირებულება 

ფასდება მასალებზე უკანასკნელ მომენტში არსებული ფასის მიხედვით. 
 

მარაგების კონტროლი 

 მარაგების ფლობა და მართვა მოითხოვს საკმაო დანახარჯებს, რაც აიძულებს 

ორგანიზაციებს, მაქსიმალურად ოპტიმალურად და ეფექტურად მოეკიდონ აღნიშნულ 

საკითხს. ეს კი ნიშნავს ყურადღების კონცენტრირებას განსაკუთრებით მნიშვნელოვან 

მასალებზე. 

 XIX საუკუნეში იტალიელმა ეკონომისტმა, სოციოლოგმა და ინჟინერმა 

ვილფრედო პარეტომ შენიშნა, რომ საზოგადოების 20% ფლობს მთელი სიმდიდრის 

80%-ს, რის საფუძველზეც მან შექმნა ე.წ. ელიტის თეორია. შემდეგ ეს მიდგომა 

განაზოგადა სხვადასხვა შემთხვევებისთვისაც. მსგავსი ლოგიკის ნიმუშია ე.წ. 

მონეტების შემთხვევა. თუ გადავყრით მონეტებს და დავიწყებთ მათ ძებნას, 

დაახლოებით 80%-ს ვიპოვით მარტივად, ხოლო დანარჩენი 20%-ის საპოვნელად სულ 

უფრო მეტი დრო დაგვჭირდება. მარაგების მართვის შემთხვევაშიც მსგავსი ლოგიკა 

გვხვდება. მარაგების 20% მოითხოვს ყურადღების 80%-ს, ხოლო დანარჩენი 80% კი 

20%-ს. ეს გამომდინარეობს სხვადასხვა სახის მასალის მნიშვნელობიდან და ამგვარი 

მიდგომის ლოგიკა უფრო ნათელი ხდება, თუ ღირებულებით საზომსაც 

მოვიშველიებთ: მასალების დასახელების 20% მთელი მარაგების ღირებულების 

დაახლოებით 80%-ია, ხოლო ნომენკლატურის 80% კი ღირს მხოლოდ 20%.   

 პარეტოს პრინციპის უფრო გართულებული ვარიანტია ე.წ. ABC ვარიანტი. ამ 

შემთხვევაში მარაგები არა ორ, არამედ სამ ჯგუფად იყოფა. ABC ანალიზი იწყება 

მარაგების ყოველი შემადგენლის წლიური ღირებულების დადგენით. A ჯგუფში 

შედის მარაგების ნომენკლატურის განსაკუთრებით მნიშვნელოვანი ნაწილი, 

დაახლოებით 10-15%, რომელთა ღირებულება მთლიანი მარაგების ღირებულების 

ნახევარზე მეტია, B ჯგუფი აერთიანებს ნომენკლატურის დაახლოებით 30-35%-ს 

მარაგების მთლიანი ღირებულების მიმართ ასეთივე თანაფარდობით, ხოლო C 

ჯგუფი მოიცავს ნომენკლატურის 50-60%-ს, რაც დაახლოებით 10-15% ღირს. ABC 

ვარიანტის გამოყენება საკმაო სიფრთხილეს მოითხოვს სწორედ მასალების ჯგუფებად 

დაყოფის დროს, რადგან ხშირად  შეიძლება ღირებულებამ ზუსტად ვერ ასახოს 

მასალის მნიშვნელობა.  

დამოუკიდებელი მოთხოვნის მარაგების მართვის მოდელები 
 

შეკვეთის რენტაბელური ზომის განსაზღვრა  

 შეკვეთის რენტაბელური ზომა (Economic Order Quantity EOQ), როგორც მიდგომა, 

XX საუკუნის დასაწყისში შემუშავდა და დღეს ფართოდ გამოიყენება დამოუკიდებელი 

მოთხოვნის მარაგების მართვისთვის. ის საუკეთესო მეთოდია, რადგან მისი მეშვეობით 

შესაძლებელია მარაგებთან დაკავშირებული უამრავი პრობლემის გადაწყვეტა. ეს აიხსნება 

მისი მოქნილობით და გამოყენების სიმარტივით, აგრეთვე იმით, რომ სხვადასხვა 

სიტუაციებში კარგ რეკომენდაციებს იძლევა. 

 წარმოვიდგინოთ რომელიღაც პროდუქტი, რომელიც ინახება მოცემულ დროის 

მონაკვეთში D მოცულობის მუდმივი სამომხმარებლო მოთხოვნილების 

დასაკმაყოფილებლად, ვთქვათ, ერთეულის ღირებულებაა U, განმეორებადი შეკვეთის 

ღირებულება არის R და შენახვის ხარჯები H. დეფიციტის წარმოქმნით გამოწვეული 

დანახარჯები კი იმდენად დიდია, რომ მთელი მოთხოვნილება უნდა დაკმაყოფილდეს, 

ანუ დეფიციტი დაუშვებელია. პროდუქტის შეძენა მიმწოდებლისგან ხდება პარტიებად, 

ხოლო შეკვეთის შესრულების დრო მუდმივია. საჭიროა განისაზღვროს შეკვეთის 

საუკეთესო Q მოცულობა და ყოველთვის განთავსდეს ამ რაოდენობის შეკვეთები. 

ვინაიდან სარეზერვო მარაგის შექმნას აზრი არ აქვს, ჩვენ შეკვეთა ისე უნდა განვათავსოთ, 

რომ ის მუდმივად მაშინ შემოვიდეს საწყობში, როდესაც არსებული მარაგი ამოიწურება. ამ 

შემთხვევაში ვიღებთ ციკლური შეკვეთის სერიებს. გრაფიკული თვალსაზრისით 

მარაგების მოცულობების ცვლილებების 

 

ნახატი 8.1 

 
დინამიკა ხერხის პირს წააგავს (ნახატი 8.1). დროის განსაზღვრულ მომენტში შემოდის 

Q მოცულობის შეკვეთა. რის შემდეგაც ის იხარჯება D მუდმივი სიჩქარით და ეს 

გრძელდება მანამ, სანამ მთელი მარაგი არ ამოიწურება. ჩვენ შეგვიძლია განვსაზღვროთ 

ციკლზე გაწეული საერთო დანახარჯები შეკვეთის ოთხი კომპონენტის: ერთეული 

პროდუქციის ღირებულების, განმეორებადი შეკვეთის განთავსებასთან დაკავშირებული, 

მარაგების შენახვის და დეფიციტის წარმოქმნის შემთხვევაში არსებული ხარჯების 

შეკრებით. ვინაიდან დეფიციტის წარმოქმნა დაუშვებელია, ეს შემადგენელი შეგვიძლია არ 

გავითვალისწინოთ, ხოლო, რადგან პროდუქციის ღირებულება დამოკიდებული არ არის 

შეკვეთების განთავსების პოლიტიკაზე, გამოთვლებიდან შეგვიძლია გამოვრიცხოთ 

ერთეული პროდუქციის ღირებულება. ასეთ შემთხვევაში დარჩება მხოლოდ დროის 

პერიოდთან დაკავშირებული დანახარჯები.  

 ფორმულა 8.1 

     
    ფორმულა 8.2 

 
ფორმულა 8.3 

 
ნახატი 8.2 

 
შესაბამისი გრაფიკების ანალიზი (ნახატი 8.2) გვაჩვნებს, რომ მარაგების შენახვისა და 

განთავსების ერთობლივი დანახარჯების მრუდის მინიმუმი და მარაგების შენახვისთვის 

გაწეული დანახარჯების მრუდის და  მარაგების შექმნაზე გაწეული დანახარჯების 

მრუდის (შეკვეთის განთავსების დანახარჯების მრუდის) გადაკვეთის წერტილი 

აბსცისათა ღერძის მიხედვით  ერთმანეთს ემთხვევა გამომდინარე აქედან შესაძლებელია 

ტოლობის შემდეგნაირად ჩაწერა: 

ფორმულა 8.4 

 
რადგან მარაგების შენახვისთვის გაწეული დანახარჯების მრუდის და  მარაგების შექმნაზე 

გაწეული დანახარჯების მრუდის გადაკვეთის წერტილი აჩვენებს შეკვეთის ოპტიმალურ 

მოცულობას, თუ Q-ს მიმართ ამოვხსნით ამ განტოლებას მივიღებთ: 

ფორმულა 8.5 

 
სადაც,  R - განმეორებადი შეკვეთის ღირებულებაა 

             H - მარაგების შენახვის ხარჯები 

             D - სამომხმარებლო მოთხოვნა 

             Q(EOQ) - ოპტიმალური შეკვეთის მოცულობა 

შეკვეთის განთავსების დროის განსაზღვრა 

 მასალების შეძენისას ორგანიზაციამ  შესაძლებელია განსაზღვროს შეკვეთის 

შესრულების დრო, ანუ ის პერიოდი, რომელიც საჭიროა შეკვეთის განთავსებასა და 

მასალების მარაგში შემოსვლას შორის. ეს პერიოდი მოიცავს შეკვეთის მომზადების, მისი 

მიმწოდებლისთვის გაგზავნის, მიმწოდებლის მიერ შეკვეთის დაკომპლექტების, შეკვეთის 

ტრანსპორტირების,  მიღების, შემოწმებისა და მარაგებში განთავსებისთვის საჭირო დროს. 

სხვადასხვა ვითარებაში შეკვეთის შესრულებისთვის საჭირო დრო რამდენიმე წუთიდან 

რამდენიმე წლამდეც კი შეიძლება მერყეობდეს. 

 დავუშვათ, რომ შეკვეთის შესრულებისთვის საჭირო დრო L მუდმივია. იმისათვის, 

რომ გარანტირებულ იქნას შეკვეთის ზუსტად იმ პერიოდისთვის მიღება, როდესაც 

მთავრდება მარაგები, საჭიროა შეკვეთის L დროით ადრე განთავსება. ამ წერტილის 

პოვნის ყველაზე ადვილი გზაა მიმდინარე მარაგებისთვის თვალის დევნება და შეკვეთის 

მაშინ განთავსება, რომ იმ დროის განმავლობაში, სანამ ახალი მარაგები შემოვა, საკმარისი 

პროდუქცია დარჩეს კომპანიის ფუნქციონირებისთვის. მუდმივი D მოთხოვნის 

შემთხვევაში ეს ნიშნავს, რომ ჩვენ განვათავსებთ შეკვეთას იმ მომენტში, როდესაც 

მარაგების მოცულობა მცირდება Ld მაჩვენებლამდე. ამ წერტილს განმეორებადი შეკვეთის 

მოცულობა ეწოდება (Reorder Point ROP) 

ფორმულა 8.6 

 

 
ფორმულა 8.7 

 

 
 

სადაც,           L - შეკვეთის შესრულებისთვის საჭირო დროა 

                      D - მოთხოვნაა 

                      d - მოთხოვნა დროის ერთეულში (ხშირად ერთი დღის განმავლობაში) 

                      ROP -  განმეორებადი შეკვეთის მოცულობა 

პრაქტიკაში მარაგების მართვის სისტემა მუდმივად აკონტროლებს დარჩენილ 

რაოდენობას, აზუსტებს რა ვითარებას ყოველი ტრანსაქციის შემთხვევაში და შესაბამის 

ინსტანციას უგზავნის შეტყობინებას, როდესაც შემდეგი შეკვეთის განთავსების დრო 

მოდის. ამ შემთხვევაში ცხადია, არსებობს პრობლემა, რადგან შეკვეთის შესრულების დრო 

მუდმივი შეიძლება არ იყოს. მიმწოდებელმა შესაძლოა ყოველთვის ვერ უზრუნველყოს 

მიზნობრივი მაჩვენებლების შესრულება. ამიტომ მოთხოვნის პროგნოზირებასთან ერთად 

აუცილებელია შეკვეთის შესრულების დროის პროგნოზირება, რადგან განმეორებადი 

შეკვეთის მოცულობა სწორედ ამ ორ პროგნოზზეა დამოკიდებული. 

 

მიდგომის უპირატესობები და ნაკლოვანებები 

 შეკვეთის ოპტიმალური მოცულობის განსაზღვრის მეთოდი უკვე საუკუნეა, რაც 

გამოიყენება და დამოუკიდებელი მოთხოვნის მარაგების უმრავლესი სისტემისთვის 

ძირითად მეთოდად იქცა. ამ მეთოდს აქვს რამდენიმე უპირატესობა: 

 ის გასაგებია და მისი პრაქტიკული გამოყენება მარტივია; 

 კარგ რეკომენდაციებს იძლევა შეკვეთის მოცულობის დადგენასთან დაკავშირებით; 

 მის საფუძველზე სხვა მაჩვენებლების _ ღირებულებითი მახასიათებლების და 

ციკლების ხანგრძლივობის დადგენის შესაძლებლობას იძლევა; 

 მისი რეალიზება და ავტომატიზება ადვილია; 

 ის ხელს უწყობს მუშაობის სტაბილურობას; 

 განსხვავებულ სიტუაციებში მისი გამოყენება ადვილია. 

ამ მიდგომას გააჩნია ნაკლოვანებებიც: 

 ის მეტად მარტივად უდგება მარაგების მართვის სისტემებს; 

 იგი გამოდის იმ დაშვებიდან, რომ მოთხოვნა ცნობილი და სტაბილურია; 

 იგი გამოდის იმ დაშვებიდან, რომ ყველა დანახარჯი ცნობილი და ფიქსირებულია; 

 იგი გამოდის იმ დაშვებიდან, რომ შეკვეთის დრო მუდმივია და მიწოდებასთან 

არავითარი გაურკვევლობა არ არსებობს; 

 საბაზო დროის ცვლილების შემთხვევაში შეკვეთების არარეალურ მოცულობებს 

იძლევა; 

 იგი გამოდის იმ დაშვებიდან, რომ მარაგების ყოველი ერთეული სხვაზე არ არის 

დამოკიდებული; 

 არ უწყობს ხელს სრულყოფას. 

ზოგიერთი ამ პრობლემის გადალახვა შესაძლებელია უფრო რთული მოდელების 

შექმნის შედეგად, რომელთაგან რამდენიმეს ქვემოთ განვიხილავთ. 

 

განუსაზღვრელი მოთხოვნა და სარეზერვო მარაგი 

შეკვეთის საბაზო რენტაბელური მოცულობის დადგენის დროს 

გათვალისწინებულია, რომ მოთხოვნა სტაბილურია და ზუსტად არის განსაზღვრული. 

პრაქტიკულად კი მოთხოვნა ფართო დიაპაზონში ვარირებს და ხშირად დიდ 

გაურკვევლობასთან არის დაკავშირებული. თუ გადახრა არ არის დიდი, მაშინ შეკვეთის 

რენტაბელური მოცულობა მისაღებ შედეგებს იძლევა, მაგრამ, როდესაც მოთხოვნის 

გადახრა იზრდება, მხოლოდ მისი გამოანგარიშება აზრს კარგავს. არსებობს რამდენიმე 

საშუალება, რომელთა გამოყენების შედეგად შესაძლებელია არასტაბილური და 

განუსაზღვრელი მოთხოვნის დაკმაყოფილება. ქვემოთ განხილულია ერთი მიდგომა, 

როდესაც მოთხოვნას გააჩნია ნორმალური განაწილება. 

 ადვილი გასაგებია, თუ რატომ არ გამოდგება ზემოთ მოტანილი გაანგარიშებები 

ცვალებადი მოთხოვნების დროს. ჩვენ ვსარგებლობდით განმეორებადი შეკვეთის 

მოცულობით, რომელიც გაიანგარიშებოდა შეკვეთის შესრულების პერიოდში არსებულ 

საშუალო მოთხოვნების საფუძველზე. მაგრამ, თუ ამ პერიოდში არსებული მოთხოვნა 

საშუალოზე მაღალია, მარაგი დასრულდება შემდეგი შეკვეთის შემოსვლამდე და 

წარმოიშობა დეფიციტი. გასათვალისწინებელია ისიც, რომ, როდესაც მოთხოვნა 

ნაწილდება ნორმალური კანონის შესაბამისად, ის ციკლების 50%-ში აჭარბებს საშუალო 

მაჩვენებლებს, რითაც ორგანიზაციების უმრავლესობა ნამდვილად არ იქნება კმაყოფილი, 

თუ ამის გამო მათ დეფიციტი წარმოექმნათ. 

 ალტერნატიული ვარიანტია დამატებითი მარაგის შექმნა, რომელიც მოსალოდნელ 

მოთხოვნაზე მეტი იქნება. ამასთან, ორგანიზაციებს რამდენადმე გაეზრდება დანახარჯები 

მარაგების შენახვაზე, მაგრამ ეს მათ დაეხმარება, თავიდან აიცილონ დეფიციტთან 

დაკავშირებული უფრო მაღალი დანახარჯები. ამგვარი სარეზერვო მარაგები გამოიყენება 

მხოლოდ მაშინ, როდესაც ამოიწურება სამუშაო მარაგები. ის გავლენას არ ახდენს 

განმეორებად შეკვეთაზე, რომელიც კვლავინდებურად გაიანგარიშება რენტაბელური 

მოცულობის საფუძველზე, მაგრამ გავლენას ახდენს შეკვეთის განთავსების დროზე. 

კერძოდ, განმეორებადი შეკვეთის მოცულობა იზრდება სარეზერვო მარაგის მოცულობით. 

ფორმულა 8.8 
განმეორებადი შეკვეთის მოცულობა

= მოთხოვნა შეკვეთის შესრულების დროს + სარეზერვო მარაგი 
 დიდი სარეზერვო მარაგი, ცხადია, უფრო დიდ მანევრულობას უზრუნველყოფს, 

კომპანიას საშუალებას აძლევს, დააკმაყოფილოს მოულოდნელად მაღალი მოთხოვნა და 

ზრდის მომხმარებლის მომსახურების ხარისხს. მაგრამ, ამავე დროს, დიდი მარაგების 

შენახვისთვის ასევე იზრდება დანახარჯები და ამიტომ აუცილებელია ამ ორი 

მოცემულობის დაბალანსება. პრობლემა იმაში მდგომარეობს, რომ დეფიციტთან 

დაკავშირებული დანახარჯების განსაზღვრა ძალიან რთულია, ამიტომ ამ შემთხვევაში 

ხშირად იყენებენ დაშვებებს. ალტერნატიული ვარიანტია მენეჯერების მსჯელობაზე 

დაყრდნობა, რომლებიც განსაზღვრავენ მომსახურების მისაღებ დონეს. მომსახურების 

დონე არის მოთხოვნის მარაგებით დაკმაყოფილების ალბათობა. როგორც წესი, 

კომპანიები გეგმავენ მომსახურების დონის 95%-იან მაჩვენებელს. ე.ი. ისინი თანხმდებიან 

იმ პირობას, რომ მოთხოვნის 5%-ის  დაკმაყოფილება შეუძლებელია, მაგრამ დანარჩენს 

უზრუნველყოფენ მათ ხელთ არსებული მარაგებით. 

 დავუშვათ, რომ პროდუქციაზე მოთხოვნა ნორმალური განაწილებით ხასიათდება 

და დროის განსახილველი პერიოდისთვის მისი საშუალო მაჩვენებელია D, ხოლო 

საშუალო კვადრატული გადახრაა σ. თუ შეკვეთის შესრულების დრო მუდმივია და 

შეადგენს L-ს, ამასთან, მოთხოვნა ამ პერიოდის განმავლობაში ნორმალურად არის 

განაწილებული, მისი საშუალო მაჩვენებელია LD. მოთხოვნას შეკვეთის შესრულების 

პერიოდში გააჩნია σ2L დისპერსია და σ√L საშუალო კვადრატული გადახრა. ეს შედეგები 

მიღებულია დისპერსიების შეკრების საფუძველზე და რომ: 

თუ მოთხოვნას ერთ პერიოდში გააჩნია D საშუალო მნიშვნელობა და  σ2 დისპერსია, 

მაშინ: 

 მოთხოვნა ორი პერიოდის განმავლობაში იქნება 2D და დისპერსია 2σ2; 

 მოთხოვნა სამი პერიოდის განმავლობაში იქნება 3D და დისპერსია 3σ2; 

 მოთხოვნა n პერიოდის განმავლობაში იქნება n D და დისპერსია n σ2. 

სარეზერვო მარაგის მოცულობა დამოკიდებულია მომსახურების დონეზე. უფრო 

კონკრეტულად რომ ითქვას, თუ შეკვეთების შესრულების განმავლობაში მოთხოვნას 

გააჩნია ნორმალური განაწილება, სარეზერვო მარაგის მოცულობა გამოითვლება შემდეგი 

ფორმულით: 

ფორმულა 8.9 

სარეზერვო მარაგი = 𝒁𝝈√𝑳 

სადაც,     Z  - საშუალო კვადრატული გადახრების რიცხვი 

                 L - შეკვეთის შესრულების დრო 

                   σ - საშუალო კვადრატული გადახრის მაჩვენებელი                 

 ჩვეულებრივ, Z არის საშუალო კვადრატული გადახრების რიცხვი, რომლის 

მიხედვითაც შესაბამისი ცხრილების გამოყენებით შესაძლებელია ალბათობის განსაზღვრა 

და პირიქით. 

პერიოდული ანალიზის სისტემები 

EOQ-ის საფუძველზე ჩატარებული შესყიდვების ანალიზი იყენებს შეკვეთის 

ფიქსირებულ მოცულობებს, ამიტომ ყოველთვის, როდესაც შეკვეთა ეცემა დადგენილ 

დონეზე ქვემოთ, განთავსდება ფიქსირებული მოცულობის შეკვეთა. ამგვარი სისტემა 

მოითხოვს მარაგების სისტემატურ მონიტორინგს და ყველაზე უფრო შეესაბამება 

შედარებით ძვირადღირებულ საქონელზე   დაბალი და არარეგულარული მოთხოვნის 

შემთხვევებს. ამასთან, არსებობს სხვა მიდგომაც, რომელიც პერიოდულ ანალიზს 

ეფუძნება. ამ შემთხვევაში თანაბარ დროის ინტერვალებში განთავსდება სხვადასხვა 

მოცულობის შეკვეთა. მაგალითად, სუპერმარკეტი, რომელიც თაროებს ყოველ საღამოს 

შეავსებს, უკვეთავს იმ ოდენობას, რაც გასული დღის განმავლობაში გაიყიდა. როგორც 

წესი, ამ სისტემის გამოყენების დროს ოპერაციული დანახარჯები უფრო დაბალია და ეს 

ვარიანტი უფრო შეესაბამება მაღალ და რეგულარულ მოთხოვნილებას შედარებით იაფ 

საქონელზე. 

 თუ მოთხოვნა მუდმივია, ეს ორი სისტემა ერთი და იგივე შედეგებს იძლევა; 

განსხვავება მაშინ ხდება ცხადი, როდესაც მოთხოვნა იცვლება. ჩვენ ამის ჩვენება 

შეგვიძლია წინამორბედი ანალიზის გაფართოების პირობებში პერიოდული ანალიზის 

სისტემის შესწავლის შემთხვევაში, როდესაც მოთხოვნა ნორმალურად ნაწილდება. 

ამგვარად მივიღებთ პასუხს ორ კითხვაზე. პირველ ყოვლისა, უნდა დადგინდეს, 

რამდენად ხანგრძლივი შეიძლება იყოს ორ შეკვეთას შორის ინტერვალი? ეს პერიოდი 

უნდა იყოს ხელსაყრელი და, როგორც წესი, ორგანიზაციები შეკვეთას განათავსებენ 

ყოველი კვირის ბოლოს, ყოველ დილას ან თვის ბოლოს. თუ მსგავსი მკაფიო ციკლი ვერ 

ხერხდება, შესაძლებელია წელიწადში რამდენიმე შეკვეთა განთავსდეს. ერთი მიდგომაა 

შეკვეთის რენტაბელური მოცულობის გამოანგარიშება, ხოლო შემდეგ დაახლოებით უნდა 

განისაზღვროს ის პერიოდი, რომლის განმავლობაშიც გამოიყენება ეს შეკვეთა. ეს 

გადაწყვეტილება დიდად არის დამოკიდებული მენეჯერებზე. 

 მეორე რიგში უნდა დადგინდეს, როგორი უნდა იყოს შეკვეთის მიზნობრივი 

მოცულობა. ამ შემთხვევაში სისტემა აანალიზებს არსებულ მარაგებს და შეკვეთას 

განათავსებს იმ მოცულობაზე, რომელიც შეავსებს შეკვეთის მოცულობას მიზნობრივამდე. 

ფორმულა 8.10 
შეკვეთის მოცულობა = შეკვეთის მიზნობრივი მოცულობა − არსებული მარაგი 

 შეკვეთის მიზნობრივი მოცულობის განსაზღვრა შესაძლებელია წინამორბედი 

ანალიზის გამოყენებით. ვთქვათ, შეკვეთის შესრულების დრო მუდმივია და უდრის L-ს. 

როდესაც ხდება შეკვეთის განთავსება, არსებულ მარაგს დამატებული შეკვეთის 

მოცულობა უნდა იყოს სამყოფი მომდევნო შეკვეთამდე. 

ფორმულა 8.11 
დრო შემდეგი შეკვეთის მიღებამდე

= შეკვეთებს შორის ინტერვალი + შეკვეთის შესრულების დრო 
 ჩვენ შეგვიძლია კვლავ მოვახდინოთ დაშვება, რომ მოთხოვნას ყოველი 

პერიოდისთვის გააჩნია ნორმალური განაწილება, რომლის საშუალო მაჩვენებელია D 

დროის განსახილველი მონაკვეთისთვის და საშუალო კვადრატული გადახრა უდრის σ-ს, 

შეკვეთის განთავსების პერიოდი და შეკვეთის შესრულების დრო ფიქსირებულია და 

შესაბამისად T-ს და L-ს უდრის. ამ შემთხვევაში: 

 მოთხოვნას ერთი პერიოდისთვის გააჩნია D მოცულობა და σ2 დისპერსია; 

 მოთხოვნას ორი პერიოდისთვის გააჩნია საშუალო მნიშვნელობა 2D და 2σ2 

დისპერსია; 

 მოთხოვნას პერიოდისთვის, რომელიც აღემატება (T+L)-ს, გააჩნია საშუალო 

მნიშვნელობა D(T +L), ხოლო დისპერსია σ2(T +L) 

მოთხოვნის საშუალო კვადრატული გადახრა იმ პერიოდისთვის, რომელიც (T+L)-ს 

აღემატება, შეადგენს  σ√(T+L), ამიტომ ჩვენ შეგვიძლია განვსაზღვროთ მარაგის 

სარეზერვო მოცულობა შემდეგნაირად: 

ფორმულა 8.12 

მარაგის სარეზერვო მოცულობა = 𝒁𝝈√(𝑻 + 𝑳) 

ფორმულა 8.13 

  მაშინ 

შეკვეთის მიზნობრივი მოცულობა = 𝑫(𝑻 + 𝑳) − 𝑨 + 𝒁𝝈√(𝑻 + 𝑳) 

სადაც    A - შეკვეთის განახლების დროს არსებული მარაგებია 

               T - შეკვეთებს შორის არსებული დროის ინტერვალი 
                Z  - საშუალო კვადრატული გადახრების რიცხვი 

                L - შეკვეთის შესრულების დრო 

                 σ - საშუალო კვადრატული გადახრის მაჩვენებელი                 

                D - მოთხოვნას ერთი პერიოდისთვის 

          სუპერმარკეტები ტრადიციულად ატარებენ პერიოდულ ანალიზს, რისთვისაც 

იყენებენ მონაცემების ელექტრონული გაცვლის სისტემებს, რომლებიც უკვე დღეში 2-3-

ჯერ, ზოგჯერ კი ყოველ საათში გადასცემენ მარაგების შემცირების შესახებ მონაცემებს, 

რის შემდეგაც მიმწოდებლები პროდუქციას საჭირო რაოდენობით აგზავნიან.  

 

ერთპერიოდული მოდელი 

ერთპერიოდული მოდელი გამოიყენება მალფუჭებადი პროდუქციის და 

შეზღუდული ვარგისიანობის პერიოდის მქონე საქონლის შეკვეთების სისტემისთვის. 

ყველა ეს საქონელი ერთიანდება ერთ კატეგორიაში თუნდაც იმ ფაქტის გამო, რომ 

გაუყიდავი და გამოუყენებელი საქონელი ერთ პერიოდზე დიდხანს არ ინახება 

(უკიდურეს შემთხვევაში ჩამოფასების გარეშე). მაგალითად, ერთი დღის პური 

ჩამოფასებულად იყიდება, ძველი თევზი და ზღვის პროდუქტები ჩამოიწერება, ხოლო 

ძველ ჟურნალ-გაზეთებს ბუკინისტურ მაღაზიებში იაფად აბარებენ. ზოგჯერ მსგავსი 

პროდუქციის მოშორება გარკვეულ დანახარჯებსაც იწვევს. 

 ერთპერიოდიანი მოდელის ანალიზი ჩვეულებრივ ორი ტიპის _ პროდუქციის 

უკმარისობასთან და ზედმეტ მარაგებთან დაკავშირებულ დანახარჯებზე ფოკუსირდება. 

უკმარისობის დანახარჯები მოიცავს: კლიენტებში პოპულარობის შემცირებისა და 

ბაზარზე არსებული მოთხოვნილების დაუკმაყოფილებლობის შედეგად გამოწვეულ 

დანაკარგებს.  ჩვეულებრივ, ამ ტიპის დანახარჯები გამოისახება, როგორც ერთეულ 

საქონელზე არარეალიზებული მოგება და შემდეგი ფორმულის სახე აქვს: 

ფორმულა 8.14 
𝑪 𝒔 = ამონაგები ერთეული საქონლის გაყიდვიდან

− ერთეული საქონლის საწყისი ღირებულება 
სადაც  

𝑪 𝒔

− მარაგების უკმარისობით გამოწვეული დანახარჯებია ერთეულ პროდუქციაზე გაანგარიშებით 
თუ მარაგების უკმარისობა ან ამოწურვა ეხება საქონელს, რომელიც გამოიყენება 

საწარმოო პროცესში, მაშინ დანაკარგების ღირებულება პირდაპირ არის დაკავშირებული 

განუხორციელებელი წარმოების ფაქტობრივი მოცულობის ღირებულებასთან. 

 ზედმეტი მარაგების დანახარჯები დაკავშირებულია იმ საქონელთან, რომელიც 

არარეალიზებული დარჩა  პერიოდის ბოლოს. ზედმეტობასთან დაკავშირებული 

დანახარჯები არის საქონლის შესასყიდ ფასსა და ექსტრემალურ სარეალიზაციო ფასს 

შორის სხვაობა: 

ფორმულა 8.15 
𝑪 𝒆 = ერთეული საქონლის საწყისი ღირებულება − ექსტრემალური სარეალიზაცია ფასი 

სადაც  
𝑪 𝒆

− ზედმეტ მარაგებთან დაკავშირებული დანახარჯებია ერთეულ პროდუქციაზე გაანგარიშებით 
 თუ წარმოიშობა ზედმეტი მარაგების რეალიზაციასთან ან მოშორებასთან 

დაკავშირებული დამატებითი დანახარჯები, მაშინ ექსტრემალური რეალიზაციიდან 

მიღებული ამონაგები უარყოფითი სიდიდე ხდება და ამგვარად ის მხოლოდ ზრდის 

ზედმეტი მარაგებისგან წარმოქმნილ დანახარჯებს. ერთპერიოდული მოდელის ამოცანაა 
მარაგების ან შეკვეთების იმ მოცულობის განსაზღვრა, რომელზეც მარაგების 
უკმარისობასთან ან ზედმეტობასთან დაკავშირებული დანახარჯები მინიმალური იქნება.  
ქვემოთ განხილულია ორი ძირითადი პრობლემა: მოთხოვნა, რომელიც უახლოვდება 

უწყვეტ განაწილებას და მოთხოვნა, რომელიც უახლოვდება დისკრეტულ განაწილებას. 

მარაგების უწყვეტი დონე. მარაგების ოპტიმალური დონის დადგენისთვის უწყვეტი 

ნორმალური მოთხოვნის პირობებში საჭიროა მომსახურების დონის, ანუ მარაგების 

არამოწურვის ალბათობის დადგენა. მომსახურების დონე იმის ალბათობაა, რომ 

მოთხოვნამ არ უნდა გადააჭარბოს მარაგების დონეს ანუ სხვანაირად რომ ვთქვათ ეს არის 

მარაგების არამოწურვის ალბათობა. მომსახურების დონის გამოთვლა ძირითადი 

მომენტია მარაგების ოპტიმალური დონის დადგენისთვის. 

ფორმულა 8.16 

მომსახურების დონე ანუ მარაგების არ ამოწურვის ალბათობა = 𝐏 =
𝑪𝐬

𝐂𝐬 + 𝐂𝐞
 

შემდეგ იმის მიხედვით, თუ პირობა როგორ არის დასმული შემდეგი ფორმულები 

გამოიყენება: 
                                                                     𝐒 = 𝐃𝐦𝐢𝐧 + 𝐏(𝐃𝐦𝐚𝐱 − 𝐃𝐦𝐢𝐧)                            

              ფორმულა 8.17 

სადაც 
𝐃𝐦𝐢𝐧 −  მოთხოვნის მინიმალური დონე 
𝐃𝐦𝐚𝐱 −  მოთხოვნის მაქსიმალური დონე   
𝐏 − მარაგების არ ამოწურვის ალბათობა 
𝐒 − მარაგების ოპტიმალური მოცულობა  

და                                                                                                                                                                                                           

𝐒 = 𝐃̅ + 𝐙σ𝐃                                                         ფორმულა 8.18 

სადაც 
𝐃 ̅ −  მოთხოვნის საშუალო დონე 

𝐙 − სტანდარტული გადახრის რიცხვი მოცემული 𝐏 − ალბათობისთვის   
𝛔𝐃 −  მოცემული მოთხოვნის სტანდარტული გადახრა 

ფორმულა 12.17 ფორმულა გამოიყენება იმ შემთხვევაში, როდესაც ამოცანის 

პირობაში მოცემულია მოთხოვნის ცვლილების დიაპაზონი მისი მინიმალური და 

მაქსიმალური დონის მითითებით, ხოლო ფორმულა 12.18 ფორმულა გამოსადეგია იმ 

შემთხვევებში, როდესაც ცნობილია საშუალო მოთხოვნა და მისგან სტანდარტული 

გადახრის მაჩვენებელი. 

 ნახატი 8.3 

 
  

 

 

 

 

 

 

 

  

 

 

 

მარაგების დისკრეტული დონე. როდესაც მოთხოვნა უფრო დისკრეტულია, ვიდრე 

უწყვეტი, მაშინ მომსახურების დონის ანუ მარაგების არამოწურვის ალბათობა 

ჩვეულებრივ არ შეესაბამება მარაგების რეალურ დონეს (მაგალითად, ოპტიმალური 

რაოდენობა შესაძლოა ორ მთელ რიცხვს შორის მდებარეობდეს). ასეთ შემთხვევებში 

შეირჩევა უდიდესი მაჩვენებელი, ანუ ის უნდა აღემატებოდეს მომსახურების დონის ანუ 

მარაგების არამოწურვის ალბათობას. 

 

 კითხვები: 

1. რა არის მარაგები? 

2. რაში მდგომარეობს მარაგების შექმნის უმთავრესი მიზეზი? 

3. რა ფუნქციები აკისრია მარაგებს? 

4. მარაგების რომელი ტიპები იცით? 

5. რას ნიშნავს დამოკიდებული და დამოუკიდებელი მოთხოვნის მარაგები? 

6. მარაგებზე გაწეულ რომელი ტიპის დანახარჯებს იცნობთ? 

7. მარაგების შეფასების რომელ ვარიანტებს იცნობთ? 

8. მარაგების კონტროლის რომელ სისტემებს იცნობთ? 

9. გაანალიზეთ დამოუკიდებელი მოთხოვნის მარაგების ფიქსირებული რაოდენობის 

სისტემები; 

10. გაანალიზეთ დამოუკიდებელი მოთხოვნის მარაგების ფიქსირებული პერიოდის 

სისტემები. 

თავი 9. სასაწყობე მეურნეობის ორგანიზაცია  

 

საწყობების სახეები და ფუნქციები 

 

 მიუხედავად ბიზნეს-გარემოში მიმდინარე ისეთი პროცესებისა, რაც ეკონომიკური 

კავშირების სინქრონიზაციას, მომხმარებლების მოთხოვნილებების ცვლილებებზე სწრაფ 

რეაგირებას, ზოგადად კომერციული ფართის გაძვირებას და სხვა მსგავს მოვლენებს 

გულისხმობს, სადღეისოდ ჯერ კიდევ წარმოუდგენელია ისეთი ორგანიზაციის აღმოჩენა, 

რომელსაც ამა თუ იმ ტიპის და რაოდენობის მარაგების შექმნა არ ესაჭიროება. მარაგების 

განთავსებისთვის კი, სპეციალურად მოწყობილი სათავსო, საწყობია საჭირო. საწყობი 

არის ნებისმიერი ადგილი, სადაც მასალების ან მზა პროდუქციის მარაგები ინახება. 

იგი შეიძლება იყოს ღია სივრცე, სადაც გაფუჭებისადმი განსაკუთრებით მედეგი 

მასალები, ვთქვათ, მადანი და სამშენებლო მასალები ინახება. ნახევრად დახურული 

შენობა, ანაც ტექნიკის უკანასკნელი მიღწევებით აღჭურვილი საცავი, სადაც 

ტემპერატურული თუ სხვა სახის რეჟიმის დაცვაა აუციელებელი. საწყობად შეიძლება 

ჩაითვალოს კომპიუტერული მახსოვრობა და სხვა სახის მაგნიტური მატარებლები, 

რაც ინფორმაციის შესანახად გამოიყენება.  

საწყობის კლასიფიცირება, გარდა სათავსის ტიპისა, შესაძლებელია მათი 

ტექნოლოგიური უზრუნველყოფის დონის მიხედვითაც. ზოგიერთ საწყობში 

ტვირთების დამუშავებასთან დაკავშირებული საქმიანობის უდიდესი ნაწილი „ხელით“ 

ანუ ადამიანის ფიზიკური შრომის ხარჯზე ხორციელდება, ხოლო დამხმარე 

საშუალებებად გამოყენებულია ისეთი მარტივი ნაკეთობები, როგორიცაა ურიკები, 

კალათები, ყუთები და ა.შ. მძიმე ტვირთების მომსახურებისთვის ცხადია, მარტო 

ადამიანის ფიზიკური ძალა არ არის საკმარისი და ამიტომ იმ საწყობებში სადაც დიდი 

გაბარიტებისა და წონის პროდუქცია ან მასალები ინახება საჭირო ხდება სხვადასხვა სახის 

მექანიზმების - ამწეების, ტვირთის გადამტანების და ა.შ. გამოყენება. ასეთ საწყობებში 

ხდება ორი სახის - ხელის და მექანიზებული შრომის გამოყენება. ტექნიკური საშუალებებს 

უმაღლეს დონეზე იყენებენ ავტომატიზებულ საწყობებში, სადაც ტვირთდამუშავების 

მთელი პროცესი კომპიუტერის მეშვეობით იმართება. 

საწყობების ძირითადი ფუნქცია, როგორც აღინიშნა, საქონლისა და მასალების 

შენახვაა. ეს ნიშნავს, რომ იქ მომწოდებლებისგან იღებენ  პროდუქციას, ამოწმებენ და 

ახარისხებენ მას, ინახავენ იქამდე სანამ ის მომხმარებელს დასჭირდება, რის შემდეგაც 

აორგანიზებენ მიწოდებას. გარდა აღნიშნულისა, საწყობებში მთელი რიგი ფუნქციების 

შესრულებაც ხდება, ესენია: – დასაწყობება და ტრანსპორტირება; საწარმოო მარაგების 

სამომხმარებლო მარაგებად გარდაქმნა; ტვირთების გაერთიანება ან დაშლა; 

ასორტიმენტის დაკომპლექტება, ტვირთებისთვის დამატებითი ფასეულობის 

მინიჭებისთვის სხვადასხვა სახის (მაგალითად, შეფუთვა) საქმიანობის შესრულება.   

საწყობების მართვა მეტად შრომატევადი პროცესია და მხოლოდ ფუნქციების 

ანალიზის საფუძველზე არ შეიძლება სრულად შევიქმნათ წარმოდგენა ყველა იმ 

ოპერაციაზე, რაც ამ დროს სრულდება. პროფესიული მიდგომის შემთხვევაში ამ დროს 

აუცილებლად უნდა დავაკონკრეტოთ საქმიანობის ის სახეები, რაც მოიაზრება 

„დასაწყობების“ ცნებაში, ესენია:  

მომწოდებლისგან ტვირთების მიღება;  

საქონლის იდენტიფიცირება და მათი შეთანადება შეკვეთებთან და დანიშნულების 

განსაზღვრა;  

სატრანსპორტო საშუალებებიდან საქონლის ჩამოტვირთვა;  

მიღებული ტვირთების რაოდენობრივი და ხარისხობრივი შემოწმება და ამ 

მონაცემების შედარება შეკვეთის პირობებთან;  

მასალების მარკირება მათი შემდგომი იდენტიფიცირებისთვის;  

საჭიროების შემთხვევაში საქონლის დახარისხება;  

საქონლის შენახვის ადგილზე გადატანა;  

საქონლის მარაგებში დაცვა სანამ არ დადგება მათი საჭიროების მომენტი;  

საჭიროების შემთხვევაში საქონლის, შენახვის ადგილიდან, მცირე პარტიებად 

კომპლექტაციის ადგილებამდე გადატანა;  

შეკვეთის შესაბამისად მასალების ან საქონლის კომპლექტაცია;  

საქონლისა და მასალების დახარისხების ზონაში გადატანა;  

საჭიროების შემთხვევაში მასალებისა და საქონლის შეფუთვა;  

საჭიროების შემთხვევაში საქონლის ფასეულობის ზრდის ღონისძიებების 

განხორციელება; 

მიწოდების განსახორციელებლად მასალების ან საქონლის სატრანსპორტო 

საშუალებებში დატვირთვა და შეკვეთის დისპეტჩერიზაცია;  

ყველა სახის კომუნიკაციასა და დამაკავშირებელ სისტემაზე კონტროლის 

განხორციელება; 

მარაგებისა და ფინანსების კონტროლი. ეს საკმაოდ ფართო ჩამონათვალია და 

ყველა საწყობი შესაძლოა არ ახორციელბდეს მათ, თუმცა, სასურველია ამ საქმიანობის 

სახეების მაქსიმალური შესრულება.  

გარდა ზემოაღნიშნულისა, უნდა აღინიშნოს იმ გამწვევების შესახებაც რასაც 

თანამედროვე გართულებული გარემო აყენებს საწყობების წინაშე. სადღეისოდ მიწოდების 

ჯაჭვში შემავალი ორგანიზაციები ცდილობენ მასალებისა და საქონლის სწრაფად 

გადაადგილებას, ამიტომ, საწყობების როლი თანდათანობით იცვლება. სულ უფრო 

ხშირად საწყობი განიხილება როგორც შუალედური რგოლი, რაც მატერიალურმა ნაკადმა 

შეძლებისდაგვარად სწრაფად უნდა გაიაროს. ვინაიდან საწყობების, როგორც მასალებისა 

და საქონლის დიდი ხნით შემნახველის როლი მცირდება, თავისუფლდება რესურსი რათა 

საწყობებმა სულ უფრო მეტი ინტენსივობით ივითონ სხვა ფუნქციები. ამჟამად არავინ 

დავობს, რომ მასალებისა და საქონლის დახარისხების, შეფუთვის, გაერთიანებისა და 

მსხვილი პარტიების დაშლისთვის საუკეთესო ადგილი სწორედ საწყობებია. 

ზემოაღნიშნულიცაა იმის მიზეზი, რომ სპეციალისტები საწყობისთვის რამდენიმე 

ტერმინს იყენებენ. ხშირად მათ მოიხსენიებენ გამანაწილებელ ან ლოგისტიკურ 

ცენტრებადაც. ითვლება, რომ გამანაწილებელი ცენტრები საბოლოო 

მომხმარებლებისთვის განკუთვნილი მზა პროდუქციის საწყობებია, ხოლო ლოგისტიკურ 

ცენტრებში კი, რაც მიწოდების ჯაჭვის სხვადასხვა ადგილზე შეიძლება მდებარეობდეს, 

უფრო ფართო ასორტიმენტის პროდუქციას ინახავენ. 

 

დასაწყობების სისტემის განსაზღვრა და სასაწყობე ფართის დაგეგმვა 

საწყობის ეფექტიანი მართვისთვისთვის ძალიან მნიშვნელოვანია მისი სათანადოდ 

დაგეგმვა, რაც მოიაზრებს შენახვისათვის საჭირო თაროებისა და სტელაჟების 

განთავსებას, ჩატვირთვისა და გადმოტვირთვის ზონების მოწყობას, შესაბამისი 

მოწყობილობებისა და დანადგარების განთავსებას, ოფისებისა და სხვა დამხმარე ფართის 

მოწესრიგებას. ზემოაღნიშნული ღნისძიებები სამი მიზეზის გამოა მნიშვნელოვანი: 

პირველი მათ განხორციელებას ესაჭიროება როგორც დიდი ფულადი ინვესტიციები ასევე 

შესაბამისი ძალისხმევის გაღება; მეორე, მათ გრძელვადიანი შედეგები აქვთ; და მესამე, 

ისინი ძლიერ ზემოქმედებენ საწყობში განხორციელებული ოპერაციების 

ხარჯთაღრიცხვასა და ეფექტიანობაზე. 

ზოგადად ყველა საწყობი ხუთი ძირითადი ელემენტისგან შედგება, ესენია:  

 მიმღები ზონა, სადაც მიმწოდებლისგან ხდება ტვირთების მიღება, 

შემოწმება, სორტირება; 

 შენახვის ზონა სადაც ხდება საქონლის განთავსება და შენახვა; 

 გადატვირთვის ზონა სადაც ხდება შეკვეთების დაკომპლექტება და საიდანაც 

ის იგზავნება მომხმარებლებთან; 

 ტვირთდამუშავების სისტემა, რის მეშვეობითაც ხდება საქონლის საწყობის 

ტერიტორიაზე გადაადგილება; 

 საინფორმაციო სისტემა რის მეშვეობითაც ხორციელდება მიმწოდებლისგან 

შემოსული თუ მომხმარებლისთვის გადატვირთული ყოველი პარტიის 

თითოეული საქონლის აღიცხვა და საწყობისთვის საჭირო სხვა 

მნიშვნელოვანი ინფორმაციის მოპოვება და დამუშავება.  

დასაწყობების სისტემის განსაზღვრა და სასაწყობე ფართის დაგეგმვის  პრობლემა 

განსაკუთრებით აქტუალურია, როდესაც კომპანიას საკუთარი სასაწყობე მეურნეობა 

აქვს. ამ დროს მთავარია სასაწყობე ფართის მაქსიმალურად ეფექტიანად გამოყენება, 

რისთვისაც აუცილებელია სასაწყობე მეურნეობაში შესრულებული სხვადასხვა 

საქმიანობის - გადმოტვირთვა და ტვირთების მიღება, შიდასასაწყობო 

ტრანსპორტირება, დასაწყობება და შენახვა, შეკვეთების კომპლექტაცია და 

გადატვირთვა და ა.შ. - სწორად და ურთიერთშეხამებულად წარმართვა. საწყობის 

დაგეგმვის დროს წყდება თაროების, ჩატვირთვისა და გადმოტვირთვის ზონების, 

დანადგარების ტიპისა და მათი განთავსების, ოფისის და სხვა სათავსოების 

მახასიათებლებისა განსაზღვრა.  ყოველივე ამას სჭირდება დიდი ძალისხმევა და 

ინვესტიციები. სასაწყობე ფართის დაგეგმვას გრძელვადიანი შედეგები აქვს და ამავე 

დროს ის დიდ გავლენას ახდენს მიმდინარე დანახარჯებსა და ოპერაციების შესრულების 

ეფექტიანობაზე. 

საცავის ერთ-ერთი ძირითადი ტიპია მოედანის მსგავსი ფართი რის იატაკზეც 

მონიშნულია ამა თუ იმ სახის ტვირთის ადგილი. მსხვილი ან მძიმე ერთეულები მათთვის 

განკუთვნილ ადგილზე ხშირად სპეციალური მოწყობილობების მეშვეობით განთავსდება. 

ამ ტიპის საწყობების ფართის დაგეგმვას დიდ ძალისხმევა არ ესაჭიროება, თუმცა უნდა 

აღინიშნოს, რომ მსგავსი საწყობები სულ უფრო იშვიათად გამოიყენება, კომერციული 

ფართის ეკონომიური გამოყენებისადმი გაზრდილი მოთხოვნების გამო. ამიტომ სულ 

უფრო ფართოდ ვრცელდება ფართის ე.წ. „მაღლივი დაგეგმვის“ პრინციპი, რაც მთელი 

სასაწყობე სივრცის ეფექტიან გამოყენებას გულისხმობს. ამის საუკეთესო საშუალება კი, 

საწყობში სტელაჟების (სპეციალური თაროების) მოწყობაა. 

სტელაჟების მოწყობა და მათზე საქონლის განთავსება. საწყობების დიდი 

უმრავლესობა განკუთვნილია ამა თუ იმ ნაკეთობის, დასრულებული საქონლის თუ მისი 

დეტალების, შესანახად. ამ შემთხვევაში დიდი მნიშვნელობა ენიჭება სპეციალური 

თაროების ანუ სტელაჟების მოწყობას, რადგან ამაზეა დიდწილად დამოკიდებული 

ფართის ეფექტიანი გამოყენება, რაც თანამედროვე პირობებში საწყობის ეფექტიანობის 

უმნიშვნელოვანესი განმაპირობებელია. 

სტელაჟების ფორმები ფრიად განსხვავებული შეიძლება იყოს. მათი 

მრავალფეროვნება ბევრ ფაქტორზეა დამოკიდებული და მათი მოწყობის დროს პასუხი 

უნდა გაეცეს სამ ძირითად კითხვას: სტელაჟების როგორი ტიპი უნდა იყოს 

გამოყენებული? რა არის სტელაჟების განთავსების საუკეთესო გზა? როგორ უნდა 

განთავსდეს სტალეჟებზე სხვადასხვა სახის პროდუქცია? 

როგორც აღვნიშნეთ, ყველაზე მარტივი ტიპის საცავი არის მოედანი ან იატაკი 

სადაც მინიშნებულია ამა თუ იმ ტვირთის განსათავსებელი ადგილი. ასეთ საწყობებს 

იყენებენ მსხვილი და მძიმე ტვირთების განსათავსებლად რისთვისაც როგორც წესი, 

შესაბამისი მოწყობილობები გამოიყენება. დასაწყობების შემდეგი დონე კი, სპეციალური 

თაროების, სტელაჟების მოწყობას გულისხმობს რომელთა შორის დატოვებულია 

გასასვლელები. ამ შემთხვევაში პრობლემა წარმოიშობა თაროების სიფართოვესთან 

დაკავშირებით. თუ თარო იქნება ფართო, მაშინ მასზე ტვირთის განთავსება და აღება 

გართულდება, ხოლო ვიწრო თაროები კი, ნაკლებტევადია. სტელაჟებზე შედარებით 

მსხვილი ტვირთი ხშირად განთავსდება პალეტებზე, ხოლო ნაკლებგაბარიტული კი, 

სპეციალურ დახურულ კონტეინერებში. 

საწყობებში შენახვის სიმჭიდროვის გასაზრდელად ხშირად მიმართავენ 

საინტერესო მიგნებებს. ერთ-ერთი მათგანია ე.წ. გამჭოლი სტელაჟების მოწყობა. როგორც 

წესი, ასეთი თაროები დახრილია და შენახვის დროს მასზე პროდუქცია განთავსდება 

მაღალი მხრიდან, ხოლო აღება კი, მეორე შედარებით დაბალი მხრიდან ხდება. ასეთ 

სტელაჟებზე ტვირთი თავისი სიმძიმით ჩასრიალდება ხოლმე, რაც აადვილებს დაბალი 

მხრიდან მასზე წვდომას. მეორე ხერხია ე.წ. „ჰორიზონტალური საქანელას“ მოწყობა. 

რომელიც საკუთარი ღერძის გარშემო ადვილად მოძრაობს სიბრტყეზე და საწყობის 

თანამშრომელს უადვილებს პროდუქტზე წვდომას. არსებობს „ვერტიკალური 

საქანელებიც“ რომლებიც ზემოთ და ქვემოთ მოძრაობენ. 

ფართის დაზოგვის მიზნით საწყობებში ხშირად აწყობენ მაღალ და ვიწრო 

გასასვლელებს. ასეთ დროს გასათვალისწინებელია სასაწყობე დანადგარებისა და 

მოწყობილობების ფუნქციონირების პარამეტრებიც. ზოგადად, გასასვლელი საწყობის 

ფართის ძალიან მნიშვნელოვანი ელემენტია და მისი მახასიათებლები დამოკიდებულია 

საწყობის ტიპზე, შესანახი პროდუქციის სახეზე, საწყობის განთავსების ადგილზე და ა.შ. 

დასაწყობებასთან დაკავშირებული ბევრი ხარჯი ფიქსირებულთა კატეგორიას 

განეკუთვნება, მაგალითად, არენდის გადასახადი, ადგილობრივი გადასახადები, 

კომუნალური გადასახადები, ამორტიზაციის ანარიცხები. ზოგიერთ ამ ხარჯზე დიდ 

გავლენას ახდენს მენეჯმენტის მიერ გატარებული პოლიტიკა. რაც შეეხება ცვალებად 

დანახარჯებს, ის დიდწილად დამოკიდებულია საწყობში „შენახვის ერთეულების“ 

განთავსებაზე. როდესაც საწყობში ათასობით ერთეული ინახება, განთავსების დროს 

გაწეული მცირედი ეკონომია ან გადახარჯვა მნიშვნელოვნად აისახება საწყობის 

ფუნქციონირების ეფექტიანობაზე, გაწეულ დანახარჯებსა და მომსახურების ხარისხზე. 

საწყობის დაპროექტების დროს მთავარი ფაქტორი მისი დანიშნულებაა. საწყობებს 

სხვადასხვა ფუნქცია აქვს, დაწყებული ტვირთის გატარების უზრუნველყოფიდან, 

როგორც ეს დოკების შემთხვევაში ხდება (ნახატი 2), დასრულებული მატერიალური 

ფასეულობების შენახვით. გარდა ამისა, დღეს სულ უფრო იზრდება ისეთი საწყობების 

რაოდენობა, რომლებიც რამდენიმე ფუნქციას ითავსებს. საწყობი შეიძლება ასევე 

მოგვევლინოს გამანაწილებელ ან შემკრებ პუნქტად და იქ შესაძლებელია მოხდეს 

საქონლისთვის გარკვეული ფასეულობის დამატება, მაგალითად, შეფუთვა, დაფასოება, 

დაკომპლექტება და ა.შ. საწყობის მთლიანი ფართი ორ, უშუალოდ მატერიალური 

ფასეულობის შესანახად განკუთვნილ და დამხმარე ნაწილებად იყოფა. ამ უკანასკნელში 

განთავსებულია საწყობის ფუნქციონირებისთვის საჭირო სხვადასხვა სამსახური და 

ცენტრალური ოფისი. მიუხედავად იმისა, რომ პრაქტიკაში საწყობების უამრავი ვარიაცია 

არსებობს, ითვლება, რომ დამხმარე ფართი მთლიანის 1/3-ზე მეტი არ უნდა იყოს (ნახატი 

1).  

ნახატი 1 

ტრადიციული საწყობის გეგმა 

სასაწყობე ფართის დაგეგმვისას გასათვალისწინებელია ორი უმნიშვნელოვანესი 

პირობა: მაქსიმალურად ოპტიმალურად უნდა იყოს გამოყენებული ფართი და 

მინიმიზებული - ტვირთდამუშავებისთვის საჭირო ხარჯები. თუმცა პრაქტიკაში, როგორც 

წესი, ეს ორი ამოცანა პირდაპირპროპორციულადაა ერთმანეთთან დაკავშირებული: 

სასაწყობე ფართის გამოყენების ოპტიმალურობის ზრდა იწვევს  ტვირთდამუშავებისთვის 

საჭირო დანახარჯების მატებას. სასაწყობე ფართის მაქსიმალურად დატვირთვა სივრცის 

მთლიანად ათვისებას გულისხმობს, ეს კი, შეუძლებელია ამწე და სატრანსპორტო 

ტექნიკური საშუალებების გარეშე, რაც საკმაოდ ძვირადღირებულია. ამიტომ 

აუცილებელია მათ შორის ოპტიმალური ბალანსის მოძებნა. ამავე დროს, სასაწყობე 

ფართის დაპროექტებისას უზრუნველყოფილი უნდა იყოს შენახვის და გადაადგილების 

დროს საქონლის დაზიანების ხვედრითი წილის შემცირება. 

ნახატი 2 

დოკური ტიპის საწყობის გეგმა 

 
 საწყობის ფართის დაგეგმვა დიდადაა დამოკიდებული შესანახი მატერიალური 

ფასეულობის ასორტიმენტზე.  იმის მიხედვით, თუ რა ტიპის საქონელი ინახება საწყობში, 

უნდა შეიქმნას დაცვის საგანგებო პირობები, რაც ფართის გეგმარებაშიც უნდა აისახოს. 

გარდა ამისა, თანამედროვე საწყობი შემდეგ მოთხოვნებს უნდა აკმაყოფილებდეს: უნდა 

დაინერგოს საქონლის განთავსების ყველაზე რაციონალური საშუალებები; უნდა 

გამოირიცხოს ერთი ტიპის საქონლის უარყოფითი გავლენა სხვა სახის საქონელზე; 

შესაძლებელი უნდა იყოს ამწე, სატრანსპორტო და სხვა ტიპის ტექნიკური დანადგარების 

გამოყენება.  

 

სასაწყობო მეურნეობის მართვასთან დაკავშირებული ძირითადი ეკონომიკური 

პრობლემები  

სასაწყობო მეურნეობის ეფექტიანი მართვა მთელი რიგი პრობლემების გადაჭრას 

მოითხოვს, საიდანაც მნიშვნელოვანია საწყობის ოპტიმალური ზომის განსაზღვრა, 

ტვირთბრუნვისა და გამტარუნარიანობის ამაღლება, ტვირთების სათანადოდ დამუშავება, 

აგრეთვე გადაწყვეტილების მიღება ფირმამ უნდა შექმნას თუ არა საკუთარი სასაწყობო 

მეურნეობა და როგორ განახორციელოს ეს. აღნიშნული საკითხების შესახებ ქვემოთ 

გვექნება მსჯელობა. 

საწყობების გამოყენება ძვირი ჯდება, რის გამოც საჭიროა მისი გულდასმით 

დაგეგმვა. ზოგადად, მიწოდების ამა თუ იმ ჯაჭვში საწყობის როლსა და ადგილს 

ლოგისტიკური სტრატეგია განსაზღვრავს. ამ დოკუმენტზეცაა დამოკიდებული თუ სად 

განთავსდება საწყობები, რა სიმძლავრისა და სიდიდის უნდა იყოს ისინი, რამდენი 

საწყობი უნდა აშენდეს და რა უნდა იქნას შენახული მათში.  

საწყობის ოპტიმალური ზომების დადგენა ერთ-ერთი მნიშვნელოვანი 

სტრატეგიული საკითხია და მისი გადაწყვეტის დროს რამდენიმე ფაქტორის 

გათვალისწინებაა აუცილებელი, რომელთაგან უმნიშვნელოვანესია საწყობის 

გამტარუნარიანობა. გარდა აღნიშნულისა, ყურადღება უნდა მიექცეს შემდეგ საკითხებსაც:  

 იმ პროდუქციის რაოდენობა და მრავალფეროვნება, რაც საწყობში უნდა 

განთავსდეს; 

 მოთხოვნა თითოეულ პროდუქტზე, მისი ცვლილების დინამიკა და შეკვეთის 

საშუალო ზომა; 

 პროდუქტის ფიზიკური მახასიათებლები კერძოდ მისი გაბარიტული და 

წონითი მახასიათებლები; 

 მომხმარებლის მომსახურების სამიზნე დონე; 

 მომხმარებლისთვის აღთქმული შეკვეთის შესრულების ვადები; 

 მასშტაბის დადებითი ეფექტი; 

 მასალების ტვირთდამუშავებისთვის საჭირო მოწყობილობების ტიპი; 

 დასაწყობებისა და დამხმარე სათავსოების გეგმარება. 

ამ პირობების მნიშვნელობა ცალსახაა. მაგალითად, მომხმარებელთა მომსახურების 

შედარებით მაღალი დონე საჭიროებს უფრო დიდ საწყობებს, ხოლო შეკვეთის 

შესრულების შედარებით დიდი დრო კი, მსხვილ სარეზერვო მარაგებს, რათა დაზღვეულ 

იქნას განუსაზღვრელობა. 

ტვირთბრუნვის დრო. გარდა ზემოაღნიშნულისა, საწყობის ეფექტიანობაზე დიდ 

გავლენას ახდენს თუ რამდენად სწრაფად ამუშავებენ იქ ტვირთს. ამ მხრივ ვითარების 

საანალიზოდ არსებობს ტვირთბრუნვის დროის ცნება და ამ დასახელებით შეიძლება 

რამდენიმე ინდიკატორი იქნას გამოყენებული. მათგან ყველაზე გავრცელებულია 

სატრანსპორტო საშუალების საწყობში შესვლის დროსა და  იქიდან გასვლის დროს შორის 

სხვაობა. არსებობს რამდენიმე ფაქტორი, რაც სატრანსპორტო საშუალების ოპერატორებს 

აიძულებს მაქსიმალურად დააჩქარონ ტრანსპორტის მოძრაობის განრიგი და შეამცირონ 

მოცდენის დრო, რაც სწრაფი ტვირთბრუნვის საფუძველია. ტვირთბრუნვის დროის 

მინიმიზებისთვის შესაძლებელია სამი მიდგომის გამოყენება: პირველი - შესაძლებელია 

შეკვეთის წინასწარ დაკომპლექტება, ამ დროს ავტომობილის დატვირთვა სწრაფად ხდება 

და ის შეყოვნების გარეშე აგრძელებს მოძრაობას. მეორე - ტვირთბრუნვის პროცესის 

დასაჩქარებლად შესაძლებელია სპეციალური დამტვირთველი დანადგარების გამოყენება. 

და მესამე - სატვირთო განყოფილებები შესაძლებელია უფრო გააზრებულად 

დაიტვირთოს, რისი მეშვეობითაც აღმოიფხვრება ისეთი შემთხვევები, როდესაც ერთი 

სახის ტვირთი სხვა ტვირთებთან მუშაობას ართულებს. 

ტვირთდამუშავება. სასაწყობე სამუშაოების დიდი ნაწილი დაკავშირებულია 

მასალებისა და საქონლის ერთი ადგილიდან მეორეზე გადატანასთან. მაგალითად, უნდა 

გადმოიტვირთოს ახლად მიღებული სატრანსპორტო საშუალება, შემოსული ტვირთი 

დასაწყობდეს, ბოლოს კი, დაიტვირთოს სატრანსპორტო საშუალებაზე დამკვეთისთვის 

მიწოდების მიზნით. ყველა ამ ქმედებას ერთობლივად ტვირთდამუშავება ეწოდება. უფრო 

კონკრეტულად რომ ითქვას ტვირთდამუშავება ნიშნავს საწყობში მასალებისა და/ან 

საქონლის მოკლე მანძილებზე, შენახვისა და ტრანსპორტირების ზონებს შორის 

გადაადგილებას. ყველა სახის გადაადგილება დაკავშირებულია დროისა და საფინანსო 

სახსრების ხარჯვასთან. გარდა ამისა, ტვირთდამუშავების დროს შესაძლებელია 

შეცდომებიც და ტვირთების დაზიანებაც. საწყობის ეფექტიანობის ზრდა ტვირთების 

გადაადგილების შემცირებასთანაცაა დაკავშირებული, ხოლო აუცილებელი 

გადაადგილებები მაქსიმალურად ოპტიმალურად უნდა განხორციელდეს. 

ტვირთდამუშავების ეფექტიანად ჩატარება დიდწილად შესაბამისი 

მოწყობილობების გამოყენებაზეცაა დამოკიდებული. რაც მნიშვნელოვან გავლენას ახდენს 

ტვირთების გადაადგილების სიჩქარეზე და ღირებულებაზე, მის მრავალფეროვნებაზე, 

განლაგების სქემაზე, საწყობში დასაქმებულთა რაოდენობაზე და ა.შ.  

დანახარჯების მრავალი სახე, რაც დასაწყობებასთანაა დაკავშირებული მუდმივ 

ხარჯებს განეკუთვნება. რომელთაგან ზოგიერთზე გავლენას მენეჯმენტის მიერ 

გატარებული პოლიტიკა ახდენს. ცვალებადი დანახარჯების მნიშვნელოვანი ნაწილი 

მჭიდრო კავშირშია ტვირთდამუშავების მახასიათებლებთან და ძლიერაა დამოკიდებული 

ტვირთის განთავსებისა და საწყობიდან მისი ამოღებისთვის საჭირო დროსთან. როდესაც 

საწყობში ათასობით ერთეული ინახება, მათი მართვასთან დაკავშირებული უმნიშვნელო 

სხვაობაც კი იწვევს მომსახურების ხარისხსა და დანახარჯებში უდიდეს სხვაობას. 

სასაწყობო მეურნეობის მართვასთან დაკავშირებით უპირველესი ამოცანა, რაც 

მეწარმე სუბიექტმა უნდა გადაწყვიტოს არის საკუთარი საწყობის აშენების საკითხი. 

ტვირთების შენახვა საკუთარ თუ საერთო მოხმარების საწყობში. ორგანიზაცია ამ 

საკითხის გადაწყვეტას პირველ რიგში ეცდება. საკუთარი საწყობის აშენება ან 

შესყიდვა დაკავშირებულია დიდ მუდმივ დანახარჯებთან, სასაწყობე ფართის არენდა 

კი, მაღალ ცვალებად დანახარჯებს მოითხოვს. არჩევანი ამ ორ ვარიანტს შორის 

(კონკრეტულ შემთხვევაში შესაძლებელია მათი კომბინაციაც) უმთავრესად 

დანახარჯებთანაა დაკავშირებული. ამავე დროს, გასათვალისწინებელია რისკის 

ფაქტორიც, ახალშექმნილი ფირმები, როგორც წესი, მიმართავენ საერთო მოხმარების 

საწყობების მომსახურებას, ბაზარზე დიდი ხნის განმავლობაში სტაბილურად მოღვაწე 

კომპანიები კი, პირიქით, ყიდულობენ ან აშენებენ საკუთარ საწყობს.  

სასაწყობო ქსელის მოწყობის დროს უმთავრესი პრობლემაა, თუ რამდენი 

საწყობი უნდა ააშენოს კონკრეტულმა ფირმამ. ამ გადაწყვეტილების მიღების დროს 

ფართოდ გამოიყენება ე.წ. კომპრომისების თეორია, რის დროსაც ხდება ერთობლივი 

ანალიზი სატრანსპორტო და შენახვის დანახარჯებისა. მცირე ზომის ფირმები, 

როგორც წესი, იყენებენ ერთ საწყობს, დიდი კომპანიები კი, ამ პრობლემას 

ძირითადად ორი მიდგომით წყვეტენ: სასაწყობო მეურნეობის ცენტრალიზებული და 

დეცენტრალიზებული მოწყობით. პირველი მოიაზრებს ერთი დიდი საწყობის შექმნას, 

ხოლო მეორე ვარიანტი გამოიყენება მაშინ, როდესაც კომპანიას ფართო ბაზარი 

გააჩნია რეგიონული თვალსაზრისით. ასეთ დროს რამდენიმე საწყობს ქმნიან 

გასაღების ადგილებთან ახლოს. 

 

 

კითხვები: 

1. რა არის საწყობი? 

2. რის მიხედვით ხდება საწყობების კლასიფიცირება? 

3. რომელი ტიპის საწყობებს იცნობთ? 

4. რა ფუნქციები გააჩნია საწყობებს? 

5. ჩამოთვალეთ საწყობებში განხორციელებული საქმიანობების სახეები; 

6. რაში მდგომარეობს სასაწყობო მეურნეობის მართვასთან დაკავშირებული 

ძირითადი     ეკონომიკური პრობლემები? 

7. რაზე უნდა გამახვილდეს ყურადღება დასაწყობების სისტემის განსაზღვრის 

დროს? 

8. რა მნიშვნელობა აქვს თქვენი აზრით სასაწყობე ფართის დაგეგმვას? 

9. რა ელემენტებისგან შედგება საწყობის ფართი? 

10. რა არის სტელაჟი და რა უნდა იქნას გათვალისწინებული სტელაჟების მოწყობის 

დროს? 

11. რას ნიშნავს გამჭოლი სტელაჟი, ჰორიზონტალური და ვერტიკალური საქანელა? 

12. რა არის საწყობის ფართის დაგეგმვის დროს გასათვალისწინებელი ორი 

უმნიშვნელოვანესი პირობა? 

13. რა მოთხოვნებს უნდა აკმაყოფილებდეს თანამედროვე საწყობის მოწყობა? 

14. რა განსხვავებაა ტრადიციულ და თანამედროვე ტიპის საწყობებს შორის? 

15. რა უნდა გაკეთდეს საწყობის ეფექტიანი ფუნქციონირებისთვის? 

16. რა საქმიანობის სახეები მოიაზრება დასაწყობების ცნებაში? 

17. განსაზღვრეთ ცნებები ტვირთბრუნვა და ტვირთის დამუშავება. 

18. რა ეკონომიკური პრობლემები უნდა იქნას გათვალისწინებული სასაწყობო 

მეურნეობის მართვასთან დაკავშირებით? 

თავი 10. შეფუთვა 

 

შეფუთვა უმნიშვნელოვანესი ლოგისტიკური საქმიანობის სახეა. თანამედროვე 

ვითარებაში, როდესაც სტაციონარული მარაგების მოცულობები და სასაწყობე 

მეურნეობები პერმანენტულად მცირდება, მისი როლი განუზომლად იზრდება. შეფუთვა 

ზოგადი განმარტებით შეიძლება განვიხილოთ, როგორც საქონლის ან 

მაკომპლექტებლის/მასალის გარშემო არსებული გარსი, რაც უზრუნველყოფს მის დაცვას, 

ტრანსპორტირებას და აადვილებს რეალიზაციასა და გამოყენებას. 

 

შეფუთვის სახეები 

შეფუთვის ორი სახეობა არსებობს -  სამომხმარებლო რაც საბოლოო 

მომხმარებლისთვისაა განკუთვნილი და შესაბამისად მარკეტინგულ ფუნციას ასრულებს 

და სამრეწველო რაც ლოგისტიკური ოპერაციების განხორციელებას აადვილებს. 

სამომხმარებლო შეფუთვა. შეფუთვის კონსტრუქცია ხშირად ითვალისწინებს 

წარმოებასა და გასაღებასთან დაკავშირებულ საჭიროებებს, მაგრამ ამასთან 

უგულებელყოფილია ლოგისტიკის მოთხოვნები. მაგალითად, ზოგჯერ ნაკეთობა 

იმგვარადაა შეფუთული, რომ მას დიდი ფართი ესაჭიროება ტრანსპორტსა თუ საწყობში 

განთავსების დროს, რაც ზრდის გადაზიდვისა თუ შენახვის ხარჯებს. სამომომხმარებლო 

შეფუთვა საბოლოო მომხმარებლებზეა ორიენტირებული და ამიტომ ის პირველ რიგში 

მიმზიდველი უნდა იყოს. ამასთან, ის სავაჭრო ფართის ეფექტიანად გამოყენებასა და 

პროდუქტის დაზიანებისაგან დაცვას უნდა უზრუნველყოფდეს. ზოგჯერ სამომხმარებლო 

შეფუთვა, იმისთვის, რომ გაიზარდოს მისი მიმზიდველობა, გაბარიტული და 

ორიგინალური ფორმისაა, რაც ცუდია ლოგისტიკური თვალსაზრისით. ამიტომ, 

იმისთვის, რომ შეფუთვა იყოს ოპტიმალური, მისი კონსტრუირებისას უნდა იყოს 

გათვალისწინებული როგორც სამომხარებლო, ასევე ლოგისტიკური მოთხოვნები. 

სამრეწველო შეფუთვა. ტვირთდამუშავების ეფექტიანობის გაზრდისთვის მზა 

პროდუქცია ან მისი დეტალები უფრო მსხვილ სატვირთო ერთეულებად ერთიანდება 

რისთვისაც ხდება ისეთი ტარის გამოყენება როგორიცაა ყუთები, კოლოფები, კასრები, 

ტომრები და ა.შ. ყველა ამ საცავს, რაც აღნიშნული პროდუქციის ან მათი კომპონენტების 

პირველადი გაერთიანებისთვის გამოიყენება, სამრეწვლო შეფუთვა ეწოდება. ამის შემდეგ 

ხდება მათი კიდევ უფრო მსხვილ სატვირთო ერთეულებად გაერთიანება, რასაც 

კონტეინერიზაცია ეწოდება. სამრეწველო შეფუთვა და გამსვილებული სატვირთო 

ერთეული ლოგისტიკურ არხში ტვირთდამუშავების ძირითადი ობიექტები არიან. 

მნიშვნელოვანია, რომ შეფუთვამ ხელი შეუწყოს ლოგისტიკური ანუ მიწოდების არხის 

ეფექტიან ფუნქციონირებას. ამისთვის უმნიშვნელოვანესია შეფუთვის სტანდარტიზაცია, 

რაც მნიშვნელოვნად აადვილებს როგორც პერსონალის ასევე ტვირთდამუშავებაში 

გამოყენებული მექანიზმების მუშაობას. აქ გასათვალისწინებელია ის ფაქტი, რომ ბევრია 

ისეთი ორგანიზაცია რომლებიც ვერ ახერხებენ მხოლოდ ერთი ზომის სამრეწველო 

შეფუთვის გამოყენებას. ასეთი შემთხვევების დროს შესაძლებელია რამდენიმე, სხვადასხვა 

გაბარიტების მქონე სტანდარტული სამრეწველო შეფუთვის გამოყენება, ოღონდ ისინი 

ერთმანეთთან თავსებადნი უნდა იყვნენ. 

 შეფუთვის მხოლოდ ლოგისტიკური კონტექსტისთვის დაქვემდებარება 

პრაქტიკულად შეუძლებელია. ამის დასტურად შემდეგი ფაქტიც გამოდგება. 

საყოველთაოდ აღიარებულია, რომ ლოგისტიკური თვალსაზრისით იდეალურ შეფუთვას 

კუბის ფორმა უნდა ჰქონდეს, მაგრამ მსგავს მოვლენას რეალობაში ძალიან იშვიათად თუ 

წააწყდებით. ყოველივე ზემოთ თქმულიდან გამომდინარე შეფუთვის სტადარტების 

შემუშავების დროს უნდა მოხდეს ლოგისტიკის, წარმოებისა და მარკეტინგის 

მოთხოვნებისა და პროდუქციის კონსტრუქციული თავისებურებების გათვალისწინება. 

 პროდუქტის ფიზიკური თუ სხვა სახის ზემოქმედებისგან დასაცავად შეფუთვას 

დამცავი ფუნქციაც უნდა ჰქონდეს, ამასთან აუცილებელია, რომ მისი კონსტრუქცია და 

დამზადების დროს გამოყენებული მასალა ერთი მხრივ უნდა უზრუნველყოფდეს 

პროდუქტის სათანადო დაცვას, მაგრამ ამავე დროს მასზე არ უნდა იყოს გაწეული 

ზედმეტი ხარჯები. საუკეთესო შედეგის მისაღწევად საჭიროა შეფუთვის კონსტრუქციისა 

და მისი დამზადებისთვის საჭირო მასალის ურთიერთშეხამება. სადღეისოდ, შეფუთვის 

შემუშავებისა და ვარგისიანობის შემოწმების საქმეში თანამედროვე ლაბორატორიებია 

ჩართული.  

 

შეფუთვის ფუნქციები 

შეფუთვას სამი ძირითადი ფუნცია აქვს, ესენია: პროდუქტის დაცვა, 

ტრანსპორტირების გამარტივება და პროდუქტის შესახებ ინფორმირება. 

პროდუქტის დაცვა სამრეწველო შეფუთვის ძირითადი ფუნქციაა. აქ იგულისხმება, 

როგორც შენახვის დროს გარემო ფაქტორების ზემოქმედებისგან, ასევე ქურდობისგან და 

ტრანსპორტირების დროს დაზიანებებისგან დაცვა. ამ მიზნების მიღწევისთვის 

აუცილებელია პროდუქტის მახასიათებლებისადმი შეხამებული შეფუთვის შემუშავება. 

ამასთან, შესაბამისად უნდა იყოს შერჩეული შეფუთვის კონსტრუქცია და მასალა. 

პროდუქტის ძირითადი მახასიათებლები, რასაც ითვალისწინებენ შეფუთვის შერჩევის 

დროს არის მისი ღირებულება და სიმყარე. შეფუთვის საიმედოობის დასადგენად 

აუცილებელია იმის გათვალისწინება, თუ გარემოს რა სახის ზემოქმედებას განიცდის ის 

ტრანსპორტირებისა თუ შენახვის დროს. იმ ფაქტორებიდან, რამაც შეიძლება გამოიწვიოს 

შეფუთული ნაკეთობის დაზიანება, აღსანიშნავია: ფიზიკური გარემო, ანუ ის 

ლოგისტიკური სისტემა სადაც ის იმყოფება და ბუნებრივ-კლიმატური და გარემოს სხვა 

ფაქტორები; 

ტრანსპორტირების გამარტივება. შეფუთვის მნიშვნელობა განსაკუთრებით 

ვლინდება ლოგისტიკური საქმიანობის პროცესში. მეტიც, მასზე დიდადაა 

დამოკიდებული მიწოდების ჯაჭვში წარმოებული ოპერაციების ეფექტიანობა. 

ლოგისტიკური საქმიანობის ეფექტიანობის ამაღლებისთვის გაწეული ძალისხმევის 

უდიდესი ნაწილი შრომის ინტენსიფიკაციისკენაა მიმართული. მაგრამ, იგივე შედეგი 

შეიძლება მოიტანოს შეფუთვის ოპტიმიზაციამ. თითქმის ყველა შემთხვევაში 

ლოგისტიკური მწარმოებლურობა შეიძლება გაიზომოს იმის მიხედვით, თუ დროის 

ერთეულში რამდენი შეფუთვის: ჩატვირთვა მოხდა ტრეილერში, დამუშავება მოხდა 

საწყობში შეკვეთის დაკომპლექტებისას და ა.შ. ტვირთდამუშავების დროს შეფუთვის 

ეფექტიანობა პროდუქტის, გამსხვილებული სატვირთო ერთეულისა და თავად შეფუთვის 

საინფორმაციო მახასიათებლებზეა დამოკიდებული.  

ლოგისტიკური ოპერაციების მწარმოებლურობის ზრდას პროდუქტის ისეთი 

შეფუთვა უწყობს ხელს, რაც შეკვეთის განსაზღვრულ კონფიგურაციასა და სტანდარტულ 

ზომას უზრუნველყოფს. მაგალითად, შეფუთვის გაბარიტების შემცირება ხშირად 

აუმჯობესებს სასაწყობო მეურნეობის ფართის გამოყენებას და ზრდის სატრანსპორტო 

საშუალების ტევადობას. ხშირად ეს ტვირთის კონცენტრაციის ზრდის ან პროდუქტის 

დაშლილი სახით გადაზიდვის შედეგად მიიღწევა. ზოგი სპეციალისტი თვლის, რომ 

შეფუთვის ინდუსტრიის მომავალი სწორედ ტარის კომპაქტურობის ზრდაშია. შეფუთვის 

კომპაქტურობა განსაკუთრებით მნიშვნელოვანია მსუბუქი, მცირე გაბარიტიანი 

ტვირთებისთვის, რადგან მათით სატრანსპორტო საშუალება ტვირთამწოების ლიმიტზე 

მეტად დაბალ ნიშნულზე იტვირთება. სხვა მხრივ ის პროდუქცია, რასაც მაღალი კუთრი 

წონა აქვს, ამოწურავს სატრანსპორტო საშუალების ტვირთამწეობის შესაძლებლობას ჯერ 

კიდევ მაშინ როდესაც ტრანსპორტის მოცულობა სრულად არ არის ათვისებული. 

პროდუქტის შესახებ ინფორმირება. ყველა მომხმარებელს უსარგებლია იმ 

ინფორმაციით, რაც საქონლის შეფუთვაზეა განთავსებული. ის ძირითადად ტექსტის 

სახითაა წარმოდგენილი, თუმცა იყენებენ სხვადასხვა სიმბოლოებსაც. ბოლო დროს 

ფართოდ გავრცელდა ე.წ. „შტრიხკოდებისა“ და ე.წ. „QR კოდების“ გამოყენებაც. 

რომელთაც სპეციალური წამკითხველი სჭირდებათ და მნიშვნელოვანი ინფორმაციის 

მატარებლები არიან შეფუთვაში დაცული მასალებისა და საქონლის შესახებ.   

შეფუთვის საინფორმაციო ფუნქციას არამარტო მარკეტინგული არამედ 

ლოგისტიკური დანიშნულებაც აქვს. ის საკვანძო როლს ასრულებს ნაკადების მოძრაობისა 

და ტვირთდამუშავების დროს ტვირთების კლასიფიკაციისა და კონტროლის საქმეში. ეს, 



104 
 

კი, განსაკუთრებით მნიშვნელოვანია მთელი მიწოდების ჯაჭვის ეფექტიანი 

ფუნქციონირებისთვის. 

ლოგისტიკური თვალსაზრისით ის ინფორმაცია, რაც შეფუთვაზეა დატანილი, 

ძალიან მნიშვნელოვანია. მასშია ხშირად გადმოცემული მასალების ან პროდუქციის 

გამოყენების პირობები, შენახვის წესები, წარმოების და შენახვის ვადები, შეფუთვის 

გახსნის ინსტრუქცია და ა.შ. უფრო კონკრეტულად კი, შეფუთვაზე განთავსებული 

ინფორმაციის შედეგად ხდება: 

ტვირთების იდენტიფიცირება. შეფუთვის ერთ-ერთი დანიშნულებაა მიწოდების 

ჯაჭვის ყველა მონაწილის ინფორმირება მისი შიგთავსის შესახებ. ჩვეულებრივ ეს 

ინფორმაცია მოიცავს ცნობებს მწარმოებლის შესახებ, ტარის დასახელებას, მასში 

არსებული ტვირთის რაოდენობას და პროდუქციის უნივერსალური კოდის ნომერს (UPC). 

შეფუთვაზე დატანილი ინფორმაცია, შეკვეთების განთავსების, ტვირთების შერჩევისა და 

მიწოდების შემოწმების დროს ,ტვირთების ამოცნობის შესაძლებლობას იძლევა. 

შეფუთვაზე ინფორმაციის განთავსების (მარკირების) დროს ძირითადი მოთხოვნაა 

ადვილად შესამჩნეობა. საწყობის თანამშრომლებს გარკვეული მანძილიდან და ყოველი 

მხრიდან უნდა შეეძლოთ ყველა წარწერის გარჩევა. ამ მოთხოვნიდან ერთადერთი 

გამონაკლისია ძვირფასი პროდუქცია, რომელთა მარკირება პატარა ზომის მისაკრავით 

ხდება რათა არ მოხდეს ქურდების პროვოცირება. 

ტვირთების მოძრაობის კონტროლი. ლოგისტიკაში შეფუთვის კიდევ ერთი 

მნიშვნელოვანი დანიშნულებაა ტვირთების მოძრაობის კონტროლის საინფორმაციო 

უზრუნველყოფა. ტვირთდამუშავების კარგად აწყობილი სისტემა აუცილებლად ახდენს 

ტვირთების მოძრაობის მონიტორინგს მიწოდების ყველა სტადიაზე, დაწყებული 

ტვირთის მიღებით და შენახვით, შეკვეთების მიღებითა და გაგზავნით დასრულებული. 

ტვირთის მოძრაობაზე დაწესებული ასეთი კონტროლი, განაპირობებს დანაკარგების 

შემცირებას და ძალიან სასარგებლოა მიწოდების ჯაჭვში დასაქმებული მუშახელის 

შრომის ნაყოფიერებაზე დასაკვირვებლად. ტვირთების გადაადგილების დეტალური 

მონიტორინგი საკმაოდ ძვირი ღონისძიება იქნებოდა, რომ არა თანამედროვე 

ტექნოლოგიები, რომელთაგან აღსანიშნავია სკანირებისა და რადიოკავშირის 

მოწყობილობები. ამ უკანასკნელთა გაიაფებამ და სტანდარტული შტრიხკოდების 

სისტემამ ფრიად გაამარტივა ტვირთების გადაადგილებაზე თვალყურის დევნება და 

გაზარდა ტვირთების მოძრაობის ეფექტიანობა. 

ტვირთდამუშავების ინსტრუქტაჟი. შეფუთვა ასევე უნდა შეიცავდეს ინფორმაციას 

რაც ტვირთდამუშავების პროცესში თავიდან აგვაცილებს პროდუქციის დაზიანებას. 

კერძოდ, მასზე დატანილი უნდა იყოს ტვირთისადმი სპეციფიკური დამოკიდებულების 

ინსტრუქციის შემცველი აღნიშვნები. მაგალითად, მინიშნება, რომ შეფუთვაში 

განთავსებულია ფაქიზი ნივთები, ან ტემპერატურული თუ ეკოლოგიური შეზღუდვები. 

თუ საქმე გვაქვს საშიშ ქიმიურ ნივთიერებებთან შეფუთვა ან ტვირთის თანმდევი 

დოკუმენტაცია უნდა შეიცავდეს ინფორმაციას იმ მოქმედებების შესახებ რაც უნდა 

განხორციელდეს, თუ ადგილი ექნა ნივთიერების გაჟონვას.  

საინიფორმაციო ფუნქციის უკეთ შესრულებისთვის აუცილებელია, რომ 

შეფუთვაზე განთავსებული ინფორმაცია აღქმადი იყოს. ამასთან დაკავშირებით კი, 

მრავალი გამოკვლევა თუ პრაქტიკული მიღწევა არსებობს. ერთ-ერთი მნიშვნელოვანი მათ 

შორის არის თუ რა ფერის სიმბოლოებით გადმოცემული ინფორმაციაა და რა ფონზე 

უფრო გარჩევადი. ამ გამოკვლევების შედეგად ბევრი ტრადიციული შეხედულება 

შეიცვალა. მაგალითად, ტრადიციულად ითვლებოდა, რომ შავი შრიფტით თეთრზე 

შესრულებული წარწერა ყველაზე კითხვადი იყო, თუმცა უკანასკნელი გამოკვლევები 

ცხადყოფს, რომ შავი შრიფტით ყვითელ ფონზე შესრულებული წარწერა ყველაზე 

აღქმადი ფერთა შეხამებაა. 

 ფერი უმნიშვნელოვანესი მახასიათებელია, რაც გავლენას ახდენს ნებისმიერ 

ადამიანზე და ამიტომ, როდესაც სპეციალისტი მუშაობს შეფუთვისა და წარწერის ფერზე, 

მას დიდი სიფრთხილის გამოჩენა მართებს. ამავე დროს გასათვალისწინებელია 

რამდენიმე მნიშვნელოვანი მომენტი. პირველ ყოვლისა აღნიშვნის ღირსია ის ფაქტი, რომ 

ფერებს აქვს, როგორც განზოგადებული აღქმადობა, ამავე დროს თითოეულ ადამიანს 

გარკვეული ფერთა გამის მიმართ შესაძლოა გააჩნდეს ინდივიდუალური ასოციაციური 

დამოკიდებულება. უდიდესი მნიშვნელობა აქვს იმასაც, რომ ისტორიულად სხვადასხვა 

ფერს პოლიტიკაში, რელიგიაში, სამხედრო საქმეში თუ ადამიანის მოღვაწეობის მთელ 

რიგ სფეროებში  განსხვავებული დატვირთვა აქვს. 

 

გამსხვილებული სატვირთო ერთეულის ფორმირება 

შეფუთვის ერთ-ერთ უმნიშვნელოვანეს კონცეფციად, რაც დაკავშირებულია 

შენახვისა და ტვირთდამუშავების პროცესებთან გამსხვილებული სტანდარტული 

სატვირთო ერთეულის კონცეფცია გვევლინება. გამსხვილებული სატვირთო ერთეულის 

ფორმირება ფაქტობრივად ცალკეული სამრეწველო შეფუთვების გაერთიანებას 

(კონსოლიდაციას) ნიშნავს. შედეგად იქმნება ტვირთის ერთი სტანდარტული პაკეტი რაც 

ძალიან მოსახერხებელია ტრანსპორტირებისა და ტვირთდამუშავებისთვის. 

გამსხვილებული სატვირთო ერთეულის შექმნის ყველა ფორმა - დაწყებული მარტივი 

სამრეწველო შეფუთვიდან, სპეციალური ტექნიკური საშუალებებით ტვირთების 

კონსოლიდაციით დასრულებული, ერთიანდება კონტეინერიზაციის ცნებაში. 

კონტეინერიზაციის ყველა სახეობას ერთი მიზანი აქვს - გაუმჯობესდეს 

ტვირთდამუშავების ეფექტიანობა.  

მყარი კონტეინერები. მყარი კონტეინერი მოწყობილობებია, სადაც 

ტრანსპორტირების ან დასაწყობების მიზნით ხდება სამრეწველო შეფუთვების ან 

დაშლილი ნაკეთობების განთავსება. ეს ერთი მხრივ ამარტივებს ტვირთდამუშავების 

ოპერაციებს და ამასთან ზრდის პროდუქციის დაცულობას. საქონლის ტრანსპორტირების 

ხარჯების მნიშვნელოვანი წილი ერთი სახის ტრანსპორტიდან სხვაში გადატვირთვაზე  

მოდის, მყარი კონტეინერები კი, აადვილებს ამ საქმეს. მყარი კონტეინერების გამოყენების 

სხვა უპირატესობებია: ტვირთის ნაკადების საერთო ეფექტიანობის გადიდება; 

ტვირთდამუშავებისა და ტრანსპორტირების დროს პროდუქციის დაზიანების შემცირება; 

ქურდობის შემცირება; დამცავი შეფუთვის მიმართ მოთხოვნილების შემცირება; ტვირთზე 

გარემოს აგრესიული ზემოქმედების დონის შემცირება. კონტეინერი მრავალჯერადი 

გამოყენების სატვირთო ერთეულს წარმოადგენს, რაც ტარის უტილიზაციის პრობლემას 

გამორიცხავს. 

არამყარი კონტეინერები. არამყარი კონტეინერები, როგორც დასახელებიდანაც ჩანს, 

არ ქმნის დახურულ დამცავ გარსს დასაწყობებული თუ ტრანსპორტირების პროცესში 

მყოფი პროდუქციისთვის. არამყარი კონტეინერად გვევლინება სამრეწველო შეფუთვის 

პალეტებზე ან მოსრიალე ფირფიტებზე შტაბელებად დაწყობა. ამ უკანასკნელს პალეტების 

მსგავსი ზომები და დანიშნულება აქვს, მაგრამ ვინაიდან ის ბრტყელია და მთლიანად 

დადებულია იატაკზე მისი გადაადგილებისთვის საჭიროა ჩანგლისებური მტვირთავი 

მექანიზმები, რომელთაც სპეციალური დამჭერები აქვთ. მოსრიალე ფირფიტების 

ძირითადი უპირატესობა სიიაფე და მცირე წონაა, მაგრამ ამასთან ისინი ერთჯერადი 

გამოყენებისაა. 

სატვირთო ერთეულები. შეფუთვების სატვირთო ერთეულებად გაერთიანება ბევრ 

სარგებელს ქმნის ტრანსპორტირებისთვის. უპირველესად აღსანიშნავია ტრანსპორტის 

გადმოტვირთვის დროის შემცირება, მეორე მხრივ მარტივდება ტვირთდამუშავების 

ოპერაციები. იოლდება შემოსული ტვირთების კონტროლი და მარაგების უფრო 

რაციონალური განთავსების გამო ჩქარდება შეკვეთების დაკომპლექტება. სტანდარტული 

სატვირთო ერთეულების მექანიზებული გადმოტვირთვა ხუთჯერ ნაკლებ დროს 

საჭიროებს დანაწევრებული ტვირთის ხელით გადმოტვირთვასთან შედარებით. და 

ბოლოს, შეფუთვების კონსოლიდაცია და სპეციალიზებული სატრანსპორტო 

მოწყობილობების გამოყენება, ამაღლებს პროდუქციის დაცულობას გზაში. ყოველივე ეს, 

კი, განაპირობებს ლოგისტიკაზე გაწეული ხარჯების შემცირებას.  

ტვირთების პალეტებზე ან მოსრიალე ფირფიტებზე განთავსების შემდეგ 

აუცილებელია მათი დამაგრება, რის გარეშეც ტრანსპორტირებისა თუ 

ტვირთდამუშავების დროს იზრდება პროდუქციის დაზიანების საშიშროება. ჩვეულებრივ 

ტვირთების დასამაგრებლად შემდეგი სტანდარტული საშუალებები გამოიყენება, ესენია: 

თოკით ან მავთულით შეკვრა, წებოვანი ლენტის შემოვლება, ცელოფნის გარსით შეფუთვა 

და ა.შ. 

სატვირთო ერთეულები ჩვეულებრივ სტანდარტულ პალეტებზე ან მოსრიალე 

ფირფიტებზე უნდა განთავსდეს. რაც შეეხება მათ ზომებს, ამ მხრივ არსებობს რამდენიმე 

ვარიანტი. ჩვეულებრივ, როდესაც პალეტის ან ფირფიტის ზომების შერჩევა ხდება 

ითვალისწინებენ კონკრეტულ შემთხვევაში ტვირთდამუსავებისთვის გამოყენებულ 

მოწყობილობების ტექნოლოგიურ პარამეტრებს. ზოგადად, რომ ითქვას რაც უფრო დიდია 

სატვირთო ერთეულის პლატფორმა, მით უფრო მწარმოებლურია ტვირთდამუშავება. 

დასკვნის სახით უნდა ითქვას, პალეტის ზომების შერჩევაზე გავლენას ახდენს ტვირთის 

მახასიათებლები, ლოგისტიკურ სისტემაში გამოყენებული სატვირთო, ამწე და 

სატრანსპორტო მოწყონილობებთან თავსებადობა და კონკრეტულ ქვეყანაში დადგენილი 

თუ საყოველთაოდ აღიარებული სტანდარტები. რაც შეეხება წონას, უნდა ითქვას, რომ 

თანამედროვე ტვირთდამუშავების მექაზმები ფაქტობრიცვად არ ზღუდავს სატვირთო 

ერთეული წონას. 

დიდი მნიშვნელობა აქვს სამრეწველო შეფუთვების შტაბელებად დალაგებას 

(შტაბელირებას). პალეტებზე თუ მცურავ ფირფიტებზე შტაბელირების სხვადასხვა 

მრავალი საშუალება არსებობს, თუმცა მათგან განსაკუთრებით გავრცელებულია ოთხი. 

ბლოკური წყობა, აგურისებური წყობა, რიგებად დალაგება და წრიულად დალაგება. 

ბლოკურ წყობას იყენებენ როდესაც ყველა შეფუთვას ერთნაირი სიგრძე და სიგანე აქვს. 

თუ სატვირთო ერთეულის საფუძველი მართკუთხედია და არა კვადრატი, მაშინ იყენებენ 

შტაბელირების დანარჩენ სამ სქემას. მათში შეფუთვები გადაფარავენ ერთმანეთს, რის 

გამოც ასეთი წყობა უფრო მედეგად ითვლება. 

 

 

ლოგისტიკური არხის ინტეგრაცია 

შეფუთვა, სატვირთო ერთეულის ფორმირება (კონტეინერიზაცია) და 

ტვირთდამუშავება ლოგისტიკური ოპერაციული სისტემის განუყოფელი ელემენტებია. 

საქმიანობის თითოეული ეს სფერო მჭიდროდაა ერთმანეთთან დაკავშირებული. 

მაგალითად, ტვირთდამუშავების ავტომატიზებული სისტემები ვერ იმუშავებს 

ეფექტიანად სანამ არ მიიღწევა სამრეწველო შეფუთვის სტანდარტიზაციის მაღალი დონე, 

რაც თავის მხრივ კონტეინერიზაციის ანუ გამსხვილებულ სატვირთო ერთეულებად 

დანაწევრებული პროდუქციის კონსოლიდაციის შესაძლებლობას იძლევა. უწყვეტი 

ტვირთბრუნვის ორგანიზებისთვის დიდი მნიშვნელობა აქვს შეფუთვას, 

ტვირთდამუშავებასა და კონტეინერიზაციას შორის ინტეგრაციას. პროდუქციის 

მწარმოებლიდან მომხმარებლამდე მიწოდებისთვის ინტეგრირებული ლოგისტიკური 

პროგრამების წარმატებული დანერგვის არაერთი მაგალითია ცნობილი. ასეთი 

პროგრამები მოწოდებულია მოახდინოს ტვირთდამუშავების, ტრანსპორტირების, 

დასაწყობების, მარაგების მართვის პოლიტიკისა და მიწოდების არხის საინფორმაციო 

უზრუნველყოფის ინტეგრაცია მომხმარებელთა ლოგისტიკურ სისტემაში. აღნიშნულის 

მიზანია მოხდეს ტვირთბრუნვის დროს ტვირთდამუშავების მინიმიზაცია, რამეთუ ამ 

დროს შესაძლებელი ხდება ოპერაციების დუბლირების აღმოფხვრა, რის შედეგადაც 

მწარმობელიცა და მომხმარებელიც მნიშვნელოვან ეკონომიას იღებენ. ასეთი ტიპის 

ინტეგრაციული ქმედებები საკმაოდ ხშირია ფიზიკური განაწილების სისტემებში. 

 

შეფუთვისას გამოყენებული მასალები და მეთოდები 

შეფუთვას ადამიანი ოდითგანვე იყენებს და შესაბამისად ისტორიულად 

მრავალფეროვანი იყო ამ საჭიროებისთვის გამოყენებული მასალები. თუმცა სამრეწველო 

მასშტაბებით შეფუთვაზე საუბარი XIX საუკუნიდან შეიძლება. გამომდინარე აქედან 

სადღეისოდ შესაძლოა გამოვყოთ შეფუთვის  ტრადიციული და თანამედროვე მასალები. 

ტრადიციული შეფუთვის ერთ-ერთი ყველაზე გავრცელებული და ტრადიციული 

მასალაა მუყაო, რისგანაც მზადდებოდა ყუთები, კოლოფები ან იყენებდნენ 

გოფრირებული სახით საფენებად. გარდა ამისა, ფართოდ იყო გავრცელებული ჯუთის თუ 

სხვა ბოჭკოს ტომრები, ფოლადის კანისტრები, ხის კასრები სხვადასხვა ლენტები, თოკები 

და ა.შ. მოგვიანებით ამას დაემატა პოლიეთილენის აფსკები, პაკეტები, საფენები, ყუთები, 

ტომრები და ა.შ. ფაქიზი და არასწორი ფორმის ნივთების შესაფუთად ფართოდ დაიწყეს 

პენოპლასტის გამოყენება. პლასტიკური მასალების გამოყენების ძირითადი პრობლემაა 

მათი უტილიზაცია. მრავალ ქვეყანაში უკვე იღებენ მარეგულირებელ საკანონმდებლო 

ნორმატივებს, რაც კრძალავს ბუნებრივად არადეგრადირებადი მასალების შეფუთვის თუ 

ტარის მიზნით გამოყენებას. 

შეფუთვის თანამედროვე მასალები და მეთოდები. კონკურენციის გამწვავება, 

ეკოლოგიური მოთხოვნების გამკაცრება, ტრადიციული მასალების გაძვირება, 

ტექნოლოგიების განვითარება აიძულებს კომპანიებს შეფუთვისთვის სულ უფრო 

მრავალფეროვანი მასალები და მეთოდები მოიძიონ. შედეგად მიიღება ლოგისტიკურ 

სისტემასთან უფრო ადაპტირებული და ამავე დროს მეტად ეკონომიური შეფუთვის 

ფორმები. 

ბოლო ხანს ფართოვდება პლასტიკური აფსკების გამოყენება. რაც სულ უფრო 

ხშირად ანაცვლებს ტრადიციული გოფრირებული მუყაოსგან დამზადებულ მყარ 

ფორმებს. რამდენიმე ათწლეულის უკან, როდესაც დაიწყეს პლასტიკური აფსკების 

გამოყენება, მათ პალეტებთან ერთად კომბიანციაში იყენებდნენ და ტვირთების 

სამაგრადაც გამოდგებოდა. ამჟამად კი, პლასტიკური აფსკების მეშვეობით 

„დამოუკიდებელი“ სატვირთო ერთეულების ფორმირებაც ხდება. ამგვარ მოქნილ 

პლასტიკურ შეფუთვას მთელი რიგი უპირატესობები აქვს მყარი შეფუთვის მიმართ. ამ 

დროს შეიძლება ტვირთდამუშავების პროცესის მეტად ავტომატიზება, მცირდება 

სასაწყობე ფართზე მოთხოვნა, მას შემდეგ რაც ტვირთი ჩაბარდება დანიშნულებისამებრ 

გაცილებით ნაკლები მოცულობის გამოყენებული შესაფუთი მასალები რჩება. როგორც 

ირკვევა პლასტიკური შეფუთვა, რამდენადაც პარადოქსულად არ უნდა ჟღერდეს, თუმცა 

ეს გამოკვლევებითაა დადასტურებული, ამცირებს ტვირთის დაზიანებით გამოწვეულ 

დანაკარგებს. განსაკუთრებით კარგ შედეგს იძლევა პლასტიკური აფსკის გამოყენება მყარი 

და არასწორი ფორმის ტვირთების შესაფუთად. ამ უკანასკნელთა შესაფუთად, როგორც 

წესი, შეხვევის მეთოდი გამოიყენება. მასალად კი, გამოდგება იგივე პლასტიკური აპკები, 

ქაღალდი და ა.შ.  

ლოგისტიკურ სისტემებში სულ უფრო ფართოდ ინერგება მრავალჯერადი 

კონტეინერები. ეს განსაკუთრებით თვალშისაცემია, როდესაც საქმე გვაქვს შიდასაწარმოო 

ტვირთების გადაზიდვასთან. ასეთი მიდგომა შეიძლება გამოყენებულ იქნას როგორც 

მყარი, ასევე თხევადი პროდუქციის გადასაზიდად. შესაბამისად იცვლება ტარის ფორმაც. 

თუ ის მიწოდების ჯაჭვის რგოლები, რომლებიც ტვირთბრუნვაში მრავალჯერადი 

გამოყენების ტარას იყენებენ დამოუკიდებელი ორგანიზაციებია, მაშინ მათ შორის 

მჭიდრო თანამშრომლობა და აქტიური კომუნიკაცია უნდა არსებობდეს, რათა არ მოხდეს 

მათი დაკარგვა ან მოცდენა. იმისთვის, რომ მრავალჯერადი ტარის გამოყენება ეფექტიანი 

იყოს, აუცილებლად უნდა მოხდეს ერთის მხრივ მისი დამზადებისა და უტილიზაციის და 

მეორე მხრივ ცარიელის უკან დაბრუნებისთვის საჭირო სატრანსპორტო ხარჯების 

შედარება. რადგან თუ ეს უკანაკნელი მეტია, მაშინ ამ მეთოდის გამოყენება 

ეკონომიკურად არაეფექტიანი იქნება. 

შეფუთვისთვის ფართოდ გამოყენებული პალეტები ტრადიციულად ხისგან 

მზადდებოდა. თუმცა ამ მასალის გაძვირებისა და ეკოლოგიური მოთხოვნების გამო, სულ 

უფრო იზრდება პლასტმასას პალეტების გამოყენება. გარდა ამისა, ხშირად მიმართავენ 

პალეტების დაქირავებასაც. პლასტმასისგან მზადდება მრავალჯერადი საშუალო ზომის 

(1-2 ტონის ტევადობის) კონტეინერები თხევადი თუ ფხვიერი ტვირთებისთვის. 

თანამედროვე და ტრადიციული ტექნოლოგიების კონვერგენციის შედეგია ე.წ. 

„გაგრილებადი პალეტები“, რაც სპეციფიკური კლიმატის პირობებში გამოიყენება.  

 

კითხვები: 

1. რა არის შეფუთვა? 

2. შეფუთვის რომელ სახეებს იცნობთ? 

3. რა დანიშნულება აქვს სამომხმარებლო შეფუთვას? 

4. რა დანიშნულება ქვს სამრეწველო შეფუთვას? 

5. რა ძირთადი ფუნქციები აქვს შეფუთვას? 

6. რას მოიაზრებს საქონლის გამსხვილებული ერთეულის კონცეფცია? 

7. რას ნიშნავს კონტეინერიზაცია და რა სახის კონტეინერებს იცნობთ? 

8. რას ნიშნავს შტაბელირება და დანიშნულება აქვს მას? 

9. რა ინფორმაციას შეიძლება მოიცავდეს შეფუთვა? 

10. რა დანიშნულება აქვს შეფუთვას ლოგისტიკური არხის ინტეგრაციისთვის? 

11. რა მასალებს იყენებენ შესაფუთად? 

12. რა მეთოდებს იყნენებენ შფუთვისას? 

თავი 11. გლობალური მიწოდების ჯაჭვების ფორმირება  
 

გლობალური ლოგისტიკური გარემოს შეფასება 

თანამედროვე მსოფლიოში სულ უფრო ღრმავდება ეროვნული და საერთაშორისო 

ბიზნეს-ოპერაციების ინტეგრაციის პროცესი, რაც იწვევს გლობალური ლოგისტიკური 

სისტემების ჩამოყალიბებას. ამასთან დაკავშირებით აქტუალობას იძენს ლოგისტკიური 

სისტემების გარდაქმნის საკითხი, სადაც გათვალისწინებული უნდა იყოს თანამედროვე 

ტექნოლოგიური მიღწევები, მოწინავე გამოცდილება და საერთაშორისო მასშტაბით 

დაგროვილი ცოდნა. ყოველივე ამან, მიუხედავად გლობალური მასშტაბებისა, 

შესაძლებელი გახადა ლოგისტიკური სისტემის დროის ინტერაქტიურ რეჟიმში მართვის 

შესაძლებლობა, რის გამოც აუცილებლობად იქცა მსოფლიოში განვრცობილი 

ინტეგრირებული მიწოდების ჯაჭვების ფორმირება. იმ შემთხვევაშიც კი, როდესაც 

მიწოდების ქსელი ლოკალური მასშტაბებისაა, ის მაინც განიცდის გლობალური 

პროცესების ზეგავლენას და ამიტომ თამამად შეიძლება ითქვას, რომ ბიზნესის 

განვითარების ამჟამინდელ ეტაპზე საქმე გვაქვს სწორედ გლობალური მიწოდების 

ჯაჭვების ფორმირებისა და ეფექტიანი მართვის პრობლემებთან. 

 

ლოგისტიკური რეინჟინირინგი 

გლობალური მიწოდების ჯაჭვების სისტემური ინტეგრაციისკენ მიმავალი ყველაზე 

ოპტიმალური გზაა ლოგისტიკური პროცესების რეინჟინირინგის პროცესი. აღნიშნულის 

არსი იმაში მდგომარეობს, რომ ინტეგრაციის შესაძლო და საჭირო მოცულობების 

დასადგენად თავდაპირველად აუცილებელია კონკრეტული მოქმედებების ეტაპების 

გამოვლენა და შესწავლა. არ არსებობს რეინჟინირინგის იდეალურად ან თუნდაც 

მინიმალური მოთხოვნების შესაბამისად ჩატარების რაიმე საერთო წესი. ყველაფერი 

მენეჯმენტის პროფესიონალიზმზე, გამოცდილებასა და გადაწყვეტილებებზეა 

დამოკიდებული. ამა თუ იმ ქმედების განხორციელების, ამოცანის გადაწყვეტის, 

რესურსების გამოყენების, ცალკეული ფუნქციური მიმართულების მართვის ან თუნდაც 

მთლიანად ლოგისტიკური სისტემის ფუნქციონირების შემოწმებისა და ანალიზისთვის 

თითქმის მსგავსი პროცედურები გამოიყენება. 

ლოგისტიკური რეინჟინირინგის ყველა პროგრამას ოთხი საერთო მახასიათებელი 

აქვს. პირველ ყოვლისა უნდა აღინიშნოს, რომ რეინჟინირინგის მიზანია განსახილველი 

საქმიანობის სახეების ინტეგრირებულობის დონის გაზრდა. ინტეგრაციის ანალიტიკურ 

საფუძვლად კი, სისტემური ანალიზის პრინციპები მოიაზრება. მეორე - რეორგანიზაციის 

უმნიშვნელოვანეს ელემენტად გვევლინება არსებული სისტემის კრიტიკული შედარება 

დარგობრივი პრაქტიკის საუკეთესო ნიმუშებთან და მიღებული გამოცდილების 

გადმოღება. მესამე - ინტეგრაციისგან სათანადო ეფექტის მისაღებად საჭიროა შესაბამისი 

საქმიანობის სახეების დეკომპოზიცია და გამოთანაბრება, რისთვისაც აუცილებელია 

ეფექტიანობისა და დანახარჯების შეფასება თითოეული სამუშაოს მიხედვით და ბოლოს 

რეინჟინირინგი მოიაზრებს ხარისხის ამაღლებისთვის მუდმივ გარჯას. 

ინტეგრირებული ლოგისტიკის ფუნდამენტური საკითხია ოპერაციების ხარისხის 

ამაღლება. გასათვალისწინებელია ისიც, რომ ბიზნეს პროცესების რეინჟინირინგი 

ორგანიზაციებს ხარისხის პერმანენტული ამაღლების შესაძლებლობას აძლევს. 

რეინჟინირინგის ნებისმიერი ინტენსივობის პირობებში მუდმივი სრულყოფის იდეა 

ხარისხის საყოველთაო მართვის ფილოსოფიის შესაბამისია. 

 

რეინჟინირინგის პროცედურა 

ლოგისტიკური რეინჟინირინგის პროცედურა ექვს ეტაპიანია. პირველი ეტაპი 

მიზნის განსაზღვრას ეთმობა. სავარაუდოთ ყველაზე მნიშვნელოვანი სწორედ 

რეინჟინირინგის დასაწყისია, როდესაც ხდება იმ საქმიანობის სახეებისა თუ ფუნქციების 

დადგენა, რომელთა გარდაქმნაც უნდა განხორციელდეს. არანაკლები როლი ეკისრება 

სავარაუდო გაუმჯობესებების დიაპაზონის განსაზღვრას. საუკეთესო ვარიანტია, როდესაც 

გაწეული მომსახურების ხარისხის ან დანახარჯების მხრივ ხდება გარღვევა, მაგრამ 

გასათვალისწინებელია, რომ რეორგანიზაცია უფრო ნაკლები შედეგების მისაღებადაც 

გამართლებულია. არცთუ დიდი გაუმჯობესებები თანდათან გროვდება და შედეგად 

ეფექტიანობის არსებით მატებას იძლევა. 

მეორე ეტაპზე ხდება გარდაქმნისთვის გათვალისწინებული ცალკეული 

ოპერაციების დეტალური ჩამონათვალის შედგენა. ამ დროს მნიშვნელოვანია ადექვატური 

საორიენტაციო მაჩვენებლების შერჩევა და მათი გასაშუალოება. გარდაქმნის პროგრამის 

ნებისმიერი ინტენსიურობის შემთხვევაში პოტენციური გაუმჯობესებები გააზრებულ 

ხასიათს მხოლოდ მაშინ მიიღებს, თუ გაზომილი და შეფასებულია ყველა 

ალტერნატიული ვარიანტი. თუ პროგრამის განხორციელებისთვის აუცილებელია 

კაპიტალდაბანდებები, საჭიროა ინვესტირების ალტერნატიული სტრატეგიების 

შეფასებაც. 

მესამე და მეოთხე ეტაპები შემოქმედებით მიდგომას საჭიროებს. გარდაქმნის 

საუკეთესო სქემის დადგენის ერთ-ერთი საშუალებაა არსებული ვითარებისა და მისი 

გაუმჯობესების გზების მოდელირება. ამის პარალელურად უნდა ჩატარდეს სხვა 

კომპანიების საქმიანობის შედარებითი ანალიზი, რათა გამოიძებნოს მიბაძვის 

მაგალითები და ამის საფუძველზე მოხდეს გარდაქმნების პროგრამის ოპტიმიზება. 

ყოველივე ამის საბოლოო შედეგი უნდა იყოს შიდა და გარე პერსპექტივების ოპტიმალური 

კომბინაცია. 

მეხუთე ეტაპზე უნდა შეფასდეს გარდაქმნის დაგეგმილი შედეგები. ამ დროს 

საჭიროა იმ იდეების შეფასებასა და შემოქმედებით ადაპტაციას დაეთმოს დიდი 

ყურადღება, რაც წარმოიშვა შედარებითი ანალიზის დროს. ამასთან ყურადღების ცენტრში 

უნდა იყოს დაგეგმილი ცვლილებების შედეგად მოსალოდნელი სარგებელი. ვინაიდან 

მთელი საქმიანობის სრული გარდაქმნა ფრიად საეჭვოა, გაუმჯობესებები უფრო 



113 
 

მოსალოდნელია რეინჟინირინგის საწყისი ეტაპების გულდასმით განხორციელების 

პირობებში. წარმატების ქვაკუთხედია ზუსტი რაოდენობრივი გათვლები და სავარაუდო 

დანახარჯებისა და სარგებელის შეთანადება. 

რეინჟინირინგის პროცედურის ბოლო ეტაპია დაგეგმილი ღონისძიებების 

დანერგვა. თუ რეორგანიზაცია მასშტაბურ ცვლილებებს მოიაზრებს, შესაძლოა საჭირო 

გახდეს პერსონალის საცდელი შემოწმება და გადამზადება. დაგეგმილი ღონისძიებების 

დანერგვის მასშტაბები და ტემპები დამოკიდებულია საჭირო ცვლილებების რისკიანობასა 

და დიაპაზონზე. 

 

მიწოდების ჯაჭვის ფუნქციონირების მაჩვენებლების შეფასება და შედარებითი 

ანალიზი 

კონკურენციის გამწვავებამ დღის წესრიგში დააყენა ლოგისტიკური ფუქნციის 

ეფექტიანობის ზრდა, რამაც გამოიწვია კონტროლის გაძლიერება მიწოდების ჯაჭვის 

ყველა რგოლში, რათა გამოყოფილი რესურსების საფუძველზე შესაძლებელი ყოფილიყო 

დასახული მიზნების მიღწევა. 

ლოგისტიკის მიმართულებით დასაქმებული მენეჯერები დიდ ძალისხმევას 

ხარჯავენ ხარისხიანი ინფორმაციის მოპოვებაზე, მის შეფასებასა და შედარებით 

ანალიზზე. დროის მოთხოვნებიდან გამომდინარე ბევრი ორგანიზაცია იძულებული 

გახდა უარი ეთქვა ანგარიშგების მოძველებულ ფორმებზე, რათა დაენერგათ 

თანამედროვე კომპიუტერიზებული სისტემები. ამჯამად სულ უფრო მეტი მენეჯერი 

მიმართავს აღრიცხვიანობის მოქნილ ფორმებს ნაცვლად არსებული მდგომარეობის 

ტრადიციული აღწერისა. ასეთი მიდგომის შედეგად შესაძლებელი ხდება შედარებითი 

ანალიზის უფრო მარტივად განხორციელება, პრობლემების გამოვლენა და დაძლევა, 

აგრეთვე ბაზრის სწრაფ ცვალებადობაზე ინტერაქტიურ რეჟიმში რეაგირება. 

ლოგისტიკური საქმიანობის შეფასების ტიპური მაჩვენებლები. შეკვეთის მიღებისა 

და რეგისტრაციის დრო, შეკვეთის მიწოდების დრო, შეკვეთის კომპლექტაციის დრო, 

შეკვეთის დამუშავების დრო ეს მაჩვენებლები შეიძლება გაანგარიშებულ იქნას როგორ 

კონკრეტული შეკვეთის ასევე თითოეული მომხმარებლისა და პროდუქტისთვის. 

ლოგისტიკური საქმიანობის შეფასების ამოცანები. ლოგისტიკური საქმიანობის 

სისტემის შემუშავება და გამოყენება სამ ძირითად ამოცანას წყვეტს ესენია, ლოგისტიკური 

ოპერაციების მონიტორინგი, მათი კონტროლი და ოპერატიული მართვა.  

მონიტორინგთან დაკავშირებული მაჩვენებლები პოსტფაქტუმ დინამიკაში 

ლოგისტიკური სისტემის მოქმედებისთვის თვალყურის დევნების შესაძლებლობას 

იძლევა, რის საფუძველზეც ხელმძღვანელობასა და მომხმარებლებს წარედგინება 

ანგარიში გაწეული მომსახურების შესახებ. ტიპურ მონიტორინგის მაჩვენებლებად 

გვევლინება ლოგისტიკური დანახარჯების სტრუქტურის ელემენტები და გაწეული 

მომსახურების დონის ინდიკატორები. 

საკონტროლო მაჩვენებლები მიმდინარე საქმიანობის შედეგებს ასახავს და 

ლოგისტიკური პროცესის კორექტირებისთვის გამოიყენება იმ შემთხვევებში, როდესაც ის 

დადგენილი ნორმატივებიდან გადაიხრება. აღნიშნული მაჩვენებლის ნიმუშად 

გვევლინება, მაგალითად, ტრანსპორტირების დროს ტვირთების დაზიანების 

ინდიკატორი. 

მმართველობითი მაჩვენებლები პერსონალის მოტივირებისთვის გამოიყენება. 

ასეთი ინდიკატორების ტიპურ მაგალითად გვევლინება შრომის ანაზღაურება დროის 

რაიმე მოკლე პერიოდში, რისი მეშვეობითაც გავლენის მოხდენა შეიძლება 

ტრანსპორტირებაში, სასაწყობო მეურნეობაში ან მიწოდების ჯაჭვის სხვა უბნებზე 

დასაქმებულ ადამიანებზე. ამ დროს შეიძლება გამოყენებულ იქნას როგორც 

წამახალისებელი დაჯილდოების ასევე ცუდი საქმიანობის შემთხვევაში ანტისტიმულების 

სისტემა. 

 

ლოგისტიკური საქმიანობის შეფასების შიდა და გარე მაჩვენებლები 

შეფასების შიდა მაჩვენებლები გამოიყენება მიმდინარე საქმიანობის შესადარებლად 

წარსულში შესრულებულ ანალოგიურ სამუშაოსთან ან დადგენილ მიზნობრივ 

ნორმატივებთან. შიდა შეფასებები ფართოდ გამოიყენება ვინაიდან მენეჯრებს ადვილად 

შეუძლიათ მოიპოვონ საწყისი ინფორმაცია. გამოკვლევებმა დაადასტურა, რომ 

ლოგისტიკურ საქმიანობასთან დავშირებული შიდა მაჩვენებლებია: დანახარჯები, 

მომხმარებელთა მომსახურებასთან დაკავშირებული ინდიკატორები, მწარმოებლურობა, 

აქტივების მართვისა და ხარისხის ამსახველი მონაცემები. 

დანახარჯები ყველაზე უფრო სრულად ასახავს ლოგისტიკური საქმიანობის 

შედეგებს. ლოგისტიკური დანახარჯები გაიანგარიშება მთლიანად, პროდუქციის 

კონკრეტულ ერთეულზე გადაანგარიშებით ან გაწეული საქმიანობიდან წილის სახით.  

მომხმარებელთა მომსახურებასთან დაკავშირებული ინდიკატორები ასახავს 

ფირმის უნარს ამა თუ იმ დონეზე დააკმაყოფილოს მომხმარებელთა მოთხოვნილებები. 

ასეთი მაჩვენებლებია მაგალითად: მოთხოვნის დაკმაყოფილების ნორმა, მარაგების 

დეფიციტი, გადაზიდვისას დაშვებული შეცდომების რაოდენობა, მიწოდების 

დროულობა, მიწოდების დროს აღმოჩენილი დანაკლისი, შეკვეთის შესრულების 

ციკლთან დაკავშირებული დავალიანება, უკუკავშირის დონე მომხმარებელთან და 

აგენტებთან, მომხმარებლებისგან მიღებული პრეტენზიები. 

მწარმოებლურობა ორგანიზაციის ფუნქციონირების უმნიშვნელოვანესი 

ინდიკატორია ყველა მიმართულებით და მათ შორის ლოგისტიკაშიც. იგი გაიანგარიშება 

როგორც ლოგისტიკური სისტემის შედეგებისა და მის მიერ გამოყენებული რესურსების 

თანაფარდობა. კონცეპტუალური თვალსაზრისით გამოიყოფა მწარმოებლურობის სამი 

ტიპის - სტატიკური,  დინამიკური და ირიბი მაჩვენებლები. სტატისტიკური ინდიკატორი 

არის სისტემის მიერ მთლიანი შედეგისა და მის მიერ სრულად გამოყენებული 

რესურსების თანაფარდობა. დინამიკური შეფასებების დროს ხდება სისტემის მიერ  

სხვადასხვა პერიოდში ნაჩვენები მწარმოებლურობის მაჩვენებლების შედარება. 

მწარმოებლურობის ირიბი მაჩვენებელი იმ ფაქტორების მიხედვით იძლევა სისტემის 

ფუნქციონირების ეფექტიანობაზე დასკვნას, რაც ჩვეულებრივ არ მიეკუთვნება 

მწარმოებლურობას, თუმცა მჭიდრო კავშირშია მასთან. ასეთ მაჩვენებელთა კატეგორიას 

მიეკუთვნება: გადაზიდვების რაოდენობა ერთ თანამშრომელზე გადანგარიშებით, 

შესრულებული სამუშაო ხელფასის ერთეულზე გადაანგარიშებით, ერთი სავაჭრო აგენტის 

მიერ მომსახურებული შეკვეთები, მწარმოებლურობის მიზნობრივ ნორმატივებთან 

შედარება და ა.შ. 

აქტივების მართვის ამსახველი მონაცემები. აქტივების შეფასების მიზანია 

ძირითადი და საბრუნავი კაპიტალის გამოყენების ეფექტიანობის განსაზღვრა. 

ლოგისტიკური სიმძლავრეები, მოწყობილობები და მარაგები ფირმის აქტივების 

უმნიშვნელოვანეს ნაწილს წარმოადგენს. აქტივების მართვის შეფასება გვაჩვენებს თუ 

რამდენად სწრაფად მოძრაობს ლიკვიდური აქტივები და რამდენად წარმატებულად 

ხდება ძირითად აქტივებში განხორციელებული ინვესტიციების უკუგება. 

ხარისხისთან დაკავშირებული მაჩვენებლები. ლოგისტიკური საქმიანობის 

ხარისხის შემოწმება ხდება როგორც ცალკეული ოპერაციის ასევე ოპერაციების ნაკრების 

მიხედვით და ამ უკანასკნელის მნიშვნელობა დროთა განმავლობაში მატულობს, რადგან 

ამ შემთხვევაში მიწოდების ჯაჭვის, როგორც ერთიანი სისტემის განხილვა ხდება. 

ზოგადად ხარისხის შეფასება საკმაოდ რთულ ამოცანას წარმოადგენს, რადგან ხშირად ის 

დაკავშირებულია თვისობრივ ინფორმაციასთან. ხარისხის ლოგისტიკური მაჩვენებლებია: 

პროდუქციის დაზიანების სიხშირე, დაზიანებული პროდუქციის ღირებულება, ზარალის 

ანაზღაურებასთან დაკავშირებული პრეტენზიების რაოდენობა, მომხმარებლების მიერ 

პროდუქციის დაბრუნების შემთხვევების რაოდენობა, დაბრუნებული საქონლის 

ღირებულება.  

შეფასების გარე მაჩვენებლები საჭიროა მომხმარებელთა მოლოდინების 

შეფასებისთვის და მათი უკეთ მომსახურებისთვის, აგრეთვე სხვა ორგანიზაციებისა და 

დარგების მიერ დაგროვილი გამოცდილების ათვისებისთვის. ქვემოთ განხილულია 

ორივე აღნიშნული მიმართულების ინდიკატორი. 

მომხმარებელთა აღქმის შეფასება. ლოგისტიკური ორგანიზაციების საველე  

სამსახურების უმნიშვნელოვანესი მოვალეობაა მუდმივად შეამოწმონ მომხმარებელთა 

მიერ მათი ფირმის საქმიანობის შესახებ აღქმები. ზოგჯერ, ამისთვის კომპანიები გარე 

სტრუქტურებს ფასიან გამოკვლევებსაც უკვეთავენ. ასეთი ანალიზის დროს ხდება 

ფირმისა და მისი კონკურენტების საქმიანობის შესწავლა. ამ მიმართულებით 

ჩატარებული ტიპური გამოკვლევა კომპლექსურ შეფასებას ახდენს ლოგისტიკური 

საქმიანობის ისეთ მიმართულებებზე როგორიცაა: მარაგებისადმი ხელმისაწვდომობა, 

ფუნქციური ციკლის ხანგრძლივობა, ინფორმაციისადმი ხელმისაწვდომობა, წამოჭრილი 

პრობლემების გადაწყვეტის გზები, პროდუქტის სერვისული მხარდაჭერა და ა.შ. 

კვლევების პროგრამების შემუშავება და მათ რეალიზაციაზე კონტროლი, ხშირად თავად 

ფირმის მიერ ხორციელდება, თუმცა ზოგჯერ, ის ამისთვის გარე კონსულტანტებსა და 

აღნიშნული მიმართულებით მოღვაწე ორგანიზაციებსაც ქირაობს. 

მოწინავე გამოცდილების შედარებითი ანალიზი. საქმიანობის კომპლექსური 

შემოწმებისთვის შედარებითი ანალიზი მნიშვნელოვან როლს ასრულებს. მისი მეშვეობით 

კომპანიები ადარებენ საკუთარი  და კონკურენტების საქმიანობის შედეგებს. 

განსაკუთარებული მნიშვნელობა აქვს დარგის ლიდერების საქმიანობის ანალიზს და მათი 

მიდგომების გადმოღებას. 

შედარებითი ანალიზის ობიექტებად, რაც მიმართულია მოწინავე გამოცდილების 

ათვისებისთვის, გვევლინება შესაბამისი ორგანიზაციების შეფასების სისტემები, 

პროცედურები და სამუშაო პროცესები. ამ დროს ხდება საქმიანობის საკვანძო 

მაჩვენებლების დადგენა და თუ ეს შესაძლებელია, მათი მიმდინარე თუ წარსული 

მნიშვნელობების შესახებ ინფორმაციის მოძიება. შედარებითი ანალიზი სამი მეთოდის 

კომბინაციით ხორციელდება. პირველი მათგანი იყენებს გამოქვეყნებულ ლოგისტიკურ 

მონაცემებს, რომელთა მოძება შესაძლებელია პრესაში ფირმების ანგარიშებში და სხვა ღია 

წყაროებში. როგორც წესი, ამგვარი გზით მოპოვებული ინფორმაცია არ იძლევა არსებით 

წარმოდგენას მეტოქეების კონკურენტული უპირატესობების შესახებ. მეორე მეთოდი 

ემყარება არა კონკურენტ ორგანიზაციებს შორის ინფორმაციის გაცვლას. ასეთი 

კომპანიები შეიძლება წარმოადგენდნენ ერთ დარგს ასევე მომიჯნავე დარგებს. ისინი 

ერთობლივად შეისწავლიან ერთმანეთის შეფასების სისტემებს, სამუშაო პროცედურებსა 

და პროცესებს და ცდილობენ საქმიაბობის სრულყოფის გზები გამოძებნონ. მესამე 

მეთოდი მოიაზრებს სხვა ორგანიზაციებთან ალიანსების შექმნას რათა სისტემატურად 

მოხდეს შედარებითი ანალიზისთვის მონაცემების გაცვლა. ასეთი კავშირების შექმნა და 

შენარჩუნება არსებით ძალისხმევას მოითხოვს, თუმცა ეს მეთოდი უფრო ღირებული 

ინფორმაციის მიღების შესაძლებლობას იძლევა. 

 

მიწოდების ჯაჭვის ოპერაციული სტრუქტურის სახეები 

ლოგისტიკური მომსახურების ეფექტიანობა დიდწილად ლოგისტიკის ოპერაციულ 

სტრუქტურაზეა დამოკიდებული. ლოგისტიკური საქმიანობის ფრაგმენტულობიდან 

გამომდინარე, ამგვარი სტრუქტურის ფორმირება მთელი მიწოდების ჯაჭვის ჩარჩოებში 

საკმაოდ რთული ამოცანაა. ლოგისტიკის ოპერაციული სისტემის კონსტრუქციის 

შერჩევის დროს პრიორიტეტული კრიტერიუმი უნდა იყოს ფუნქციონალობის, 

ეკონომიურობისა და მოქნილობის შეთანაწყობა. მიუხედავად იმისა, რომ მთელ 

მსოფლიოში უამრავი ლოგისტიკური სისტემაა, მათ შორის არსებობს გარკვეული 

მსგავსება. გამომდინარე აქედან, ლოგისტიკურ სტრუქტურებსაც ახასიათებს ორი 

მსგავსება. პირველ ყოვლისა მათი ძირითადი დანიშნულებაა მარაგების ეფექტიანი 

მართვა. ვინაიდან მარაგები ლოგისტიკის ძირითადი აქტივია, მიწოდების ჯაჭვში 

წარმოქმნილი რისკები სწორედ მარაგების განთავსებასა და ბრუნვასთანაა 

დაკავშირებული. მეორე რიგში აღსანიშნავია ის, რომ მიწოდების ყველა ჯაჭვის 

პროექტირებისას ხდება ამა თუ იმ ლოგისტიკური ფუნქციური მიმართულების 

უპირატესობის გამოკვეთა. ამ ორი განმსაზღვრელი მახასიათებლის გავლენით, 

ლოგისტიკური სტრუქტურების კონსტრუირებაში ადგილი აქვს გარკვეულ მსგავსებას. 

სულ განასხვავებენ ლოგისტიკური არხების სამ ტიპს, ესენია ეშელონირებული, 

პირდაპირი და მოქნილი სტრუქტურის მქონე სისტემები. 

ლოგისტიკურ სისტემას ეშელონირებულ ორგანიზაციულ სტრუქტურას 

მიაკუთვნებენ იმ შემთხვევაში, როდესაც სასაქონლო-მატერიალური ნაკადი საწყისი 

პროცესებიდან საბოლოო მომხმარებლებამდე ფირმებისა და ინფრასტრუქტურული 

ქვედანაყოფების ერთი და იგივე მიმდევრობას გაივლის. ეშელონირებული 

ორგანიზაციული სტრუქტურა იმ შემთხვევაში გამოიყენება, როდესაც საერთო 

დანახარჯების ანალიზი გვიჩვენებს, რომ მიწოდების ჯაჭვის ყოველ შემდგომ რგოლში 

მოცემული რაოდენობის მარაგების შენახვა გამართლებულია. ტიპური ეშელონირებული 

სტრუქტურის შემადგენლობაში შედის სასაწყობე ცენტრები, რომელთა ძირითადი 

ფუნქციებია ტვირთების ნაკადების დანაწევრება და/ან კონსოლიდირება. ამ სახის 

საწყობებში ხდება სრული ასორტიმენტის ფორმირება და მარაგების კონსოლიდირება, 

რის შედეგადაც მიიღწევა სატრანსპორტო ხარჯების ეკონომია. 

ეშელონირებულისგან განსხვავებით ლოგისტიკური არხის პირდაპირი 

სტრუქტურა გამიზნულია საქონლის უშუალოდ მომხმარებლისთვის მიწოდებისთვის. 

როგორც წესი, მიწოდება ხორციელდება ერთი ან რამდენიმე ცენტრალიზებული 

საწყობიდან ან უშუალოდ კომპანია-მწარმოებლისგან და ტვირთბრუნვის მასშტაბები 

დიდი არ არის. პირდაპირი გადაზიდვების დროს ხშირად გამოიყენება სწრაფი 

ტრანსპორტირების საშუალებები, რაც საინფორმაციო ტექნოლოგიებთან ერთად ტვირთის 

ნაკადების სწრაფად დამუშავებისა და მიწოდების შესაძლებლობას იძლევა, ეს კი, 

ჩვეულებრივ პრაქტიკაზე უფრო ძვირი ჯდება.  

მოქნილი სტრუქტურა ხშირად ლოგისტიკური სისტემის იდეალურ 

კონსტრუქციადაც მოიხსენიება. იგი აერთიანებს ეშელონირებული და პირდაპირი 

სტრუქტურების უპირატესობებს. ცნობილი ფაქტია, რომ მარაგების გადაადგილება და 

განთავსება რაც შეიძლება უნდა დაუახლოვდეს მოთხოვნას დროითი თვალსაზრისით. 

ამავე დროს გაყიდვადი პროდუქცია და მასალები მომხმარებლებთან მახლობლად 

მდებარე საწყობებში უნდა განთავსდეს, ხოლო ძვირადღირებული და უფრო რისკის 

შემცველი მარაგები კი, ცენტრალიზებულ საწყობებში. საბოლოოდ კონკრეტული 

მომხმარებლის მომსახურებისთვის უფრო მოსახერხებელი ლოგისტიკური სტრუქტურის 

შერჩევა დამოკიდებულია სერვისის საბაზო დონეზე და იმ მოთხოვნებზე, რაც შეკვეთის 

რენტაბელურ ზომას განსაზღვრას. 

 

მიწოდების ჯაჭვის ინტერაქტიური მართვის მეთოდები 

ლოგისტიკურ სისტემაში რეალურ დროში ფუნქციონირებადი მოქნილი 

ოპერაციული სტრუქტურის ეფექტიანი დანერგვისთვის მენეჯერი მართვის 

მრავალფეროვან უნარებს უნდა ფლობდეს. ყოველ მათგანს ინდივიდუალური 

მახასიათებლები და უნიკალური შესაძლებლობები აქვს, რაც მათი სხვადასხვა 

ვითარებაში გამოყენების შესაძლებლობას იძლევა. ეს მეთოდები ორ ჯგუფად, 

მიწოდებაზე და მოთხოვნაზე ორიენტირებულ მეთოდებად შეიძლება დაიყოს.  

მიწოდებაზე ორიენტირებული მეთოდებიდან ყველაზე ცნობილია სტრატეგია 

„ზუსტად დროზე“, რომელიც 1950-იან წლებში იაპონიაში, კერძოდ, კომპანია ტოიოტას 

მიერ შემუშავდა. მისი მეშვეობით შესაძლებელია თავიდან იქნას აცილებული 

დაუმთავრებელი წარმოების მარაგები, რადგან ამ სტრატეგიის გამოყენებით ხდება 

დეტალების ზუსტად იმ დროს მიწოდება, რაც გათვალისწინებულია პროდუქციის 

დამზადების გრაფიკით. დროთა განმავლობაში „ზუსტად დროზე“ ვითარდებოდა და 

სადღეისოდ მისი დანერგვით შესაძლებელია მარაგების ნულოვან დონემდე შემცირება. 

„საწარმოო მოთხოვნილებათა დაგეგმვა“ მიწოდებაზე ორიენტირებული კიდევ 

ერთი მეთოდია. წარმოების მატერიალური მოთხოვნილების დაგეგმვა (MRP - Material 

Requirements Planning) კომპიუტერიზებული საინფორმაციო სისტემაა, რაც 

დამოკიდებელი მოთხოვნის მარაგების დროული შეკვეთებისა და საწარმოო 

მატერიალური რეზერვების დაგეგმვისთვის გამოიყენება. მრავალი ფირმა მნიშვნელოვან 

სარგებელს იღებს MRP-სგან. ეს სარგებელი მოიცავს: (1) მყიდველთა შეკვეთებზე უკეთესი 

რეაგირების შესაძლებლობას, რაც გეგმა-გრაფიკის მოთხოვნების დაცვის შედეგია. (2) 

ბაზრის ცვლილებებზე სწრაფი რეაგირების უნარს. (3) შრომითი რესურსებისა და 

საწარმოო ობიექტების გაუმჯობესებულ გამოყენებას. (4) მარაგების დონის შემცირებას. 

როგორც აღვნიშნეთ წარმოების მატერიალური მოთხოვნილების დაგეგმვა (MRP) 

დამოკიდებული მოთხოვნის მარაგების მართვის მეთოდია, რომელიც იყენებს მასალათა 

ბილს, არსებულ თუ შეკვეთილ მარაგებს და ძირითად საწარმოო გეგმა-გრაფიკს 

წარმოების მატარიალური მოთხოვნილების განსაზღვრისთვის.  

მოთხოვნაზე ორიენტირებული მეთოდები კარგად ეთანადება დამოუკიდებელი 

მოთხოვნის მარაგების მართვას. სხვა სიტყვებით რომ ითქვას, ეს არის ტექნიკა, რაც 

მაქსიმალურად სწრაფად და სრულად რეაგირებს ბაზრის ნებისმიერ სიგნალზე. 

პრაქტიკაში გამოიყენება აღნიშნული მიდგომის ოთხი სახესხვაობა, ესენია: მარაგების 

შევსება შეკვეთის წერტილის მიხედვით, სწრაფი რეაგირების მიდგომა, მარაგების 

განუწყვეტელი შევსება და მარაგების ავტომატური შევსება. 

მარაგების შევსება შეკვეთის წერტილის მიხედვით, მარაგების მართვის ყველაზე 

ძველი ინსტრუმენტია და სტატისტიკურ მიდგომებს ეფუძნება. საწყის ვარიანტებში ეს 

მეთოდი დიდად იყო დამოკიდებული პროგნოზებზე და რადგან პროგნოზები არ 

გამოირჩევა განსაკუთრებული სიზუსტით ეს მეთოდიც არ იმსახურებდა განსაკუთრებულ 

ნდობას. ამიტომ მას შემდეგ რაც გამოჩნდა მიწოდებაზე ორიენტირებული მეთოდები რის 

შესახებაც ზემოთ გვქონდა მსჯელობა შეკვეთის წერტილის ტექნიკა ფაქტობრივად 

მიივიწყეს. მისი გამოყენების გააქტიურება უკავშირდება თანამედროვე საინფორმაციო 

ტექნოლოგიების გამოგონებას რის შედეგადაც შესაძლებელი გაზდა რელევანტური 

ინფორმაციის მოძიება და განუსაზღვრელობის არეალიც შემცირდა. 

„რეაქტიული მეთოდები“ რაც აერთიანებს, სწრაფი რეაგირების, მარაგების 

განუწყვეტელი და ავტომატური შევსების მიდგომებს არსებითად წააგავს ერთმანეთს. 

ისინი მიმართულნი არიან გაყიდვების სტატისტიკის შესაბამისად მზა პროდუქციის 

მარაგების ოპერატიული შევსებისკენ. 

 

 

სიმძლავრეების განლაგება გლობალურ მიწოდების ჯაჭვში 

ლოგისტიკური სიმძლავრეების ოპტიმალური განლაგების მნიშვნელობა 

გააზრებულ იქნა ჯერ კიდევ XIX საუკუნის შუა ხანებში და აღნიშნულის საუკეთესო 

დასტურია გერმანელი ეკონომისტის იოჰან ფონ თიუნენის შრომა „იზოლირებული 

სახელმწიფო“. სადაც სამეურნეო განვითარების უმნიშვნელოვანეს ფაქტორებად ფონ 

თიუნენი სახავდა მიწის ფასსა და პროდუქციის გასაღების ბაზრებამდე 

ტრანსპორტირების ღირებულებას. ის თვლიდა, რომ მიწის ფასი პირდაპირ იყო 

დაკავშირებული იმ სატრანსპორტო დანახარჯებთან, რაც ამ კონკრეტულ ლოკაციაზე 

წარმოებული პროდუქციის გასაღების ბაზრამდე მიწოდებისთვის იყო საჭირო. 

გამომდინარე აქედან თიუნენის ერთ-ერთი მნიშვნელოვანი დასკვნა ისიც იყო, რომ 

პროდუქტის ღირებულება მცირდებოდა იმის შესაბამისად რაც მისი წარმოების ადგილი 

შორდებოდა გასაღების ბაზრებს. 

ალფრედ ვებერმა, რომელიც ფონ თიუნენის მიმდევარი იყო, განაზოგადა 

სიმძლავრეების სივრცეში განლაგების საკითხი და ის დაუკავშირა აგრარული და 

ინდუსტრიული საზოგადოებების არსებობას. მისი თეორიულ სისტემაში იზოლირებული 

სახელმწიფო მოხმარების მრავალი ცენტრისგან შედგება, რომლებიც ერთმანეთთან 

დაკავშირებულნი არიან გზებით, რომელთა მეშვეობით განხორციელებული 

სატრანსპორტო ხარჯები პირდაპირპროპორციულია მანძილისა და გადატანილი 

ტვირთების წონისა. მისი კლასიფიცირებით ძირითადი მატერიალური რესურსები იყოფა 

გავრცელებულ და იშვიათ რესურსებად. პირველი მათგანი, როგორც სახელწოდებაც, 

ადასტურებს ფართოდაა გავრცელებული და მათ გარშემო საწარმოო სიმძლავრეების 

განთავსება მიმზიდველი გადაწყვეტილებაა. იშვიათი რესურსები კი, მცირე რაოდენობის 

ლოკაციებზე გხვდება. აღნიშნული კლასიფიკაციის საფუძველზე ვებერმა შეიმუშავა 

რესურსული ინდექსი, რაც იანგარიშება ამა თუ იმ პროდუქტის წონაში იშვიათი 

მატერიალური რესურსების ხვედრითი წილის სახით. ამ ინდექსის არსიდან გამომდინარე 

ეკონომიკის ყოველი დარგისთვის შეიძლება დადგინდეს ინფრასტრუქტურული წონა რაც 

განსაზღვრავს მისი სიმძლავრეების განაწილებას. ამ ორი მაჩვენებლის საფუძველზე 

ვებერი მივიდა დასკვნამდე, რომ დარგობრივი საწარმოო სიმძლავრეები უნდა 

განთავსდეს მოხმარების რაიონებში, მაშინ როდესაც საწარმოოო პროცესი იწვევს 

საბოლოო პროდუქტის წონის ზრდას, ხოლო რესურსების განლაგების ადგილებთან მაშინ 

არის მიზანშეწონილი საწარმოო სიმძლავრეების განლაგება, როდესაც საწარმოო პროცესი 

გამოყენებულ რესურსებთან შედარებით ამცირებს საბოლოო პროდუქტის წონას. 

დაბოლოს თუ საწარმოო პროცესი ნეიტრალურია აღნიშნული კრიტერიუმის მიმრთ, 

წარმოება შეიძლება განთავსდეს იქ სადაც ეს უფრო მოსახერხებელია. 

ლოგისტიკური დაგეგმვის კონტექსტით ტრანსპორტი განიხილება როგორც 

გეოგრაფიულად დაშორებული საწარმოო, დასაწყობებისა და გასაღების ადგილების ერთ 

სისტემაში გამაერთიანებელ ინტრუმენტად. ფართო გაგებით ლოგისტიკური სისტემა 

შედგება ყველა იმ სიმძლავრისგან სადაც ხდება მასალების, დაუმთავრებელი წარმოებისა 

და მზა პროდუქციის შენახვა და დამუშავება. გამომდინარე აქედან საცალო ვაჭრობის 

ყველა ობიექტი, მზა პროდუქციის საწყობები, საწარმოო ობიექტები და მატერიალური 

რესურსების საწყობები ქმნიან ლოგისტიკური სიმძლავრეების სივრცულ კონფიგურაციას. 

ამ მრავალფეროვანი სიმძლავრეებიდან, უფრო ხშირად, ლოგისტიკური რეინჟინირინგის 

სამიზნეებად გვევლინება გამანაწილებელი ცენტრები და მატერიალური რესურსების 

საწყობები, ხოლო შესაცვლელ პარამეტრებად მათი რაოდენობა და ზუსტი ლოკაცია. 

საწარმოო ობიექტების განლაგებასთან დაკავშირებული გადაწყვეტილებების 

ცხოვრებაში გატარებისთვის შესაძლოა რამდენიმე წელი გახდეს საჭირო. ხოლო, 

საწყობების განლაგების სქემები გაცილებით მოქნილობით გამოირჩევა. საცალო ვაჭრობის 

ობიექტების განლაგების ადგილების შერჩევა სპეციალურ ანალიზს მოითხოვს სადაც 

გათვალისწინებული უნდა იყოს კონკურენციის ხასიათი და ბაზრის ანალიზი. როდესაც 

საწარმოო ობიექტების ადგილმდებარეობის განსაზღვრაზე მიდგება საქმე, უფრო დიდ 

ყურადღებას უთმობენ იმას თუ ეს გადაწყვეტილება რა გავლენას მოახდენს ზოგადად 

ლოგისტიკურ ოპერაციებზე. საბოლოოდ ლოგისტიკური სისტემის ობიექტების 

განლაგების ძირითად მიზანად გვევლინება ეკონომიკური და კონკურენტული 

უპირატესობების მაქსიმიზაცია. 

 

 საწყობების განლაგების ვარიანტები და ეკონომია მარაგებსა და ტრანსპორტირებაზე 

ლოგისტიკური სისტემის პროექტირების დროს ძირითადად ხელმძღვანელობენ 

შემდეგი წესით, საწყობის აუცილებლობა წარმოიშობა მხოლოდ მაშინ თუ მისი მეშვეობით 

შესაძლებელია სერვისის ან დანახარჯების შემცირების მიმართულებებით რაიმე 

სარგებლის მიღება, რასაც უნდა მოყვეს გაყიდვების მოცულობის ზრდა ან გაწეული 

მომსახურების თვითღირებულების შემცირება. ამ მხრივ არსებობს ორი უკიდურესი და 

შულედური გადაწყვეტილებები, უკიდურესი გადაწყეტილებებია საწყობების გასაღების 

ბაზრებისა და საწარმოო ობიექტების მახლობლად განლაგება.  

საწყობების გასაღების ბაზრების მახლობლად განლაგებას ჩვეულებრივ მაშინ 

მიმართავენ, როდესაც ძირითადი ამოცანაა კლიენტების მარაგების სწრაფი შევსება. 

საწყობი, რომელიც ძირითადი მომხმარებლების მახლობლად მდებარეობს, მაქსიმალური 

ეკონომიის საშუალებას იძლევა დაშორებული საწარმოო ობიექტებიდან მზა პროდუქციის 

კონსოლიდირებული პარტიების მიწოდების შემთხვევაში. აქ ხდება ტვირთების 

პარტიების დანაწევრება პროდუქციის ნომენკლატურული ნაკრების ფორმირება და 

მახლობლად მდებარე კლიენტურის მომარაგება. 

საწარმოო ობიექტების მახლობლად ჩვეულებრივ განალაგებენ მზა პროდუქციის 

მაკონსოლიდირებელ საწყობებს. ასეთი გადაწყვეტილების არსი იმაში მდგომარეობს, რომ 

გაადვილდეს მომხმარებლისთვის საჭირო მზა პროდუქციის ასორტიმენტის დაგროვება. 

საწყობში, სპეციალიზირებული წარმოებებიდან შედის პროდუქციის ცალკეული 

პარტიები, ხოლო მომხმარებლებს მიეწოდება სრული ასორტიმენტით 

დაკომპლექტებული პარტია. 

 ზემოთ უკვე აღვნიშნეთ, რომ საწყობების განთავსების ეკონომიკური დასაბუთება 

დანახარჯების შემცირებაში მდგომარეობს, რადგან მათი მეშვეობით შესაძლებელია 

ტვირთების კონსოლიდაცია და ამის საფუძველზე სატრანსპორტო ხარჯების შემცირება. 

ჩევულებრივ, მწარმოებელი საკუთარ პროდუქციას დიდი გეოგრაფიული მოცვის 

ბაზრებზე ყიდის. ამასთან თუ მომხმარებლები საქონელს მცირე პარტიებით ყიდულობენ, 

მიწოდების კონსოლიდირება, როგორც წესი, ეკონომიურად ეფექტიანია. 

 სასაწყობე მარაგების ბრუნვა პირდაპირაა დაკავშირებული ლოგისტიკურ 

სისტემაში საწყობების განლაგების სტრუქტურასთან. მარაგების შევსების საფუძვლად 

გვევლინება მარაგების გამოყენების ანუ ფუნქციური ციკლი.  მიუხედავად იმისა, რომ 

ფუნქციური ციკლის ერთ-ერთ ელემენტად გვევლინება ტრანსპორტირება, რაც მას 

სივრცულ განზომილებას ანიჭებს, მარაგებზე ეკონომიის საკვანძო ფაქტორს წაროადგენს 

დრო. მოთხოვნის მოლოდინით მარაგების წინასწარი განთავსება საწყობებში, ზრდის 

ლოგისტიკური სერვისის ოპერატიულობას, თუმცა ამავე დროს იზრდება დანახაჯრებიცა 

და რისკიც. მიუხედავად ამისა, ცალსახაა, რომ საწყობების შექმნის უმნიშვნელოვანესი 

ეკონომიკური დასაბუთება სერვისის დონის ამაღლებაში მდგომარეობს.  

 

მინიმალური დანახარჯების სისტემები და ლოგისტიკური სტრატეგიის ფორმულირება 

 ლოგისტიკური ინტეგრაციის ამოცანაა ისეთი სისტემის ფორმირება, სადაც 

მინიმიზებული იქნება საერთო დანახარჯები, რაც ლოგისტიკური სტრატეგიის 

უპირველეს ამოცანას წარმოადგენს. ამასთან გასათვალისწინებელია ისიც, რომ 

აღნიშნული აქტის უმნიშვნელოვანესი საკითხია მომსახურების დონისა და გაეული 

დანახარჯების ოპტიმალური თანაფარდობის მიღწევა. მიუხედავად იმისა, რომ ზღვრული 

დანახარჯების შეფასება საკმაოდ პრობლემატურია, სერვისის მაქსიმალური დონისა და 

შესაბამისი ზღვრული დანახარჯების შედარებითი ანალიზი ლოგისტიკური სისტემის 

იდელურთან მიახლოებული კონსტრუქციის ფორმირების  შესაძლებლობას იძლევა. 

ლოგისტიკური სტრატეგიის ფორმირების დროს არის ქმედებები, რომელთა 

თანმიმდევრული განხორციელება ყველა სისტემისთვის მნიშვნელოვანია. პირველ რიგში 

უნდა მოხდეს ისეთი ლოგისტიკური სისტემის კონფიგურაციის დადგენა სადაც 

მინიმიზებული იქნება საერთო დანახარჯები. შემდეგ, მინიმალური დანახარჯების 

კონტექსტით,  უნდა მოხდეს სისტემის სერვისული პოტენციალისა და მომხმარებელთა 

მომსახურების დონის შეფასება. აღნიშნულის ლოგიკური გაგრძელებაა სერვისის დონისა 

და დანახარჯების მგრძნობელობის დადგენა დამატებითი შემოსავლების მიღებასთან. რის 

შემდეგაც შესაძლებელი დაგეგმვის პროცესის დასრულება. 

.  

 

კითხვები: 

1. რა პროცესები ვითარდება თანამედროვე ლოგისტიკურ გარემოში? 

2. რაში მდგომარეობს ლოგისტიკური რეინჟინირინგის პროცესი? 

3. რა საერთო მახასიათებლები აქვს ლოგისტიკური რეინჟინირინგის პროგრამებს? 

4. აღწერეთ ლოგისტიკური რეინჟინირინგის პროცედურა; 

5. ჩამოთვალეთ თქვენთვის ნაცნობი ლოგისტიკური საქმიანობის შეფასების ტიპური 

მაჩვენებლები; 

6. რა ამოცანებს წყვეტს ლოგისტიკური საქმიანობის სისტემის შემუშავება და 

გამოყენება? 

7. ლოგისტიკური საქმიანობის შეფასების რომელ შიდა მაჩვენებლებს იცნობთ? 

8. ლოგისტიკური საქმიანობის შეფასების რომელ გარე მაჩვენებლებს იცნობთ? 

9. მიწოდების ჯაჭვის ოპერაციული სტრუქტურის რომელ სახეებს იცნობთ? 

10. ჩამოთვალეთ მიწოდების ჯაჭვის ინტერაქტიური მართვის მეთოდები. 

11. რა უნდა იქნას გათვალისწინებული გლობალურ მიწოდების ჯაჭვში 

სიმძლავრეების განლაგებისას?  

12. საწყობების განლაგების რა ვარიანტები არსებობს?  

13. როგორ მიიღწევა ეკონომია მარაგებსა და ტრანსპორტირებაზე. 

თავი 12. გლობალური მიწოდების ჯაჭვის ორგანიზაცია და მენეჯმენტი  
 

გლობალური მიწოდების ჯაჭვის ორგანიზება 

 ლოგისტიკის ორგანიზაციული საკითხი უმნიშვნელოვანესია მიწოდების ჯაჭვის 

მმართველობის თვალსაზრისით, თუმცა გასათვალისწინებელია ისიც, რომ უკანასკნელ 

ხანებში ამ მიმართულებით მომხდარმა ცვლილებებმა მკვეთრად გაართულა ძირითადი 

ტენდენციების გამოკვეთა და დაგროვილი გამოცდილების სისტემატიზება.  

თანამედროვე ლოგისტიკური ოპერაციები მნიშვნელოვანი გეოგრაფიული 

განშლადობით გამოირჩევა და ვინაიდან ტიპური ტრანსნაციონალური კომპანია 

რამდენიმე ბიზნეს-ერთეულისგან შედგება არ არსებობს ლოგისტიკის რაიმე ტიპური 

სტრუქტურა, რაც უნივერსალური იქნება ყველა ვითარებისთვის. თვით ორი კონკურენტი 

ფირმა, რომლებიც ერთი და იგივე ბაზრისთვის კონკურირებენ, ხშირად სრულიად 

სხვადასხვანაირად ახდენენ საკუთარი საქმიანობის ორგანიზებას. აშკარა ხდება ისიც, რომ 

ლოგისტიკური კომპანიების მიერ გამოყენებული ორგანიზაციული ფორმები სწრაფად 

ცვალებად ბიზნეს-გარემოსთან ადაპტირებისთვის მუდმივ ტრანსფორმაციას განიცდის. 

თანამედორვე ლოგისტიკური სისტემის ორგანიზებაზე უდიდეს გავლენას ახდენს 

საინფორმაციო ტექნოლოგიების განვითარება, რაც თავის არსში მოიცავს ინტეგრაციის 

დიდ პოტენციალს. ინფორმაციის ელექტრონული გადაცემის შესაძლებლობა აადვილებს 

ფუნქციათაშორის კოორდინაციასა და სისტემის ერთიან მართვას. ინტეგრაცია ასევე 

მოიაზრებს ლოგისტიკისა და სხვა ორგანიზაციული ფუნქციების, მაგალითად, 

მარკეტინგისა და წარმოების გაერთიანებას. მსგავსი შერწყმა საჭიროებს ტრადიციული 

ორგანიზაციული სტრუქტურების ახალ უნიკალურ კონფიგურაციებად გარდაქმნას. 

უმთავრესი განსხვავება კი, ტრადიციულ და ახალ ორგანიზაციულ სტრუქრებს შორის 

არის ის, რომ ამ უკანსკნელებს ფაქტობრივად შეუზღუდავი ხელმისაწვდომობა აქვთ 

სხვადასხვა სახის საჭირო ინფორმაციაზე. ეს, კი, შესაძლებლობას აძლევს ლოგისტიკის 

მიმართულების მენეჯერებს ადექვატურად შეაფასონ მათი ფირმების ორგანიზაციული 

მდგომარეობა და დაგეგმონ საჭირო ცვლილებები.  

გამოკვლევები აჩვენებს, რომ თავდაპირველად მენეჯერები ცდილობდნენ 

უზრუნველეყოთ სტაბილური ლოგისიტკური საქმიანობა ფუნქციების აგრეგირების 

გზით, რის მეშვეობითაც შესაძლებელი ხდებოდა საინფორმაციო ქსელების გამოყენება, 

რაც თავის მხრივ ხელს უწყობდა ინტეგრაციას. ქვემოთ განხილულია ლოგისტიკური 

ორგანიზაციის განვითარების ხუთი სტადია რაც ფუნქციური აგრეგირებისა და 

საინფორმაციო ინტეგრაციის შედეგად წაროქმნილ გარკვეულ წონასწორობას ეფუძნება. 

რეალურ ვითარებაში ნებისმიერ მომენტში შესაძლებელია ამა თუ იმ ეტაპზე მყოფი 

ორგანიზაციის საქმიანობაზე დაკვირვება. კონკრეტულ დროს ზოგიერთი ფირმა წყვეტს 

პირველი სტადიის ამოცანებს, მაშინ როდესაც ზოგიერთი მეხუთე სტადიას უახლოვდება. 

მიუხედავად იმისა, რომ შესაძლებელია დაჩქარდეს ორგანიზაციის ევოლუცია, 

ნახტომისებური განვითარება ამ შემთხვევაში შეუძლებელია. მენეჯერებმა კარგად უნდა 

გაიაზრონ საკუთარი შესაძლებლობები, რათა გამოძებნონ ლოგისტიკური ამოცანების 

ოპტიმალური გადაწყვეტის გზები.  

პირველი ორგანიზაციული სტადია. ლოგისტიკური ფუნქციების დაჯგუფების 

პირველი შემთხვევები მეოცე საუკუნის 50-60-იან წლებს უკავშირდება, მაგრამ 

ფორმალურად თუნდაც მინიმალურ დონეზე გაერთიანებული ორგანიზაციული 

ერთეულები მხოლოდ მას შემდეგ გაჩნდა, რაც უმაღლესი ხელმძღვანელობა დარწმუნდა, 

რომ ეს წარმატებას მოუტანდა მათ ორგანიზაციებს. როგორც წესი, ამ დროს ოპერაციულ 

ბლოკებად ერთიანდებოდა ორი ან მეტი ლოგისტიკური ფუნქცია, რაც არ იწვევდა 

საერთო ორგანიზაციული სტრუქტურის მნიშვნელოვან ცვლილებას. ევოლუციის ამ 

პირველ სტადიაზე იშვიათად ხდებოდა შესყიდვებითა და ფიზიკური განაწილებით 

დაკავებული განყოფილებების შერწყმა. პირველ სტადიაზე მყოფი ორგანიზაციების 

სერიოზულ ნაკლად ითვლებოდა მარაგების მართვაზე პირდაპირი პასუხისმგებლობის 

ნაკლებობა. ამ სტადიაზე მყოფი მხოლოდ ზოგიერთ ორგანიზაციაში იყო პირდაპირი 

პასუხისმგებლობა მარაგებით ტრანსპორტირებითა და განთავსებით დაკავებულ 

განყოფილებების ქმედებების კოორდინირებაზე. 

მეორე ორგანიზაციული სტადია იწყება მას შემდეგ რაც კომპანია გარკვეულ 

გამოცდილებას მოიპოვებს ლოგისტიკური ფუნქციების საწყისი ინტეგრაციის შედეგად და 

დარწმუნდება, რომ აქედან შესაძლებელია გარკვეული სარგებლის მიღება, არც 

ძირითადად დანახარჯების შემცირებით ვლინდება. ამ სტადიის პირველი შემთხვევები 

მეოცე საუკუნის 60-70-იან წლებს უკავშირდება. მისთვის დამახასიათებელია 

ლოგისტიკის ფუნქციის ცალკე სტრუქტურულ ერთეულად ჩამოყალიბება, რასაც თან 

სდევს მისი სტატუსის, უფლებამოსილებებისა და პასუხისმგებლობის ზრდა. 

ლოგისტიკის ორგანიზაციულ იერარქიაში ამაღლება ამავე დროს იწვევს მთელ 

ორგანიზაციაზე მისი სტრატეგიული გავლენის ზრდას, რაც დამატებითი მოტივაცური 

ფაქტორია ამ მიმართულებით დასაქმებული პერსონალისთვის. მიუხედავად ყოველივე 

ზემოთ მოტანილისა, ამ სტადიაზე ჯერ კიდევ არ არის სრულად რეალიზებული 

ინტეგრირებული ლოგისტიკური ქვედანაყოფის კონცეფცია. 

მესამე ორგანიზაციული სტადიის ნიშნები 1980-იან წლებში გამოვლინდა, რასაც 

ხელი შეუწყო ლოგისტიკური საინფორმაციო სისტემების უსწრაფესმა განვითარებამ, 

რითაც გაძლიერდა იმ სტრუქტურების დაგეგმვისა და ოპერატიული მართვის უნარები, 

რომლებიც ჩართულნი არიან ლოგისტიკური ოპერაციების ინტეგრაციის პროცესში. ამ 

სტადიაზე ორგანიზაციები ცდილობენ ერთიანი ხელმძღავნელობის ქვეშ მოაქციონ ყველა 

ლოგისტიკური ფუნქცია და ოპერაცია. ლოგისტიკური ორგანიზაციის მესამე სტადიაზე, 

ლოგისტიკური საქმიანობის ყველა დონეზე, დაწყებული პირველადი პროცესებიდან 

პროდუქციის საბოლოო მომხმარებლამდე მიწოდებით დასრულებული, ხდება 

ადამიანური და საფინანსო რესურსების გამოყენების ეფექტიანობის ზრდა. ამ სტადიაზე 

ფირმა დგება შესყიდვების, წარმოების მატერიალურ-ტექნიკური  უზრუნველყოფისა და 

ფიზიკური განაწილების ერთობლივი მართვის აუცილებლობის წინაშე. 

მეოთხე ორგანიზაციულ სტადიაზე აქცენტის გადანაცვლება ხდება ფუნქციებიდან 

პროცესისკენ. ეს XXI საუკუნის უმნიშვნელოვანესი ტრენდია და ორგანიზაციები 

ცდილობენ საკუთარი ძალისხმევა მიმართონ პროცესებზე ორიენტირებულ 

მმართველობაზე. ეს კონცეფცია სამ ფაქტორს ეყრდნობა: პირველია ფირმებში 

კოლექტიური თანამონაწილეობის განცდის გაჩენა, რაც თვითმართული გუნდების 

ჩამოყალიბებას მოჰყვა და მწარმოებლურობის მკვეთრი ზრდა გამოიწვია; 

მწარმოებლურობის ზრდაზე ასევე დადებითად იმოქმედა ბიზნეს-პროცესების 

მენეჯმენტის დანერგვამ; და ბოლოს რელევანტური ინფორმაციის მოპოვებასა და 

ორგანიზაციის ყველა ელემენტს შორის მისი ოპერატიული მიმოცვლის შესაძლებლობების 

გაჩენას.  

ლოგისტიკის, როგორც პროცესის მართვის მიმართ შემდეგი მოთხოვნებია 

წაყენებული. პირველ რიგში მთელი ძალისხმევა უნდა წარიმართოს მომხმარებლისთვის 

რაც შეიძლება მაღალი დამატებული ღირებულების შეთავაზებაზე; მეორე - ლოგისტიკის, 

როგორც ერთიანი ბიზნეს-პროცესის ნაწილის ორგანიზაციული მხარდაჭერა საჭიროებს, 

რომ მუშაობისთვის საჭირო ყველა საშუალება მიუხედავად ფუნქციური კუთვნილებისა, 

იყოს ფართოდ ხელმისაწვდომი; და ბოლოს სამუშაომ, რაც ორგანიზებულია როგორც 

ერთიანი პროცესი, უნდა შექმნას სინერგიული ეფექტები. ლოგისტიკური ორგანიზაციის 

პროექტირების დროს მენეჯერებმა პირველ რიგში უნდა გადაწყვიტონ თუ რამდენად 

შესაძლებელია და/ან საჭირო, ბიზნეს-პროცესებზე ორიენტაციის პირობებში, ფორმალური 

იერარქიული სტრუქტურის შენარჩუნება. ასევე მნიშვნელოვანია იმის გადაწყვეტა თუ 

როგორ უნდა მოხდეს ორგანიზაციული სტრუქტურის ფორმირება, რათა შესაძლებელი 

იყოს გლობალური ლოგისტიკური პროცესის კომპლექსური მმართველობა. ამ 

პრობლემების გადაჭრაში მათ ეხმარება მეხუთე ორგანიზაციული სტადიის კარგად 

გააზრება. 

მეხუთე ორგანიზაციული სტადია - ვირტუალობა და ორგანიზაციული 

გამჭვირვალობა. უკანასკნელ პერიოდში გლობალიზაციის პროცესის გაძლიერებისა და 

საინფორმაციო ტექნოლოგიების განვითარების პირობებში, დიდი მნიშვნელობა ენიჭება 

ისეთი სტრუქტრების გამოყენებას როგორიცაა ვირტუალური ორგანიზაციები. ცხადია 

ვერც ლოგისტიკური ფუნქცია დარჩებოდა ასეთი ტენდენციების მიღმა, პირიქით ჩვენი 

აზრით ვირტუალური სტრუქტურები სწორედ ლოგისტიკური საქმიანობისთვისაა 

ზედგამოჭრილი, ეყრდნობა რა თანამედროვე ელექტრონული საინფორმაციო 

სშუალებების ფართოდ გამოყენებას. ვირტუალური სტრუქტურა შეიძლება მოიცავდეს 

მთლიანად ორგანიზაციას ან მის ნაწილს, მაგრამ არა ტრადიციული, ფორმალიზებული 

სტრუქტურის სახით არამედ ის ასრულებს რაიმე მაინტეგრირებელ საქმიანობას 

რისთვისაც იყენებს კომუნიკაციის თანამედროვე ელექტრონულ საშუალებებს. 

ლოგისტიკაში ამას შემდეგი სახე აქვს: ძირითადი მრავალფუნქციური გუნდები, 

რომლებიც ერთმანეთთან ელექტრონული არხებით არიან დაკავშირებულნი, 

ინტეგრირების საფუძველზე ერთობლივად ახორციელებენ კონკრეტულ სამუშაოს. ეს 

გუნდები, იმ ფორმალური ორგანიზაციული სტრუქტურების მიმართ, სადაც არიან 

გაერთიანებულნი, ერთგვარი „გამჭვირვალობით“ გამოირჩევიან, ანუ ფორმალური 

ორგანიზაციული სქემები შეიძლება ვერ ასახავდნენ სამუშაო პროცესებს და 

ორგანიზაციულ ნაკადებს.    

 

დანახარჯების შეფასება გლობალურ მიწოდების ჯაჭვში 

ინტეგრირებული ლოგისტიკური სისტემის შესახებ მსჯელობის დროს პირველ 

რიგში უნდა მიმოვიხილოთ საერთო დანახარჯების ცნება. ამ კონცეფციის გამოყენების 

დროს წარმოიქმნება მნიშვნელოვანი პრობლემა, რაც დაკავშირებულია ტრადიციულ 

საბუღალტრო აღრიცხვასთან. კერძოდ, ძირითადი დანახარჯების კლასიფიკაციისა და 

აღრიცხვის დამკვიდრებული პრაქტიკა, როგორც წესი, არ ითვალისწინებს ლოგისტიკური 

დანახარჯების ამსახველ ადექვატურ მაჩვენებლებს. დანახარჯების არსებული 

კლასიფიკაცია პრობლემებს ქმნის დანახარჯების საქმიანობის სახეების მიხედვით 

ანალიზის დროსაც. იმისათვის, რომ დაიგეგმოს და შეფასდეს ლოგისტიკური ოპერაციები, 

საჭიროა დადგინდეს ცალკეულ საქმინობასთან დაკავშირებული ხარჯები. ეს, კი, ნიშნავს, 

რომ ცალკეული ლოგისტიკური ოპერაციები მკაფიოდ უნდა უნდა იყოს გამოკვეთილი და 

მათზე უნდა იყოს გამოყოფილი შესაბამისი თანხები. მაგრამ, თუკი, ბუღალტრული 

აღრიცხვის უმრავლესი სისტემა ფლობს ლოგისტიკური ფუნქციების მიხედვით 

დანახარჯების კლასიფიცირებისთვის საჭირო მონაცემებს, მათ მიერ გამოყენებული 

ლოგისტიკური ხარჯთაღრიცხვის პროცედურები არ ითვალსიწინებს მათი საქმიანობის 

ცალკეული სახეებისა და ოპერაციების მიხედვით განაწილებას. 

ლოგისტიკური დანახარჯების საქმიანობის სფეროების მიხედვით აღრიცხვა 

საჭიროა იმისთვის, რომ ყველა სახის სამუშაოზე გაწეული ხარჯები შედარდეს მათ 

შედეგებს რათა დადგინდეს მოხდა თუ არა დამატებული ფასეულობის შექმნა. 

მაგალითად, თითოეულ მომხმარებელზე ან პროდუქტზე გაპიროვნებული ხარჯები უნდა 

ასახავდეს ყველა იმ ხარჯს, რაც საჭირო გახდა შესაბამისი ოპერაციისა თუ სამუშაოს 

შესრულებისთვის. საქმიანობის სახეების მიხედვით ხარჯების განხორციელება იმ 

მოსაზრებას ეყრდნობა, რომ ყველა ხარჯი კონკრეტულ სამუშაოსა ან ოპერაციაზე უნდა 

გამოიყოს და არა ორგანიზაციის ქვედანაყოფებზე და ბიუჯეტის მუხლებზე. 

დანახარჯების ეფექტიანი კალკულაციისთვის ზუსტად უნდა განისაზღვროს ის 

ხარჯები, რაც ჩართულ უნდა იქნას ანალიზის საერთო სქემაში. გარდა ამისა, უნდა 

დადგინდეს აღნიშნული დანახარჯების დროითი ჩარჩოები. მნიშვნელოანია, რომ 

დანახარჯები გაწერილი უნდა იყოს კონკრეტულ ფაქტორზე, რასაც კავშირი ექნება 

ალტერნატიულ მოქმედებებთან. ბოლო-ბოლო კი, უნდა შეირჩეს გადაწყვეტილების 

მიღების ორიენტირები. 

დანახარჯების კლასიფიკაცია. იმისათვის, რომ ჩამოყალიბდეს ლოგისტიკასთან 

დაკავშირებული ყველა დანახარჯის სრულფასოვანი ნაკრები, საჭიროა მათი საქმიანობის 

სახეების (ოპერაციების) მიხედვით კლასიფიკაცია. საერთო დანახარჯები, როგორიცაა 

მოთხოვნის პროგნოზირებასთან, შეკვეთების მართვასთან, ტრანსპორტირებასთან, 

დასაწყობებასთან და შეფუთვასთან დაკავშირებული ხარჯები, უნდა განცალკევდეს სხვა 

ტიპის დანახარჯებისგან. ჩვეულებრივ დანახარჯები და მათ შორის ლოგისტიკურიც, სამ 

კატეგორიად იყოფა: პირდაპირი ხარჯები, ირიბი ხარჯები და ზედნადები ხარჯები. 

პირდაპირი ანუ ოპერაციული ხარჯები გაიწევა კონკრეტული ლოგისტიკური 

სამუშაოების შესრულებისთვის. ასეთი ხარჯების იდენტიფიცირება არ არის რთული. 

მაგალითად, ადვილად შეიძლება გამოცალკავება ტრანსპორტირებასთან, 

ტვირთდამუშავებასთან, დასაწყობებასთან და ზოგიერთ სხვა ოპერაციასთან 

დაკავშირებული ხარჯების. ირიბი დანახარჯების გამოყოფა არცთუ ადვილია. მათ მეტ-

ნაკლებად სტაბილური ხასიათი აქვთ და დაკავშირებულნი არიან ლოგისტიკური 

ოპერაციებისთვის რესურსების განაწილებასთან. მაგალითად, ასეთი ხარჯებია უძრავ 

ქონებაში, სატრანსპორტო საშუალებებში, მარაგებში განხორციელებული კაპიტალური 

დაბანდებები. ნებისმიერი კომერციული საწარმო მნიშვნელოვან ხარჯებს ახორციელებს 

ყველა ორგანიზაციული განყოფილების სასარგებლოდაც. ასეთი სახის ხარჯებს ზედნადებ 

დანახარჯებს უწოდებენ. მაგალითად, ასეთია სხვადასხვა შენობის გასანათებლად და 

გასათბობად გაწეული ელექტროენერგიისა და გათბობის გადასახადი. ამ დროს 

ძირითადი პრობლემაა ზედნადები ხარჯების საქმიანობის სახეების მიხედვით 

განაწილება. არსებობს მეთოდი, რის მიხედვითაც საერთოკორპორატიული ზედნადები 

ხარჯები კომპანიის ქვედანაყოფებს შორის პირდაპირ და თანაბრად ნაწილდება. მეორე 

უფრო სადავოა ზედნადები ხარჯების შრომითი დანახარჯების მიხედვით განაწილების 

მეთოდი. არსებობს ორგანიზაციები, რომლებიც საერთოდ არ ახდენენ ზედნადები 

ხარჯების დანაწილებას და ამით ცდილობენ არ გააუარესონ სხვადასხვა საქმიანობის 

მიხედვით გაწეული პირდაპირი და ირიბი დანახარჯების შეფასებები. 

 

ფასწარმოქმნა გლობალურ მიწოდების ჯაჭვში 

ფასწარმოქმნის ბევრი ასპექტი ახდენს გავლენას ლოგისტიკურ საქმიანობაზე. 

ფასწარმოქმნის პირობები და პრინციპები განსაზღვრავს თუ რომელი მხარე აგებს პასუხს 

ლოგისტიკური ფუნქციების შესრულებაზე. შესყიდვების დროს ძირითად ტენდენციად 

დამკვიდრდა პროდუქციის და მასალების იმგვარად შეფასება, რომ მომსახურების 

(ძირითადად ტრანსპორტირების) ღირებულება, რაც ტრადიციულად ფასში იყო 

ჩართული, ცალკე მუხლად გამოიყოს. გარდა პასუხისმგებლობისა და კონტროლის 

სფეროების განაწილებისა, ფასწარმოქმნის პრაქტიკა უშუალოდ ეხება ლოგისტიკური 

ოპერაციების ვადებსა და სტაბილურობას. როგორც აღვნიშნეთ, ფასწარმოქმნასთან 

დაკავშირებული გადაწყვეტილება პირდაპირ განსაზღვრავს, თუ გარიგების მონაწილე 

რომელი მხარე  აგებს ლოგისტიკურ ოპერაციებზე პასუხს, მაგრამ გარდა ამისა, ამ დროს 

ხდება ისეთი საკითხების გადაწყვეტა, როგორიცაა საქონელზე საკუთრების უფლების 

გადაცემა და ვინ აგებს ფინანსურ პასუხისმგებლობას ლოგისტიკურ ოპერაციებთან 

დაკავშირებით. 

ფასწარმოქმნის სახეები გლობალურ მიწოდების ჯაჭვში. ფრანკო-ბორტი (Free on 

Board, FOB). ეს ტერმინი სიტყვა-სიტყვით იშიფრება როგორც „თავისუფლად ბორტზე“, 

იშვიათად იყენებენ ტერმინს „ტვირთი ბორტზე“. ის არის წინაპირობის სახესხვაობა, რა 

დროსაც მიმწოდებელი ვალდებულია ტრანსპორტში ჩატვირთოს საქონელი. FOB-ის 

პირობებით რამდენიმე სახის ფასწარმოქმნა გამოიყენება, საიდანაც ორ ყველაზე 

გავრცელებულს ქვემოთ განვიხილავთ. ყველაზე მარტივად „FOB-გაგზავნის პუნქტი“ 

ითვლება. ამ დროს გამყიდველი აწესებს საქონლის ფასს, სადაც გათვალისწინებულია 

მისი გაგზავნის პუნქტამდე (მაგალითად, საზღვაო პორტამდე ან რკინიგზის სადგურამდე) 

მიწოდება. ამასთან ის იღებს ვალდებულებას გადამზიდის ტრანსპორტში ჩატვირთოს 

პროდუქცია რის შემდეგაც მასზე პასუხისმგებლობას იხსნის. მყიდველი თავად ირჩევს 

ტრანსპორტის სახეს გადამზიდ კომპანიას, იხდის სატრანსპორტო ხარჯებს და ამავე დროს 

საკუთარ თავზე იღებს ტრანსპორტირებასთან დაკავშირებულ რისკებს. ფასწარმოქმნის 

მეთოდის „FOB-დანიშნულების პუნქტი“, საქონელზე საკუთრების უფლება არ გადადის 

მყიდველზე სანამ ტვირთის მიწოდება არ მოხდება დანიშნულების ადგილამდე და არ 

ჩაბარდება მას. ამ ვარიანტის დროს ტრანსპორტირების ყველა ხარჯს იხდის გამყიდველი, 

ხოლო ეს ხარჯები საქონლის ფასშია გათვალისწინებული. 

ფასწარმოქმნა მიწოდების გათვალისწინებით FOB-ისგან განსხვავდება იმით, რომ 

გამყიდველს საქონლის ფასში შეაქვს მყიდველამდე მისი ტრანსპორტირების ყველა 

ხარჯი, ანუ ფაქტობრივად სატრანსპორტო ხარჯების გამოყოფა არ ხდება ფასის სხვა 

მდგენელებისგან და ცალკე მუხლში არ აისახება. ამგვარი ფასწარმოქმნის სახეებია: 

ერთიანი ფასწარმოქმნა, რაც გარკვეულ არეალში ერთიანი ფასების დაწესებას ნიშნავს;  

ზონალური ფასწარმოქმნა, როდესაც ფასწარმოქმნა ხდება სხვადასხვა ზონების მიხედვით 

და ფასწარმოქმნა საბაზისო პუნქტის მიხედვით, ამ დროს ფასი დგინდება საქონლის 

გარკვეულ პუნქტამდე მიწოდების გათვალისწინებით. გარდა აღნიშნულისა, გლობალური 

ვაჭრობის დროს შეიძლება გამოყენებულ იქნას შემდეგი ფასწარმოქმნის სახეეები: 

მიწოდება მყიდველის ხარჯზე (Ex-works). ამ დროს მყიდველი მასალებს ჩაიბარებს 

მიმწოდებლის “კარებთან” და პასუხს აგებს მის ტრანსპორტირებასთან დაკავშირებულ 

ყველა რისკზე და ხარჯზე; 

ფრანკო-ბორტამდე  (free alongside, FAS). ამ დროს მიმწოდებელი მასალას მიიტანს 

ტრანსპორტთან, მაგრამ არ განათავსებს მასზე; 

მიწოდება გემის ბორტზე  (delivered ex-ship). საქონელი მიეწოდება გემზე ან 

ნავსადგურში, მაგრამ დამკვეთმა თვითონ უნდა იზრუნოს საბაჟო და სხვა სახის 

გადასახადებზე; 

ღირებულება და ფრახტი   (C&F). მიმწოდებელი უზრუნველყოფს ტვირთის 

გადაზიდვას შეთანხმებულ ადგილამდე, მაგრამ დამკვეთი საკუთარ თავზე იღებს ყველა 

რისკს და იხდის დაზღვევის გადასახადს; 

ღირებულება, დაზღვევა და ფრახტი  (CIF). წინა პირობისაგან განსხვავებით ამ 

შემთხვევაში დაზღვევის გადასახადს იხდის მიმწოდებელი. 

მიწოდებულია. მიმწოდებელი პასუხს აგებს გადაზიდვის ყველა ასპექტის შესახებ, 

სანამ ტვირთს არ ჩაიბარებს დამკვეთი. 

გარდა ზემოაღნიშნულისა, ლოგისტიკურ ოპერაციებზე ფასწარმოქმნის დროს 

გასათვალისწინებელია რამდენიმე ასპექტი. დისკრიმინაციული ფასწარმოქმნის დროს 

შესაძლებელია მყიდველთა ამა თუ იმ ჯგუფის ხარჯზე მოხდეს ფასდაკლება სხვა 

ჯგუფისთვის, ან პირიქით ერთ ჯგუფს გაუმართლებლად მაღალი ფასები დაუწესდეს 

სხვას კი, შეღავათიანი. ასეთი მიდგომა კანონით დასჯადია მთელ რიგ ქვეყებში. 

ფასდათმობა დიდი ოდენობით შესყიდვის დროს საკმაოდ გავრცელებული მიდგომაა, ამ 

შემთხვევაში გარდა გამყიდველის სურვილისა სწრაფად გაყიდოს პროდუქცია, დიდ 

როლს ასრულებს მასშტაბის დადებითი ეფექტიც. ხშირია ფასდათმობა ტვირთის თავად 

მყიდველის მიერ გატანის დროს რაც მრავალი ადვილად ასახსნელი მიზეზით შეიძლება 

იყოს გამოწვეული. გარდა აღნიშნულისა, ფართოდ გამოიყენება სხვადასხვა 

მასტიმულირებელი ფასდათმობა. ამ შემთხვევაში მოკლევადიანი შეღავათების 

გამოყენებით ცდილობენ გავლენა მოახდინონ გაყიდვებზე. ამ დროს გამოიეყენება, 

საკუპონე და საბარათე სისტემები, საბოლოო მომხმარებლისთვის ქულების დარიცხვის 

პრაქტიკა და ასევე სავაჭრო ფასდაკლებები საცალო თუ საბითუმე მოვაჭრეებისთვის. 

 

საერთაშორისო ვაჭრობის გავლენა გლობალური მიწოდების ჯაჭვების ფუნქციონირებაზე 

 მიუხედავად მსოფლიოში არსებული არასტაბილური ვითარებისა, საერთაშორისო 

ვაჭრობა მაინც მნიშვნელოვანი ტემპებით ვითარდება, რასაც გლობალიზაციის პროცესი 

და ტექნოლოგიების განვითარება განაპირობებს. ამ უკანასკნელთაგან პირველ რიგში 

აღსანიშნავია გადაზიდვებთან და კომუნიკაციებთან დაკავშირებული ტექნოლოგიები, 

რის წყალობითაც ტვირთების ტრანსპორტირება სულ უფრო ჩქარდება და იაფდება. გარდა 

აღნიშნულისა არსებობს ეკონომიკური გლობალიზაციის სხვა მიზეზებიც, ესენია: იაფ 

საკვანძო რესურსებზე (შრომითი რესურსები, ნედლეული) ხელმისაწვდომობა, მესამე 

ქვეყნებში არსებული შეღავათიანი საგადასახადო და სატარიფო პოლიტიკა და მზარდი 

რეგიონალიზაცია; საკუთარ ქვეყნებში ანტიმონოპოლიური კანონმდებლობის მოქმედების 

გამო ზრდის შეზღუდვის გადალახვა; ახალი ბაზრების მოპოვების სურვილი; უნიკალური 

ცოდნის და გამოცდილების დაუფლებისკენ სწრაფვა.  

საერთაშორისო ვაჭრობის საფუძვლად გვევლინება რწმენა იმის შესახებ, რომ 

ორგანიზაციას ან პიროვნებას შეუძლია იყიდოს საქონელი ერთ რომელიმე ქვეყანაში, მისი 

გადაადგილებისთვის გამოიყენოს ლოგისტიკა და მოგებით გაყიდოს ის სხვა ქვეყანაში 

არსებულ მყიდველზე. სულ უფრო სრულყოფილი კომუნიკაციების მეშვეობით 

სადღეისოდ ორგანიზაციებს შეუძლიათ მთელი დედამიწის მასშტაბებით ეძიონ 

საკუთარი ოპერაციების შესრულების საუკეთესო ვარიანტები. ამიტომ საერთაშორისო 

ლოგისტიკა გადაადგილებს მატერიალურ ნაკადებს სულ უფრო რთული და გრძელი 

მიწოდების ჯაჭვების მეშვეობით. ლოგისტიკა საერთაშორისო ხდება მაშინ როდესაც 

მიწოდების ჯაჭვი გადაკვეთს ნაციონალურ საზღვრებს. 

 მიუხედავად იმისა, რომ საერთაშორისო ვაჭრობა ყოველთვის არ იწვევს 

ტრანსნაციონალური კომპანიების შექმნას, პრაქტიკულად ეს ორი ცნება განუყოფელია. 

თუ ორგანიზაცია ფუნქციონირებას ახალ ქვეყანაში იწყებს, მას საკუთარი სათავო 

ოფისიდან ისე შეუძლია გააკონტროლოს ახალი ოპერაციები, რომ საკუთარ ადგილობრივ 

სტრუქტურებს მინიმალური დამოუკიდებლობა მიანიჭოს. თუმცა ეს არ არის მოქნილი 

ვარიანტი და ამასთან იგი არ აძლევს ადგილობრივ სტრუქტრებს შესაძლებლობას უკეთ 

ადაპტირდნენ კონკრეტულ პირობებთან და სრულყონ პროფესიული კვალიფიკაცია. 

მეორე ვარიანტია გადაწყვეტილების მიღების უფლების დელეგირება. ასეთ შემთხვევაში 

კომპანიას შეუძლია ჭეშმარიტად საერთაშორისოდ იქცეს. ამ მხრივ განარჩევენ ოთხ 

შემთხვევას. პირველ ყოვლისა უნდა აღინიშნოს ინტერნაციონალური კომპანიის შესახებ, 

რომელიც საერთაშორისო ბაზარზე შეღწევისთვის ექსპორტს და ლიცენზირებას იყენებს. 

ცხადია ეს ყველაზე მარტივი ქმდებებია და საერთოდ ეკონომიკური გლობალიზაცია მათი 

მეშვეობით დაიწყო. ის კომპანიები, რომლებიც ინტერნაციონალურ სტრატეგიას 

ახორციელებენ არ ფლობენ სხვა ქვეყნებში შვილობილ საწარმოებს და უკიდურეს 

შემთხვევაში პარტნიორებს გადასცემენ პროდუქციის წარმოების ლიცენზიას. ამ 

სტრატეგიის ფარგლებში კომპანია ყველა ქვეყანას აწვდის სტანდარტულ ან მცირედ 

მოდიფიცირებულ პროდუქციას.  გლობალური სტრატეგიის მქონე კომპანიებს 

საზღვარგარეთის ქვეყნებში აქვთ შვილობილი საწარმოები, მაგრამ მათი მართვა 

ცენტრალიზებული წესით ხორციელდება. ყოველი ქვეყნისთვის იწარმოება ერთი სახის 

სტანდარტული პროდუქცია, შესაბამისად მაღალია მასშტაბის დადებითი ეფექტი. 

გლობალური კომპანიების მნიშვნელოვანი პრობლემაა კროს-კულტურული 

ურთიერთოებები. ტრანს-ნაციონალური კომპანიები ცდილობენ მაშტაბის დადებითი 

ეფექტისა და ლოკალურ ბაზრებზე სწრაფი რეაგირების სარგებლის ერთობლივ 

გამოყენებას. ამ დროს კომპანია ერთი მხრივ გლობალური ინტეგრაციის მიღწევას და 

მეორე მხრივ კი, ცალკეულ ქვეყნებში სწრაფი რეაგირების უნარის შენარჩუნებას 

ცდილობს. ჭეშმარიტად ტრანსნაციონალური სტრატეგიის შემუშავება და რეალიზაცია 

ურთულესი საქმეა, რადგან კორპორაციული მიზნების შესრულების დროს ფირმა 

შესაძლოა ურთიერთსაწინააღმდეგო ქმედებების განხორციელების წინაშე აღმოჩნდეს. 

მულტილოკალური სტრატეგიის განხორციელების დროს კომპანია ცდილობს ადაპტაციას 

ცალკეულ ქვეყნებში არსებულ კონკურენტულ პირობებთან. მისი ადგილობრივი 

წარმომადგენლობების მენეჯერებს მნიშვნელოვანი დამოუკიდებლობა გააჩნიათ 

ტაქტიკური და ოპერატიული გადაწყვეტილების მიღების დროს. ასეთი კომპანია 

საერთაშორისო ბაზარს აღიქვამს არა როგორც ერთიანს, მთლიანს, არამედ, როგორც 

ცალკეული ნაციონალური ბაზრების ერთობლიობას. თითოეულმა ასეთმა კომპანიამ 

შეიძლება მონაწილეობა მიიღოს გლობალური მიწოდების ჯაჭვების ფორმირებაში.  

 

საერთაშორისო  ვაჭრობის  ორგანიზაცია და რეგულირება 

 კომპანიას როდესაც საკუთარი პროდუქციის გაყიდვა თავისი ქვეყნის ფარგლებს 

გარეთ სურს, არ არის აუცილებელი ის ამით თავად დაკავდეს. მან შეიძლება იმ 

სტრუქტურებს მიმართოს, რაც საერთაშორისო მასშტაბით მოქმედებს.  არსებობს 

საკუთარი პროდუქციის გლობალურად გავრცელების რამდენიმე ვარიანტი, რაც ქვემოთაა 

მოტანილი. 

 ლიცენზირება ან ფრანჩაიზინგი. ადგილობრივი ორგანიზაციები აწაროებენ და 

ყიდიან საზღვარგარეთული კომპანიის პროდუქციას, რისთვისაც ამ უკანასკნელს უხდიან 

წილს მოგებიდან. ამასთან, საზღვარგარეთულ კომპანიას შეუძლია განსაზღვროს 

შესასრულებელი ოპერაციების მოცულობა, ხარისხის შემოწმების პროცედურები, 

ნედლეულის მიმწოდებლები და ა.შ. 

 მზა პროდუქციის ექსპორტირება. კომპანია თავად აწარმოებს პროდუქციას და მას 

დისტრიბუტორებზე ყიდის. 

 ადგილობრივი განაწილების ქსელის ფორმირება. კომპანია, როგორც წინა 

შემთხვევაში, თავად აწარმოებს პროდუქციას და ქმნის დისტრიბუციისა და პროდუქციის 

გასაღების საკუთარ ქსელს. 

 დეტალების ექსპორტირება და ადგილობრივ ბაზარზე პროდუქციის აწყობა და 

მისი დასრულება. კომპანია კვლავ თავად აწარმოებს პროდუქციას, მაგრამ ადგილობრივ 

ბაზარზე ქმნის საწარმოებს სადაც ხდება დეტალებისგან პროდუქციისთვის აწყობა და 

საბოლოო სახის მიცემა. 

 სრულფასოვანი ადგილობრივი წარმოება. კომპანია საზღვარგარეთის ბაზარზე 

ქმნის სრული საწარმოო ციკლის მქონე ბიზნეს-ერთეულს ან ამ მიზნებისთვის ყიდულობს 

ადგილობრივ ფირმას. ეს ადგილობრივი ცოდნის დაუფლების შესაძლებლობას იძლევა და 

ხშირად ამა თუ იმ ქვეყნის ბაზარზე შესვლის ერთადერთ გზად გვევლინება. 

საერთაშორისო მასშტაბით საკუთარი საქმიანობის გაფართოების კიდევ ერთი გზა 

არსებობს, რაც ადგილობრივ პარტნიორებთან ერთობლივი საწარმოების შექმნაში 

მდგომარეობს.  

 სხვადასხვა ქვეყნის მთავრობა განსხვავებულად ეკიდება საერთაშორისო ვაჭრობის 

რეგულირების საკითხებს. ზოგი ეწევა პროტექციონისტულ, ზოგიც კი, თავისუფალი 

ბაზრის პოლიტიკას მიმართავს. თუმცა, საერთაშორისო ვაჭრობის რეგულირებაზე 

მსჯელობისას აუცილებლად უნდა შევეხოთ ისეთ გლობალურ ორგანიზაციას, როგორიცაა 

მსოფლიო სავაჭრო ორგანიზაცია (WTO), რომელიც 1995 წლის 1 იანვრიდან იღებს 

სათავეს. იგი გარკვეული წესების საფუძველზე აწესრიგებს ვაჭრობას გლობალური 

მასშტაბით, ხოლო თავად ამ წესების საფუძველს კი, მსოფლიო ვაჭრობაში ჩართულ 

სახელმწიფოებს შორის შეთანხმებები წარმოადგენს. მსოფლიო სავაჭრო ორგანიზაციის 

მიზანია საერთაშორისო ვაჭრობა შეუფერხებლად, წინასწარგანჭვრეტადად და 

თავისუფლად მიმდინარეობდეს. მართალია თავად ეს ორგანიზაცია მეოცე საუკუნის 

ბოლოს დაარსდა, მაგრამ მას ჰყავდა მნიშვნელოვანი წინამორბედი „გენერალური 

შეთანხმება ტარიფებსა და ვაჭრობის შესახებ“ (GATT)-ის სახით. 



132 
 

საერთაშორისო ვაჭრობის რეგულირებაში დიდ როლს ასრულებს სხვა 

ორგანიზაციებიც. მათგან ერთ-ერთი მნიშვნელოვანია ეკონომიკური თანამშრომლობისა 

და განვითარების ორგანიზაცია (OECD). გარდა ამისა უნდა, უნდა აღინიშნოს რეგიონული 

ორგანიზაციების შესახებაც, რომლებიც დედამიწის ამა თუ იმ არეალში დიდწილად 

განსაზღვრავენს ვაჭრობისა და ეკონომიკური თანამშრომლობის საკითხებს. მსოფლიოში 

ყველაზე გავლენიანი რეგიონული ორგანიზაციებია: ევროკავშირი (EC), 

ჩრდილოამერიკული შეთანხმება თავისუფალი ვაჭრობის შესახებ (NAFTA), სამხრეთ 

აღმოსავლეთ აზიის ქვეყნების ასოციაცია (ASEAN) და სამხრეთ ამერიკის ქვეყნების 

საერთო ბაზარი (Mercosur). 

საქართველო მსოფლიო სავაჭრო ორგანიზაციის წევრი 2000 წლის 14 ივლისიდან 

გახდა, რასაც წინ უძღვოდა ორმხრივი მოლაპარაკებების ხანგრძლივი პროცესი იმ 

ქვეყნებთან, რომელთაც საქართველოსთან განსაკუთრებული სავაჭრო ურთიეთობები 

აქვთ და რომლებიც ამ მომენტისთვის უკვე იყვნენ ამ ორგანიზაციის წევრები. გარდა 

ამისა, საქართველო გვევლინება რამდენიმე რეგიონული ორგანიზაციის წევრად. 

მიისწრაფის რა ევროკავშირში გაერთიანებისკენ საქართველოს პარტნიორული 

ურთიერთობები აქვს ამ ორგანიზაციასთან. ამ მხრივ აღსანიშნავია „ევროკავშირთან ღრმა 

და ყოვლისმომცველი თავისუფალი სავაჭრო სივრცის შესახებ შეთანხმება“, რაც 

საქართველოს ევროკავშირში ასოცირების შეთანხმების შემადგენელი ნაწილია. 

 

კითხვები: 

1. რა ძირითადი გამოწვევები არსებობს მიწოდების გლობალური ჯაჭვის ფორმირების 

საკითხში? 

2. ჩამოთვალეთ ლოგისტიკური ორგანიზაციის განვითარების ხუთი სტადია; 

3. რა ძირითადი ასპექტები უნდა იქნას გათვალისწინებული გლობალურ მიწოდების 

ჯაჭვში დანახარჯების შეფასებისას? 

4. რა კატეგორიებად იყოფა ლოგისტიკური ხარჯები? 

5. რა საკითხებს ეხება მიწოდების ჯაჭვში ფასწარმოქმნის პროცესი? 

6. გლობალურ მიწოდების ჯაჭვში ფასწარმოქმნის რომელ სახეებს იცნობთ?  

7. რა ასპექტები უნდა იქნას გათვალისწინებული ლოგისტიკურ ოპერაციებზე 

ფასწარმოქმნის დროს? 

8. რა გავლენას ახდენს საერთაშორისო ვაჭრობა გლობალური მიწოდების ჯაჭვების 

ფუნქციონირებაზე? 

9. როდის ხდება ლოგისტიკა საერთაშორისო? 

10. რა საერთაშორისო კომპანიები მონაწილეობენ გლობალური მიწოდების ჯაჭვში? 

11. როგორ ხდება საერთაშორისო ვაჭრობის რეგულირება? 

12. რა ადგილი უკავია საქართველოს საერთაშორისო ვაჭრობაში? 


